
Предисловие 
от научного редактора

Введение в научный оборот новых текстов устного народного 
творчества -  одна из основных задач фольклористики вообще и кал­
мыцкой фольклористики в частности.

Монография Осорин Утнасун, восполняя существующий про­
бел, представляет собой научное исследование в сравнительно-со­
поставительном аспекте уникальных текстов устной несказочной 
прозы синьцзянских ойратов и калмыков.

Книга, несомненно, вызовет серьезный интерес как у специали­
стов, так и у широкого круга читателей. Во-первых, это первое науч­
ное издание, в котором дан аналитический обзор практически всей 
имеющейся на сегодняшний день литературы (отечественной и за­
рубежной), посвященной изучению ойратских и калмыцких мифов, 
легенд и преданий; во-вторых, из всех жанров фольклора именно 
они наименее изучены.

Объектом исследования стала известная триада «миф-легенда- 
предание», традиционно трактуемая как устная несказочная проза. 
Учитывая и обобщая опыт предшественников, рассматривавших 
отдельные образцы и аспекты несказочной прозы, Осорин Утнасун 
попыталась более углубленно изучить специфику жанров. Жанро­
вая система несказочного прозаического фольклора ойратов и кал­
мыков, представленная небольшим количеством научных исследо­
ваний (Т.Г. Басангова, Д.Э. Басаев и др.), тем паче нуждается в тако­
го рода осмыслении. Поэтому предпринятое автором исследование 
очень востребовано и актуально.

В системе жанров фольклора монголоязычных народов неска­
зочная проза (главным образом, мифы, легенды и предания) занима­
ет немаловажное место. Необходимость монографического иссле­
дования несказочной прозы ойратской и калмыцкой региональных 
традиций в их генетическом единстве обусловлена прежде всего ее 
важнейшим познавательным значением. Ведь именно мифы, леген­
ды и предания, составляющие наиболее обширный пласт несказоч­
ной прозы, таят в себе еще далеко не пласт народных знаний и пред­
ставлений.



Ценность монографического труда заключается прежде всего в 
том, что ее автор Осорин Утнасун, прекрасный знаток ойратской 
письменности «Тодо бичиг», на которой существует огромное ко­
личество оригинальных фольклорных текстов, записанных в разное 
время китайскими и русскими монголоведами, не только дает ква­
лифицированный обзор уже имеющихся источников, но и вводит 
в научный оборот новые полевые материалы, собранные ею в про­
цессе работы над темой в ходе экспедиционных выездов и зафикси­
ровавшие современное бытование устной несказочной прозы в раз­
личных населенных пунктах СУАР КНР и Калмыкии.

Данное издание значительно расширит исследовательскую базу 
в этой области, поскольку его автор, будучи уроженкой СУАР КНР, 
владеет китайским языком, что позволило ей проанализировать 
работы фольклористов Китая, опубликованные как на ойратской 
письменности, так и на китайском языке.

Ойратские и монгольские названия фольклорных текстов и тру­
дов ученых на калмыцкий язык не переводились, а даны в перело­
жении на кириллицу, в связи с чем в отдельных случаях некоторые 
наименования могут быть не вполне понятны в силу различия тер­
минологии, например: ойр. судлх -  калм. шинҗлх, ойр. ирлт -  калм. 
һарлт, ойр. үүслт -  калм. үүдлт, ойр. хәрцүлх -  калм. дүнцүлх и т.д.

Тексты двух разных региональных традиций (ойратской и кал­
мыцкой), хотя и имеют определенную локальную специфику (исто­
рические, пространственно-временные и бытовые реалии, персона­
лии), основываются на общем мотивном фонде центральноазиат­
ского ареала.

В книге представлены все основные мифологические сюже­
ты, отмеченные в устной традиции монголоязычных народов, по­
зволяющие познакомиться с фольклорной картиной мира ойратов 
и калмыков, ключевыми мифологическими мотивами и образами. 
Автором хорошо показано, что мифологический сюжет имеет кон­
кретные текстовые репрезентации.

Мифологические образы, персонажи и мотивы, характерные 
и для ойратской, и для калмыцкой традиции, часто встречаются 
не только в собственно фольклорных текстах, например, сказочно­
эпических (богатырских и волшебных сказках, Джангариаде, Гэ-



сэриаде), но и в различных жанрах современной ойратской и кал­
мыцкой художественной литературы. Так, знакомясь с творчеством 
писателей Синьцзяна и Калмыкии, можно обнаружить вплетенные 
в ткань литературных произведений в виде вкраплений фрагменты 
известных мифов, преданий и легенд, которые также приводятся в 
записках путешественников, побывавших в ойратских и калмыцких 
кочевьях, у авторов исторических и географических сочинений.

Работа Осорин Утнасун состоит из введения, трех глав, заклю­
чения, библиографии и приложения. Главы подразделяются на па­
раграфы.

Во введении обосновывается выбор темы, формулируются цель 
и задачи исследования, отмечаются научная новизна и практиче­
ская значимость работы.

В первой главе «Основное содержание мифов, преданий и ле­
генд синьцзянских ойратов и калмыков» рассматривается история 
вопроса, вопросы собирания, изучения и публикации монголоязыч­
ного фольклора, степень изученности несказочной прозы в ойрат- 
ской и калмыцкой фольклорной традиции. Автор приводит класси­
фикацию жанров несказочной прозы с выделением тематических 
разновидностей, дает их научное определение в функциональном 
ключе (что очень важно!) и терминологически их разграничивает.

Анализируя образцы типичных мифов, легенд и преданий, ав­
тор выявляет различия и специфические особенности фольклорных 
текстов, зафиксированных в разных ареалах — ойратском (на тер­
ритории СУАР КНР) и калмыцком (на территории РФ), но прежде 
всего отмечает сходные моменты, поскольку различия не всегда 
поддаются наглядному сопоставлению. Осорин Утнасун очень вер­
но подмечает, что сопоставление мифа, легенды и предания воз­
можно только на содержательном уровне (см. гл. 2).

Во второй главе проводится сравнительное исследование ми­
фов и легенд. Здесь же анализируется само понятие мифа у разных 
авторов. Исследователь особо отмечает неразработанность и неуни- 
фицированность (разнобой) существующей терминологии, разное 
понимание содержания понятий, используемых в монгольской (ой- 
ратской) и калмыцкой фольклористике, что объясняется не только 
явно недостаточной изученностью соответствующих жанров, но и



реальной сложностью самого предмета изучения. Действительно, 
жанровая номенклатура фольклора не универсальна даже в род­
ственных национальных традициях, в нашем случае — в ойрат-мон- 
гольской и калмыцкой.

Научное определение мифа крайне необходимо для идентифи­
кации соответствующих текстов, установления критериев их диф­
ференциации и более обоснованной жанровой классификации не­
сказочной прозы. Некоторые тексты с трудом поддаются жанровой 
идентификации, носят межжанровый характер: часто один и тот же 
текст называют то мифом, то легендой, в других спорных случаях 
текст может быть отнесен и к преданию, и к легенде.

Термин миф  употребляется обычно как минимум в двух смыс­
лах: широком и узком. В данной работе речь идет о мифе в узком 
смысле этого слова — как об определенном вербальном жанре уст­
ного народного творчества ойратов и калмыков. Известно, что миф 
и стадиально, и семантически является первичным (Е. М. Мелетин- 
ский, С. Ю. Неклюдов, В. Б. Касевич и др.). Именно к нему возво­
дятся истоки как сказки, так и эпоса. Миф возник как необходимая 
когнитивная основа адаптации человека к миру, удовлетворяя его 
практические потребности. Объяснительная функция мифа оче­
видна. Это очень хорошо показано автором представляемой моно­
графии на примере космогонических и космографических мифов 
(о происхождении и устройстве вселенной), астральных мифов, 
включая солярные и лунарные (о происхождении небесных светил 
и звезд), антропо- и этногонических (о появлении человека, проис­
хождении племен и родоплеменных групп), мифов о животных и 
календарных мифов.

Но миф не только объясняет, но и задает образец, модель для 
всякого значимого действия, совершаемого человеком, предписы­
вает нормы поведения. Миф понимается автором представляемой 
книги как (предание) о божествах (тенгриях-небожителях), уча­
ствовавших в создании природного и культурного мира. Автор 
справедливо отмечает, что миф коррелирует с обрядом, ритуалом и 
отражает архаический пласт первобытного сознания.

У монгольских народов нет специального слова для обозначе­
ния понятия «миф». Обычно используется сложное слово “домг-



үлгүр”, состоящее из двух компонентов (домг ‘легенда’ + үлгүр ‘об­
разец’). Хронологически миф предшествует легенде, что говорит о 
более позднем происхождении термина. Хотя данный термин впол­
не прозрачен (миф, действительно, есть образец поведения и близок 
легенде), изначальное отсутствие однословного жанрового терми­
нологического обозначения мифа наталкивает на мысль о том, на­
сколько обосновано выделение мифа в самостоятельный жанр.

В жанр легенды «домг» Осорин Утнасун объединяет тексты с 
наличием в них элементов фантастического (чуда), воспринимаемо­
го как достоверное. Под легендой автор понимает переосмыслен­
ный рассказ о каком-либо событии. Если миф связан в основном с 
природными явлениями, то легенда — с событиями, происходящи­
ми в социуме преимущественно с религиозными персонажами (буд­
дийскими божествами и святыми). В классификации легенд Осорин 
Утнасун использует тот же тематический критерий, выделяя кос­
могонические и космографические легенды, астральные, антропо- и 
этногонические легенды, легенды о представителях флоры и фау­
ны, календарные легенды (о праздниках).

Предание (амн үгин тууҗ) определяется автором как устный 
народный несказочный прозаический текст, в котором сюжет раз­
ворачивается без участия сверхъестественных сил и определяющей 
характеристикой которого является установка на достоверность. 
Иными словами, речь идет об устной истории. Но это не сама исто­
рия как таковая, не устный рассказ (меморат), а повествование, пе­
редающееся изустно от поколения к поколению и воплощающее на­
родное представление о событиях отдаленного прошлого и лицах, в 
них участвующих (исторические предания), определенных локусах 
(топонимические предания) и т.д. В основу предания положены со­
бытия, очевидцем (тем более участником) которых рассказчик быть 
не может. Здесь зафиксированы историческая память народа, его 
духовные ценности и предпочтения, особенности мировосприятия. 
Налицо информативная функция преданий вкупе с эстетической.

В заключение подчеркнем, что типологических исследований 
легенд и преданий монголоязычных народов (особенно калмыцких) 
в их стадиальной и семантической связи с мифологией в современ­
ном монголоведении очень мало. Многие вопросы, поставленные



специалистами ещё в 19 в., в том числе в отношении ойратских и 
калмыцких фольклорных образов и мотивов, так и не получили до 
сих пор однозначного ответа.

Считаю, что Осорин Утнасун внесла свой вклад в сравнительно­
сопоставительное изучение народной несказочной прозы синьцзян­
ских ойратов и калмыков. Систематизация доселе фрагментарных, 
разрозненных текстов, извлеченных автором из архивов, различных 
изданий, научных трудов предшественников, записок путешествен­
ников и современных полевых записей, позволяет наметить пер­
спективы исследований в этой области.

Имеющиеся материалы ждут дальнейшего научного осмысле­
ния, кропотливого изучения и скрупулезного анализа. Так, систем­
но-функциональное описание ойратских и калмыцких мифов, ле­
генд и преданий на широком общемонгольском и, шире, централь­
ноазиатском фоне может пролить свет на самые глубинные истоки 
происхождения монголоязычных этносов.

Эллара Омакаева

Оршл

Шинҗәнә өөрднрин болн хальмгудын домгуд, домг-үлгүрмүд, 
амн үгин тууҗс олмһа хурц келнә өвәрцәрн талдан келн-әмтнә 
үүдәврмүдәс зөвәр йилһрнә. Кезәңк бичг-тамһ уга цагт амн үгин 
билгәрн болн хар ухаһарн ухалҗ, амар келгдн делгрдг олн зүсн 
амн үүдәврмүд бәәсн болхла, үзг-бичгтә болсна хөөн зәрм бичмр 
судр болн тууҗин дурсхл бичгт темдглгдсмн. Өдгә цагт өөрднр 
кесг миңһн дууна хол меҗә һатц бәәдг болвчн, сойлын залһлдан 
җил ирвәс батрад йовна. «Дусал ниилхлә, дала болна» гидгәр, 
эн белдсн «Шинҗәнә өөрднрин болн хальмгудын домгуд, домг- 
үлгүрмүд, амн үгин тууҗс: әдлцүлгч болн дүңцүлгч шинҗллһ» 
гидг көдлмшин ашнь Шинҗәнә болн Хальмгин сойлын залһлданд 
немр болх гисн ицл төрнә. Шинҗллтин седв үндслгдҗ, эн көдлмш 
аһулһарн «Домгуд, домг-үлгүрмүдин болн амн үгин тууҗсин үндсн 
аһулһ», «Домгуд, домг-үлгүрмүдин дүңцүлгч шинҗллһ», «Амн 
үгин тууҗсин шинҗллһ» гисн һурвн бөлгәс тогтв. Бөлг болһныг 
цааранднь нәрлн әңглҗ, дотад залһлдаг тодрхалхд оньг өггдв. 
Энд өөрд олн-әмтнә сойл, тууҗд ик нилчән күргсн «Нарн, сар яһҗ 
киртх болсмб?», «“Саврдң” бииһин үүдлһнә туск домг», «Йовһн 
Мергн баатрин туск домг», «Хальмг цәәһин туск домг болн терүнлә 
залһлдата заң-үүл», «Байр-нәәрин туск домгудын дүңцүллһн» гисн 
үүдәврмүд һол оньг татв. Амн үгин тууҗсас болхла эн шинҗллтд 
шинҗәнә өөрднрин болн хальмгудын «Луузң-Шунан туск амн үгин 
тууҗ болн түүнлә залһлдата дун», «Сетрҗавин туск амн үгин тууҗ 
болн түүнлә залһлдата дун», «Һалдмбан туск домг, амн үгин тууҗ 
болн түүнлә залһлдата дун», «Цевг-Дорҗ нойна туск амн үгин тууҗ» 
болн нань чигн үүдәврмүд орв.

Өвк деедсин үнтә көрң болгч амн үгин үүдәврмүд маднд авч 
ханшго хазн, эдлҗ баршго зөөр болҗана. шинҗәнә өөрднрин болн 
хальмгудын домгудт, домг-үлгүрмүдт, амн үгин тууҗст өөрд улсин 
хадһлгдсн өвәрц заң-үүл, шаҗна сүзг, ухани билг келнә кеермҗәр 
үзүлгднә. Юңгад гихлә, терүнд өөрднрин келнә өвәрц, нутг-усна 
өвәрц, заң-заңшалын өвәрц тодрха шиңгрсмн. Өөрднрин өвәрц 
амн үгин үүдәврмүд маднд ке-сәәхнә күртмҗ, ухани билг, сурһмҗ, 
әмдрлин чик хаалһ, делкә-йиртмҗин усн, урһмл, күн, мал мет хамг

юмн өсн өргҗхин туск, эднә дүңцүлһнә туск медрл өгнә; келнә чимг 
болад, чикнә хуҗр хаңһана.

«Китдин өөрднрин болн әрәсән хальмгудын домгуд, домг- 
үлгүрмүд, амн үгин тууҗс әдлцүлгч болн дүңцүлгч шинҗллһ» гисн 
седв Әрәсән номин Академин Хальмгин сойл-тууҗ шинҗллһнә 
күрәлңгин төсләр 2013-2015-гч җилмүдт бичгдлә. Түүнә өмн, 
2010-2012-гч җилмүдт, шинҗәнә өөрднрин 196 домгудын, домг- 
үлгүрмүдин болн амн үгин тууҗсин экн бичгүд (текстс) цуглулгдад, 
хальмг келнд буулһгдад, цәәлһвр болн темдгллтс кегдәд 
(комментарии и примечания) өггдсн билә. Шинҗәнд нурһлҗ тод 
болн худм бичгәр барлгдсн материалмуд хәәһәд, олҗ авсн текстсән 
хальмг бичгт буулһснь хальмгин текстслә дүңцүлн шинҗлхд ик 
туста болв. Харм төрхд, зуг Шинҗәнд барас һарсн домгудас, домг- 
үлгүрмүдәс болн амн үгин тууҗсас нань ода күртл көгшдин чееҗд 
бәәх, барлгдад уга материал энд орсн уга. Көдә һазрт бәәдг эгл улсла 
болн күңкл чееҗтә аав-ээҗнрлә харһад, теднәс дала домгуд болн 
нань чигн амн үгин үүдәврмүд темдглҗ авсн болхла, улм чигн сән 
болх билә. Үннднь келхлә, «санан бәәһәд уна күрсн уга» керг болв. 
Хальмг бичгт буулһсн эн 196 текстиг цугинь цааранднь шинҗлхд 
цаг чигн, болмҗ чигн учрҗахш. Домгуд, домг-үлгүрмүд, амн үгин 
тууҗс дәкәд чигн олн бәәхинь келәд керг уга. Энд болхла зуг тер 
196 үүдәврмүдин сүүр деер хальмгин зәрм домгуд, домг-үлгүрмүд 
болн амн үгин тууҗс немгдәд, шинҗллтин зура тогтагдв. Тегәд эн 
үүдәврмүдиг хоорнднь харһулад, дүңцүллһнә шинҗллт кегдв.

Хальмгин амн айлһ кезәңк өөрдин амн айлһиг тер кевтнь цеврәр 
хадһлҗ ирснь домгудас үзгднә. Шинҗәнә өөрднрин амн айлһд цуг 
моңһлын зәрм амн айлһ олзлгддгнь дүңцүллтәс медгднә. Тер төләд, 
шинҗәнә өөрднрин амн үгин үүдәврмүдиг хальмг бичгт буулһсн 
цагтан, толь тогтаҗ, цәәлһвр орулх зөвтә болв.

Шинҗәнә өөрднрин болн хальмг улсин амн үгин үүдәврмүдиг 
дүңцүләд үзхлә, йир соньн. Әдл седвтә үүдәврмүд бәәнә, тас оңдан 
өвәрцтә үүдәврмүд чигн бәәнә. Үлгүрлхд, «Урх гидг нернә ирлт», 
«Сәәрмин тоха домг», «Дөрвлҗн хотын туск домг», «Хош Толһа 
гидг һазрин нернә ирлт», «Бост Нуурин домг» мет һазр-усна нерд 
цәәлһсн домгуд Шинҗәңд бәәхәс биш, Хальмгт иим домгуд харһхш. 
Хальмгт бәәдг «Япона туск тууҗ», «Хальмг цәәһин туск тууҗ»,



«Алта нутг һарсна туск ахр тууҗ», «Оватан туск домг», «Юңгад 
Унһн Төөрәч гидг нер өгсмн?», «Богд уул» мет Хальмгин һазр-усна 
нерд цәәлһсн домгуд Шинҗәңд уга.

Шинҗәнә зәрм домгудыг авад үзхлә, нерднь оңдан болвчн, утхнь 
әдл болна. Үлгүрхд, «Темән юунд үмсн деер көлвәддг болсмб?» болн 
«Арвн хойр җилин туск домг-үлгүр». Эн хойр домг-үлгүр нег эдл 
һол төртә болсн учрас, «Темән юунд үмсн деер көлвәддг болсмб?» 
гисн домг-үлгүр шүүҗ авгдв. Дәкәд болхла, «Күн тәрә тәрдг болсна 
туск домг-үлгүр» болн «Ноха юунд зиилг деер шеедг болсмб?» гисн 
домг-үлгүр нанд соньн болҗ медгдв. Эн хойр домг-үлгүр бас әдл 
юм домглсн учрас, «Ноха юунд зиилг деер шеедг болсмб?» гисн 
домг-үлгүр шүүҗ авгдв. Зуг зәрм домг-үлгүрмүд нег йовдл әдл биш 
тәәлврлгдсн бәәнә. Үлгүрнь, хөөнә далар белг татх (бәрх) болсна 
тускар «Мөрн яһад нисч чадх уга болсмб?», «Өөт Мергн Темн» мет 
домг-үлгүрмүдт келгднә. Харадан сүл ацта болсна тәәлвр «Харадан 
сүл юунд ацта болсмб?» болн «Эркт Мергн яһад тарвһн болсмб?» 
гисн хойр домг-үлгүрт өггднә.

«Күчтә дәәсиг дархар Күңкә Заячар зөвшәрүлвв», «Һалдн 
Бошгтын үлгүр» гисн домг-үлгүрмүд болн «Күрң хадын дүүрән» 
гидг дуунд андһар тәвлһнә керг-үүл болн заң-заңшалын тускар 
келгднә.

Түүнәс нань күүнә керг-үүлин тускар кесг-кесг хүвлвртә домг- 
үлгүр бәәнә. Үлгүрхд, «Харһа цәкүр гидг нертә ирлт», «Аврһ күчтә 
Һалдмба алтн делкәд мендлснь», «Хүвлһән күлг хоңхлзур төрҗ, хөв- 
заяһар Аһ Шавдлыг орһулвв», «Заң-заңшалыг күндлҗ, мектә дәәснд 
хорлгдв», «Һалдмбан үлгүр», «Хавчхан хад деерк мөрин туск домг- 
үлгүр», «Далын ясиг эрк биш шавдҗ хайх болсна туск домг-үлгүр», 
«Атхмл чимгиг залу күүнд тәвдго болсна туск домг-үлгүр» гисн 
домг-үлгүрмүдт Һалдмба баатрин тускар келгднә.

Йовһн Мергн баатрин тускар «Өөрд залус зүн чикндән сиик зүүх 
учр», « Далын яс моднд өлгҗ маляһар шавдх учр» гидг домг-үлгүрмүдт 
келгднә. Эн домг-үлгүрмүд өөрд улсин заң-үүл болн һазр-усна өвәрц 
шиңгәсмн. Олн-әмтнә бәәдл-җирһл, санан-седкл, цер-авъяс болн 
йиртмҗин олн үзгдлин тәәлвр үзүлгднә. Эн халхар келхлә, өөрдин 
амн үгин үүдәврмүд цуг моңһлын амн үгин үүдәврмүдлә ирлцәтә 
болчкад, нигт залһлдата гидгнь йоснла ирлцҗәнә. Өөрднрин домг,



домг-үлгүр, амн үгин тууҗин аһулһ өөрднрин һазр-усна болн келнә 
кев-шинҗтә болна. Сюжетнь чигн йир соньн. Өөрднрин домгуд 
цуг моңһлын домгудла нег йозурта гидгнь «Цаһан сар», «Ноха 
мис хойр» мет домгудын аһулһас медгднә. «Йовһн Мергн баатр», 
«Һалдма баатр», «Мазн баатр», «Амр Санан», «Цевг Дорҗ» мет 
Шинҗәнә өөрднрин болн хальмгудын домгуд болн амн үгин тууҗс 
цуг моңһлын амн үгин тууҗла ирлцдг болвчн, тус-тустан бас өвәрц.

Цуглулад, темдгләд, буулһҗ бичәд, шинҗллтин эн көдлмшт 
зүткәтә, алдг оньгта, тату-тартгта зүүл олн бәәхнь маһд. Өргн олн 
умшачнр, эркн күндтә номтнр, багшнр, оютнр, төрскн сойлдан 
хәәртә улс, эн дегтриг умшсна хөөн, эрә-җора угаһар үнтә санл 
сурһмҗан харм уга хәәрлхитн сурҗ бәәнәв. Билгин буйн, бичгин 
буйн, биирин буйн делгрх болтха!

Осорин Утнасун

НЕГДГЧ БӨЛГ 

ШИНҖӘНӘ ӨӨРДНРИН БОЛН ХАЛЬМГУДЫН 
ДОМГ-ҮЛГҮРМҮДИН, ДОМГУДЫН БОЛН АМН ҮГИН 

ТУУҖСИН ҮНДСН АЬУЛЬ

Өөрд улс амн үгәр йир байн. Амн үгин төрл-зүүл болн зокъямҗин 
кемҗән йир өргн. Тернь келнә кеермҗ болад, олна седкл авлснд 
олн-әмтн амн үгдән дурта болн хару. Күңкл чееҗдән хадһлад, үй 
залһҗ ирсн эн зөөр күүнә җирһллә бат залһлдата болдгнь үнн. Тиим 
болсар амн үүдәвр келнә урнарн, үгин байнарн олн-әмтнд юн болхла 
үнн, юн болхла худл, юн болхла сән-сәәхн, юн болхла му-мууха, юн 
болхла чик, юн болхла хаҗһр гисн йос-учриг медүлнә.

Улсин амн үгин төрл-зүүл олн әңгд хувагдна. Тедн дундас домг- 
үлгүр -  хамгин эрт цагин үүдәвр мөн. Домг-үлгүрмүдт эрт цагин улс 
йиртмҗиг, олн ниитиг таньҗ тәәлврлх гисн күслән, сойлын санлт 
уга болвчн, урн санаһан илрүлсн болна. Домг-үлгүрмүдин өвәрцнь 
болхла һанц амн үгин үүдәлтин үзгдл биш, хәрнь эрт цагин күүнә 
шаҗн-шүтлһин санлт, һо-сәәхнә (эстетикин) санлт, йиртмҗиг таньх 
үзлт, ниитин йосна үзлт, олн зүүлин медрлин дамшлтыг багтасн 
сойл санлт ниилсн кев-янз болна. Үнн керг-үүлин үзгдлиг киисвр 
зүүләр медүлн тааһад, түүнәс иргч сән-сәәхн, җирһлтә болх гисн 
ицлтә санаг һоллгч болһдгнь домг-үлгүрин һол өвәрц болсмн. Домг- 
үлгүрт тер метәр әмнчлх, күмнчлх, сәкүсчлх мет эв-арһар тааһад 
үүдәсн онцта дүр олн харһна.

Домгт болхла тууҗд урдар болсн үнн үүл-йовдлын болн тууҗд 
нернь орсн күүнә тускар келгддг деерән, терүг әмтн яһҗ үзҗ бәәсн, 
ниитин үзл-санан тусхн медүлгднә. Тер мет домгт улс-төр, эдл-аху, 
цергин йовдл, шаҗна ном, келн-улсин заң-заңшал, һазр-зү мет олн 
зүүлин учр-утх болн аһулһ багтна. Иим кевин урн сидтә амн үгин 
зөөрән өөрднр кезә-кезәнәс авн үй дамҗад, чееҗдән хадһлҗ ирсн 
ут-удан тууҗта. Хөөннь ямр нег эв-арһар дурсхлт бичгт темдглн 
үлдәснь бас темдгтә. Җилмүд давад, цаг сольгдад, цаг-үйин некврәр 
чееҗд хадһлгдҗ ирсн амн үгин зөөриг бичгт буулһх, аудиоаппаратд 
бичүлҗ авх эв-арһ учрсмн. Өдгә цагт домгиг шин эв-арһар медүлҗ, 
кино болһад һарһна, артистнр тәәз деер наад болһҗ үзүлнә, дуунд

орулад дуулна. Оңдан келн-улсин келнд чигн орчулгдад, делкэн олн 
келн-улсин оньгт тусхагдҗахинь бас темдглҗ болна.

Өөрд улсин үзг-бичгин тууҗин талас авч үзхлә, 1648-гч җилд 
ач иктә Зая-пандит «тод үзгин» цаһан толһа үүдснәс авн өөрд 
улс эврә үндсни бичгтә болсн деерән, амн үгин үүдәврән эврә 
бичгәрн темдглх болмҗта болсмн. Д. Банзаров 1846-гч җилд бичсн 
«Моңһлчудын ‘хар шүтлг’ болн бө мөргүл» гидг шинҗллтдән бө 
мөргүлин һарл-үүдлин тускар бичсмн. Эннь хамгин эрт цага домг 
зүүлиг моңһлч номтнрин дотрас түрүн болҗ шинҗлсн күүнә тоод 
энүг орулв [Дулам 1999: 17].

Тууҗин халхас үзхлә, олн зун җилин туршарт өөрднр Китд, Төвд 
болн Әрәсән орн-нутгла сойлын талар хәрлцәтә бәәсмн. Тер төләд 
орн-нутгин өвәрц шинҗ, бурхн шаҗна шинҗ хадһлгдсмн, өөрднрин 
сойл өөдән делгрсмн гиҗ келҗ болна. 1757-гч җилд Зүнһар орн-нутг 
хольврсна хөөн өөрдин амн үгин үүдәврмүдин улмҗллыг Иҗлд 
бәәршсн хальмгуд хадһлад, цааранднь делгрүлсн билә. Тууҗин ик 
йовдл учрад, урднь ни-негн бәәсн өөрд улс 1771-гч җилд тарв. Нег 
келн-улс хойр орн-нутгт салҗ бәәршәд, цааранднь келхлә, цацсн 
шаһа кевтә, кесг нутгудар тарҗ бүүрләд, теднә хоорндк залһлдан 
кесг зун җилдән геедрсмн. Өдгә цагин эн хойрин (Хальмгин болн 
Шинҗәнә) амн үгин үүдәврмүдиг үзсн зәрм шинҗләчнр әдл биш 
гиҗ медхнь маһд. Цаг-үйин төрин учр-шилтәнәс көлтә өөрднр олн 
һазрар бүүрләд, нег-негнәсн хол салҗ бәәршсн учрас орн-нутгарн, 
тууҗарн, сойларн, бәәдл-җирһләрн, заң-заңшаларн, үзл-седкләрн 
йилһәтә болснь келлһн угаһар медгдҗәнә. Болв ирлцүләд, чинр 
күртлнь нәрн шинҗлхлә, кедү удан цаг давсн бийнь, ода чигн өөрхн 
бәәхнь илркәһәр бас медгднә. Тер төләд Хальмгин болн Шинҗәнә 
амн үгин үүдәврмүдиг ирлцүләд шинҗлхд, олн зүүлин өөдән 
чинрнҗ илрхнь батта.

Келхд, Октябрьск хүвсхлин өмн Хальмгт амн үгин үүдәврин 
туск тууҗиг әмтн кергтән авдг уга бәәсмн. Бичг меддг күн ховр 
болад, амн үгин үүдәвр бичгт буулһгдх болмҗ цөн бәәсмн гиҗ, келҗ 
болна. 1911-гч җилд Хальмгт бичг меддг улс 2,3 % тогтаҗасмн, тернь 
боомтг болҗ бәәсмн. Тер бийнь амн үгин үүдәврмүдиг хальмгуд зуг 
амар келәд, делгрүлҗ бәәсн болҗана.



Әрәсән номт Иван Лепехин гидг күн 1768-1769-гч җилд Хальмгт 
13 амн үгин үүдәвр бичҗ авад, барлҗ һарһсмн. Эннь түрүн болҗ 
барас һарсн хальмг амн үгин үүдәврмүд болҗ тоолгдна. 1917-гч 
җилин хөөн Хальмгт промышленность, эдл-аху болн сойл делгрлт 
авсмн. Амн үгд шиңгрсн олн-әмтнә керг-үүлин ончта гисн төрнь 
чигн бичгт буулһгдх көдлмш эн үйд йосн эклцән авла гиҗ, номтнр 
келҗәнә. Хальмгт амн үгин үүдәврмүдиг бичгт буулһх арһ эн үйд 
делгрлт авсар тоолхла, Шинҗәнә өөрднрин дунд түүнәс орашң 
делгрлтдән орсн болҗ һарчана.

Шинҗәнд «Җаңһрас» эк татад, домг, домг-үлгүрмүд Хөвгсәәр, 
Дөрвлҗн, Хар-Усн, Толь, Ил, Алта, Җимс, Байн Һол, Бортал мет 
нутгудар сүүрлҗ бәәсн өөрднр дунд келгдҗ бәәсмн. Зуг терүг 
цуглулад, бичгт буулһх көдлмш Хальмгт болхас ора эклсмн. 
Үлгүрнь, «Җаңһрин» шинҗллтин көдлмш Германь болн Әрәсәд 19- 
гч зун җилин эклцәр эклсн болхла, Китдт 1949-гч җиләс өмн хая 
нег ваң-нойн, ламнр бичгтә кү олад, «Җаңһриг» тод бичгәр бичүләд, 
судр болһсмн. Энүг эс тоолхла, 1970-гч жилмүдт эклсмн гиҗ келҗ 
болхмн. Эн цагла «Җаңһрас» нань чигн олн зүүлин амн үгин 
үүдәврмүдиг олн-әмтнәс темдглҗ авлһна болн барллһна көдлмш 
эклцән авсмн.

Амн үүдәвр күмн-әтнд ямр туста болна гихлә, иигҗ келҗ болна: 
амн үгин үүдәвр күүнә җирһләс иштә болсна учрар, бәәдл-җирһлиг 
медүлнә, күүнд уха-сергмҗ орулҗ сурһна, һо-сәәхнә күртәмҗд 
күргнә, цеңгл-җирһл өгнә гиҗ, келх кергтә.

Дүңцүлн шинҗлх күсл. Шинҗәнә өөрднрин болн хальмгудын 
домг, домг-үлгүр болн амн үгин тууҗиг дүңцүлн шинҗлх күслин 
тускар келхлә, хойр орн-нутгт бәәсн өөрд, хальмг улсин домг- 
үлгүрнь бәәсн-бәәсн һазриннь өвәрцд яһҗ күртснь -  нег төр. Әдл 
шинҗ бәәхнь -  һол төр гиҗ, келх кергтә. Үй-үйдән дамҗад, домг, 
домг-үлгүр болн амн үгин тууҗ яһҗ ульрн хүврсиг, амн үгин 
үүдәврнь заң-заңшалта нигт залһлдата гидгиг дүңцүлн шинҗләд 
медхнь һол күсл болсмн.

Г. Намҗл эврәннь «Моңһл домгин хәрцүлсн судлл» гидг дегтртән 
китдин номт Лю Шоу Хуа ( ^ ^ ^ )  бичсн «Хәрцүлсн үлгүр зү» гидг 
номас иим үгмүд орулсмн: «Хәрцүлсн үлгүр зүүһин зөрлһинь онлын 
талас келхлә, иҗл болн оңдан зүүлиг үүдәсн түүк болн сойлын уг

экиг хәәҗәх йовдл болна. Нег-негнәсн йилһгдх өвәрц сойлын үнтә 
зөөриг олҗ авх йовдл болна» [Намҗл 2001: 29]. Энүг үндс болһхла, 
өөрд, хальмг домгиг моңһлын домгла дүңцүлн шинҗлх болмҗ -  бас 
чигн шинҗллтин чинртә төр. Бурхн шаҗнла залһлдата домгудыг авч 
үзхлә, төвдин домгла дүңцүлн шинҗлх йовдл чигн учрна. Нег домгиг 
хойр күн келсн болхла, эн хойрин келсн домгиг хоорнднь дүңцүлн 
шинҗлх зөвтәвидн. Эн мет дүңцүлн шинҗлх кемҗән ик өргн болна. 
Зуг эн көдлмшт Шинҗәнә өөрднрин болн Әрәсән хальмгудын домг, 
домг-үлгүр болн амн үгин тууҗиг дүңцүлн шинҗлх күсл тәвгдсмн.

Дүңцүлн шинҗлх болмҗ . Шинҗәнә өөрднрин болн Әрәсәд 
бәәсн хальмгудын тууҗ нег уңгта. 1771-гч җиләс авн хойр орн-нутгт 
салу бүүрлсн учрар, кесг цагт эднә сойлын залһлдан тасрв. Тер учрар 
эднә тууҗд болн амн үгин үүдәврмүдт бәәсн-бәәсн һазриннь эргндк 
бәәдлин өвәрц ордг болвчн, цуг тоот йилһрнә гиҗ, келҗ болшго. 
Залһлдан тасрад, кедү удан болсн бийнь, бас чигн әдл домг болн 
домг-үлгүр келгдҗ ирснд «Нарн, сар яһад киртдг болсмб?», «Цаһана 
үүдлин туск домг», «Һалдман үлгүр», «Йовһн Мергнә үлгүр» герч 
болҗ чадна. Эннь шинҗәнә өөрднрин болн хальмгудын домг болн 
домг-үлгүрин әдл чинринь болн үндсн йилһвринь дүңцүлн шинҗлх 
болмҗ өгнә.

Дүңцүлн шинҗлх күрә-кемҗән. Моңһл туурһтна домгуд 
нурһлҗ һурвн әңгәс бүрлдсн бәәдг. Негнь -  экнәсн моңһл туурһтн 
дунд үүдәд делгрсн йозур домгуд. Дарукнь -  Моңһл орн-нутгт бәәх 
цуг олн-улсин домгуд. Бас негнь -  бурхн шаҗар дамҗн орҗ ирсн 
энткгин болн төвдин домгуд. Эн һурвн зүүләс ирлтә домгуд удандан 
нег-негндән уусч шиңгрәд, зәрмснь моңһл туурһтна үүдәвр болсн 
үзгдл һарна. Китдин Шинҗәнә өөрднр болн Әрәсән хальмгуд орн- 
нутгуднь меҗә сундлҗ бәәдг болвчн, нег тууҗта нег келн-улс болсар, 
эднә домг, домг-үлгүр, амн үгин тууҗ дүңцүлсн шинҗллһнә күрә- 
кемҗән болсмн. Өөрднрин амн үгин шинҗллтин көдлмш болхла 
моңһл туурһтна амн үгин шинҗллтин нег салтр мөн. Тер төләд 
негл щинҗәнә өөрднрин болн хальмгудын амн үгәр кемҗәлгдхш. 
Өөрднрин амн үгин үүдәврмүд ик өргн.

Цуг өөрднрин сойлын тархлтд Шинҗәнә өөрднрин, Көк-Нуурин 
хошуднрин, Өвр Моңһлын Алшан торһудмудын, Барун Моңһлын 
өөрднрин, Әрәсән хальмгудын амн үгин үүдәврмүд багтна, гиҗ келх



зөвтәвидн. Зуг седвин кемҗән, цагин кемҗән, материалын кемҗән 
мет учр-шилтгәс көлтә нег агчмд цугтаһинь дүңцүлн шинҗлхд берк. 
Эн хаҗуһаснь авад хәләхлә, йосндан өөрдин заң-үүллә залһлдата 
амн үгин үүдәвриг шинҗлхнь деер заагдсн хойр орн-нутгт биш, 
хәрнь тууҗин ут-удан цаг-үйин йовцд сойлын үүдлтиг, делгрлтин 
мөриг тодрхалҗ, цаг-үй, орн-зә, ниитин шилтән бүрлдлһнә учр- 
йовдлыг нәрн тодрхалхнь иргчин төсв болҗана.

Домг, домг-үлгүр болн амн үгин тууҗиг төрл-зүүләрнь авад 
хәләхлә, аһурсна туск домг-үлгүрмүд (мифы о животных), күүнә 
туск домгуд (антропологические мифы), нутг-усн болн һазрин 
нернэ туск домгуд болн домг-үлгүрмүд (топонимические легенды 
и мифы), байр-нээрин туск домгуд (легенды о праздниках), дууна 
үүдлтин тускар келгдсн домгуд болн амн үгин тууҗс (легенды и 
предания о происхождении песен), тууҗлгч чинртэ амн үгин тууҗс 
(исторические предания) болн нань чигн олн зүүл бәәдг. Болв цуг эн 
тоотыг эн саамд багтаһад шинҗлх болмҗ эс тогтсн учрас, әңглн авч, 
шинҗллт кесән энд тодрхалҗ бәәнәв.

Седв шинҗлсн зәрм тууҗин бәәдл
«Күн әмдрдг һазрт домг лавта бәәнә» гиҗ Карен Армстронг 

келсн болдг. Тернь орта үг гиҗ сангдна. Домг болхла күмн-әмтнә 
хамгин аңхна түүклсн (прозаическ) кев-шинҗ гиҗ келгднә. Домг 
яһҗ үүдсмб гихлә, домгиг үүдәсн йиртмҗин үзгдл, йиртмҗин болн 
күүнә хоорндк залһлдан, әмтн бийән таньҗ тәәлврлхд болн үг келән 
диг-дарата болһхд туста болв. Тернь өдгә цагт болхла эрт цагин туск 
зәңгиг өгхд нег зүүлин систем болҗ, балр эртнә овг-төрлин хамцана 
(родоплеменное общество) җирһл, санан-седклин төсв-бәәдлиг 
зәңгләд, терүг медхд чинртә керг болдг. Тиигхлә эрт цагас авн моңһл 
туурһтн эврә келн-улсин өвәрц заң-үүлтә, шаҗна сүзгтә, байн сәәхн 
амн үгин сойлын зөөртә бәәсмн. Тедн заагт өөрд улсин амн үгин 
зөөр цуг моңһлын амн үгин зөөрин нег әңгнь болсн деерән, бас эврә 
өөрдин өвәрц шинҗәрн йилһрн, ут-удан цагин эргцд делгрҗ ирсн 
болдг. Тиим өвәрц шинҗтә үүдәврмүд болхла йөрәлмүд, магталмуд, 
дуд, үлгүрмүд, келнә ээдрә һарһдг үгмүд, харалмуд, йиртмҗин 
һурвнтс, домгуд, домг-үлгүрмүд, сидтә туульмуд, баатрлг дуулвр, 
амн үгин тууҗс болн нань чигн амн үгин үүдәврмүд болна. Цуг эн 
өвәрц шинҗ тодрха шиңгрәсн мана сойлын зөөр болдг.

«Моңһл урн зокъялын түүк» гидг дегтрт иигҗ бичәтә бәәнә: «Эрт 
цагин моңһлын олн овг-әәмгин дунд сидтә үлгүр, домг, йосллын 
дуулл, йөрәл магтал болн һәәхмәр сәәхн баатрин туульс бээдг. Эн 
мет ардын амн урн үүдәврмүд йир олн зокъягдн тарҗ, ниит олнд 
оюн санана дееҗ болҗ, күндлгдн делгрҗ бәәснь келлһн уга. Тиим 
учрас моңһл туурһтн улсиг дууч, шүлгч гисн ирү сәәхн цол олһснь 
хоосн биш юмн» [Моңһл урн зокъялын түүк 1984: 10]. Эн үгмүдәс 
үзхнь, моңһл туурһтныг болн теднә эрт цагин сойлын залһлдаг кедү 
дүңгә өндр зергәр үнлҗәснь медгднә.

Өөрд улсин заң-үүл шиңгәсн олн-әмтнә амн үгин үүдәврмүд өөрд 
олн-әмтнә җирһл-бәәдл, санан-седкл, авъяс, бәрц болн йиртмҗин 
туск олн үзгдлд тәәлвр кеҗ, күн яһҗ йиртмҗиг таньдг болсиг үзүлдг 
бәәсмн. Эн таларн өөрднрин амн үгин үүдәврмүд цуг моңһлын амн 
үгин үүдәврлә ирлцәтә болчкад, нигт залһлдата гидгнь зүткән уга 
гиҗ үзҗ болна. Цагин ульрл дахад, амн үгин үүдәвр «аав -  көвүн
-  ач -  җич ...» гиһәд, үй залһн келгдҗ, чикнд соңсгдҗ, чееҗд үлдҗ 
делгрҗ ирсн ут-удан тууҗта болдг. Урн зокъялын онлын талас 
хәләхлә, урн санан келнә билг хойр амн үгин үүдәврмүдт зергдән 
бәәдг учрта. Тууҗин кесг цаг-үй давулад ирсн амн үгин үүдәврмүдин 
урн санан болхла келнә билгәр сәәхрәд, кев-янзнь батрад бәәсмн. 
Сойлдан дурта, келнә билг-эрдмтә улсин ач-тусар амн үүдәврмүдт 
урн санан, байн аһулһ, келнә чимг немгдсәр, соньн сюжеттә болад, 
түүнә мотивиг шинҗлхд олзта болв. Тиим учрар олн-әмтнә амн 
үгин үүдәвр төрл-зүүләрн олн, аһулһарн гүн, урн седкмҗәрн өргн, 
заң-үүлин залһлда хадһлсн үүдәвр гисн үнллттә болсмн. Тиигхлә 
цуг моңһлын амн үгин үүдәврин үндсн шинҗлә өөрднрин амн үгин 
үүдәвр нег әдл, төрл-зүүләрн бас олн, аһулһарн байн, заң-үүлин 
залһлда хадһлсн үүдәвр гисн үнллт олҗ болна гиҗ үзх кергтә юмн.

Энүнлә залһлдулн Китдин Шинҗәнд болн Әрәсән Хальмг 
Таңһчд бәәсн өөрднрин амн үгин үүдәлтин делгрлтин тууҗас үзхлә, 
тедн уг негтә, нег тууҗта, гиҗ келгддг болвчн, 1771-гч җилд хойр 
салҗ, холдснас иштә, амн үгин үүдәврмүднь өмн-өмнән өвәрцтә 
болҗ, йилһрлттә болсмн.

Өдгә цагин шинҗәнә өөрднрин урн зокъялын болн Иҗл-Зәәһин 
хальмгудын (иигҗ Хальмг Таңһчд бәәх хальмгудыг шинҗәнәхн 
нерлнә) урн зокъялын тууҗ аңхн үйд нег экн эклцтә бәәснь күн

болһнд тодрха. Тер нег экн гиснь домг-үлгүр болҗана. Өөрд улсин 
күсл, эрмшл, санан-седкл, заң-заңшал багтасн байн аһулһта амн 
үгин зөөр дундас туульмуд, олн-әмтнә дуд, үлгүрмүд, домгуд, 
йөрәлмүд, магталмуд болн нань чигн соньн үүдәврмүд Шинҗәнд 
болн Хальмгт делгрт авв. Эрт цагин олна үзл-седкл, заң-заңшал, 
шаҗна сүзг-бишрл, авъяс-бәрц дамҗад, амн үгәр нәәрүлсн дуунд, 
туульд, йөрәлд, магталд, үлгүрмүдт, келнә ээдрә һарһдг үгмүдт, 
йиртмҗин һурвнтст болн нань чигн амн үгин төрл-зүүлд җирһлин 
бәәдл, санан-седкл, үзл-уха, заң-авъяс болн эргндк йиртмҗиг үзх арһ 
хадһлгдсн бәәнә. Эн кевәрн шинҗәнә өөрднрин болн хальмгудын 
амн үгин үүдәврмүд әдл болдгнь маһд уга.

Шинҗәнә өөрднрин болн хальмгудын амн үгин үүдәврмүд теднә 
төрҗ өссн нутг-уснлань, оюн-уханлань, билгләнь салһҗ болшго 
залһалдата бәәнә. Учрнь -  хойр орн-нутгт бәәсн нег келн-улсин амн 
үгин үүдәлтд иш негтә домгуд олн бәәдг юмн. Зуг цаг-үйин эрглтиг, 
хүврлтиг дахад, зәрм әдл биш орн-нутгин өвәрц шинҗ бас цөн биш 
болснь шин цага бичгин урн үүдәврмүд үзүлҗәнә. Хәрнь амн үгин 
үүдәлтин өвәрц хойр орн-нутгт бәәсн нег келн-улсин домгуд, домг- 
үлгүрмүд болн амн үгин тууҗсин делгрт, кев-янз, утх-санан мет 
зүүләс тодлгдна.

Шинҗәнә өөрднрин болн хальмгудын амн үгин үүдәвриг нег 
экнәс салад урсч һарсн хойр һолын усн гиҗ үзхлә, эн бәәрин йилһәтә 
гиҗ, зүүрлҗ болна. Нег экнәс салсн һолын негнь 1917-гч җилин 
хүвсхлтин өмнк үйд келгдҗәсн амн үгин үүдәврмүд болх йоста юмн. 
Эн цагт (1648-гч жил) Зая-пандит гидг нертә номт, орчулач, шүлгч 
күн тод бичг үүдәсн болдг. Тегәд өөрд улс эврә үзг-бичгтә болсмн. 
Тер цагас авн 1925-гч җил күртл Хальмг Таңһчд тод бичг делгү 
олзлгдҗ бәәв. Тегәд эн цагт бичгт буулһгдсн амн үгин үүдәврмүд 
тод бичгәр бичгдсмн. Түүнә хөөн хальмг улс кириллицәр бичдг болв. 
Хальмгуд кирилл бичг олзлдг болсна хөөн, амн үгин үүдәврмүдән 
болн бичгин урн үүдәврмүдән кирилл бичгәр барлдг болсмн.

Домг-үлгүрин үүдлт. Хамгин аңхн цагт йиртмҗин олн үзгдлин 
нуувчиг таньҗ медх болмҗ уга бәәсәр, йиртмҗин бәәдлиг болн 
ниитин зү-йосиг күн шинҗлх ухана арһар медҗ чадлго бәәсмн. 
Тегәд амн үгин сидәр йиртмҗиг тәәлврлх гисн санан домг- 
үлгүрмүдин үүдлт болсн бәәҗ. Домг үүдәгдснә хөөн, үгин күчн күүг

сидт иткүләд, йиртмҗин олн үзгдлд әм орулҗ дүрслдг кев-янзнь 
цагин йовудт домгин өвәрц болсмн. Иим учрас моңһл туурһтна амн 
зокъялд кев-янзарн болн аһулһарн өвәрцтә домгуд, домг-үлгүрмүд 
гидг төрл-зүүл бәәдгнь эн шинҗллтд хәләгдв. Үлгүрнь, моңһл 
туурһтна хамгин аңхн экн йозурин тускар «Моңһлын нууц товчанд» 
темдглгдсн «Өвк деедсин ирлт» гидг домгт иигҗ келгдҗәнә: «Чиңгс 
хаана деедс болхла теңгрин заяһар төрсн Бөрт Чон болн түүнә 
гергн Хо Марл теңгс-нууриг һатлад, Онон һолын экн Бурхн Халднд 
Батцаһан көвүнь төрсн гинә». Эннь домг болхас биш, үнн тиим гисн 
бәрмт уга. Сәкүсн сүлд шүтән болгч аң-аһурсна нернд әм орулҗ 
дүрслсн үгин күчнә сид гих кергтә. Аңхн түрүнд иигҗ домг-үлгүр 
үүдәгдсн гиҗ, номтнр тоолҗана. Тиигхлә, ямаран цаг-үйд домг- 
үлгүр үүдәгдсмб гихлә, эннь балр эртнә овг-төрлин хамцана шат- 
үйд үүдәгдсн амн үгин үүдәврин ховр эрднь мөн гиҗ номтнр үзҗәнә. 
Түүнә үүдлтднь тер цагин бәәдл болн тер цагин күүнә үзл-санлтын 
шинҗ үзүлгднә. Эн таларн Шинҗәнә өөрднрин болн хальмгудын 
домг, домг-үлгүрнь цуг моңһлын домг, домг-үлгүрлә әдлхн эрт 
цагин шинҗ болн келн-улсин заңшалын шинҗ, өвәрциг хадһлдг 
болна. Энүнә тускар номт Т. Намҗл иигҗ келсмн: «Өөрд улс эврин 
удмшҗ заңшсн йослл үүл, сойл иргшлин кев йосиг аҗ төрхин мөрдл 
болн йос суртхуна кемҗүр мет олн зүүлд холвдг. Түүгән мөрдн дахх 
кев җурм болһҗ йовсн болхар тер олн зүүлин заң-үүлин һарл үүсл, 
бүрлдҗ тогтсн учр холвгдл болн юунас яһҗ үүсч делгрсн гидгиг амн 
зокъялын зокъян бүтәх арһар тәәлврлхиг зөрсн олн-олн домг үлгүр 
зокъясн бәәнә» [Намҗл 2004: 206].

Домг, домг-үлгүрт орсн бурхн шаҗна үлмә. Бурхн шаҗна 
төрлә залһлдата домг болхла, XIII-гч зун җиләс экләд бурхн шаҗн 
Моңһл орн-нутгт делгрәд, XVI-гч зун җил болхд, ниит олн дотр 
делгү тарсн мөн. Эн цаг-үйд шаҗн шүтлһлә нигт залһлдата домг 
үүдәгдх болв. Бурхн шаҗна домг-үлгүрмүд моңһлын, өөрднрин, 
эндкгин, төвдин бурхнд шүтдг болн бурхн шаҗна сойлын күртәмҗд 
күртсн оңдан улсин домгудла бас чигн залһлдата болсмн. Юань үйд 
моңһлын ламнр «Бурхна арвн хойр зокал» мет ном-судриг моңһл 
келнд орчулснь хамгин эрт цагин эндкгин домг-үлгүрмүд болн 
Шагҗмунин туск домгуд, домг-үлгүрмүд моңһл домгудт болн домг- 
үлгүрмүдт хальдмҗан үзүлҗ бәәв [Намҗл 2001: 4].



Шинҗәнә өөрднрин болн хальмгудын домг, домг-үлгүрин 
делгрлтиг авч үзхлә, һар бичгүдәр болн судрмудар дамҗн ирснь цөн 
тоота гиҗ келҗ болна. Хәрнь амар келгдҗ, чикәр соңсгдад ирснь 
олн болна. Кезәңк балр цагин шинҗ хадһлснь цөн. Үлгүрлсн тууль 
шинҗтә болснь болн мартгдснь олн болҗана. Тегәд эрт цагин биш, 
өөр үйин күүнә ухан-седкл домгт гүн шиңгсн бәәдг. Тууҗин ач- 
тусин халхас келхлә, домг-үлгүр болхла «түүг бүтәсн балрлг улсин 
йиртмҗин үзгдл, йиртмҗ болн күүнә залһлдан, күн эврә бийән 
таньҗ тәәлврлх, үг-кел, керг-үүлән дигтә болһхд ил үүрг күцәҗ 
бәәв» [Мандх 2006: 701].

Моңһл туурһтна амн үгин үүдәврмүд шинҗллтсин товч 
бәәдл

Цуг делкәд бәәсн моңһл туурһтна амн үгин үүдәврмүдиг моңһл 
келтнрин номтнр болн талдан орн-нутгудын моңһлч номтнр оньган 
өгч шинҗллтс кесәр бәәһә юмн. XIII-XIV-гч зун җилин персин 
тууҗч Рашид-ад-Динә үүдәврт Марко Поло, Плано Карпини, Гильом 
де Рубрук мет европин зуульчнрин хаалһин темдглтст бичгүдт кесг 
олн моңһл туурһтна амн үгин үүдәврмүд бичгдсн мөн.

Финляндин номт Г. Рамстедтин (1873-1956) «Ар моңһл улсин 
шүлглән» гисн үүдәвриг номт Х. Хален немш келнд орчулад, тәәлвр 
өгәд, хойр ботьта дегтр һарһсмн. Энүнд 58 домг-үлгүр орсмн.

Бельгин номт А. Мостер (1881-1971), Америкин номт Н. Поппе, 
Германя номтнр В. Хайссиг болн Д. Шрёдер йир олн көдлмш кесмн. 
Үлгүрнь, А. Мостер болхла 1905-1925-гч җилмүдт Өвр Моңһлын 
Ик Җо әәмгин Бор балһснд материал цуглулад, шинҗллтин көдлмш 
кехдән, 66 домг-үлгүр болн нань чигн төрл-зүүлин үүдәврмүд 
цуглулҗ авсмн. Терүгән франц келнд орчулад, 1947-гч җилд «Ордс 
амн зокъял» гидг дегтрт барлсмн.

Б. Я. Владимирцов, А. Мостер, Н. Н. Поппе, М. Н. Хангалов 
мет номтнрин нерн эрк биш дурдгдх зөвтә. Теднә кесн көдлмшәс 
улсин амн үгин үүдәврмүдин төрл-зүүл хоорндан нигт залһлдата 
болсн учринь медҗ болна. Домг-үлгүрмүд шинҗллһнд алдр дуулвр 
«Җаңһрин» туск шинҗллтс орна гидгиг үзҗ болна.

«Җаңһриг» түрүн болҗ темдглн бичгт буулһҗ, таньлдулсн 
күн -  Германь орн-нутгин зуульч В. Бергман. Тер «Кочевнические 
скитания среди калмыков в 1802-1803 гг.» гидг үүдәврән 1804-гч

җилд Рига балһснд немш келәр барлҗ. Тер көдлмшт хальмг заң- 
үүлиг болн амн үгин үүдәврмүдиг шинҗләд темдглснлә хамдан, 
«Җаңһрин» хойр бөлгиг орчулад, барлҗ һарһсмн.

Келхд, давсн хойр зун җилин туршарт моңһл туурһтна амн үгин 
үүдәвр шинҗлсн улсин тонь цөн биш. Б. Я. Владимирцов өөрднрин 
амн үгин үүдәврмүдиг темдглн цуглулад, дигллһнә көдлмш 
кесн болхла, Г. Н. Потанин, К. Ф. Голстунский, А. М. Позднеев, 
А. В. Бурдуков мет улс чигн чинртә үүдәврмүд темдглсн болдг. 
Амн үгин үүдәврмүд цуглулхдан, Г. Потанин 1876-1880-гч җилмүд 
хоорнд Моңһл нутгар зуульчлн йовад, олн материал цуглулад, йир 
ик ач-туста көдлмш кесмн. «Очерки Северо-Западной Монголии» 
(Барун хөөт Моңһлын темдгллт) гисн нертә дөрвн һарцас тогтсн 
Г. Потанинә көдлмшиг үзҗ болна. Хойрдгч болн дөрвдгч ботьмудт 
өөрднрин заң-заңшалла болн амн үгин үүдәврмүдлә залһлдата 
зүүлин тускар келгдҗәнә. 187 домг болн тууль орс келнд товчлн 
орчулснь ик чинртә төр [Дамринҗав 2006: 4].

А. М. Позднеев болхла 1980-гч җилмүдәс авн тод бичгәр 
өөрднрин тууҗ, «Җаңһр» (Позднеев А. М. «“Джангар” : Героическая 
поэма калмыков, с приложением вновь отысканной и впервые 
издаваемой третьей главы, в оригинальном калмыцком тексте». 
СПб., 1911) болн амн үгин үүдәврмүд (Позднеев А. М. «Калмыцкие 
народные сказки, собранные в калмыцких степях Астраханской 
губернии. СПб., 1892) цуглулҗ барлад, ик гидг тэвцэн орулсмн. 
А. М. Позднеевин 1880-гч җилд барас һарсн «Образцы народной 
литературы монгольских племен» нертэ дегтрин «Народные песни 
монголов» («Моңһл улсин дун») гидг негдгч бөлгт халх, өөрд, бурят 
65 дууна үгмүднь худм болн тод бичгәр барлгдснь үнтә материал 
болв.

Шинҗәнд түрүн болҗ 1985-гч җилд «“Җаңһрин” эк материал» 
гидг тавн ботяс тогтсн дегтр барлгдсмн. Түүнлә дахлдад, тер 1985- 
гч җилд далн бөлг багтасн «Җаңһрин» һурвн боть барас һарсмн. 
1986-гч җилд «Җаңһрин тускар келхнь» гидг хойр ботьта дегтр 
һарв. Моңһл туурһтн гисн ик өрк-бүлд халх, бурят, өөрд улс орна. 
Теднэ амн үгин үүдәврмүд хоорндан нигт залһлдата.

Әрәсәд амн үгин үүдәврмүдин шинҗллтсин товч бәәдл. 
Әрәсәд хамгин түрүн болҗ хальмг фольклорт оньган өгсн күн -  Иван

•  23 •



Лепехин. 1768-1769-гч җилмүдт эн күн хальмг теегэр йовад, 13 
тууль бичҗ авад, барт белдәд һарһсмн. Эн күүнәс нань бас чигн кесг 
номтнр оньган өгчәсмн: В. Бергман, К. Ф. Голстунский, Г. Гомбоев, 
Б. Юльг, А. М. Позднеев, Н. Бадмаев, Г. Рамстедт, С. Фарфоровский. 
Эднә кесн шинҗллтс өдгә цагин амн үгин үүдәврин шинҗллтд толь 
болхнь лавта.

1929, 1933, 1936-гч җилмүдт хальмг кел болн фольклор шинҗлх 
һурвн ик экспедиц бүрдәгдсмн. Тер экспедицсин йовудт улсин кесг 
дуд, туульмуд, үлгүрмүд болн амн үгин тууҗс цуглулгдснь бас 
ончта йовдл.

1936-гч җилд баһ наста номт И. И. Кравченко «Хальмг туульс» 
гидг дегтр орс келәр һарһсмн. 1940-гч җилд барас һарсн «Народное 
творчество Калмыкии» (Хальмг олн-эмтнэ билг) гидг дегтриннь 
«Фольклор калмыцкого народа» (Хальмг фольклор) гисн әңгднь 
туульмуд болн дуд барлсмн.

1959-гч җилд Б. Джимбинов орс келэр «Калмыцкие сказки» гидг 
дегтр бас һарһсмн. Деер келгдснәс үзхлә, Әрәсәд орс болн хальмг 
келэр амн үгин үүдәврмүд темдглгдәд шинҗлгдҗәснь медгднә.

Амн үг улсин билг болсар, үйәсн үй күртлән хадһлгдад, 
делгрүлгдәд, эдлгдҗ йовх алдр зөөр мөн. Хальмгин амн 
үгин үүдәврмүдиг түрүн авгтан В. Л. Котвич, Г. Н. Потанин, 
К. Ф. Голстунский, А. М. Позднеев, Б. Я. Владимирцов,
А. В. Бурдуков мет номтнр цуглулад, номин шинҗллтин көдлмшиг 
һардсн болҗана.

Орсин нертә зуульч, Төв Азиян судлач Г. Н. Потанина (1835­
1920) һардврт 1876-1877, 1879-1880-гч җилмүдт кесг номтнр 
Моңһлд зуульчлад, моңһл, бурят, тува улсин амн үгин үүдәврмүдлә 
болн заң-үүллә залһлдата сойлын эк материал цуглулсмн.

Эннь моңһл домг зү шинҗллтд үнтә һарин материал болсмн. 
Түүнә дарунь «Тангутско-тибетская окраина Китая и Центральная 
Монголия. 1884-1886 гг.» (СПб., 1893) (Китд, таңһд кизһар болн 
төв моңһл) гисн хойр ботьта үүдәвр эн күн барлсмн. Эн номд 
«Гесрин тууҗин» кесг бөлгин орчуллһн болн амн үгин үүдәврмүд 
орҗ. Энүнәс нань «Моңһл домг, амн үлгүрин зәрм җишә» гидг дегтр 
нәәрүләд барлсмн.

1850-гч җилмүдт амн үгин үүдәврин туст аһу ик көдлмш кесн 
күн А. М. Позднеев (1851-1920) болна. Тер эврән соңссн дуудыг 
бичҗ авад, дегтртэн орулсмн.

XX-гч зун җилин эклцд моңһл туурһтна амн үгин үүдәвриг 
залһад шинҗлсн номтнрин тускар келхлә, В. Л. Котвич (1872­
1944), А. Д. Руднев (1878-1958) болн теднә көдлмшиг залһад кесн 
Б. Я. Владимирцов (1884-1931), бурят номт Ц. Җ. Җамцарано 
(1880-1940) мет улсин нер зааҗ болна.

Б. Я. Владимирцов Моңһлд кесг саамд йовад, «Панчидандрин 
моңһл үлгүрин цомрлг» (Монгольский сборник рассказов из 
Pancatantra (Петербург, 1921), «Монголо-ойратский героический 
эпос» (Петербург; Москва, 1923), «Образцы монгольской народной 
словесности» (Ленинград, 1926) мет үүдәврмүдән барас һарһв. 
«Монголо-ойратский героический эпос» гидг дегтртэн өөрдин 
нертэ туульч Парчн (1855-1926) ахлсн туульчнрас темдглҗ авсн 
«Бум Эрднь», «Дань күрл», «Киигин киитн көк төмр зев», «Эргл 
мергн», «Эргл-төргл», «Шар будн» мет зурһан туулиг орс келнд 
орчулад, оршлтаһинь барлҗ. 1926-гч җилд бичсн «Образцы
монгольской народной словесности» гисн дегтртнь өөрдин байд, 
дөрвд, захчн, миңһд, торһуд, уряңхан дуд, домгуд, үлгүрмүд орв. 
Үлгүрнь, «Җаңһр», «Эргл-төргл», «Киигин киитн көк төмр зев», 
«Эрт төрсн эгл мергн» мет тавн тууль болн 117 дун, 22 домг-үлгүр, 
транслитерац кеһәд, барлҗ.

Нертә моңһлч номт Б. Я. Владимирцов моңһл туурһтна амн үгин 
үүдәврмүдин шинҗллһнд күчтә түлкц күчн өгсмн. Түүнә кесг олн 
ном шинҗллһнә үүдәврмүд ода күртл дөң болна.

В. Л. Котвич -  моңһл келнә болн туульмудын шинҗллһнд ик 
күч-чидлән өгсн күн. Эн күүнә дөңгәр 1910-гч җилд «Җаңһр» тод 
бичгәр Петербургт барлгдсмн. Бас болхла «Калмыцкие загадки и 
пословицы» гидг дегтр 1905-гч җилд эн һарһсмн.

Номт А. П. Беннигсен халх моңһлын дөч һару хуучн цагин 
домгудын болн туульмудыг орс келнд орчулад, «Легенды и сказки 
Центральной Азии» (1912) гиҗ нерәдәд, барас һарһсн бәәҗ.

Бурятьд амн үгин үүдәлт шинҗллтсин товч бәәдл. Бурят 
олн-әмтнә амн үгин үүдәврмүд цуглулҗ дигллһнд Ц. Җамцарано,
А. Д. Руднев, Г. Д. Санжеев, Б. Норбоев, Ш. Л. Базаров, С. П. Балдаев,

Н. С. Балданов, А. И. Уланов, Н. О. Шаракшинова, Д. С. Дугаров
мет номтнр ик тэвцэн орулсн болдг.

Нертэ номт Ц. Җамцарано (1881-1942) бурят болн моңһл амн 
үгин үүдәврин төрл-зүүлин эк материал цуглулҗ, 1913-гч җиләс 
1931-гч җил күртл «Моңһл угсатна ардын урн зокъялын дееҗс» 
гидг нертә тавн ботяс тогтсн дегтр һарһсн болдг. Терүндән долан 
домг-үлгүриг орс келәр, транслитерац кеһәд, барлҗ һарһсмн.

Нертә номт М. Н. Хангаловин тускар С. Дулам иигҗ келсмн: 
«Эн күн бурят амн үгин үүдәлтин төрл-зүүләс хуучн цага домгуд, бө 
мөргүлин амн үгин үүдәврмүд цуглулсмн. «Балаганский сборник- 
сказки, поверья и некоторые обряды северных бурят» (Томск, 1903) 
гидг хураңһудан болн нань чигн үүдәврмүдтән хуучн цага домгуд 
Байкал далан хөөт бийин бурятас цуглулҗ барлснь моңһл угсатна 
домгин мартгдсн зүүлиг сергәхд сән болмҗ олһсмн» [Дулам, 
Нандин-Билг 2009: 58].

С. П. Балдаевин «Бурят ардын амн зокъялын түүвр» (1960) гидг 
дегтрт домгар ахлсн йир олн төрл-зүүлин үүдәврмүд орсн бәәдг. 
Номт А. И. Уланов бас чигн бурят домгин үүдлтин, делгрлтин туст 
ик зүтксн күн болна.

Номт Н. О. Шаракшинова бурят олн-эмтэ амн үгин үүдәврин 
цуг төрлиг цуглулн шинҗлсн деерэн, хуучн цага домг-үлгүрмүдин 
тускар шинҗллт кеһәд, «Мифы бурят» гисн нертэ зокъял бичсн 
болдг [Шаракшинова 1980].

Бурхн шаҗна туск домг-зүүһин болн заң-үүлин домг-зүүһин 
хәрлцән нилчән күргхин тускар Н. Л. Жуковская нэрн шинҗллт 
кесмн [Жуковская 1988].

Тууҗлгч домгин болн нань чигн үүдәврмүдин тускар
В. Ш. Гонгоров бичсн «Бурят ардын түүк домгуд» (Улан-Удэ, 1990) 
гисн нертэ дегтр бас зааҗ болна.

Хальмгт амн үгин үүдәврмүд шинҗллтсин товч бәәдл. 
Хальмгин амн үгин зөөр йир байн. Октябрьск хүвсхлтин өмн хальмг 
олн-әмтнә урн үгд хальмг теегт ирсн номтнр оньган өгәд бичҗ авдг 
бәәҗ. Үлгүрнь, алдр дуулвр «Җаңһрла» түрүн болҗ таньлдулсн 
күн -  Германя зуульч В. Бергман. «Кочевнические скитания среди 
калмыков в 1802-1803 гг.» гидг зокъялдан эн хальмгин заң-үүл болн 
амн үгин үүдәврмүдиг кинҗ темдглснләһән хамдан, «Җаңһрин»

хойр бөлгиг орчулад һарһҗ. Орсин моңһлч номт А. М. Позднеевин 
1880-гч җилд барас һарсн «Образцы народной литературы 
монгольских племен» (Моңһл овгтна ардын утх зокъялын үлгүрмүд) 
гидг дегтрин «Народные песни монголов» (Моңһл улсин дуд) гидг 
негдгч һарцднь халх, өөрд, бурят 65 дууна үгмүднь худм болн тод 
бичгэр барлгдсна тускар келгдсн билэ. Г. Н. Потанин Моңһлд кесг 
дәкҗ йовад, моңһлын олн ястнас материал цуглулад барлсн «Очерки 
Северо-Западной Монголии» гидг дегтрин хойрдгч болн дөрвдгч 
һарцст моңһлын болн өөрднрин заң-заңшалла болн амн үүдәлтлә 
залһлдата зүүлмүд орв. Тер дотр Барун Моңһлын Ховд, Увс әәмгүдәр 
бәәсн торһуд, дөрвд, захчн улсин амн үгин үүдәврмүд зааҗ болна. 
Хальмгин амн үгин үүдәврмүдлә эннь бас нигт залһлдата.

1899-гч җилд Н. Б. Бадмаев белдсн «Калмыцкие сказки» гидг 
дегтр Әәдрхнд барлгдсинь темдглх кергтэ.

«Революцас урд хальмг улс делгүдән харңһу бәәсмн... 1911-гч 
җилд бичгтә улснь 2-3 % бәәҗ» гиҗ, Церен Леджинов болн Гаря 
Шалбуров «Хальмг фольклор» гидг бүрдәһәд һарһсн дегтриннь нүр 
үгд бичсмн [Хальмг фольклор 1941: 6]. 1917-гч җилин хөөн амн 
үгән сергәх көдлмш йовудта болв, кесг хальмгин номтнр олн-әмтнә 
амн үгин үүдәлт шинҗллһнә көдлмш кеҗ бәәсмн. Нердинь зааҗ 
келхлә, Б. Басангов, Ц. Леджинов, Г. Шалбуров, Б. Сангаджиева, 
Л. Сангаев, А. Бембеева, Н. Мусова, Б. Оконов, Е. Мучкинова, 
Ц. Корсункиев, А. Кичиков, Э. Овалов, Н. Биткеев, Н. Пюрвеева, 
Т. Басангова, Е. Хабунова, В. Сарангов, Д. Басаев болн нань чигн 
улс. Цуг эдн цуглулх, темдглх, шинҗлх ик көдлмш кесн болдг.

Сүл җилмүдт болхла, кесг идр, баһ наста номтнр йилһрн һарч, 
амн үгин үүдәврмүдиг шинҗлхд шунмһаһар орлцҗ көдлҗәцхәнә. 
Тедн заагт Б. Манджиева, Ц. Селеева, Б. Горяева, Д. Убушиева, 
И. Надбитова, Б. Борлыкова мет номтнр йовна. Эдн шинҗллһнә 
көдлмш кеһәд, бас баһ биш тәвцән орулҗана.

Хальмг нутгт амн үгин үүдәврмүд цуглулхин, диглҗ, бичгт 
буулһхин, шинҗллт кехин, барлхин керг-үүл 1940-гч җилмүдт 
делгрлт авв. Хальмгас Чехословакьд хорһдхар одсн цөн хальмгуд 
сурһуль-эрдмән делгрүлхәр «Хоңх» гидг нертә 5 дегтр 1925-1927 
җилмүдт Прага балһснд тод бичгәр һарһсмн. Эн дегтрт хальмгин 
заң-заңшалла, тууҗла залһлдата амн үгин үүдәврмүд болн нань чигн



төрл-зүүлин үүдәврмүд орсн болдг. Түүнә дарунь, 1941-гч җилд, 
Церен Леджинов болн Гаря Шалбуров белдсн «Хальмг фольклор» 
гидг дегтр Элстд барлгдв. Эн дегтрин негдгч әңгднь дуд, хойрдгчднь 
йөрәлмүд, һурвдгчднь ут туульмуд, дөрвдгчднь баатрлг дуулвр, 
тавдгчднь амн үгин үүрмг төрл-зүүлин үүдәврмүд орулгдсмн. Ут 
туульмудта хамдан домгуд орсн бәәнә.

1961-1974 җилмүдт «Хальмг туульс» гисн дөрвн боть хальмг 
келэр барлгдсн болдг. Б. Сангаджиева болн Л. Сангаев белдсн 
негдгч ботьнь 1961-гч җилд барас һарсмн. Энүнд 62 экн амн үгин 
үүдәвр орв. Хойрдгч ботьнь болхла Манҗин Санҗас бичҗ авсн ут 
туульмудас тогтсмн. Энүг А. Бембеева дигләд, 1968-гч җилд барас 
һарһсмн. Һурвдгч ботинь Н. Мусова, Б. Оконов болн Е. Мучкинова 
белдәд, 1972-гч җилд барас һарһсмн. Дөрвдгч ботинь Б. Оконов 
болн Е. Мучкинова белдәд, 1974-гч җилд барас һарһсмн. Эн ботин 
тууҗлгч үлгүр амн үг гисн әңгд 13 амн үгин тууҗ болн домг 
орҗ. «Хальмг туульсин» дөрвдгч ботинь нәәрүлҗ барт белдснь -  
П. Биткеев болн З. Улюмджиева.

1979-гч җилд барлгдсн «Хальмг туульс» гидг дегтрт 51 тууль 
орсмн [Хальмг туульс 1979].

Хальмг келнэс орс келнд орчулҗ барлсн «Калмыцкие народные 
сказки» гисн дегтрт 38 экн амн үгин үүдәвр орулгдсмн [Калмыцкие 
народные сказки 1961]. Дэкэд болхла, Хальмг ик сурһулин багш 
номт Е. Э. Хабунова бичсн «Һулмт» гисн дегтрт домгуд темдглгдсиг 
келх кергтэ [Хабунова 2005]. Хальмг келнэс орс келнд орчулҗ 
барлсн «Калмыцкие сказки» (Элиста 1962) гидг дегтр бээцин болн 
сидтэ туульмуд, домгуд һурвн бөлг тогтаҗ бәәнә.

1982-гч җилд хальмг келнэс орс келнд орчулҗ барлсн 
«Калмыцкие сказки» гисн дегтрт болхла 24 экн амн үгин үүдәвр 
орулгдсмн [Калмыцкие сказки 1982].

Б. Джимбиновин барт белдсн, хальмг келнэс орс келнд орчулгдсн 
«Калмыцкие сказки» гисн дегтрт болхла 45 экн амн үгин үүдәвр 
орулгдсмн [Калмыцкие сказки 1962].

2002-гч җилд барас һарсн «Сандаловый ларец. Калмыцкие 
народные сказки» гидг орс келэр Т. Г. Басангова белдсн дегтрт 63 
экн үүдәвр орулгдв [Басангова 2002: 239].

Б. Б. Манджиева болхла Боктан Шаня гидг наста күүнәс 82 экн 
үүдәвр бичҗ авад, «Алтн чееҗтә келмрч Боктан Шаня» гидг дегтр 
һарһв. Терүн дотр 12 домг болн амн үгин тууҗс йовна [Манджиева 
2010].

2008-гч җилд Б. Х. Борлыкован барт белдсн «Буутан Санҗин 
туульс» гидг дегтрт орс болн хальмг келэр өггдҗәх 33 экн үүдәвр 
заагт 5 домг болн амн үгин тууҗс йовна [Борлыкова 2008].

2005-гч җилд барас һарсн «Калмыцкие народные сказки» гисн 
дегтрт хальмг келнэс орс келнд орчулсн 50 экн үүдәвр орсмн. Энүг 
барт белдснь Б. П. Арбакова [Арбакова 2005].

Хальмгт олн меддг «Һалдма», «Мазн баатр», «Петр болн Аюка», 
«Эслвән Сән Ка», «Шеерң зәәсң», «Долан Бурхн», «Мазна көвүн 
Ямн» мет домгуд Очра Номтын «Мөңк дееҗ» гисн дегтрт хальмг 
келэр барлгдад, өөрдин түүкиг, сойлыг дүңцүлн шинҗлхд тусан 
күргҗ бәәнә [Бичеев 2006].

Д. Э. Басаев цуглулад, барт белдәд орс келәр һарһсн «Семь 
звезд. Калмыцкие легенды и предания» гисн дегтрт 200 домг, домг- 
үлгүр болн амн үгин тууҗс орсмн [Семь звезд 2004]. Дәкәд болхла, 
Б. П. Амбекова белдсн «Цецн булг» гидг дегтрт бас кесг амн үгин 
үүдәврмүд орсинь темдглх кергтэ [Амбекова 2006]. Деер заагдсар 
үзхлә, Хальмгт домгуд, домг-үлгүрмүд болн амн үгин тууҗс олн 
бәәнә. Терүг цуглулх, диглх, орчулх, шинҗлх, барлх, көдлмш ик 
делгрлтэн авчахинь заах кергтэ.

Моңһлд амн үгин үүдәврмүд шинҗллтсин товч бәәдл. 
Моңһлын эрт цагин амн үгин үүдәвр хамгин түрүн болҗ «Моңһлын 
нууц товча» гидг дегтрт болн XIII-гч зун җилин зәрм тууҗин 
сурвлҗ бичгт буулһгдсмн. Моңһлд амн үгин үүдәврмүдиг цуглулн 
барлх көдлмш 1920-гч җилмүдәс эк татсн гиҗ, келҗ болна. 1950- 
гч җилмүдт шинҗллтин көдлмш делгрлтән авв. Амн үгин үүдәлтин 
делгрлтд ик күчән орулсн улсин дунд Б. Ринчен, Ц. Дамдинсурэн, 
Б. Содном нурһлҗ йовсмн. 1948-гч җилд барлгдсн «Ардын амн 
зокъялын эмкдкл» гидг дегтриг Ц. Дамдинсурэн белдсмн.

1960-1970 җилмүдт П. Хорлоо, Г. Ринчен-Санбу, Ш. Гадамба, 
Д. Цэрэн-Содмон, Җ. Дашдорҗ, Ц. Өлзә-Худг, О. Җагд-Сурэн болн 
Җ. Цолоо мет улс нурһлҗ амн зокъялын халхар ик көдлмш кесмн. 
Ш. Гадамба болн Д. Цэрэн-Содмон белдсн «Моңһл ардын амн

зокъялын дееҗ бичг» гисн дегтр үлгүр болҗ чадна [Моңһл ардын... 
1967].

1980-гч җилмүдт заң-үүлин амн зокъялын халхар Г. Сампил- 
дэндэв шишлң үүлдҗ бәәсн болхла, домг-зүүһин шинҗллтиг
С. Дулам кеҗ йовсмн. Эдн мет номтнр олн җилдән чидлән нөөлго 
көдлснә ашт, амн үгин үүдәврин шинҗллһн сән чинртә кемҗәнд 
күрсмн. Сүл җилмүдт солңһсин номт Пак Бид Ок «Моңһл, Солңһсин 
домг хәрцүлхнь» (Улаанбаатар, 1997) гидг үүдәврән бичәд, олна 
оньг татсмн.

Нертэ номт Кату чигн ик чинртә көдлмш күцәснә тускар энд 
келх зөвтәвидн.

Моңһлын амн үгин үүдәлтд нерәдгдсн дегтрмүд авч үзхлә, иим 
болна: Ц. Дамдинсүрэн белдсн «Моңһл урн зокъялын дееҗ зун 
билг оршв» (1959), Ш. Гадамба, Г. Сампил-Дэндэв бичсн «Моңһл 
ардын амн зокъял» (1988), С. Дулам бичсн «Моңһл домг зүүһин 
дүр» (1989), Г. Сампилдэндэв белдсн «Моңһл ардын заң-үүлин 
амн зокъял» (1978), «Моңһл улсин домг» (1989), «Моңһл домгин 
чуулһн» (1999), «Моңһл домгин цомрлг» (2005), Д. Цэрэн-Содмон 
белдсн «Моңһл ардын домг үлгүр» (1989). Эн үүдәврмүд моңһл 
туурһтна домгин шинҗллтд сүүр болҗ бәәнә.

Моңһлын номт Чолуна Дала «Өөрд моңһлын түүк» (2006) гидг 
дегтртэн 1940-гч җилмүдәс экләд Барун Моңһлын дөрвд, байд, 
уряңха, захчн, торһуд, миңһд мет овг-әәмгүдәс цуглулсн олн төрлин 
амн үгин үүдәврмүдән барлснь өөрдин амн үгин шинҗллтд ик туста 
болв. Чолуна Далан «Өөрд моңһлын түүк» гидг дегтрт домгин туск 
эк материал олн бәәхәс, шидр җилмүдт домг шинҗллтд туста болхнь 
маһд.

Келхд, С. Дулам бичсн «Моңһл домг зүүһин дүр» гидг дегтр 
домг шинҗллтд ик чинртэ дегтр болна. Терүг Сөйге, Дүңняр хойр 
хуучн моңһл бичгт буулһад, Китдт барлсмн. Эн дегтр өдгә цагт цуг 
моңһл туурһтнд үлмәһән күргҗ олзлгдҗана. Аһулһднь моңһл домг- 
зүүһин шинҗллһ, эрт цагин домгин дүр үүдснә туск шинҗллтс, 
һазр-экин домг-үлгүр, теңгрин домг-үлгүр, нарн-сарин домг-үлгүр, 
одн-һарьгин домг-үлгүр, йиртмҗин үүдлтин домг-үлгүр, күүнә 
үүдлтин домг-үлгүр, дун, хуур көгҗмин домг-үлгүр, моңһл домг- 
зүүһин товч толь болн товч дүңнлт мет әңгс орна.

Китдт моңһл амн үгин үүдәлтин делгрлт болн шинҗллһнә 
товч бәәдл. Китдт моңһл амн үгин үүдәлт шинҗлх номтнр нурһлҗ 
Пекин, Өвр Моңһл, Шинҗән, Көк-Нур, Ганьсу, Хар-Мөрн болн 
нань чигн һазр нутгин амн үгин үүдәврмүдин шинҗллтс кедг болна.

Номт Мандх келсәр, «Китдт амн зокъялын делгрлтд 1950-
1960-гч җилмүд күртлк цаг-үй -  экллтин шат болна. 1970-1980-гч 
җилмүдин чилгчд күртлк цаг- үй болхла амн үүдәврмүдиг цуглулн 
сергәҗ, цааранднь батрулх шат болна» [Мандх 2003].

1950-гч җилмүдт Җ. Түмн, Бабу-Дорҗ, Б. Бүрнбек, 
Х. Дамбиҗалсн, Буйнбат, Мандх, Асрлт, Ринчн-Дорҗ, Җимба мет 
номтнр энүнд оньган тусхаҗ, көдлсмн. Залһад, Герлҗав, Цецн-Мөңк, 
Б. Дамринҗав, Сарнгерл, Д. Тая мет номтнр амн үгин үүдәврмүд 
шинҗллтсән экләд барлсмн. Үлгүрнь, «Моңһл ардын амн зокъялын 
төөм» гидг дегтрт моңһл ардын амн зокъялын төрл-зүүлин өвәрц 
шинҗ болн үүдлт, делгрлтиг дүңнҗ тодлгдсн бәәнә (Мандх 1981). 
«Моңһл ардын амн зокъялын тускар» гисн дегтрин аһулһнь домг- 
зүүһин шинҗллтә залһлдна (Баатр, Цецг 1985).

1990-гч җилмүд Китд орн-нутгт бәәсн моңһл келтнрин улсин амн 
үгин үүдәврмүдин шинҗллтсин йовцд хүврлтин цаг болсмн. Номтнр 
моңһл яста улс бәәсн орн-нутгудар йовад, шунмһа кевәр көдләд, 
көгшдәс бичҗ авсан барлад, соньн дегтрмүд һарһсмн. Үлгүрнь, Өвр 
Моңһлд һазр орнд амн үгин тускар барлгдсн дегтрмүдин тускар 
келхлә, Хос-Мөңкин белдсн «Өөрд моңһлын ардын амн үлгүрмүд» 
(1986), Нимән болн Мидән белдсн «Ардг күрң мөртә Алта тәәҗ» 
(1986), Ваң Чиңгин болн Һомбан китд келэр белдсн «Моңһл үндстә 
ардын амн үлгүр» (1988), Көк Буйна «Моңһлын заң-үүлин мөрдл» 
(1988) зааҗ болхмн. Сүүлднь заагдсн дегтрин «Сойл урлг» гисн 
әңгд домг-үлгүрин тускар ахрар бичгдсн бәәдг. Бадрңһу болн Һомбу 
номтнр тод үзгәс буулһсн «Өөрд моңһл домгуд» Пекинд 1987- 
гч җилд барас һарсмн. Бас чигн Б. Пунцг-Дорҗин белдсн «Алтан 
уряңхан амн зокъялын цомрлг» (1990), Д. Лахман белдсн «Миңһд 
ардын заң-үүлин амн зокъял» (1991), Мандхин нәәрүлсн «Ардын амн 
зокъялын онл» (1992), Дамбипелҗд белдсн «Өөрд моңһлын эртнә 
урн зокъялын товча» (1999), Алтн-Одна белдсн «Эзнә торһудын йос 
заңшалын үүлдвр» (2004), С. Дуламин «Моңһл домг зүүһин дүр» 
(1999), Я. Цүлтэмин «Тәәҗнр хошуна ардын амн зокъял» (2004) 
темдглҗ болхмн.



Г. Намҗл бичсн «Моңһл домгин хәрцүлсн судлл» гидг дегтрин 
утх болн шинҗ йир гүн [Намҗл 2001]. Энүнд йиртмҗ үүдлһнә туск 
домг-үлгүрмүдин дүңцүллһн, күн үүдлһнә туск домг-үлгүрмүдин 
дүңцүллһн, деедсин туск домгудын, нарн, сар, одн һарьгин туск домг- 
үлгүрмүдин дүңцүллһн, аһурсн, урһмлын туск домг-үлгүрмүдин 
дүңцүллһн мет олн шинҗллтс кегдҗәнә.

Күрлшан бичсн «Моңһл домгин сойл судлл» гисн дегтр 
шинҗллһнә өвәрцәрн йилһрнә [Күрлша 2004]. Терүгинь «Сойл, 
сойлын баатрин домгин судлл», «Уг-һарл, тууҗин домг-үлгүрин 
шинҗллһн», «Бө мөргүлин оңһд шүтәнә домг-үлгүрин шинҗллһн» 
гисн кесг әңгүдин нерәдлһнь чигн медүлнә.

Деед Моңһлын амн үгин үүдәврмүд шинҗллтсин товч бәәдләс 
үзхлә, бас өөрднрин сойл, тууҗла залһлдата.

Деед Моңһлын өөрндр Көк Нуурин эргнд төвдлә хам-хоша 
бәәрлнә. Энд нурһлҗ хошуд яста улс бәәдг болхас, теднә амн үгин 
үүдәврмүд болн заң-заңшал, хам-хоша бәәсн төвднрин амн үгин 
үүдәврмүдәс болн заң-заңшалас зәрм тоотыг авсн болдг. Тер төләд 
бурхн шаҗнла залһлдата домгуд, домг-үлгүрмүд Деед Моңһлын 
өөрднр дунд йир олн.

«Йиртмҗин дөрвн ик күчтиг шүтдгин учр», «Ова тәкдг учр», 
«Буг чөткриг дардг Цаһан Шүкрт номин тускар», «Сүм-киидин 
деевриг алтар өңглдгин учр», «Гүмбүн киидин ик хутгт Аҗа гегәнә 
туск хойр домг», «Көк Нуурин үүдл болн Көк Нур муҗин ирлт», 
«Нарн, Сарин Көтлин домг» мет домгуд бурхн шаҗна керг-үүл амн 
үгин үүдәврмүдт шиңгрн орсар, Көк-Нур нутгин өвәрцтә домг- 
үлгүрмүд болҗ йилһрнә.

Деед Моңһлын амн үгин шинҗллһнд ик тәвцән орулсн күн -  
номт Сарн-Герл. Сарн-Герл багш «Деед Моңһл ламнрин хувцс 
заслын сойл» (2004), «Моңһл үндстнә заңшал сойлын үндс» (2011) 
болн «Деед Моңһлын заң-ааль» (1992) гидг бичсн дегтрмүдтән 
шаҗна сойлын болн моңһл улсин сойлын залһлдаг нәрнәр үзүлҗ 
чадсмн. Сүл җилмүдт К. Церңбал бичсн «Деед Моңһл судлл» (2004), 
Халюн болн Оюн-Цецг бичсн «Деед Моңһлын һазрин нерин домг» 
(2001) амн үгин шинҗллһс номтнрин оньг авлсн седвтә дегтрмүд 
болв. Бас заахла, К. Церңбал болн хошуд Цеңгл бичсн «Көк Нуурин 
чуулһана цааҗин бичг» (2009), Раш болн Товчн бичсн «Субеһин

моңһлчудын амн үлгүр» (1984) гисн шинҗллтс зааҗ болна. Эднь 
орн-нутгин өвәрц хадһлсн үүдәврмүд болсмн.

Деед Моңһлын номт Д. Бату белдсн «Агваң-Чойдар ярсн 
моңһл, төвд бурхн шаҗна амн түүк» гидг дегтр 2011-гч җилд барас 
һарсмн. Энүнд йирн насан өңгрәҗ йовх Агваң-Чойдарин ухандан 
хадһлҗ бәәсн заң-заңшал, хууль дүрм, әмдрлин закан, сойл, тууҗин 
залһлдан мет олн зүүл зөөр орулгдв. Агваң-Чойдар болхла Көк 
Нуурт төрҗ өссн күн. Долан настаһасн авн сүмд ном сурсмн. Тер 
цагтан олн номта лам, гегән-хүвлһәнлә харһад, олн юм соңсад, ном 
дасад, моңһл, төвд, китд бичгиг цугтаһинь сән меддг болсмн. Тегәд 
эврән нутглҗ бәәсн Көк-Нуурин, Ганьсу һазр-усна тууҗиг, амн үгин 
үүдәврмүд болн моңһл күн бурхн шаҗнд өргсн зүтклиг келҗ өгсн 
деерән, судр-бичгт темдглгдәд уга керг-үүлиг келҗ өгсмн. Агваң- 
Чойдар багшас темдглҗ авсн ховр үнтә зүүл эн дегтрт орсн бәәнә. 
Үлгүрлхд, «Хадгин үүсл», «Зоосин (мөңгнә. -  О. У.) үүдлин тускар», 
«Нарн, сар киртхд ду дуулҗ, сав суулһ цокҗ ду һарһдгин учр», 
«Көк Нуурин үүсл болн Көк Нур муҗин ирлт», «Шим хорха баасан 
булдгин учр», «Нарн, Сарин Көтлин домг» мет Деед Моңһлын һазр 
орна өвәрцтә, соньн, сәәхн домг-үлгүрмүд эн дегтрт орҗ.

Шинҗәнд өөрднрин амн үгин үүдәлт шинҗллтсин туск товч 
бәәдл

Шинҗәнд амн үгин үүдәврмүд шинҗлдг улс урднь йир цөн 
билә. 1980-гч җилмүдт делгрлт авад, җил ирвәс номтнрин то өсәд, 
чинртә керг-үүлдвр икдәд йовна гиҗ, келҗ болҗана. Шинҗәнә 
өөрднрин болн хальмгудын үүдәсн үүдәврмүд әдл кевәр амар 
келгдҗ экләд, үй дамҗад, залһгдҗ бичгт буулһгдад, мана цагт ирсн 
болдг. Тууҗлгч цаг-үйиг дахад, тус-тустан нутг-уснаннь өвәрц заң- 
чинр, санан-седкл, заң-заңшал болн ниитин бәәдл хадһлсн өвәрцтә 
амн үүдәврмүд олн йилһрн һарсн болхла, Шинҗәнд Н. Басң, 
Б. Дамбрҗав, Т. Намҗл, Х. Бада, Т. Бадм, К. Дорва, Н. Батбайр, 
Ч. Эрнцә, Т. Җамца, Т. Байнбат, Н. Буува мет улсар ахлгдсн номтнр 
амн үгин үүдәврмүд цуглулхд, бичгт буулһхд болн шинҗлхд күч- 
көлсән нөөлго көдлсмн. Эднлә зергләд, баһ наста шинҗләчнр 
бас өсәд босч йовна. Шинҗәнә ах үйин номтнрин цуглулсн болн 
шинҗлсн материалын зәрмнь дегтрт тохрсмн. Тедн дундас ииминь 
зааҗ болхмн:

1950-гч җилмүдәс авн Шинҗәнд урн зокъялын үүдәврмүд 
барлгддг болсмн. Нег үлү сойлын хүвсхл төгсәд, 1978-гч җилин 
хөөн өөрд олн-әмтнәс темдглҗ авад барлсн дегтрин, зокъялын то 80 
һар болсмн. Зуг домг, домг-үлгүр болн амн үгин тууҗ шинҗллһнә 
көдлмш түүнәс ора эклв. Амн үгәр келгдҗ бәәсн «Һалдмбан домг», 
«Амр Санана домг», «Сәәрм нуурин домг» («Сартгтан домг» гиҗ 
бас келнә), «Теңгр уулын домг», «Богдын Һурвн Шовһрин домг» 
цаг ирвәс тод бичгт буулһгдад бәәсмн. Хальмгт келгддг «Мазн 
Тоол-Мала гидг наһцхан яһҗ алсна тускар», «Мазн яһҗ көвүһән 
таньҗ авсна тускар», «Миитр нойна туск тууҗ», «Ончхан Җирһлин 
тускар», «Эрән сән Эдг», «Собсид» гидг домгуд 1941-гч җилд 
энд барлгдсн мөн. Амн үгин үүдәврмүд бичгт буулһгдсн цаг-үйиг 
дүңцүләд үзхнь, Хальмгт, Шинҗәнд орхнь, эрт экләд барлгдсмн.

«Хан теңгр» гисн нертэ цуврл бичг 1981-гч җиләс авн 1993- 
гч җил күртл Үрмч балһснд барлгдсмн. Җил болһн дөрвн дегтр 
барас һарч бәәсмн, дегтр болһнд домг, домг-үлгүр болн амн үгин 
тууҗс барлгдҗасмн. Дәкәд болхла, Герлма белдсн «Өөрд моңһлын 
туульс» (1987) гидг дегтр һарсмн. Энүг тууль гиҗ нерлсн болвчн, 
зәрм туульмудт домгчлсн дүр эс гиҗ домгин керг-үүл олар харһна.

Бада Алтноргл Эрднь һурвн барт белдсн «Өөрд түүкин сурвлҗ 
бичг» (1985) гисн дегтрт тууҗлгч чинртә домг келгднә. Т. Намҗл 
белдсн «Өөрд моңһлын заң-үүлин сойл -  оюна әмдрлин боть» 
(2010) болн Н. Басң белдсн «Шинҗәнә өөрдин үлгүрт дун» (1999) 
мет дегтрмүдт өөрднрин заң-үүллә залһлдата олн домгуд барлгдсмн. 
Бидн болхла, 2010-2012-гч җилмүдт нурһлҗ Шинҗәнд дегтрт, 
седкүлд тод болн худм бичгәр барлгдсн домг, домг-үлгүр болн амн 
үгин тууҗсиг цуглулад, хальмг бичгт 196 экн үүдәвр буулһлавидн. 
Эн тоод деер заагдсн дегтрмүдәс авсн домгуд бас орна. Шинҗәнд 
барлгдсн зәрм домг-үлгүр болн амн үгин тууҗин һаргнь оңдан 
болвчн, утх-учрарн өөрхн үүдәврмүд цөн биш харһна. Үлгүрләд 
үзхлә, «Темән юунд үмсн деер көлвәддг болсмб?» болн «Арвн хойр 
җилин тоха» гисн хойр домг нег әдл утх-учрта болхас, «Темән юунд 
үмсн деер көлвәддг болсмб?» гиснь суңһҗ авгдв. Дәкәд болхла, 
«Күн тәрә тәрдг болсн тоха» болн «Ноха юунд зиилг деер шеедг 
болсмб?» гисн хойр домг-үлгүр әдл нег керг-учриг домглсн болхас, 
«Ноха юунд зиилг деер шеедг болсмб?» гисн домг суңһҗ авгдв.

Шинҗәнә зәрм домгудт нег керг-учр әдл биш кесг зүүлин 
домгин үүл-йовдлар тәәлврлгднә. Үлгүрнь, хөөнә далар белг татх 
болсн керг-учр «Мөрн яһад нисч чадх уга болсмб?», «Өөт Мергн 
Темн», «Һалдмбан үлгүр» мет домгудт келгднә.

«Харадан сүл юунд ацта болсмб?», «Эркт Мергн яһад тарвһн 
болсмб?» гисн хойр домг-үлгүрт харадан сүл ацта болсн учр-йовдл 
тәәлврлгдсн болхла, хальмгин «Харада күүнлә яһад ээлтәв?» гисн 
домгт бас энүнә тускар әдл ухатаһар келгднә.

«Харһа Цәкүр гидг нернә ирлт», «Аврһ күчтә Һалдмба алтн 
делкәд мендлснь», «Хүвлһән күлг хоңхлзур төрҗ, хөв-заяһар Аһа 
Шавдлыг орһулув», «Күчтә дәәсиг дархар Күңкү Заячар зөвшәрлүв», 
«Заң-заңшалыг күндткҗ зальха дәәснд хорлгдв», «Һалдмбан үлгүр», 
«Сәәрмин туск домг яра», «Хавчхан хад деерк мөрин туск домг» 
«Далын ясиг эрк биш шавдҗ хайх болсна туск домг», «Атхмл чимгиг 
залу күүнд тәвдго болсна туск домг» гисн кесг домг болн домг үлгүр 
бәәдг. Эн үүдәврмүдин үүл-йовдл оңдан болвчн, цугтаднь Һалдмба 
баатрла залһлдата керг-үүлин тускар келгдҗәнә.

Алашан һазр нутгин амн үгин үүдәлт шинҗллтсин товч бәәдлиг 
үзхлә, Цецн-Мөңк бичҗ белдсн «Алшан моңһлчуд» (1995) гисн 
дегтр болн Алтн-Од белдсн «Эзнә торһудын йос-заңшалын үүлдвр» 
(2004) гидг дегтр тодрха зааҗ болна.

Ашлвр. Мана өвк-деедс күңкл чееҗдән хадһлҗ, үй залһҗ ирсн 
амн үгин үүдәврмүд олн-әмтнә сойлд, тууҗд ик нилчән күргсмн. 
Олн-әмтн амн үгдән дурта болн хару болад, цааранднь залһҗ йовла. 
Домг, домг-үлгүр болн амн үгин тууҗ келн-улс болһнд бәәнә. Моңһл 
туурһтнрин, тедн дунд өөрднрин домг, домг-үлгүр болн амн үгин 
тууҗ йир байн. Эн бөлгт күңкл мана зөөр яһҗ делгрҗ ирсә, кезә, яһҗ 
барлгдҗ шинҗлгдснә туск тууҗин товч бәәдл бичгдв.

ХОЙРДГЧ БӨЛГ 
ДОМГ, ДОМГ-ҮЛГҮР ДҮҢЦҮЛСН ШИНҖЛЛТ

Моңһл туурһтна эрт цагин амн үгин үүдәвмүдрин дунд өөрд олн- 
эмтн йир олн алдр нертэ үүдәврмүдиг амар болн бичгәр делгрүлҗ, 
олн зун җилин туршарт хадһлҗ ирэд, урн сээхнинь нарта делкэд 
туурулсмн. Келхд, шинҗәнә өөрднрин «Һалдмба баатрин домг», 
«Шуна баатрин домг», «Амрсанан баатрин домг» болн хальмгин 
«Цецн Билгтин туск домг», «Хальмгуд Алта һарсна туск домг», 
«Мазн яһҗ көвүһән таньҗ авсна тускар» гисн домгуд эдл биш цагт, 
тал-талдан орн-нутгудт барлгдсн болвчн, өвәрцәрн олн улсин дур, 
соньрхлыг татсн бээдг.

Эн шинҗллтд ик орм домгуд болн домг-үлгүрмүд эзлҗәнә. 
Шинҗәнд тод болн худм бичгэр кесг дегтрт, седкүлд барлгдсн домг, 
домг-үлгүр болн амн үгин тууҗс һурвн җилин туршарт буулһгдад, 
диглгдәд, шинҗллтин эк материал тогтав. Үлгүрлхлә, «Һалв яһҗ 
тогтсмб?», «Теңгр, һазр яһҗ бө болсмб?», «Нарн, сар яһҗ киртх 
болсмб?», «Ээҗ Баба кү кеснь», «Мөрн яһад нисч чадх уга болсмб?», 
«Күн нүцкн, ноха үстә болснь» мет домг-үлгүрмүдиг дүңцүлхлә, 
зәрм сидтә үлгүрнь баатрин туульла әдл. Зокъялын баатрин күсч 
санснь, эс гиҗ тер ямр нег рид-сидәр харһсн күнд йовдлыг давҗ 
һарх өвәрц цугтаднь бәәнә. Болв сидтә үлгүрт зокъялын баатрин 
күсч сансн, сүзглсн тоот тер рид-сидәр давҗ һардго болҗ үзүлгднә. 
Домгт элдв әмтнә хүвлһән туслгч күч хәәхш, хәрнь эврәннь аврһу ик 
ид чидләрн, күчн-зөргәрн ицсн ицлдән күрч, диилвр олдг өвәрцтә. 
Тер учрар сидтә үлгүрин баатр эврә бийиннь күчн-чидлән чинртәд 
үздгәрн оңдан төрл-зүүләс йилһрдг бас нег өвәрцтә. Эннь бийән 
даасн төрл-зүүлин чинр зүүсинь үзүлҗәнә. Энүнәс үзхнь, домг- 
үлгүр нурһлҗ олн улсиг үнмшүлн, иткүлҗ дахулх зөрлһтә болсн 
бәәнә.

Домгин үүдлтин тускар шинҗәнә номт Т. Намҗл бас иигҗ 
келсмн: «Өөрд улсин йосн-йовдл, керг-үүл, сойлын кев-янзнь, теднә 
җирһлин орн мөрин кемҗүрлә залһлддг. Өөрд улс түүгән мөрдн дахдг 
кев-җурм болһҗ йовсн болсн учрар тер олн зүүлин заң-үүлин һарл- 
үүдл бүрлдҗ тогтҗ. Юмн болһн юунас яһҗ үүдҗ делгрсн гидгиг амн 
зокъялын үүдәх арһар тәәлврлхиг зөрсн олн-олн домг үлгүр зокъясн

бәәнә» [Намҗл 2004: 206]. «Һалв яһҗ тогтсмб?», «Теңгр, һазр яһҗ 
бө болсмб?», «Нарн, сар яһҗ киртх болсмб?», «Ээҗ Баба кү кеснь», 
«Мөрн яһад нисч чадх уга болсмб?», «Күн нүцкн, ноха үстә болснь» 
болн нань чигн эрт цагин домг-үлгүрмүдиг шинҗлхнь, амн үгин 
үүдәврин урлн үүдәх арһар тәәлврлҗәх бәәдл ил үзгднә. Тиигхлә, 
домг-үлгүр гиҗ юуг келнә? Онлҗулн келхлә, домг-үлгүр гиснь үгин 
сидт иткҗ, йиртмҗин олн үзгдлд әм орулҗ дүрслдг келнә эрдм мөн.

Домг-үлгүр үүдәгдснә дарунь, түүнә сүүр деер домг үүдәгдҗ. 
Сидтә үлгүр болхла йовһн үлгүрин дотрк нег төрлд орна. Тиим 
болвчн, сидтә үлгүрт домг- үлгүрин шинҗ бәәдг болхас, домгла әдл 
өвәрц бас бәәдг болна.

Домг, домг-үлгүр, сидтә үлгүрин аһулһнь болн кев-янзнь 
хоорндан йир өөрхн болна. Тер төләд зәрмдән эн һурвиг нег- 
негнәснь йилһҗ, төрләр әңглхд зөвәр күнд болна. Домг болн сидтә 
үлгүр бүр домг-үлгүрин шинҗ хадһлна. Болв нәрнәр шинҗлхлә, эдн 
тус-тустан нертә, өмн-өмнән өвәрц шинҗтә, зүсн-зүүлин кев-янзта, 
тиим болсар йилһҗ болна.

Домг гисн үгиг китд келәр «shen hua», орсар «легенда» гиҗ 
нерлнә. Домг- үлгүриг болхла китд келәр «chuan shuo», орсар «миф» 
гинә. Сидтә туулиг китд келәр «mo fa gu shi», орсар «волшебная 
сказка» гинә. Амн үгин тууҗиг китд келәр «li shi chuan shuo», орсар 
«предание» гинә. Иим үүдәврмүдин нәрн бүтц, үүл-йовдл, утх-санаг 
шинҗләд үзхлә, аңхн бәәцин хамцана (первобытное общество) болн 
овг-төрлин хамцана (родоплеменное общество) цагин күүнә бәәдл- 
җирһлин ухан-седклинь, хәләцинь үзүлнә.

Дом-үлгүр күмн әмтнә хамгин аңхн, нилх цагин үүдәвр болх 
учрта гиҗ номтнр тоолдг болхла, домг болхла ардын амн үгин 
үүдәврин аңх түрүнд ордг деерән, домг-үлгүрин хөөн үүдсн амн 
зокъялын нег төрл гиҗ үзх кергтә.

Эрт болн өдгә цагин үүдәврмүдиг дүңцүләд үзхлә, аңхн-хамцана 
бәәдл-җирһлин амн үгин үүдәврт үгин сидт иткдг, йиртмҗин олн 
үзгдлд әм орулҗ дүрслдг шинҗ болн келнә эрдм бәәсн болхла, өдгә 
цагт иим сюжеттә болн мотивтә домг болн домг-үлгүр үүдәгдхән 
уурв.

Нарт делкән олн орн-нутгт домг шинҗлдг номтнр домгиг 
үүдлтәснь авн экләд, утх-санан, төрл-зүүл, кев-янз күртлнь



йилһәд, олн зүүлин шинҗллт кесмн. Номт болһн тус-тустан тодрха 
шинҗллтин дүң һарһсн болдг. Өдгә цагт теднә кесн шинҗллтсин тонь 
тавн зууд күрч йовна. Тиим олн зүүлин шинҗллтс, хәләцс дундас
С. Дуламин иим тодрха дүңнлтд цуг номтнрин санан ниилҗәнә: 
«Домг-үлгүр болхла аңхн бәәцин хамцана үйин күн йиртмҗиг үзх 
үзлт мөн» [Дулам 1999: 3].

Домг-үлгүр йиртмҗиг шүтх йосна, заң-заңшалын, тууҗин, эрт 
деер үйин урлгин шинҗ илрнә. Тер учрар урн зокъялын шинҗләчнр, 
билг-эрдмин шинҗләчнр, сойл шинҗләчнр (культурологи), гүн 
ухантнр (философы), тууҗ болн ниит олыг шинҗләчнр (социологи) 
домг йир соньн җигтә седв гиҗ тоолҗ ирсмн. Моңһлын сойл шинҗлдг 
номтнрин дундас хамгин түрүн болҗ домгин туск шинҗллт кеснь
— Дорҗ Банзаров. Эн номтын бичсн дегтрмүдәр эклц авч, домгин 
шинҗллт делгрлт авснь шинҗллтсин халхст темдгләтә.

Китд орн-нутгт бәәсн өөрднрин амн үгин үүдәврмүдт ордг 
домг-үлгүр, сидтә тууль болн амн үгин тууҗиг шинҗлх көдлмш сүл 
җилмүдт өргн чинр зүүһәд, олна оньг тусхасна төр болад, делгрлт 
авсн бәәдг. 1950-гч җилмүдт Шинҗәнә сойлын көдләчнр билгтә, 
чееҗтә көгшдәс амн үгин шүлглән болн домг-үлгүрмүд темдглҗ 
бичүлҗ авсн болдг. Терүгән дигләд, бичгт буулһад, барлад, дегтр 
болһҗ һарһснь түрүн алхм болв. Китдт сойлын хүвсхл болад, арв 
һару җилд амн үгин үүдәврмүдин туск дегтрмүд барлгдсн уга. 
Билгтә, бичгтә, чееҗтә, номта улст зөв учрсн уга. Сойлын хүвсхлин 
хөөн, 1978-гч җиләс авн, амн үгин үүдәврмүдиг чееҗтә улсас бичүлҗ 
авлһна көдлмш шинәс эклсмн. Уул, көдәһәр бәәдг билгтә әмтнәс 
темдглҗ авад барлсн амн түүксин дегтрмүдин то 80 шахуд күрсн 
билә. Тедн дунд домгуд, сидтә туульмуд болн амн үгин тууҗс чигн 
цөн биш бәәсинь темдглҗ болна. Үүнәс нань, амн үгин үүдәврмүдин 
туск шинҗллтс, кесн олн статьяс Шинҗәнд җил даралад барлгдла. 
Эннь өвкнрин үлдәсн байн зөөриг дорас өсч йовх хөөт үйдән залһхд 
туста болхинь келәд керг уга. Бас чигн өөрднрин өвәрцтә амн үгин 
үүдәврмүдин туск шинҗллтс кехд, зәрм төриг хаһлхд дөң болсмн.

«Сойл болхла күмн-әмтн үүдәҗ бүтәсн, әдл биш кев-янзта, онц 
ке-сәәхн келнә шинҗәр бүрлдсн ниилмл цогц мөн. Тернь делгрңгү 
утхарн күн төрлктнә бүкл ниигм, бүкл әмдрл үзүлдг болад, бас күн 
болһнд холвгдна», гиҗ Я. Цүлтэм гидг номт келснь мел орта гиҗ

сангдна [Тәәҗнр хошуна... 2004: 1]. Күмн-әмтнә бүкл сойлын тууҗд 
өөрднрин сойл заң-заңшаларн, һазр-усна өвәрцәрн болн келнә 
айлһарн онц бүрлдсн хамгин чинртә сойлын нег сала болх йоста 
гисн ухан-тоолвр Я. Цүлтэмин онлас медҗ болна.

«Балр эртнә овг-төрлин бәәдл-җирһлд моңһл туурһтна 
үүлдврллин күчнә кир-кемҗән йир дор бәәсмн. Терүн деер күүнә 
эрдм-медрл бас дутмг бәәсн учрас, йиртмҗин үзгдлиг ончта шинҗлх 
болн тәәлврлх арһ уга бәәснь ил. Тегәд эргндк йиртмҗин үзгдл 
болн әмдрлин бәәдлиг ухаһарн олҗ, тәәлврлдг бәәдл үзгднә. Тедн 
йиртмҗиг йосн бийәснь талдан, күүнә бийд сүмсн оршҗ бәәдглә 
әдл, бас нег зүүлин нуувч күчнд закргдҗ бәәдг гиҗ үздг» гиҗ, Көк- 
Буйн номт цәәлһҗәнә [Көк-Буйн 1988: 356].

Сүл җилмүдт өөрднрин сойлын зөөр болгч амн үгин үүдәврмүдин 
туск шинҗллтс йовудта кегдҗ бәәнә гиҗ, келҗ болҗана. Олн 
төрлин амн үгин үүдәврмүд хоорндан залһлдата болдгарн, баатрлг 
тууль, йөрәл, магтал, күүкдин амн тууль, домг, домг-үлгүр, сидтә 
тууль, амн үгин тууҗ болн нань чигн үүдәврмүдин шинҗллһ 
улмҗллт сойлд чинртә болна. Домгиг цуглулад, дигләд, шинҗләд 
барлх көдлмш моңһл келтнр дунд, деер келсн мет, шудрмг кевәр 
кегдсн болдг болвчн, бас тиим хаңһалта, бүрн болх кемҗәнд күрәд 
уга бәәсәр бәәһәтә. Учрнь юундв гихлә, олна дунд ховрдҗ йовх эн 
«домг» гисн амн үгин төрл-зүүлд олад авснаснь олад угань олн болҗ 
медгднә.

Өдгә цагт моңһл келтнрин амн зокъялын материал цуглулҗ, 
шинҗллт кеҗәх олн номтнр дунд Шинҗәнә өөрднрин амн үгин 
үүдәврмүд шинҗлҗәх номтнр бас биирин селмән авад, шунмһаһар 
көдлҗәнә. Теднә нердинь зааҗ келхлә, Т. Җамца, Т. Бадм, Х. Бада, С. 
Баазрар ахлсн ахмд нег үйин номтнр болн Б. Мөңкә, Б. Дамринҗав, 
Т. Намҗл, Х. Дамбиҗалсн, Ч. Эрнцә болн Таяһар залһсн идр нег 
үйин номтнр урмдтаһар үүлдҗәнә. Эдн цугтан олн җилдән амн үгин 
үүдәврмүд шинҗллтин дигтә-дарата, чинртә көдлмш кеһәд, нарт 
делкән ном шинҗллһнә күрәнд күргсн болҗана.

Домг-үлгүрмүдин төрл-зүүл
Эн шинҗллтд орсн Шинҗәнә өөрднрин домг-үлгүрмүдиг 

аһулһарнь хәләхлә, иим төрл-зүүләр хувагдна:
1) һалв делкән, йиртмҗин болн йиртмҗин үзгдлин туск домг- 

үлгүрмүд;

2) бурхн шаҗна туск домг-үлгүрмүд;
3) идэн-ундна туск домг-үлгүрмүд;
4) аһурсн болн җивртн шовудын туск домг-үлгүрмүд;
5) күүнә туск домг-үлгүрмүд;
6) бугин туск домг-үлгүрмүд;
7) тууҗд орсн күүнә туск домг-үлгүрмүд;
8) нутгин усна болн һазрин нердин туск домг-үлгүрмүд;
9) овг-әәмгин туск домг-үлгүрмүд;
10) байр-нәәрин туск домг-үлгүрмүд;
11) заң-заңшалын туск домг-үлгүрмүд;
12) ду-бииһин айс болн көгҗмин зевсгин туск домг-үлгүрмүд.
Терүн дотрас нурһлҗ заң-заңшалын туск домг-үлгүрмүд, байр-

нәәрин туск домг-үлгүрмүд, һалв делкән, йиртмҗин болн йиртмҗин 
үзгдлин туск домг-үлгүрмүд, идән-ундна туск домг-үлгүрмүд, 
аһурсн болн җивртн шовудын туск домг-үлгүрмүд дүңцүллһнә 
шинҗллт энд кегдв.

Амн үгин үүдәврмүдиг бүтцәрнь һурвн ик әңгд хуваҗ болна: 
түүклсн амн үгин үүдәвр, шүлглсн амн үгин үүдәвр болн улсын 
наадмин амн үгин үүдәвр. Терүн дотрас домг түүклсн амн үгин 
үүдәврмүдин төрл-зүүлд орна. Үлгүрлхд, «Зара цецнә үлгүр», 
«Лустын унһн», «Лу көлглсн эмгн», «Цаһана үүдәлһнә туск домг» 
болн «Тарвһн юунд эркә уга болсмб?» мет үүдәврмүд домгт багтна.

Шинҗллтин бәәдләс үзхлә, домг олн-әмтнә дунд келгддг болвчн, 
урдк цагла дүңцүлхлә, ода цөөрчәнә. Домгуд, домг-үлгүрмүд, амн 
үгин тууҗс меддг, келдг күн цаг ирвәс ховрдад йовна. Шин домг 
үүдәгдхән уурв. Болв үүдәгдәд үлдсн кезәңк домгуд тооһарн цөн 
болвчн, олн-әмтнә дунд бәәхднь домгуд, домг-үлгүрмүд, амн үгин 
тууҗс герч болҗ чадҗана. «Ээҗ Баба кү кеснь» гисн домг Шинҗәнә 
«Хан теңгр» гидг нертэ цуврл бичгт тод бичгәр барлгдсмн. Шинҗәнә 
Байнһолын Хошуд района Геедн гидг күн келҗ өгсиг номт Б. Мөңкә 
темдглҗ авч.

Ик эрт цагт йиртмҗд усн һалв болад, һазр делкәд әмтә юмн 
үлдҗ уга. Эн цагт бүтәгч бурхн ээҗән үүрәд, Сүмбр уулын аһуд әм 
хорһлна. Кесг цаг давад, һазр делкә өрмтнә. Шавр бальчг ээвртәд 
ирнә. Эн цагт ээҗ Баба үүдхләрн, доран девсҗ сууҗасн арһлын 
арсна хойр бушхгар хойр кү уйна. Терүндән шавр чикҗ бәәтлнь,

бүтәгч Бурхн түүг тәрндн әм орулхла, негнь көвүн, негнь күүкн 
болҗ хүврәд, уулас бууһад, әәл әмтн болсн гинә. Түүнәс экләд күн 
төрлктн үүдсн гинә гиҗ, эн домгт келгднә [Хан теңгр 1988: 1, 61].

Күн юунас, яһҗ үүдснә тускар тааһад цәәлһсн иим бәәдлтә 
домгуд ода үүдәгдхш. Күүнә бийин үүдлтин батта цәәлһвр кесн үнн 
герч бәрмтг олн әмтнд тодрха. Олн зун җилин тууҗин цаг-үй күүнә 
медрлиг, амн үүдәвриг эдү дүңгән әдл биш кемҗәнд күргсн бәәнә. 
Домгудт нурһлҗ олн улсиг үншүлн, иткүлн дахулх күслтә келнә 
күчн бәәсн болхла, өдгә цагин үүдәвр үнн бәрмтәр герч болһсн 
батлврта.

Амн үгин тууҗ болхла, нурһлҗ тууҗин ямр нег цагт болсн 
кергәс, ямр нег һазр-усна онц зүүләс иш-үндс авдг. Тегәд терүгән 
урн санаһарн урлн зокаһад, түүклн келдг ахр үүдәвр болна. Һол 
утхднь урднь болсн тууҗин үнн үүл-йовдл, тууҗд нер һарад, олнд 
онц таньгдсн улсин керг-үүл бичгднә. Үлгүрлхд, «Шунан үлгүр», 
«Сетрҗавин тууҗ», «Дөрвн өөрд эвдрлцснь», «Йовһн Мергнә 
үлгүр», «Һалдмбан үлгүр», «Сән залу Сартмба сана угадан Сәәрм 
нуурт толһаһан алдснь», «Амр Санан баатрин үлгүр», «Ани Барданиг 
болн түүнә саарл мөрн», «Харта Баатрин тууҗ» мет амн үгин тууҗс.

Өөрднр ода олн һазрт бүүрлҗәнә. Цагин, төрин хүврлтәр 
зааглгдсн амн үгин үүдәврмүд теднә бәәсн һазрин келнә айлһин 
өвәрцтәһәр темдглгдн үлдҗ. Шинҗәнә өвәрцнь «Харһа цакур гидг 
һазрин нернә ирлт», «Хош Толһа гидг һазрин нернә ирлт», «Алтан 
магтал яһад үүдсмб?», «Алта уул яһад үүдсмб?», «Сәәрмин туск 
домг», «Дөрвлҗн хотын туск домг», «Хусмтын Көтлин хусмин 
туск домг» гисн үүдәврмүдт үзүлгднә. Юңгад гихлә, эрт үйин амн 
үгин үүдәврин нег төрл болсн домгт эрт цагин күүнә үзлтәр орчлң- 
йиртмҗ, күмн-әмтн, өвсн-урһмл, ниит олн, сойл болн нань чигн олн 
үзгдл тәәлврлгднә. Келндән билгтә өөрднрин урн сананас һарсн иим 
домгуд юмн болһнд сид урһулсн, йиртмҗ делкәд әм орулсн, юмн 
болһна үүдлтиг тәәлврлсн соньн җигтә сюжеттә болдгарн оңдан 
төрлин амн түүкәс кев-янзарн, чинрәрн йилһрҗәхинь заах кергтә. 
Үлгүрлхд, «Нарн, сар яһҗ киртх болсмб?» гидг домг-үлгүрмүд зааҗ 
болна [Хан теңгр 1988: 1, 60]. Иим кевин домг-үлгүрмүд олн зүүләр 
келгднә. Нарн, сар киртдг үзгдлиг тәәлврлсн домг-үлгүр болһнд 
Арахан тускар келгднә. Тиим домг-үлгүр делкә деер бәәсн кесг

келн-улст бәәнә. Моңһл туурһтна домг-үлгүрмүд нурһлҗ нарн сар 
хойрин үүдлтин, бәәдлин, теднә хоорндк хәрлцәнә тускар келгднә. 
Араха нарн, сариг көөһәд бәрхләрн, зальгдг, тер цагт нарн, сар 
киртнә гисн үзгдлиг тәәлврлсн утхар келгднә.

Арахан туск домг-үлгүр Хальмгт чигн, Шинҗәнд чигн келгдҗ 
бәәсәр бичгт буулһгдад, әдл биш үзг бичгәр барлгдсмн. Тернь нарн, 
сарин тускар урн санаһар тәәлврлгдсн болад, шаҗна шүтлһнлә 
залһлдата бәәсмн. Хойр һазрт келгддг Арахан туск домг-үлгүрин 
мотив нег-негнәсн ик хол зәәтә биш. Арахан дүр тәәлврлхд, эрк биш 
сар, нарн, делкә-йиртмҗ, Бурхн-Багшин керг-үүл домг-үлгүрин һол 
төрнь болдг. Өөрднрин амн үгин үүдәврмүдт эрт цагин улс нарн, 
сариг герл-гегәнә белг-темдг болһҗ, шүтдг бәәснь домгар үзүлгдҗәх 
учрас, нарн, сариг Араха зальгхла (киртхлә), әмтн бу харвад, төмр 
цокад, нарн, сариг харсдг заңшалта болсмн. Моңһл туурһтн эрт 
цагин үйәс авн теңгрин олн үзгдл дотрас нарн сар хойриг хамгин 
чинртә гиҗ үзҗ бәәдгнь зәрм домг-үлгүрәс медгднә.

Шинҗәнә өөрднрин болн хальмгудын домг-үлгүрмүдт келгддг 
Араха күмн- әмтнд, делкә-йиртмҗд, урһмлд хоран хальдаҗ, хату 
зовадг аюлта, му юм үүдәдг дүр. Нарн, сар зәрмдән киртдг йовдлыг 
Арахан аюл гиҗ эрт цагин улс келдг учрас, домг-үлгүрт чигн тиигҗ 
тәәлврлгддг. Хальмгин домг-үлгүрт Араха гиҗ бичгддг болхла, 
шинҗәнә домг-үлгүрт Араңху, Араха, Раху, Араңха, Араху гиҗ 
кесг зүүләр темдглгднә. Моңһл домг-үлгүрт Раху (rahu), Цорбогдай 
гиҗ нерлгднә. Шинҗәнә өөрднрин болн хальмгудын арахан туск 
домг-үлгүрмүдт келгддг номта Лам, Бурхн-Багш, Арш Лам, Тенгр- 
хан, Эср-хан, Очр-Ваанин гегән болхла күн әмтнд үкдго мөңкин арша 
бүтәҗ, җилин дөрвн цагиг даңгин зуна кевәр бәәлһх болсн дүрмүд. 
Энүнд харш болгчнь -  Араха. Нарн, сар киртх болсн учр Арахаһас 
көлтә болна гиҗ, домг-үлгүрт тәәлврлгднә. Үлгүрлхд, Шинҗәнә 
өөрднрин «Нарн, сар яһҗ киртх болсмб?» (1)1, «Нарн, сар юңгад 
киртнә?» (2), «Нарн, сар яһад киртдг болсмб?» (3), «Нарн, сарин 
үүдлт болн киртх учр» (4), «Сар яһад киртдг болсмб?» гисн кесг 
зүүлин хүвлвртә домг-үлгүр бәәдг. Эдн дунд хальмгудын «Араха» 
болн Шинҗәнә өөрднрин «Нарн, сар юңгад киртнэ?» (2) гисн домг- 
үлгүрмүд утхарн йир өөрхн. Моңһл туурһтна олн ястн дунд темдгтэ

1 Ииим тойгудар домгудын хүвлврмүд (варианты) заагдҗана.

нарн, сар киртснэ туск домг-үлгүрин олн хүвлврмүд эндкгин «Сүн 
дала бүлсн» гидг домг-үлгүрәс хальдмҗ авснь медгднэ.

«Нарн, сар яһҗ киртх болсмб?» гисн домгин дүңцүлсн 
шинҗллт. Хамгин аңхнд нарн, сар киртснэ туск домг-үлгүр «Эрднь 
саңгин Сувшд» гидг дегтрт барлгдсмн. Эн дегтрин тускар Г. Намҗл 
иигҗ бичҗәнә: «XIII-гч зууна экнә үйд төвд келәр үүдәгдсн цецн 
үгин чуулһн мөн. «Эрднь саңгин Сувшд» бичгт бурхн шаҗна үзл 
номллар күүнә әмдрлин гүн ухаг зааҗ, үг-келнь, кергнь-үүл бурхн 
шаҗна дүрм йоста ниицх зөвтә гиҗ заасн бәәнә. Болв дүрлсгч үлгүр 
домгар киисвр онлыг тәәлврлн үглсн өвәрцтә болна. Нарн, сар 
киртснэ туск домг-үлгүр болхла, төвд судр моңһл келнд орчулгдхиг 
дахад, Моңһлд ивтрн делгрсн бәәҗ» [Намҗл 2001: 261].

«Нарн, сар яһҗ киртх болсмб?» (1) домгиг Шинҗәнә Байнһолын 
Хошуд района Геедн гидг күн келҗ өгсиг Б. Мөңкә темдглҗ авад, 
«Хан теңгр» цуврл бичгт барлсмн. Домг-үлгүрт иигҗ келгдҗәнә.

Урд цагт нег номта лам мөцкин арша бүтәҗ, җилин дөрвн 
цагиг мөцкин зуна кевәр бәәлһх болҗ, нег алтн бумбд арша кеһәд, 
бүтәл бүтәҗ, сууҗ гинә. Бүтәл бүтәд ирхин алднд, хаҗуһаснь нег 
Арацху һарч ирәд, одак бүтсн бумбта аршаг ууҗ  оркад зулҗ гинә. 
Номта лам очран авад, ардаснь көөҗ йовтл, нарн харһлдна. Арацху 
хамаран йовсиг сурна. Нарн өргәрн зацһҗ оркад дун уга бәәҗ гинә. 
Түүнәсн цаарлҗ йовад, сарла харһлдад, сурна. Сар «Тер йовҗ 
бәәнә» гиһәд, һарарн зацһҗ гинә. Тегәд лам Арацхуг олад, көөҗ  
күцәд, очрарн хондлаһарнь тас цокад, таслҗ оркхла, кеврдгнь 
салад, зулна. Тасрхлань, цацгдсн бүтәлтә аршан һазр деерк арц, 
зеергн, харһа деер туссн учрас, эн урһмлмуд дөрвн цагт көкәрн 
бәәдг болсн гинә.

Түүнәс авн Арацху нарн сар хойрас өшә көөҗ, өргәрн зацһсн 
нариг һурвн җилд нег идҗ, һарарн зааһад үг келсн сариг җилд нег 
идх болсн гинә. Эн үйд әмтн төмр цокад, бу харвҗ, хәәкрлдх учрнь 
Арацхуг әәлһн көөһәд, нарн, сариг аврхин төлә гинә. Арацхуна бийнь 
белкүсәрн хойр әцг болсн учрас, нарн, сариг амарн идвчн, удлго 
һарад ирдг болсн гинә [Хан теңгр 1988: 1, 7]. Эн домгиг «Эрднин 
чимг» гидг олна дунд делгрсн һар бичмлд бәәх нарн, сар юңгад 
киртх болсна туск домгла дүңцүлҗ үзий.

«Ке-сәәхн күүкнд хүвлн, асуриг мекләд, мөңкин аршаг авч, 
тецгрт өгсәр Хурмстн тецгрнь нарн сәкүсн болна. Тецгр дотр 
орад, аршаг хулхалҗ уудг Рахуһин нернь Цорвгта. Цорвгта Раху 
мек һарһад, аршаг зооглҗ бәәхд, сар сәкүсн медәд, тецгрин Очр- 
Ваань бурхнд медүлнә. Очр-Ваань бурхн Рахуһин бийиг, хойр әцг 
болтл, цокҗ. Нарн сәкүсн сәәхн күүкн болҗ, аршаг меклн авч, 
тецгрт өгсн, сар сәкүсн Раху арша уусиг медүлсн эн хойр шалтгас 
Раху нарн болн сарла өшәркәд, дацгин бәрҗ иддгәс нарн, сар киртх 
болсн гинә» [Намҗл 2001: 263]. Эн хойр домгин һол утхнь әдл болҗ 
һарчана. Юңгад гихлә, Араңху (Цорвгта) арша хулхалад, уусиг 
нарн, сар заана. Төр төләд нарн, сарас Араңху өшә авчахнь нарн, 
сар киртлһн гиҗ тәәлврлгдҗәнә.

«Нарн, сар юңгад киртнә?» (2) гисн домгиг Шинҗәнә Хар Усн 
уездин Тәвлхәт гидг моңһл поселкт бәәсн Байна Церә гидг күн келҗ 
өгсмн. Эн күн 1924-гч җилд төрҗ һарсмн, бийнь торһудын дөрвн 
сумна цоохр яста күн. Эн домг-үлгүриг 1986-гч җилд Церәһәс 
Б. Дамринҗав темдглҗ авсмн. Б. Дамринҗав терүгән «Сааль мергн 
болн Саадг мергн» гидг дегтрән орулсмн [Сааль мергн болн Саадг 
мергн 1996: 657].

«Нарн, сар яһад киртдг болсмб?» (3) болхла, Т. Намҗл белдсн 
«Өөрд моңһлын заң-үүлин сойл» гидг дегтрин шүтлг бишрлин 
ботьднь барлгдла [Намҗл 2010: 276].

«Нарн, сарин үүдлт болн киртх учр» (4) гисн домг «Китдин 
улсин Шинҗәнә моңһл улсин амн туульсин хураңһу» гидг дегтрт 
орсмн. Энүг Ховг-сәәрин «Улан мөчр» гидг ду-бииһин ансамблин 
орлцач Н. Буува эврэн меддг бәәҗ. Тегәд 1989-гч җилд цааснд бийнь 
буулһҗ темдглсн бәәҗ. Бас болхла, «Нарн, сарин үүдлт болн киртх 
учр» гисн домгиг Бост нур уездин Цегән Нур поселкин Хар Нүдн 
гидг селәнә (хотна) Түгҗд гидг күн келҗ өгсиг Т. Ургшин темдглҗ 
авч. Т. Ургшин тер цагт Бост нур уездин радио комитетд көдлҗәсн 
бәәҗ. Тегәд 1999-гч җилд Түгҗдәс темдглҗ авсмн. Эннь «Өөрд 
моңһлын заң-үүлин сойл» гисн дегтрин шүтлг-бишрлин ботьднь бас 
барлгдв [Намҗл 2010: 280].

Т. Байнбат нәәрүлсн «Сар яһад киртдг болсмб?» (5) гидг домг- 
үлгүр «Хан теңгр» цуврл бичгт барлгдсмн. Эн домг-үлгүрт иигҗ 
келгдҗәнә.

Эрт урд цагт Арахуд сар бәргдҗ гинә. Арахун хату тамллд сар 
тесҗ чадшго болхдан, дорк Замбтив тал хәләҗ, ик дууһар «Намаг 
алдулад аврҗ авцхатн!» гиҗ хәәкрҗ, гинә. Энүгинь һазр деерк 
дөрвн нүдтә халтр ноха соңсад, уульн хуцна. Шар чиктә цаһан үкр 
медәд, орклн мөөрнә. Хаҗудк улс медәд, сар тал хәләһәд, төмр 
цокҗ, бу хаҗ, гинә. Түүнәс экләд, сар киртх үйд, әмтн төмр цокҗ, 
бу хадг заңшалта болҗ. Сар Арахуд бәргдсн, угань, кир уга шаазң 
дотр ус кеҗ, удандан хәләхлә, медгддг, гинә. Хуучн тооһин нәәмнд, 
арвн тавнд, һучнд сар бәргддг. Энүһәс оңдан өдрт бәргддго, гинә. 
Сар бәргдхлә, үүлнд халхлгдад, хар- күрң болад, герл уга болдг, гинә. 
Эн үйд ноха уульҗ, үкр мөөрҗ, әмтн хәәкрн төмр цокҗ, бу хахла, 
тәвгддг гинә [Хан теңгр 1989: 1, 65]. Эн домгт Араху мөңкин арша 
хулхалҗ уусн учр-шилтән темдглгдҗ уга. Хәрнь 1779-гч җилд төвд 
келнәс орчулсн «Җиндмнин чимг» гидг домг-үлгүрмүдин хураңһуд 
орсн нарн, сар киртх болсна туск домг-үлгүрмүд тогтсн аһулһарн 
күцц [Намҗл 2001: 268].

Хальмгт Арахан туск домг-түүк эврә келнә өвәрцтә [Омакаева 
1994]. «Араха» гидг домг-үлгүр болхла «Алтн зүн темн» гидг дегтрт 
барлгдсмн [Алтн зүн ... 1995: 101]. Домгиг бичҗ авад, барт өгснь
— Лиҗин Көклдәнә Эрнҗән. Эн күн 1930-гч җилд Волгоградск 
областин Светлоярск района Северный гидг селәнд төрҗ һарсмн. Эк 
эцк хойрнь бас эн селәнд төрҗ өссмн. Экнь — Лижин Дулаш гидг 
күн — сурһуль уга болвчн, туульмуд болн «Җаңһрин» бөлгүд меддг 
бәәҗ. Тер амн үгин зөөриг эврәннь ахасн Хоҗура Төлҗәс дасч авсн 
бәәҗ. Дәкәд болхла, Д. Э. Басаевин белдсн «Семь звезд» гисн дегтрт 
«О сотворении Земли, Солнца, Луны и человека» (Вариант 1), «О 
сотворении небесных светил» (Вариант 2), «Злой Араха» (Вариант
3), «Луна и Солнце» (Вариант 4), «Боги-звезды и Араха» (Вариант
5) гидг домг-үлгүрмүд орс келәр өггдсн бәәнә [Семь звезд 2004: 37]. 
Цуг деер заагдсн үүдәврмүдиг дүңцүлҗ үзхлә, иим болна:

Шинҗәнә
өөрднрин
домг

Нарн, сар 
яһҗ киртх 
болсмб? (1)

Нарн, сар 
юңгад 
киртнә? (2)

Нарн, сар 
яһад киртдг 
болсмб? (3)

Нарн, сарин 
үүдлт болн 
киртх учр (4)

Сар яһад
киртдг
болсмб?

Нерәдлһн Номта лам Бурхн, заяч Арш Лам Бурхн- Багш
Арахан
нерәдлһн

Араңху Араха Раху Араңха Араху

Далаг
бүлхлә
(шүүрдхлә)

1. Сар
2. Нарн
3. Араха

1. Сар
2. Алтн 
бумбта
мөңкин аршан
3. Араңха

Сар
бәргдҗ

Ю
хулхалв?

алтн бумбта 
аршан

бумбта аршан мөңкин
аршан

алтн бумбта 
мөңкин аршан

Араха ю 
кев?

ууҗ оркад 
зулҗ

Бурхн- 
Багшин 
бумбта аршаг 
уучкад, 
савднь шееҗ 
оркад, зулҗ

мөңкин 
аршаг 
хулхалҗ 
авад, зулҗ

алтн бумбта 
мөңкин аршаг 
уучкад, савднь 
шееҗ оркад, 
өөдән хәләһәд, 
зулна

Юңгад? Сар һарарн 
заңһҗ заав, 
нарн өргәрн 
заңһҗ 
оркад, дун 
уга бээв.

Раху йовсн 
үзг-чигиг 
сар үнн 
зааҗ өгч. 
Раху йовсн 
үзг-чигиг 
нарн худл 
зааҗ өгч.

«Араңха тер 
йовна» гиҗ, 
Бурхн-Багшт 
нарн келҗ. 
«Тер йовна» 
гиҗ, сар 
хурһарн зааҗ

Нарн, сар 
киртдг учр

Араха сариг 
җилд нег 
идх болҗ, 
нариг һурвн 
җилд нег 
идх болҗ

Араха сариг 
җилд нег 
бәрҗ идх, 
нариг һурвн 
җилд нег 
бәрҗ идх 
болҗ (андһар 
тәвҗ)

Араха сариг 
җилд нег бәрх, 
нариг һурвн 
җилд нег бәрх 
болҗ

Арахан
төгсл

Арахан 
бөгснь 
орчлңгин 
дорк хорн 
далад тусҗ

Ууцнь 
һазрт унҗ, 
чееҗнь 
теңгрт нисн 
һарч

Аршан бәәсн 
бумбас 
Арахан шеес 
уусн Бурхн- 
Багш болн 
Аюш бурхн 
хар гегәтә 
һазр малтад, 
хулһнд хүврв

Хальмг домг Араха
Нерәдлһн Тенгр-хан, Эсрин-хан
Арахан
нерәдлһн

Араха

Далаг бүлхлә 
(шүүрдхлә)

1. Сар һарв
2. Нарн
3. Бумбта арз
4. Бумбта аршан

Ю хулхалв? Бумбта аршан
Араха ю кев? Уучкад, бумбднь дүүргәд шеечкәд, зулҗ
Юңгад? Нарн өргәрн заав, сар хурһарн заав
Нарн, сар 
киртдг VHD

Сариг һурвн сард нег зовах, нариг һурвн җилд нег 
зовах

Арахан төгсл Арахан өрәлинь сарин тергнд чирүлчкв, өрәлинь нарна 
тергнд чирүлчкв

Энд келгджэсн «нарн өргәрн заңһсн», «сар һарарн заңһсн» 
йовдлыг йиртмҗин үзгдлд әм орулсн домг-үлгүрин шинҗ гиҗ 
үзҗ болхмн. Арц, зеергн, харһа мет урһмл мөңк дөрвн цагт көкәрн 
бәәх учринь цәәлһҗәхнь — домг-үлгүрин ухан. Күн мөңкин арша 
бүтәлһснь — домг-үлгүрт сид оруллһн.

Эрт үйин күн нарн, сар киртх учр-шилтәг Араңху гидг әәмшгтә 
юмн нарн, сариг идсәр тоолна. Тегәд нарн сар хойр Араңхун 
кеврдгәрнь орад, хондлаһарнь һарна гиснь тәәлвр кесн йовдл гиҗ, 
шинҗлҗ болна. Домг-үлгүрәс үзхлә, Араңху нарн болн сарла 
харшлдна. Зәрм домг-үлгүрмүдт «нарн, сар болхла эгч дү хойр гиҗ 
келдг болхла, зәрм хүвлврт нариг эр, сариг эм киистә үзҗ (нарн — 
эцк, сар — эк), оддыг теднә күүкд болдгар үзүлнә» [Мандх 2006: 
722].

Хальмгин болн Шинҗәнә өөрднрин домг-үлгүрмүдт нарн сар 
хойр Арахан дәәсн болсар, әмтн шүтҗ бәәсн нарн сар хойран харсад, 
Арахаг көөхәр, төмр цокад, бу хаһад, «Тәв-тәв!» гиҗ келдг заң-үүл 
ил үзгднә. Иигҗ нарн, сариг шүтх үзгдл кезәңк домг-үлгүрмүдт 
бәәдглә әдл олн-әмтнә заң-үүлд бас чигн хадһлгдсинь төмр цоклһн, 
бу халһн медүлҗәнә. «Моңһл домгудас, эк бичгүдәс хәләхлә, моңһл 
туурһтн ик эрт цагас авн теңгрин одн-мөчд дотрас алтн нарн, алтн 
сар хойриг юунас чигн даву чинртәд үзҗ, күндлдг бәәсн деерән,

нарн, сариг герл-гегән мандлхин белг-темдг болһн дүрслдг бәәсмн» 
[Дулам 1999: 130]. Тер төләд нарнд мөргҗ бәәснь ил.

Хальмгин болн шинҗәнә өөрднрин хүрмин йоснд шин бер 
буулһҗ авх цагт, бер көвүн хойриг «шаһа чимг атхулна, шар нарнд 
мөргүлнә, ээҗ-аавд мөргүлнә» гидг йосн бәәдг болна. Шар нарнд 
мөргүлдг йовдлыг нарна шүтәнд мөргүлҗ бәәх керг гиҗ номтнр 
үзнә.

Энүнлә ирлцәтә «Удан лам йиртмҗиг үүдәснь» гидг домг- 
үлгүриг шинҗлий [Хан теңгр 1988: 1, 61]. Эн домг-үлгүриг Шинҗәнә 
Байнһолын Хошуд района Геедн гидг күн келҗ өгсн бәәҗ.

Миңһн нас зүүсн Удан гидг нертә ламин керг-үүл эн домгт 
үзүлгдҗәнә. Теңгр болн һазриг Удан лам салһна. Йисн давхр теңгр, 
йисн давхр һазр, йисн уул, йисн һол үүдәнә. Тегәд йиртмҗ-делкә 
тогтна. Удан лам һанцарн болад, теңгрин хурар, һазрин көрсәр Идм 
гидг нертә эр киистә кү үүдәнә. Даранднь теңгрин хурар, һазрин 
көрсәр бас нег Дидм гидг нертә эм киистә кү бүтәнә. Идм Дидм 
хойриг гер-мал болһна. Теднь хойрас дөрвн, дөрвнәсн нәәмн болҗ 
өснә. Үзхнь, домг-түүкин урн санаһар «хур», «көрснд» сид урһаһад, 
Идм Дидм гидг хойр кү бүтәҗ, әм орулснь — йиртмҗ болн күн 
юунас үүдсниг тәәлврлсн йовдл. Эн соньн җигтә домг-үлгүр эрт 
цагин күүнә ухаһар үүдәсн йиртмҗин болн ниит олна бәәдл мөн гиҗ 
таньҗ болхмн.

Деер келгдсн эрт үйин йиртмҗин үзгдл, үүдлт болн ниит олна 
бәәдлиг домгт тусхадг болхла, делкә-йиртмҗ үүдснә дарук хамцан 
төлҗсн цаг үйин күүнә ухан-санан, ниит олна йос-учрнь домг-түүкд 
үзүлгднә. Үлгүрнь, «Хар саната күн болн цаһан саната күн» гидг 
домг-үлгүрт иигҗ келгднә.

Хар саната күн цаһан саната күүг мекләд, идхтә-уухта йовна. 
Цаһан саната күн хар саната күүнд бәәсән өгәд, меклгдәд, сүүлднь 
нам нүдн күртлән өгәд, сохр үлднә. Эн хоорнд чон үнгн (арат) 
хойрин күүндвр соцсад, гемтә бәәсн хаана күүк эдгәҗ чадх нуувчиг 
цаһан саната күн медҗ авна. Тегәд мөлкҗ йовтлнь, «тенсиг тецгр 
хәләнә» гидгәр, Цаһан Аав ирҗ, цаһан саната күүнә нүднднь хара 
орулҗ өгнә. Нүдтә болсн залу хаана герт күрәд, күүкинь эдгәнә. 
Хан байрлад, күүкән, хан сүүрән залуд өгнә. Эн цагт хар саната күн 
бас хан болхар ховдглад, зөрц нүдән сохлулад, чонын амнд орад үкнә.

Учринь келхлә, аңхн бәәцин хамцана үйин дару ниит олн төлҗсн 
цагин күүнә ухан-седкл «хар санан бий барна, хад чолун мөр барна» 
гидг йос-учрар медгдв [Сааль мергн болн Саадг мергн 1996: 430].

Ямаран кев-янзар һол утх илдкгдсмб гихлә, цаһан болн хар 
саната хойр күүһәр урн седкмҗ болһҗ, теднд харһсн үүл-йовдлар 
дамҗулад, кергин мөн чинриг илд һарһҗ чадсн үүдәвр болна. Энүнд 
«кецин усн һууһан темцнә, кесн үүл эзән темцнә» гисн һол утх-санан 
медгднә.

Цаһан саната гиҗ сән саната, нөкд болдг күүг келнә, хар саната 
гиҗ күүнд хоран күргдг му саната күүг келнә. Тегәд домг-үлгүрт 
һардг хойр күүнә керг-үүләс үзхнь, кень сән, кень му болсн учр- 
шилтәг иш бәрмттә делгҗ, цааранднь ямаран ашмудт күрсиг эн 
домг-түүк урн кевәр үзүлҗәнә. Деер келгдсн «Удан лам йиртмҗиг 
үүдәснь» болн «Хар саната күн болн цаһан саната күн» гидг хойр 
үүдәврин тускар ашлад келхнь, шинҗәнә өөрднрин домгт, домг- 
үлгүрт болн амн үгин тууҗд одн ориг, йиртмҗиг, сойлыг, заң- 
заңшалыг, күүнә үүдлтиг эрт цагин улсин ухаһар тәәлсн тәәлвр олҗ 
болна. Моңһл туурһтна урн сәәхн седкмҗ, келнә эрдм, авъяс-билг 
домг-үлгүрмүдт үзүлгднә. Домгудт болн домг-үлгүрмүдт өөрднрин 
заң-үүл, авг-бәрц, йосн-йовдл, нутг-усна өвәрц, келнә шинҗиг 
шиңгәсн гүн аһулһ багтдг учрар, эдн оньдин соньн, сәәхн болдг. 
Тиим йиртмҗин олн үзгдлд әм орулн дүрслдг арһ, үгин сидт иткүлх 
өвәрц шинҗ бәәдгәрн амн үгин үүдәврмүдин төрл-зүүлд домг-үлгүр 
эврә чинрәрн бат орм эзлнә.

Шовуна үүрәс, бурхн сәкүснәс, аратна бийәс, урһмл цецгәс, 
хумкин тооснас, меклән тавн махмудас болн нань чигн зүүләс күн 
үүддг гиҗ домгт болн домг-үлгүрт келгднә. Үлгүрнь, «Цецгәс күн 
бүтснь» гидг домг-үлгүрт иигҗ келгднә.

Эрт урд, һал һалвин үйд, һазр-делкә хорһлҗн болҗ хәәлсн, 
гинә. Түүнә хөөн кесг миңһн җил давад, һазр-делкә шатад, үмсн 
болна. Тегәд ик салькн көдлҗ, һалын үмс-шораг тууһад, энд-тенд 
ова болһҗ, гинә. Салькнд туугдн овалгдсн үмсн-шора уул болна. 
Сальк туусн һазрнь уул болсн юмн, гинә. Эн үйд һазр деер нег цецг 
соялҗурһад, делгрх цагтан тернь нег нүдтә, нег хамрин нүктә, нег 
һарта, нег көлтә өрәл күн болҗ хүврсн, гинә. Өрәл бийтә күн экләд 
йовҗ чадлго, мөлкәд йовдг бәәҗ. Тегәд мөлкәд йовсар бәәһәд бәәҗ,

бас нег өрәл бийтә күүнлә харһна. Тегәд хоюрн нииләд, хойр нүдтә, 
хойр хамрин нүктә, хойр һарта, хойр көлтә күн болҗ бүрлдсн, гинә. 
Энүнлә әдл тецгрин һал долан-долан дөчн йисн хонгт дүрлзн шатад, 
делкән күн әмтиг шатаһад, чиләҗ. Иигҗ Китд орн-нутгт бәәдг 
Ще гидг келн-улсин домг үлгүрт келгднә [Намҗл 2001: 171].

Йиртмҗин үзгдлин туск домг-үлгүрмүд нарн, сар, одн-мөчдәс 
нань, үүлн, салькн, цасн-боран, цәклһн цәклһнә тускар келгднә. Үүлн 
һарч, салькн дегдх, цасн-боран орх, цәклһн цәклх мет йиртмҗин 
үзгдлиг тәәлврлдг йовдл зәрмдән харһна. Үлгүрлхд, «салькн — 
салькч эмгн арсн уутасн һарһҗ тәвнә» гидг мотив; «боран — теңгрин 
лу далаһас ус татад, йиртмҗд буулһҗ бәәнә» гидг мотив; «цасн — 
урднь теңгрәс әмтнд буулһҗ өгсн цаһан һуйр» гидг мотив; «цаһан 
һуйриг цевр бәәлһлго, әрвллго, һуйрар көвүдин хошнг арчснд теңгр 
уурлад, цас болһсн» гидг мотив; «теңгр ду һархиг сәкүсн кеңкрг 
делдх» гидг мотив олар келгднә.

Домг-үлгүр гисн юмб гихлә, ямаран чигн юмна эс гиҗ йиртмҗин 
үзгдлмүдин һарлһ-үүдлһ тәәлҗ, тодрха цаг-үй заадго, ухалсн 
баатрмудта амн түүк мөн. Домг-үлгүрин һол өрн-үүрг үлгүр өглһн. 
Домг болхла домг-үлгүрин хөөн үүдәгдҗ, делгрлт авсн шинҗтә, 
урднь болсн үнн үүл-йовдл, тууҗд тодрха таньгдсн улсиг ниит олн 
яһҗ үзҗ бәәсинь маднд медүлҗәнә. Үлгүрлхд, «Һалдмбан домг», 
«Амр-Санана домг», «Сәәрм Нуурин домг» («Сартгтан домг» гиҗ 
бас келгднә), «Теңгр Нуурин домг», «Богдын Һурвн Шовһрин домг» 
мет домгуд үнн керг-үүләс иш авснднь, әмтн дурлҗ соңсдг домгуд 
болна.

Шуна баатр орһҗ һарсна туск нег домг Шинҗәнә өөрд улсин 
дунд ик делгрсн бәәдг [Хан теңгр 1985: 2, 98]. Эн домгт иигҗ 
келгдҗәнә.

Әәмгин ахлгч нойн му саната күүнә хутхарт орад, баатр Шунаг 
хорлх мек һарһна. Ишкә герин тал дунднь гүн гидг нүк малтад, 
деернь ширдг делгәд, Шунаг тоох нерәр әрк өгәд, согтачкад, нүкнд 
унһаҗ, алхар седнә. Шунан эгч медәд (эгч дү һурвн бәәҗ), нәәрт 
дүүдән бүтү утхта нег ду дуулҗ, сөц бәрнә. Шуна болхла дууна үгәс 
бийинь хорлхар седсн мекинь меднә. Тегәд «Мөрән үзәд ирсв» гиҗ 
келәд, ишкә герт суусн олн күүнә ардаһур, термин ирг дахҗ һарад, 
мөрән унҗ  авад, орһҗ одна. Шунан ардас һарад хәәсн улс эргҗ  
ирәд, Шуна мөрән унад, саадган агсч авад, орһҗ одсиг медүлнә.

Мекәр хорлҗ эс чадад, өшә некҗ, дөрвн түмн церг босхҗ, ардаснь 
көөлднә. Шуна баһ эгчиннь дөцгәр, дөрвн түмн цергт күцгдлго, 
зулҗ һарад, наһцнр талан одна.

Шуна юн күн болхви? Юн учрар наһцнран темцәд һарсмб? 
Наһцнрнь кемб? Хама бәәхмб? гихлә, Аюка хан ах-дү Зүнһарин 
өөрднрлә өөрхн элгн болхар, эврәннь Сетрҗав күүкән Цеван-Рабтан 
хаанд өгәд, худ садн болсн тууҗта. Шуна болхла Сетрҗавас һарсн 
көвүн болна.

Зүнһарин әәмгин ахлгч нойн му саната күүнә хутхарт орад, 
Шунаг хорлх болна. Шуна бийинь хорлхар бәәх мекиг медәд, дөрвн 
түмн цергт күцгдл уга, орһад һарна. Тууҗд темдгтә Хун Тәәҗ хаана 
көвүн Шуна Һалдн-Церн ахиннь му санаһас көлтә һашута йовдлла 
харһад, даңдхларн, наһцнран темцәд, Иҗл-Зә тал йовад, тенд наһц 
ээҗ Дармабалыг түшнә. Дондг-Омбин күүкн Церн-Балзниг Шуна 
буулһна. Үрн-садн уга бәәһәд, 1732-гч җилд өңгрҗ одҗ гисн тууҗин 
цәәлһвриг келнә урн арһар домгчлн үзүлҗәнә. Эннь тууҗин үнн керг 
болдг болвчн, өдгә цаг күртл олн дунд домг болад келгдҗ, хадһлгдҗ 
ирснь эн.

«Өөрд тууҗин дурсхлмуд» гисн дегтрт иигҗ бичәтә: «Һалдн- 
Церн хан уряңхаһас герг авснд, түүнәс Шуна ахта көвүн-күүкн 
зурһан һарв. Шуна өсәд, залу болҗ бәәтл, зуһу-зуср улс Һалдн- 
Церн хаанд ирәд, «Шуна көвүнтн церг белдәд, хан сүүритн авхар 
бәәнә» гиҗ ховлна. Һалдн-Церн ю-күүһинь, на-цаадкинь ухаллго, 
Шунаг бәрҗ авад, алхар седнә. Иим кемлә Шуна хурдн зеерд мөрән 
унад, орһҗ һарад, Уряңхад наһцнран темцҗ одад, Бүргд гидг күүнә 
күүкнлә седкл ниилҗ бәәһәд, Шуна үкв» [Өөрд тууҗин дурсхлмуд 
1992: 110]. Тегәд үзхнь, хальмгудын болн Шинҗәнә өөрднрин 
Шунан туск амн үгин тууҗ -  амн үгин келнә урн чадвриг болн 
тууҗин үнниг нигт уйлдулсн тууҗлгч чинртә үүл-йовдл.

Домг болн домг-үлгүрин йилһән. Домг-үлгүр болхла аңхн 
бәәцин хамцана цаг-үйин үүдәвр. Тернь эрт цагин әмтн, һалв2 ,

2 Моңһл домг-зүүд йиртмҗ тогтх, мөкх үй һалв гиҗ келсәр ирҗ. «Һалв 
йүүлх» гисн -  орчлң, йиртмҗин төгсл гисн утхта. «Һал һалв», «салькн 
һалв», «усн һалв» гихлә -  йиртмҗ тогтх, эс гиҗ сөнх цагт ямаран махмудар 
төрүлхиг темдглҗ бәәдг. Бурхн шаҗна туск домг зүүд нурһлҗ йиртмҗ 
тогтх үйиг һалв гиҗ нерлнә. Эн үйднь хоосн һалв, тогтх һалв, оршх һалв, 
эвдрх һалв гиҗ дөрвн үй болһҗ йилһдг.



делкә, йиртмҗ болн ниит олыг таньҗ тәәлврлх гисн балр эрт цагин 
ки күслин урн санана илрл мөн.

Домг-үлгүрт аңхн бәәцин хамцана цаг үйин күүнә ухан, шаҗна 
шүтлһс, йос-заңшал, тууҗ, билг-эрдмин шинҗ илрнә. Эннь урн 
зокъял шинҗләчнрин, билг-эрдм шинҗләчнрин, гүн ухантнрин, 
тууҗчнрин болн нань чигн шинҗләчнрин оньг авлсар ирсн домг- 
үлгүрин нег өвәрцнь. Үлгүрнь, «Һалв яһҗ тогтсмб?», «Теңгр, һазр 
яһҗ бө болсмб?», «Нарн, сар яһҗ киртх болсмб?», «Нарн, сар юңгад 
киртнә?», «Сар яһад киртдг болсмб?», «Сар юунд хаһслдг болсмб?», 
«Күн яһад үкдг болсмб?», «Ээҗ Баба кү кеснь», «Күн нүцкн, ноха 
үстә болснь» мет домг-үлгүрмүд.

Домг болхла, деер келгдсәр, нурһлҗ ямр нег тууҗин йовдлас, 
ямр нег һазр-усна тууҗас иш авч, терүгән урн санаһарн хүврүлҗ, 
зокасн ахр амн түүк мөн. Домг болн сидтә тууль домг-үлгүрин 
шинҗиг хадһлҗ бәәдг юмн. Зәрмдән эн хойриг йилһхд күчр болна.

Амн үгин тууҗ болхла үнн керг-үүл болн өңгрсн үнн тууҗас 
иш авч, терүгән амн үгәр келҗ ирсн төрл-зүүл болна. Амн үгин 
тууҗ -  хальмг нерәдлһн. Моңһл келтнр «амн түүк» гиҗ нерәднә. 
Тер дотр Шинҗәнә өөрднр «ишт үлгүр» гинә. Үлгүрнь, «Шунан 
үлгүр», «Дөрвн өөрд эвдрлцснь», «Һалдмбан үлгүр», «Сетрҗавин 
тууҗ», «Цаһана үүдл», «Торһудын сәкүсн», «Текин хоран даван» 
мет үүдәврмүдиг ишт үлгүр гиҗ төрл-зүүләрнь йилһҗ нерәднә.

Домгин өөрхн нег төрл-зүүлнь сидтә тууль болна. Сидтә тууль 
аңхн бәәцин хамцана цаг-үйәс хөөтк үйин күүнә үзлт, таньлтын сүүр 
деер үүдәгдсн үүдәвр болна. «Сидтә туульд ид-сидиг иткдг седкл 
болн соньн җигтә дүрсллһ илрдг болвчн, домгла әдл балрлг шинҗ 
уга билә» [Мөңкә Б. 1988: 107]. Сидтә туульд хүвлһәнә күчн-чидлтә, 
ид-сидтә чинр хадһлсн туульмуд нурһлгч бәәриг эзлнә. Сидтә 
туульд һол баатрнь ид-сидтә болад, хүвлһәнә күчәр һарна. Аһурсн 
бийнь күүнә үүл-йовдлд ид-сидәр туслх эңгин биш үзгдл харһна. 
Эннь -  эрт цагин күүнә ухан, амн үгин янз-бәәдл. Нег үлү, нег юмнд 
далд күчн чидл бәәнә гиҗ бас үзүлгднә. Үлгүрлхд, «Сидт күүрин 
үлгүр», «Меклә дүртә көвүн», «Әмн үлд», «Гөрәсч», «Эврән бүтсн 
эрднь цаһан уут» мет үүдәврмүд сидтә туулин төрл-зүүлд багтна.

Домг-үлгүрлә әдл заң-үүлтә залһлдата домгуд эврә кемҗәһәрн, 
даршлһарн чинрән хадһлна. «Әркиг юңгад амсулад уух болсмб?»,

«Зара цецнә үлгүр» гисн үүдәврмүдт домг-үлгүрин кев-янз ил 
медгднэ.

«Әркиг юңгад амсулад уух болсмб?» гисн домг-үлгүрин седвнь 
малч улс әмдрлин хаалһдан малын шимәр «әрк» кеҗ һарһад, терүгән 
күндлн эдлдг бәәсн керг-үүл. Әркиг ценгәсн давҗ уухла, хорта 
болдгиг Чиңгс хан медәд, әрк уухиг хөрсн керг-йовдл өөрднрин 
дунд домг-үлгүрәр келгдҗәнә. Әрк уухиг хөрсн йовдл олн-әмтн 
төв чикәр бәәлһнд ач-туста болна гисн санан домг-үлгүрин тәәлвр 
болад, кев-янзар сән седвәр өгдг болна. Әрк уудгтан күрхлә, ямр 
кевәр уухин тускар оңдан чигн төрлин амн үгин үүдәврмүдт келгдҗ 
ирсмн. «Әрк гидг юмн — саалин шим» гидг болвчн, заң-заңшалла 
залһлдн амн үгин үүдәврмүдт шиңгрн орад, олн зүүләр келгднә. 
Эркин туск домг-үлгүрәс нань тәәлвртә туульмуд чигн олар харһна. 
Үлгүрнь, «Бүр-бүр буслҗ, бурһстын һолар давҗ, бүтүд үүрлсиг 
бүр күн үзҗ уга. Энүг кен үзв гихлә, эрвәкә үзҗ», «Бүр-бүр буслҗ, 
бурһстаһар давҗ, тәәлг темән тошч, таньдго әәләр орҗ» (тәәлврнь
— әрк нерх); «Цаһан гүн төрҗ, хар унһ һарһҗ, унду (оңдан — О. У.) 
күн үзҗ уга, ноосн салдң» (тәәлврнь — әрк нерх); «Җора хар мөрн 
эр хар унһ һарһҗ, эрәд сурсн күүнд өрггддг гем өгч» (тәәлврнь — 
әрк) мет тәәлвртә туульмудт келнә далд ухаһар әрклә залһлдата төр 
таагдад, келнә билг-эрдмин талар олзлгдна.

«Әркиг юңгад амсулад уух болсмб?» гисн домг-үлгүрт Чиңгс хан 
әрк амсулад уусна туск үүл-йовдлар дамҗад, әрк әм хорлх болмҗтаг 
медүлҗ шоодсн хату шоодвр үзүлгднә. Әркиг түрүләд бәрсн эзнднь 
амсулчкад, дарунь эдлх болсн заң-үүл юңгад үүдсмб гихлә, эннь бас 
соньн домг-үлгүрәр үзүлгднә. Чиңгс хан йиртмҗин соньн үзгдләр 
болн хоршасн дамшлтар әркин чинриг медүлсн йовдл, «баһар уухла
— бал, балртл уухла — мал» гидг санаг хурцар үзүлв. Тер учрар 
әрк нерх болсн, әрк уух болсн, әрк уухас цеерлсн йовдл болн әркиг 
баһ зергин кемҗәтәһәр уухиг Чиңгс хан зөвшәрсн керг-үүләр домг- 
үлгүрин болн заң-заңшалын залһлдан үзүлгдҗәнә.

Шинҗәнә өөрднрин болн хальмгудын амн үгин үүдәврт өөрдин 
заң-үүллә залһлдата домг-үлгүрмүд олар харһдг гиҗ, деер келгдсн 
билә. Заң-үүл болн амн үгин үүдәвр болхла, улсин улмжллт сойлын 
зөөрт багтх һол төр болна. Эрт цагас авн заң-үүлнь амн үгин үүдәврт 
шиңгрәд, заң-үүлин аһулһнь амн үгин үүдәврт тусхагдад, нег-

негнтәһән уйлдҗ ирсн болхас, олн талын нәрн нигт бәрлдәтә болсмн. 
Терүнә дунд әрк нерх болсн, әрк эдлх болсн керг-үүл — малч улсин 
җирһлиннь нег төр. Әркиг бәрсн күүнд хәрү амсулад, дарунь эдлх 
болсн заң-үүлин учр-утхнь домг-үлгүрәр цәәлһгдҗәнә. Әрк эдлхәс 
цеерлсн йовдл болн әркиг кемҗәтәһәр эдлхиг дәкн зөвшәрсн үүл- 
йовдл «Әркиг юңгад амсулад уух болсмб?» гисн үүдәврт үзүлгдснь 
домг-үлгүрин болн заң-заңшалын залһлдан хоорндан салҗ болшго 
нигт холвата бәәснд герч болҗана.

Домгла дүңцүлхлә, «домг-үлгүрин седв йирин хамцана әмдрлин 
ноолдан, күн-күүнә хоорндк хәрлцәг нурһлҗ үзүлнә. Дүр дүрсллин 
хүвд, зокъялын баатртнь күүнә шинҗ улм орна. Үүл-йовдлнь нег 
үлү ниитин чинртә болад, үглмҗнь (мотив. -  О. У.) керг-учрин зү 
йоснд улм өөрхн болад, әмдрлин логиктә ниицх болсмн» [Мандх 
2006: 739]. Эннь домг-үлгүрин бас нег өвәрцнь.

Заң-заңшалын үүдлтиг болн делгрлтиг шинҗлхд, заң-заңшалла 
залһлдата домг-үлгүр ач-туста болдгинь медх зөвтәвидн. Келхлә, 
бәрсн әркиг эзнднь хәрү өгч амсулад, дарунь эдлх заң-үүл домг- 
үлгүрт бас үзүлгддгнь Тавкин Бембә келҗ өгсн «Әркиг юңгад 
амсулад уух болсмб?» гидг амн үгин үүдәврт темдглгдсмн [Сааль 
мергн болн Саадг мергн 1996: 658].

Саалин идәһәр әрк нерҗ һарһад, терүгән, гиич ирхлә, байр-нәр 
болхла, хүрмин гиич ирсн күүнд әрк бәрәд, сөң өргх заң-заңшал 
Шинҗәнә өөрд нутгин домг-үлгүрт келгддгәс нань дуулврт чигн 
һарна. Үлгүрлхд, «Җаңһрин» [Җаңһр (1) 1986]. П. Рампил келҗ өгсн 
«Бөк Мөңгн Шигшрһ Җаңһрт эзн Ширкин тавн сай нутгиг тушаҗ 
өгсн бөлгт» дәәнд мордхин өмн, өл, ундан дардг арзан авад һарснь 
дүрслгдсмн.

«Үксиг әмдрүлдг, өлссиг цадхдг, уутан әңгмл (каңкнсн. —
О. У.) аршан арзас арвн көкүриг амцань дүүргәд, алтн кевчднь дүрв 
гинә», гиҗ «Җаңһрт» келгднә [Җаңһр (1) 1986: 107]. Эннь баатрмуд 
гертәсн һарад йовхларн, әркән авад һарсиг медүлҗәнә. Үксиг 
әмдрүлм, өлссиг цадхм күчн чидлтә деерән, әрк ядрлһан тәәлхд, 
седклән сергәхднь туста гисн медрл күүнд өгнә. Амн үгин үүдәврт 
зәрмдән баатр эр дәәнд мордхин өмн, бийдән зөрг авхин төлә, уудг 
гиҗ келгднә. П. Рампил келҗ өгсн «Бөк Мөңгн Шигшрһ Җаңһрт 
эзн Ширкин тавн сай нутгиг тушаҗ өгсн бөлгт» Җаңһр диилврән

арзар йөрәжәснь иигҗ үзүлгдҗәнә: «Баатр нойн богд Җаңһр бадмин 
йөрәлин хар дарцг арзас далн күн дамҗлдг дала замбуһин далһа 
шар сеңснәр дараһар далн хойр доңһдад, дәклһнднь найн хойр дарв 
гинә». Җаңһрт келгдсн арзар йөрәх йосн йовдл өдгә күртл өөрд, 
хальмг улсин дунд бәәдг болад «Әркин йөрәл» үүдәгдсмн [Хальмг 
фольклор 1941: 98].

«Әркин йөрәләс» үзхнь, эрт цагт әрк уухларн, әркин дееҗиг 
түрүләд һалдан цацад, дарунь герин өрк өөд цацад, түүнә дарунь 
архд (әәрг бүлдг сав) тал, үүднә эркн тал цацад, тегәд уудг заңшалта 
бәәҗ. Өдгә цагт болхла һал-һулмтдан, бурхн-теңгртән, һазр-усндан 
цацл өргәд, дарунь өвгн буурл настнас экләд әрк бәрх йосн-йовдл 
күндлсн седкл үзүлнә.

«Җаңһрас» үзхнь, әркиг нурһлҗ, диилврән йөрәһәд, уудг бәәсн 
болхла, цагин селгә дахад, әрк уулһн олн зүүлин утх-учр багтадг 
болв. Хөвтә иргчин төлә, ах-дү элгн-садна сән-сәәхнә төлә, һазр- 
усна делгрлтин төлә, көвүд-күүкдин эрүл-мендин төлә, амулң 
бәәлһнә төлә тәвдг йөрәлд багтад, әрк эдлх үзгдл цөн биш. Эрт 
цагт әркиг арз гиҗ нерәддг бәәсмн. Тиигхлә, әркәс арз һардг. Арзиг 
дәкәд нерхлә, хорз һардг. Хорзас хорн-шү һардг гиҗ келгднә. Хорз 
гидгнь арзас догшн ундн. Хорн-шү болхла хорзас даву догшн ундн 
болна гисн көгшдин цәәлһвр бәәдг. Тегәд саалин әркиг «әрк», «арз», 
«хорз», «хорн-шү», «шиңгн хар», «киитн хар», «догшн хар», «аршан 
хар» гиҗ олн зүүләр нерәдх болсмн.

Шинҗәнә җаңһрч Җ. Җууна келсн «Җаңһрт» болхла «Үзң алдр 
хан өргәлсн бөлг» гиҗ бәәдг. Эн бөлгиг умшхла, иим нег бадг харһна: 
«Утан уга һалар бүрсн уур уга идәһән тәвәд, ууҗ бах хандго уутан 
аршан арзан тәвәд, җирһәд нәәрлн суув гинә» [Җаңһр (1) 1986: 20]. 
Бас болхла, «Җаңһр догшн Ширкин тамһиг бәрәд арслң баатрмудан 
цуглулсн бөлгт» иигҗ келгдҗәнә: «Эмнг гүүдин үсәр искәсн элвг 
арзин сүүр болв. Шин гүүдин үсәр искәсн шикртсн уб-улан арз, 
хуучн гүүдин үсәр искәсн хуршмл улан арз». Эн бадгт арзиг юуһар, 
яһҗ кедгнь тодрха темдглгдҗәнә. Тегәд «аршан арз» «хар дарцг арз», 
«шикртсн уб-улан арз», «хуршмл улан арз» эңгин идән-унднас онц 
күндтә, күчтә, ур уга киитн ундн болҗахиг зааҗана. Саалин әркиг 
нерәд, удандан хадһлҗ болна. Удан хадһлсн әрк хуршмл һашун 
болдг йоста. Үсәр кесн идән-чигәһән болн хар арзан малч улс дурлҗ

эдлдг бәәсинь деер келгдсн «Җаңһрт» харһдг «ууҗ бах хандго» 
гисн үг илркнә. Дурлҗ эдлдг болвчн, тернь үлүдхлә, хорн болдгиг 
эрк уухиг цааҗлсна туск домг-үлгүрәс медҗ болхмн. Әрк уусн күн 
эрүл уханасн салад, элдв бәәдл һардг төләд, әркиг балртлан уушгон 
төләд, Чиңгс хан «эрк нердг болхла, толһаһинь авдг цааҗ» тогтаснь 
«Моңһл эркин делгрлт» гидг домг-үлгүрт келгднэ [Хан теңгр 1988:
1, 41].

«Моңһл әркин делгрлт» гисн домг-үлгүриг Н. Буува гидг күүнәс 
Б. Дамринҗав темдглҗ авсмн. Товчтаһар келхлә, утх-учрнь иим.

Чицгс хаана үйд цорһар әрк нердг арһ үүдәгдҗ делгрсн бәәҗ. 
Тегәд әрк гидг юмн хот эс гиҗ хорн гисиг медхин төлә, нүднь сохр, 
һар уга, көлнь тәкр һурвн күүг авч ирәд, әрк өгәд, согтачкад, Чицгс 
хан шалһҗ үзнә. Нүдн угань хаҗудк хойртан «Тадн хойр юцгад нан 
тал хәләһәд, ирзц-ирзц гиһәд инәһәд бәәцхәнт?» -  гиҗ, агсмнҗ  
гинә. Һаругань «Тадн хойр нанла хальдхла, нег-негәртн чичәдунһаҗ  
оркнав!» гиҗ, босч. Көлнь тәкрнь «Нег-негәртн девсәд оркнав!» 
гиҗ, Чицгс хан үзәд, «Әрк гидг юмн күүг муцхг болһдг юмн бәәҗ. 
Энүг цеерлх кергтә» гиһәд, әрк уухиг хөрхин туск цааҗ тотаҗ.

Әрк уухиг цааҗлсн учрнь иим бәәҗ. Зуг түүнә хөөн даранднь 
һурвн җил һаң болад, хур орхнь баһрад, өвсн мууһар урһдг болсн 
гинә. Эннь нег учр-шилтәг зааҗана.

Болв юн учрас тер цааҗан тәәлсмб гихлә, учрнь иигҗ 
цәәлһгдҗәнә.

Чицгс хан нег дәкҗ ац ацнҗ йовад, уул дотр өвснә бүрцн 
күцсн, цецгин намч делгрсн, сәәхн ө-шуһута нег сала бәәсиг үзнә. 
Тенд күрхлә, ууль хар җолмта өвгн эмгн хойр бәәдг болна. Цөлдҗ  
ундасад ирсн улсиг өвгн эмгн хойр гертән орулҗ суулһад: «Ноһан 
цаһана шимин дееҗ, -  гиҗ келәд, нерсн әркән Чицгс хаанд бәрәд: -  
Өөдән цацхла, Хурмстн тецгр тиниҗ, урудан цацхла, лустын лу хан 
өршәҗ, төр минь төвшүн, һазр-усн тинитхә», -  гиҗ йөрәл тәвҗ  
өгнә. Чицгс хан бәрсн әркиг авад: «Йосндан әрк нерхиг хөрәд, олн 
күүнә толһа чавчҗ шоодсн биләв. Болв эн өдр тана келҗәх үг болн 
йөрәләр болхла, әрк бәәсн чигн болмар бәәнә. Тиим учрас эн өдрәс 
авн әркин цеериг тәвий. Зуг һурвн ааһас давуллго уухла, зөрг орулдг 
юмн бәәнә. Һурвн ааһас кетрхлә, күүг муцхг болһдг юмн бәәнә. Тер 
учрас һурвн ааһас кетрүллго ууһад эдлтхә», -  гиҗ келәд, әркин цер 
тәвсмн гинә.

Эннь өвгн эмгн хойрин йөрәлин учр болн өвсн урһмл урһсн 
йовдлыг медснэс шин ухан төрв гиҗ медҗ болна. Тодлхд, өөрднрт 
темдгтә «баһар уухла — бал, балртл уухла — мал» гисн үлгүрин 
ирлт түүнәс һарсн чигн болх гисн ухан тоолвр орна. Юңгад гихлә, 
эн үлгүрин утх-чинрнь Чиңгс хаана келсн үглә мел харһна.

Әркиг цааҗлҗ хөрсн болн тер цааҗиг тәәлснә тускар бас нег 
домг-үлгүр бәәдг. «Кезәнә әркиг цааҗлн, әрк нерх цорһиг һолд 
хайсн гинә. Тиигхлә, тер цорһнь урсхл дахад урслго, хәрнь сөрү өөд 
хәләһәд урсч гинә. Түүнәс болад, әрк цааҗлҗ болх уга юмн бәәнә 
гиҗ дәкн сергәсн гидг», -  гиҗ келгдҗәнә [Намҗл 2004: 227]. Әрк 
хөрҗ болшго хойр зүүлин темдгәс сегә авсн учр домг-үлгүрин ульрн 
хүврх болмҗиг үзүлв.

Шинҗәнә Байн Һолын Хошуд района Борт селәнд бәәдг Очра 
Манҗ гидг күн келҗ өгсн «Чиңгс хан болн әрк» гисн домг-үлгүрт 
чигн әркин цааҗллһин, хөөннь тер цааҗиг тәәлснә тускар келгднә 
[Хан теңгр 1989: 3, 16].

Н. Буува келсн «Моңһл әркин делгрлт» болн Очра Манҗ келсн 
«Чиңгс хан болн әрк» гидг домг-үлгүрмүдт хөрлтд бәәсн әркин 
цеериг тәәлснь учрта бәәж. Тернь юмб гихлә, негнд, һаң болад, өвсн, 
усн татгдҗ бәәсн цагт, әрк нерсн өвгн эмгн хойр зуслҗасн салан 
амн көкрәд, модна бүрцн саглрад урһснд, Чиңгс хан йорлв; хойрт, 
әркиг цааҗлад, әрк нерх цорһиг һолд хайхла, тер цорһнь урсхл 
дахад урслго, хәрнь сөрү өөд хәләһәд урсснд йорлв; һурвнд, өвгн 
эмгн хойр Чиңгс хаанд әрк бәрәд тәвсн йөрәлд йорлв. Йөрәлнь олн 
зүүлин утх-учрта. Негнд, әркән һалд цацад « Чиңгс хаана чинр иктә 
идән, Чиңгсин дееҗ» гинә. Хойрт, һаза һарад <«Хан һазр-усн минь, 
хамг олн савдг-шивдг минь, алтн Хаңһан девскр деер бәәсн әмтн 
бүкниг амулң эдлүлҗ хәәрлтн!» гиһәд, зулг өргнә. Һурвнд, үүднә 
тотх тал цацад «Алтн тотх минь, мөңгн тотх минь, орхиг орулҗ 
хәәрлтн, һархиг бооҗ зогсатн, агтын сәәг бахнас бичә хөөһүлтн, 
амргин сәәг герәс бичә хөөһүлтн, ээмтә-далта күүг өргәһәр дүүрң 
болһҗ, эмәлтә-хазарта мөриг үүдәр дүүрң болһҗ, үртә-садта, 
гертә-малта болһҗ, ут  наста, удан җирһлтә болһҗ, амр амулң 
эдлүлҗ хәәрлтн!». Дөрвнд, дерин шуһу тал хәләһәд, «Аав-ээҗин 
заян-сәкүсн минь, аньсан хәләтн, атхсан тәвтн, нааран хәләҗ, 
кишг-буян хәәрлтн, цааран хәләҗ, бурхна хутг олтн, ач-җич үрн-



садндан ут насан хәәрлтн, удан җирһлән хәәрлтн, хаанд хал уга, 
хамг әмтнд хор уга болһҗ хәәрлтн!». Тавнд, өрк талан хәләһәд «Көк 
мөцгн оһтрһу минь, көрстә алтн делкә минь, әмтн хамг бүкниг то 
бүрн, толһа менд бәәлһҗ хәәрлтн!» гинә.

Әркиг кемҗәтәһәр (һурвн ааһ) эдлх болсн деерән, әркиг бәрсн 
күүнд хәрү амсулчкад, дарунь эдлх болсн заң-үүлиг «Әркиг юңгад 
амсулад уух болсмб? (1)» гидг нертә домг-үлгүрин үүл-йовдл 
тодрха үзүлҗәнә. Эн заң-үүл үзүлсн амн үгин үүдәврмүд олн һазр- 
нутгар бас келгддгнь «Моңһл домг», «Моңһл ардын амн зокъялын 
шинҗлл», «Моңһл ардын амн зокъялын дееҗ бичг», «Субеһин 
моңһлчудын амн үлгүр», «Деед моңһлын ардын амн зокъялын дееҗ 
бичг» гидг дегтрмүдт темдглгдсн бәәдг.

Б. Дамринҗав белдсн «Сааль мергн болн Саадг мергн» гисн 
дегтрт «Әркиг юңгад амсулад уух болсмб?» гидг әдл нертә хойр экн 
домг-үлгүрин хүвлвр орҗ.

«Әркиг юңгад амсулад уух болсмб?» (1) гисн домг-үлгүриг 
болхла Шинҗәнә Хар Усн района Тәвлхәт моңһл сумнд бәәсн Тавкин 
Бембә (торһудын дөрвн сумн яста) гидг күн 1985-гч җилд келҗ өгч. 
Тер цагт һуч һару наста күн бәәҗ. Эн домг- үлгүрт Чиңгс хан Цаһан 
сарин һучнд әмән гееһәд, төрән алдх гиҗ саглулсн үүл-йовдл һол 
төрнь болна. Тегәд «Цаһан сарин һучн сө хулха кедг болхла, тегәд 
әмд һардг сәнҗ» гиҗ келсн түшмлин үгәр хәәлһн эклнә. Цааранднь 
Чиңгс хан әмд үлдхин төлә, эврә мөрнә хашаһасн мөр хулхалхар 
седҗ йовад, бас нег хулха кехәр йовсн угатя күүнлә харһна. Сурхла, 
тер хулхач «Хаана шар цоохр цариг хулхалҗ авад, Цаһаһан кех гиҗ 
бәәнәв» гиҗ келнә. Чиңгс хан тер хулхачла үгцәд, хоюрн болад 
ниилҗ авад, хулха кех болна. Тер залу үүд хәләһәд, үлднә, хан хашад 
орад, хаана шар-цоохр цариг хулхалхар йовҗ йовад, эврәннь өөрхн 
түшмлмүдин күүндвринь соңсна. «Маңһдур өрүн Цаһан сарин негнд 
идәнә дееҗ гиҗ хаанд хор бәрий. Хан үкхлә, тегәд бидн хаана төриг 
бәрәд, сууҗ чадна» гисн нуувч зурата бәәхинь соңсч авна. Тегәд 
хулха кехәр йовҗ йовад, бийинь хорлх гисн зәңг Чиңгс хан медҗ 
авдг болна. Цаһан сарин негн шинд һурвн түшмлнь ирәд, «Хаанд 
идәнә дееҗ» гиҗ келәд, әрк бәрнә. Тер цагтнь хан «”Ширдгин эзнәс 
ширән эзн” гидг үг бәәдмн. Тадн эврән амстн» гиҗ хәрү өгнә. Хаана 
зәрлг хату учрас, һурвн түшмл авч ирсн хорта әркән бийснь ууһад,

үкнә. Тер керг үүдснә хөөн, «Моңһл улан залатнр, күн әрк бәрхлә, 
әркиг бәрсн эзнднь хәрү амсулчкад, тегәд уух кергтә» гиҗ Чиңгс 
хан зәрлг болсн гинә.

Өөрхн түшмлнь эзән хорах гисн му санаг Чиңгс хан медснә 
хөөн, әмән аврхин төләд, бәрсн әркиг хәрү амсулад, хот болхинь, 
хорн болхинь медснә дарунь, тегәд эдлх болсн заң-үүл амн үгин 
үүдәврт тусхагдҗ, әрк амсулх заң-заңшал болҗ, олна дунд үлдснь 
иим учрта. Шинҗәнә өөрднрт ода чигн әрк бәрхлә, бәрсн күүнд хәрү 
амсулад, дарунь хаҗуднь суусн күн болһнд даралн амсулад, тегәд 
адгтнь эдлх заңшал йосарн бәәһәтә.

«Әркиг юңгад амсулад уух болсмб? (2)» гисн домг-үлгүриг 
хүвлвр гиҗ үзәд, Б. Дамринҗав «Әркиг юңгад амсулад уух болсмб? 
(1)» гидг домг-үлгүрлә хамднь барлснь мел чик гиҗ сангдна.

«Әркиг юңгад амсулад уух болсмб? (2)» гисн нертэ домг-үлгүриг 
1985-гч җилд Байна Чолун гидг күн келҗ өгсиг Б. Дамринҗав 
темдглҗ авч. Терүгән 1996-гч җилд «Сааль мергн болн Саадг мергн» 
гидг дегтртэн орулсмн [Сааль мергн болн Саадг мергн 1996: 665]. 
Байна Чолун -  1919-гч җилд төрҗ һарсн, Шинҗәнә Хар Усн района 
Тәвлхәт моңһл сумнд бәәсн захчна тавн сумн яста күн.

Тавкин Бембә болн Байна Чолун келсн әдл нертэ хойр үүдәвриг 
дүңцүләд үзхнь, әдлнь чигн, өвәрцнь чигн үзгднә. Әдл талкнь болхла 
иим: негнд, әркд хор кеһәд, алх болсн; хойрт, цар (үкр) хулхалсн; 
һурвнд, Чиңгс хааг (Богд эзн хааг) хорах болсн; дөрвнд, хааг хорах 
болсиг хулха кеҗ йовад медсн. Йилһәнь иим болна: негнд, түшмлин 
бәрсн әркиг хан, хәрү бәрхләрн, келсн үг. Түрүн домг-үлгүрт 
«ширдгин эзнәс ширән эзн» гиҗ келәд өгнә. Дарукднь болхла «идән 
эзән таньдг уга, ирг сүүлән таньдг уга» гиҗ келәд, өгнә. Хойрт, үкх 
болна гиҗ, өмнәснь әәлдәд, хаанд келсн күн. Түрүн домг-үлгүрт 
болхла һал түлҗ өссн угатя өнчн һалч көвүн болна. Тер һалан түлн 
бәәҗ, терзәр шаһаһад, сурсн юман шавр деер бичәд, эрдм-номд 
цаһарсн медрлтә номта залу болҗ өснә. Чиңгс хан өөр түшмлән 
болһҗ авна. Дарукднь болхла шарсн махиг алддго шар зурхач күн. 
Һурвнд, хааг хорах болсн цаг-үй. Түрүн үүдәврт Цаһан сарин негн 
шин гиҗ тодрха заагдҗана. Дарукднь болхла, намрин ульрлын тер 
сарин тер өдр гиҗ өдр, сарин то тодрха заагдхш. Дөрвнд, хааг хорах 
болсн түшмлмүдин күүндвриг урдаснь соңссн күн. Түрүн үүдәврт

хан эврэн хулха кеҗ йовад, олҗ соңсна. Дарукднь болхла, хамдан 
хулха кеҗ йовсн хулхач күн хаанд келҗ өгсн йовдл. Энүһәс үзхнь, 
әдл биш эв-арһар келгдсн хойр үүдәвр ниитин бәәдлин сүүр деер 
нег әдл үүдсн заң-үүлин шинҗиг хойр зүүлин эв-арһар үзүлв гиҗ, 
келҗ болна. Эн хойр домг-үлгүрин кев-янзас болн үүл-йовдлас 
үзхнь, өөрдин заң-үүллә залһлдата домг-үлгүр йосн-йовдлыг тәәлсн 
аһулһта болвчн, тер аһулһан домг-үлгүрин үүл-йовдлар дамжулн 
заң-үүл үүдсн учр-шилтәг цәәлһнә. Тиим цәәлһврнь ямр нег иш 
бәрмттә болна гидгиг деер келгдсн «Әркиг юңгад амсулад уух 
болсмб?» гисн хойр домг-үлгүрәс медҗ болхмн. Эндрк өдрин әрк 
амсулх йосн болхла «Әркиг юңгад амсулад уух болсмб?» гисн домг- 
үлгүрт үзүлгдҗәх хорта эрк эдлэд, буру йовдл һарһхас гетлгх гисн 
санан-седкләс үүдсмн гиҗ, медҗ болна.

Ашлхла, шинҗәнә өөрднрин заң-заңшал хадһлсн домг-үлгүрт 
нурһлҗ ишкә туурһта малч улсин бәәдл-җирһл үзүлгднә. Малч улс 
әмдрлин хаалһдан малын шимәр (цаһан идәһәр) кесн әрклә залһлдата 
керг-үүл амн үгин үүдәврт үзүлгдсмн. Әркиг ценгәсн даву уухла, 
хорта болдгас, Чиңгс хан әрк уухиг хөрсн керг-йовдл шинҗәнә 
өөрднрин амн үгин үүдәврт темдглгдв. «Әркиг юңгад амсулад 
уух болсмб?» гисн домг-үлгүрт Чиңгс хаана әркин туск хату закан 
үзүлгднә. Юңгад әркиг бәрсн эзнднь хәрү амсулчкад, дарунь дәкн 
уух болсмб гихлә, Чиңгс хан бийднь учрсн йовдлар дамшл кеһәд, 
«баһ уухла — бал, балртл уухла — мал» гидг үгәр дүңнлт һарһҗ 
болна.

Домгин өвәрц. Аңхн бәәцин хамцана цага йиртмҗиг таньн медҗ, 
күсл зөрлһдән закрулх гисн күүнә эрмшләс домг үүдв гиҗ келсн 
биләвидн. Тиигхлә тер үйин шүтлг (анимизм) багтасн «күүнә урн 
седкмҗин дүриг» домгин нег өвәрц гиҗ үзҗ болна. Бас чигн йиртмҗ 
делкәг «дүр, үүлдл, юмн, санан» нег цогц болһҗ төсәлхд йиртмҗиг 
күн бийләһән әдлхн әмнчлҗ дүрслдг бәәнә [Дулам 1999: 31].

Эрт цагин улс делкә-йиртмжәс эврә бийән онцлуллго, хәрнь 
йиртмжин үзгдлд шинҗ, дүр, көдлц орулҗ ухалдг болна (йиртмжд 
әм орулх ухаллһн). Үлгүрлхд, «Һалв яһҗ тогтсмб?» гисн домг [Хан 
теңгр 1988: 1, 58].

Йиртмҗ делкә урднь налһр ик дала болҗ, хүврсн бәәҗ. Тегәд 
Шагҗмуни бурхн йиртмҗин ориг шинҗлн хәләхлә, налһр ик далан

дундаһур нег алтн меклә ар бийәс өмнәгшән хәләһәд йовҗ бәәхинь 
үзнә. Шагҗмуни бурхн эркәрн тоолҗ үзхлә, ода цагин һалвнь эн 
алтн меклән бий деер тогтх юмн гиҗ әәлднә. Тегәд Шагҗмуни 
бурхн мекләг харвад оркна. Сумн мекләд тусад, толһаһан ар үзгүр 
хәлән гедргән тусад, ялдаһад кевтдг болҗ һарна. Тегәд амнаснь һал 
һарч, бөгсәснь усн һооҗдг болна. Бурхн алтн хумасн нег атх шавр 
авад, меклән бий деер цацад оркхла, мана эн өдрин һалв делкә үүдсн 
юмн.

Мекләг зүн таласнь харвсн учрас, сумна иш меклән зүн талд 
үлдәд, модта орн болҗ. Сумна зевнь меклән бийиг ивтлн, барун 
талднь һарад, төмртә орн болҗ. Меклән амнас һал һарсн учрас, 
хөөт үзг һалта орн болҗ. Меклән бөгсәс усн һарсн учрас, өмн үзг 
уста орн болҗ гиҗ нәрнәр тәәлврлгднә. Меклән дунд бийднь шавр 
цацсн учрас, дунд орн шората орн болв гиҗ домг-үлгүрин чилгчднь 
келгднә. Тиигхлә, мана эн һалв нег меклән бий деер тогтсн, меклән 
тавн махмуднь тавн орар бүрлдсн һалв болҗ һарчана. Тавн махмуд 
гиснь меклән зүн, барун, хөөт, өмн, дунд бийиг зааҗ бәәхнь тер. 
Һазр делкә меклән бий деер тогтсн учрас, меклә бийән баахн шилгәҗ 
көндәхлә, эс гиҗ дөрвн мөчиннь аль негинь баахн көндәхлә, һазр 
көдлдг учрта юмн гиҗ домг-үлгүрт цәәлһвр өггдҗәнә.

Иигҗ йиртмжин үзгдлд меклән бий деер тавн орн үүдәгдҗ 
тогтна. Һазр көдлдг учриг меклә бийән шилгәҗ көндәх болна гисн 
уха домг орулна. Әмтнә тавн махмудыг йиртмҗин тавн орнла 
урн санаһарн холвн зоклцулснь домг- үлгүрин өвәрц болҗахнь ил 
үзгднә. Иим домг болхла, аңхн бәәцин хамцана үйин шүтлг багтасн 
күүнә урн седкмҗиг медүлнә. «Налһр ик дала», «бульңһр харңһу 
ки» гиҗ аңхн бәәцин хамцана үйин күн шүтлг санаһарн йиртмҗиг 
таньдг бәәҗ. Бас энүнә тускар «харңһу, туңһлг, бульңһр йилһрн 
тодрҗ, гегән туңһлгнь деегшән һарад, мандлсн теңгр болҗ, харңһу 
бульңһрнь дорагшан тунад, һазр болҗ» гиҗ, «Теңгр, һазр яһҗ бө 
болсмб?» гисн домг-үлгүрт тәәлврлгдҗәнә [Хан Теңгр 1988: 1, 59]. 
Моңһл туурһтн йирин Моңһлд, Өвр Моңһлд, Көк Нуурт, Шинҗәнд, 
Әрәсәд болн нань чигн орн-нутгудт нутглн сууҗ бәәх учрас, иим 
у-өргн һазр-орнд әмдрн сууҗ бәәсн моңһл улан залатнрин дунд орн- 
нутгин өвәрцтә домг-үлгүр делгрн ирснь лавта.

Домг, домг-үлгүрин кев-янз. Домг-үлгүр — хамгин эрт үйд 
үүдәгдсн амн үгин үүдәврин нег төрл. Күмн-әмтн делкә-йиртмҗлә 
ноолдсн керг-үүләс иш авч, терүгән ухан билгәрн, келәрн илрүлсн 
урн үүдәвр болна. Иим амн үгин үүдәврт аңхн бәәцин хамцана үйин 
йиртмҗиг, күмн-әмтнә шүтлһиг, үзл-седклиг үлмәдән орулх гисн 
санан үзүлгднә. Тегәд домг-үлгүр болхла аңхн эрт үйин күүнә урн 
ухани седкмҗәр йиртмҗин үзгдлин, ниит олна үзгдлин учриг тәәлн 
үзүлх, давҗ диилх гисн хамгин түрүн нәәлвр бәрсн соньн җигтә 
үүдәврин цогц гиҗ нерлгднә.

Домг-үлгүр үүдәгдснь тер цагин күн, йиртмҗин юмиг болн ниит 
олна юмиг, үнн юмиг болн киисвр юмиг йилһн салһҗ, медх болсна 
эклц бәәсмн.

Аңхн эрт цагт моңһл туурһтнд үзг-бичг үүдәгдәд уга бәәсәр, 
үүдәврмүд даң амн үгәр келгддг бәәсмн. Тер дунд домг болн домг- 
үлгүр чигн. Негнәсн негндән амар келәд залһҗ, ухандан хадһлҗ 
бәәсмн. Хөөннь үзг-бичгтә болад, һар бичмлд бичәд үлдәснь 
хадһлгдҗ ирсн бәәнә. Ном-бичг барлх болсн цагт, зәрм хуучна 
сурвлҗ бичгт болн судр бичгт домг-үлгүр хая-хая харһна. Амн 
үгәр келгдҗ ирснлә дүңцүлхлә, сурвлҗ бичгт темдглгдн үлдснь 
цөн бәәдг. Үлгүрлхд, «Моңһлын нууц товч», «Алтн товч», «Эрднин 
товч» мет сурвлҗ бичгүдт темдглгдҗ бәәсмн. Келхд, күүнә һарт 
бәәх һар бичгүдт чигн домг-үлгүр олдсн гидг. Тиим учрас һар 
бичгүдәр чигн олн дунд залһҗ ирсн бәәдл үзгднә. Болвчн, эрт цагин 
өөрд улсин санан-седклиг, сойлын кемҗәг илрүлҗ чадсн домг болн 
домг-үлгүр күүнә урн-сәәхн седклин герч болҗана гиҗ үзҗ болхмн. 
Урн-сәәхн седклин герчнь болҗах домг, домг-үлгүр болн амн үгин 
тууҗин хоорндк залһлдан бичгин урн үүдәврмүдт сүүр тәвҗ өгнә. 
Үлгүрлхд, «Тасин тавг яһад түлңкә шар болсмб?» гидг домг-үлгүрт 
болн Чимән Эрнцә бичсн «Сальк соньрхсн шүлг» [Эрнцә, Җамбл- 
Дорҗ, Намсра, Намҗл 1990: 66] гисн хойр урн үүдәврт һал гисн 
үг урн сүв болҗахнь тер залһлдана нег герчнь. Өөрд улсин домг- 
үлгүрт келгддг һал һалв үүдәдг һал болхла, күүнә чидләс давсн 
ик сүртә, күчтә юмн гиҗ эрт цагин күн үздг бәәсн болҗана. Тиим 
әәмшгтә болдг болвчн, тер цагин күүнә җирһлд һал ик ач-туста 
бәәснь «Тасин тавг яһад түлңкә шар болсмб?» гидг домг-үлгүрт урн 
кевәр үзүлгдсмн. Эрт үйин күн һалыг шүтх болсн учрас, һал тәкх

керг-үүл үүдәгдҗ. Тегәд һал һулмтан сергәхд һал тәкх болсн йосн 
йовдл яһҗ үүдснә тускар домгт тәәлврлгдх болсмн. Деер келгдсн 
мет һалыг күндлн шүтдг болн һалас әәх иим хойр зүүлин бәәдләс 
һалын сәкүснд әрк цацад, өөк-тос хаяд, һалд мөргдг заң-үүл үүдснь 
өөрднрин амн үгин үүдәврмүдт үзүлгднә. Тер учрар «Тасин тавг 
яһад түлңкә шар болсмб?» гисн домг-үлгүр тас шовун болн «Сальк 
соньрхсн шүлгин» салькн шоодврла харһсн йовдлын һол төрнь — 
һал. Хойр әдл биш цаг-үйин үүдәвриг һалла залһлдата сюжет өөрхн 
болһна. Һол төр яһҗ хаһлгдсмб гихлә, һалын сүр күчәр, йиртмҗин 
туск тәәлврәр, урн санаһар, заң-заңшалар ирҗ күцәгдв гиҗ келҗ 
болхмн. Тер мет сүр-күчн бәәхәс һал йиртмҗ делкән эзн бәәҗ гисн 
таньлт өгнә. Эрт цагин домг-үлгүрин уханас үзхнь, деед тивин эзн
-  мөңк теңгр (Хурмстн теңгр), дунд тивин эзн — Этүгн эк, дорак 
тивин эзн — Эрлг хан гиҗ цәәлһгдҗәнә. Дунд тивин эзн — Этүгн эк 
гиснь һал гиҗ номт Б. Дамринҗавин дегтрт бичгдсн бәәнә.

Өөрд улсин давсн цагин җирһл-бәәдл, йиртмҗин үзгдл, ниит 
олна бәәдл, шаҗн-шүтлһнә бәәдл амн үгин үүдәврмүдт гүн шиңгрсн 
бәәдг. Тер дунд күн болн йиртмҗин үзгдл хоорндк залһлдаг цәәлһсн 
чинртә домгуд болн домг-үлгүрмүд йир олн. Тедн дунд Байн-Кишг 
темдглсн «Тасин тавг яһад түлңкә шар болсмб?» [Хан теңгр 1988: 2, 
156], «Әркиг юңгад амсулад уух болсмб?» [Сааль мергн болн Саадг 
мергн 1996: 658], («Цаһана үүдлһ» [Хан теңгр 1991: 4, 69] гисн 
үүдәврмүд. Амн зокъялын онлар хәләхлә, домг-үлгүр бийән даасн 
амн зокъялын төрл-зүүл гиҗ тоолгдна. Өөрдин улсин заң-заңшалла 
эн нигт залһлдатаһинь номтнр кесн шинҗллтстән темдглнэ. Келхд, 
шинҗәнә номт Т. Намҗл бичсн «Өөрдин заң-үүл болн амн зокъялын 
залһлдаг шинҗллһн» гидг дегтрин «Һал шүтлгин илрл» гисн бөлгт 
һал болн өөрдин заң-заңшалын залһлдана тускар ахрар бичгдҗәнә 
[Намҗл 2004: 123].

Домг болн домг-үлгүрмүд күмн-әмтнә хамгин аңхн цагин 
үүдәврмүд болна гидгт номтнрин үзлт нег әдл. Йиртмҗ күн хойрин 
залһлдаг күүнә күчн-чидләс давсн керг-үүләр тааһад, домг үүдәсн 
күн үзүлнә.

Йиртмҗин үзгдләр дамҗулн урн ухаһарн күн бийиннь тускар 
тәәлвр кесн нег үүдәврнь -  домг. Өдгә цагин номтнрин хәләцәр, 
домг болн домг-үлгүрмүдт йосндан ирлцдго, күүнә үнн бәәдллә 
тааршго төр олар харһна.

Цаг-үй сольгдсар, үзг-бичг үүдгдәд, ниит олн цецгәрснә хөөн, 
амар келгдҗәсн үүдәврмүд үзг-бичгәр цааснд буулһгдҗ, дегтр 
болһх, аудио бичлһәр хадһлх болмҗ учрсмн. Тиим кевәр шин 
цага бичгин урн үүдәврмүд шин эв-арһар бичгдҗ, олн төрл-зүүләр 
хувагдҗ, делгрлтин хаалһд орсмн. Эрт цагин амн үгин домг-үлгүр 
болн өдгә цагин урн зокъялын үүдәврин хоорнд удан цаг давсиг 
темдглх кергтә. Тер хоорнд йир олн хуучн болн шин урн үүдәлтс 
һарсн болҗана. Амн үгәр келгдҗ, ут удан цагт хадһлгдад, олн күүнә 
амар дамҗсн домг-үлгүрмүдт зәрмдән хүвлвр һардг бәәсн болхла, 
үзг-бичг делгрлт авсна хөөн, урн зокъялын үүдәврмүд цааснд 
буулһгдад, хүвлвр уга дурсхлмуд болсмн. Амн үгин үүдәвр болн 
шин цага урн зокъялын үүдәврмүд иим әдл бишинь «Тасин тавг 
яһад түлңкә шар болсмб?» болн «Сальк соньрхсн шүлгиг» дүңцүлҗ 
шинҗләд, медҗ болна [Эрнцә, Җамбл-Дорҗ, Намсра, Намҗл 1990: 
66]. Зуг эн хойр үүдәвр келн-улсин заң-заңшаларн, урн санаһарн, 
келнә өвәрцәрн бат залһлдата болдгиг бас темдглх кергтә.

«Тасин тавг яһад түлңкә шар болсмб?» гисн домг-үлгүр олн- 
әмтнә чееҗд хадһлгдҗ, үйәс үйд келгдҗ ирсн соньн үүдәвр. Эн 
домг-үлгүриг Байн-Кишг гидг күн бичгт буулһад, дигләд, барлсмн.

«Сальк соньрхсн шүлг» гисн өдгә цагин шүлгиг болхла Шинҗәнә 
номт болн бичәч Чимән Эрнцә бичсмн. Байн-Кишг темдглҗ барлсн 
домг-үлгүр болн Чимән Эрнцә бичсн шүлгиг дүңцүләд үзхлә, эн 
хойр удан цагин заагта үүдәврмүд гиснь лавта тодлгдна. Үзүлгдсн 
келнә урн билг (негнь -  амн үүдәвр, наадкнь -  бичгин урн үүдәвр) 
әдл биш. Зуг эн хойр үүдәврин нәрн тогтац шинҗләд үзхлә, өөрд 
улсин җирһлин авг-бәрц, заң-заңшал нег әдләр үзүлгднә гиҗ келҗ 
болхмн. Үлгүрнь, күн хамгин аңхн цагт түрүн болҗ һал олзлад, 
һалын ач-тусиг медсмн. Һалыг сидтә гиҗ шүтдг бәәҗ. Һал ямаран 
ач-туста бәәсмб гихлә, түүкә хотыг һалар болһҗ идх, һалын халуна 
нилчәр бийән дулалх, һалар төмр улалһҗ зер-зевсг кех, кеерин зерлг 
аңгас бийән харсх, күүнә бийд шарх һархла, һалар домнад эдгәх, 
әрвслҗ цеврлх чинриг медәд, һалд шүтх заңшал тогтсн болҗана. 
Тер учрар кезәңк амн үгин үүдәврмүдт болн шин цага урн зокъялын 
зәрм үүдәврмүдт һалын әрүн чинрнь өөрднрин келнә билгәр болн 
заң-заңшалын өвәрцәр урн кевәр үзүлгднә. Һалын әрүн чинрин болн 
заң-заңшалын туст номтнр шинҗллт кесн болдг. «Эрт үйәс авад,

моңһл туурһтна отхн көвүн болхла, герин һал һулмтан сәкҗ залһдг 
заңшалта бәәҗ. Һал һулмтыг сәкдг баһ көвүһән отхн гиҗ нерлҗ 
ирсмн. Отхн гисн -  һалын эзн, һалын хан гисн утхта үг. Отхн -  
«отхан» гисн үгин хаҗһр бичлһн» -  гиҗ Б. Дамринҗав бичснь орта 
[Дамринҗав 2006: 252].

Моңһл келтнрин заң-заңшал болн һал иим залһлдата болдг 
учрас, эрт цагин домг-үлгүрт болн өдгә цагин шүлгләнд седвин 
эркн чинртәнь «һал» болсиг темдглх учртавидн. Үлгүрнь, Чимән 
Эрнцәнә «Сальк соньрхсн шүлг» гисн үүдәврин нәрн сүв болхла бас 
һал гиҗ, келх кергтә.

«Сальк соньрхсн шүлгт» зул түүмр салькн һурвна тускар 
келгдснь эрт цагин улс һалд шүтдг заң-үүлтә залһлдатань медгднә. 
Зул түүмр хойр һалын нег чинртә гидгнь салькар дамҗулад 
үзүлгдсмн. «Сүмлзсн зулыг, / салькн, чи бөкәләч, / дүрлзсн түүмриг, 
/ салькн, чи икдүлләч» гиҗ һал болн салькна залһлдан келнә урн 
чимгәр, урн санаһар үзүлгднә. Зул болн түүмр нег эктә болна. Болв 
салькн әдл биш бәәдләр үләнә. Тиим үләлтд унтрх эс гиҗ улм 
падрх хойр зүүлин чинр һарна. Энд заагдсн зул түүмр салькн һурвн 
йосндан күүнә дүр далдар үзүлҗәх керг болна. Тернь юмб гихлә, 
урн кевәр бичсн шүлгләнә һол санаг кевтнь дүрслн һарһсн келн 
болн зокъямҗин кев-янз мөн.

«Сальк соньрхсн шүлгт» «түүмр, зул -  эк негтә эдн хойр» гиҗ 
һалын чинр үзүлгдҗәнә. Шүлгчин урн санан болн һол оньг болхла 
«түүмр, зул -  эк негтә эдн хойрт» тусад, сальк шоодсн уха-сана 
шуд үзүлнә. Домгин уханд түүмр (һал) әрүн чинртә гисн шүтлһ 
бәәсн болхла, шүлгт хойр утх-чинрнь үзүлгднә. Зул түүмр хойрин 
залһлдан шүлгт иигҗ темдглгдҗәнә:

Эк негтә эдн хойриг чи 
Иигҗ йилһдгчнь юмб?
Күчн күрснчнь зул болви?
Көөрәд зуһуддгчнь түүмр болви?
Салькн, чамаг аҗглад бәәхнь,
Санананчнь үзүрт кө бәәхшң.

Энд шүлгч түүмр зул хойрин чинриг өдгә цагин келнә авъясар, 
шүлгин даршлһар таарулх нәрн эв-арһ бүрдәҗ, шүлгиг әмн сүмстә 
домгин шинҗтә болһҗ чадҗ. Салькн әдл бишәр үләхлә, зул түүмр 
хойрла аштнь болх йос-учринь шүлгч зааһад һарһҗ.

Кезәңк цагт һалыг (түүмриг) ик сүр-күчтә юмн гиҗ шүтдг 
бәәсн болхла, өдгә цагин бичгин үүдәврт бас әрүн цевр шүтәнә 
зүүләр дүрслгднә.

Хальмгин «Зул» гисн домгас үзхлә, Зул өдр күн нас авсн 
байрин өдрәр темдглгдҗәнә. «Зуцква гидг гүн номта күн олн җилд 
күнд хуучта бәәсмн. Хальмг цә кесгтән зооглад бәәҗ, бийнь сән 
болад, шалтгнь эдгәд, зул сарин хөрн тавнд босад, һаза һарад, нарт 
делкә үзсн болдг. Тер өдрәс авн үкм дүцгә шалтгасн тоньлсндан 
икәр байрлад, зул сарин хөрн тавна өдрлә ик-баһ уга, күн болһн 
неҗәһәд нас зүүтхә гиҗ Зуцква зәрлг болсмн» гиҗ, эн домгт 
келгднә. Эн домг -  хальмгуд хадһлҗ ирсн ик эрт цагин домг. Энүг 
Муукан Саһа гидг күүнәс Саңһан Леонид бичҗ авч [Хальмг туульс 
1972: 6]. Домгт һал, зул гиҗ шудтан эс келгддг болвчн, Зулын байр 
темдглдг учр-шилтән цәәлһгдҗәнә. Зул өргдг, байр темдглдг болсн 
учр далд утхар үзүлгдәнә. «Сальк соньрхсн шүлгт» үзүлгдсн салькн 
зул түүмр һурвн бас чигн далд утхта үг гиҗ медҗ болна. Эн шүлг 
өдгә цагин урн үүдәвр болдг болвчн, шүлгин урн санан йиртмҗин 
үзгдләс болн һалас һарлһ авснь домгин ухаһар салькиг савд орулх 
эв-арһла таарсмн. Тегәд терүгән салькнла холвҗ, «күүнә тавн хурһн 
тегш биш» гисн уха цәәлһҗ өгчәнә. Амн үгин үүдәврмүдт «Җаңһрт» 
сүртә баатр күүг «нүүртән цогта, нүдндән һалта» гиҗ келнә. Серглң- 
дерглң күүг «һалта, цогта күн» гиҗ, мектә күүг «зальта күн», түрүн 
ормд һарсн күүг «һал маңнад һарсн», баһ дүүвр наста күүг «һал залу 
наста» гиҗ келдг йовдл олн харһна. «Өөрд улс һалыг эркн күндтәд 
үзҗ, түүг шүтҗәсн эрт цагин таньлт ода чигн хадһлгдҗ бәәсиг медҗ 
болна. Тер мет үгин идтә-сидтә күчәр һалыг эвинь олҗ болдг зүүл 
гиҗ үздг заңшал бәәдг», гиҗ, номт Т. Намҗл бичснлә тиим үгмүдин 
утх-учр харһна [Намҗл 2004: 133].

«Тасин тавг яһад түлңкә шар болсмб?» гидг домг-үлгүрт һалын 
күчн кедү дүңгә гидгнь урн санаһар, эврә эв-арһар үзүлгдҗәнә.

«Эрт урд цагт Тас гидг йир догшн махчн шовун бәәҗ гинә. Тер 
Тас шовун өдр болһн нааран-цааран йовсн күүг шүүрәд, чоцкад иддг 
бәәҗ. Бурхн-Багш терүг үзәд, күмн-әмтнд энрцгү седкл үүдәҗ, 
күмн-әмтиг эн хар аюлас аврхин төлә, Тас шовуг дуудад, келдг 
болна:

Чини күчн үнәр сүркә ик бәәҗ. Хоюрн нег мөрә тәвҗ үзий. Кемр 
мөрәг чи авхла, хамг эркән чамд өгсв. Мөрәг би авхла, мини шоодвриг

чи даах зөвтәч, -  гинә. Бурхн Багш эркән өгх болсиг соңсад, Тас 
шовун байрлна:

-  Болна. Кемр би мөрә авч эс чадхла, тана келсәр болнав гинә.
-  Ода би чамд нег кү тәвҗ өгнәв. Чи түүг шүүрн авад йовҗ 

чадхла, мөрә чини болтха. Эс чадхла, мөрә мини болтха гиҗ, Бурхн- 
Багш келнә.

Тегәд Бурхн-Багш тасин нүдиг бооһад, ид-сидәрн нег чолун кү 
кеһәд, тәвҗ оркна. Тер чолун күүг хүвлһтә һалар улалһҗ оркад, 
тасин нүднә боодһаг тәәләд, келнә:

-  Ода чи нисч одад, тер күүг шүүр гинә.
Тас нисч күрәд, бәәх күчәрн тер күүг шүүрнә. Тер күн көндрхнь 

бәәтхә, хәрнь хойр тавгиннь арсн чолунд наалдад, түлңкә шар болад 
хоцрсн гинә.

-  Мөрә кенә болв? гиҗ Бурхн Багш сурна. Тас келх үгән олҗ 
ядад,

-  Мөрә тана болв. Та намаг яһнт-кегнт тана дурн гинә.
-  Җә, тиигхлә чи үүнәс авн кү алхнь бәәтхә, хулһна хамрас чигн 

цус бичә һарһ. Уул, көдә һазрт хоцрсн аң-гөрәсн болн малын оңһаһар3 
хот-хоолан болһ гиҗ, Бурхн-Багш келәд, тасиг тәвәд йовулҗ гинә. 
Тер цагас авн тасин тавг түлңкә шар болад, күн әмтнәс әәдг болҗ 
гинә [Хан теңгр 1988: 2, 156].

Эн домг-үлгүр болхла, күн болһниг шүүрәд бәәдг тас шовуна 
тавг түлңкә болсн учринь цәәлһҗәнә. Бурхн-Багшин евәләр күн 
теңцҗ болшго йир догшн шовуг хүвлһтә һалын күчәр диилнә. Бурхн- 
Багшин номин йосар догшн шовун номһрад, хәрү эргәд, күүнәс әәх 
болна. Тас түлңкә тавгта болсн учрнь -  Бурхн-Багшин «хүвлһтә 
һалын» ид-сидин күчн. Эн домг-үлгүр аңхн эрт цагин хамцана үйд 
күмн-әмтн һал олзлҗ, зерлг аң-адуснас бийән харсч бәәсн йовдлас 
иш авч, үүдәгдсмн гиҗ, келҗ болхмн.

Домг-үлгүрин уханд һал һалв түүмрин чидләс даву ик болна. Һал 
һалвин күчнлә усн һалв әдлцнә гиҗ, бас домг-үлгүрт келгддг. Амн 
үгин олн төрл-зүүлин үүдәврмүд дунд йиртмҗин һал һалвин болн 
усн һалвин һарлһиг, күчиг тодрхалсн үүдәврмүд домг болн домг- 
үлгүр болна. Һалын күчн-чидл болн һалд шүтҗ, һалыг тәкх болсн 
заң-заңшалын учр-шилтәг эн «Тасин тавг яһад түлңкә шар болсмб?»

3 Малын оңһа -  эцәд эс гиҗ гемнәд үксн малын махн.

гисн домгас медҗ болхмн. Иим ид-сидтә һалдан шүтҗ, унтралго 
манад бээснь ут удан цаг давад, олна дунд заң-үүл болҗ үлдҗ. Иим 
заң-үүл кегдәд, келгдәд йовҗ, амн үгд шиңгрәд, хадһлгдад, сойлын 
зөөр болв.

Өөрд улст «һал манна» гидг заң-үүл бәәдг. Һалыг кезәд чигн 
унтралго бәәлһхин төлә, һалын цогт түлә, арһс немәд, һалан 
унтралго, цог хадһлад бәәх зөвтә болҗана. Иим керг-үүлиг нурһлҗ 
күүкд күн кеһәд ирсн дамшлтта. «Домгин ухаһар болхла, һалын оңһн 
күүкд күүнә дүр бәәдлтә эклцтә болна. Эннь учрта юмн. Овг-отгин 
өрк-бүл болһнд чидлтәнь -  залу улс. Тедн аһу-сууц, күрә-бууцасн 
(бүүрәсн -  О. У.) холд йовҗ, аң кедг болхас, һалан сәкҗ мандгнь 
күүкд улс бәәв» [Дулам 1999: 53].

Күүнә җирһлд һал күчтә, гегән герлтә, цевр, әрүн чинртә гиҗ, 
эрт үйин улс үзҗәсн учрас, хот-ундна дееҗән һалдан өргх, һалд 
бузр юм орулҗ болшго мет заң-үүл тогтҗ, күцәгдҗ ирсн учрта. 
Һалд шүтх заң-үүл өөрднрин амн үгин үүдәврмүдт урн келнә янзар 
дүрслгдҗәсн күүнә бийәр үзүлгднә. Үлгүрнь, амн үгин үүдәврмүдт 
күчтә-чидлтә, цецн сергг ухата, зөрмг улс харһад, хоорндан мендән 
медлцҗ сурхларн, «нүдндән һалта, нүүртән цогта, кен гидг күн 
биләч» гиҗ үгән эклдг. Бас болхла, баһ-дүүвр наста күүг «һал залу 
наста», түрүн ормд һарсн күүг «һал маңнад һарсн», үд дундын халуг 
«һал үдин халун», шин болсн керг-үүлиг «һал халунднь» гих мет 
келлһнә эргцст һал гидг үг олар харһна. Нег үлү, һалар әрвслх йовдл 
цуг юмн һалд цеврлгднә гисн үзгдллә залһлдата. Тер учрар һалын 
үмсн күртл цевр һазрт асхгдх болсн заң-үүл ода күртл өөрд улсин 
дунд хадһлата. Күн сәәһән хәәхлә, һалар шатаҗ, чиндрлдг керг-үүл, 
үкәрин һазрас ирсн улсиг һалар әрвслх авъяс цугтан һалын цевр, 
әрүн чинриг үзүлҗәснә темдг. Һал иим әрүн чинртә болдг болвчн, 
зәрмдән һалас әәҗ сүрддг йовдл бас учрдгнь домгт үзүлгднә.

Һал күүнә җирһлд олн зүүлин туста болвчн, зәрмдән ик түүмр 
һарад, әмтә-киитә тоотд күнд зовлң учрадг йовдл харһдгнь домг 
болн домг-үлгүрт үзүлгднә. Һал һалвин туск домгас үзхнь, һалын 
аюлас көлтә делкә деерк цуг тоот шатҗ дууссна тускар келгднә. Һал 
һалвин хөөн дәкнәс күмн-әмтн яһҗ үүдснә туск домг-үлгүрмүд өөрд 
улсин дунд олн бәәнә. Домг-үлгүрт цәәлһгдсәр, һал һалв болад, күмн- 
әмтн үкҗ дуусна. Тегәд ах дү хойрхн һанцхн «ораңһу» модн деер

үлдәд, «әм хорһлад», зовад бәәдг болна. Эн цагт «теңгрин сәкүсн» 
арша буулһҗ өгнә. Тер аршан ик дала болҗ хүврәд, дала дотрас кесг 
чолун урһҗ һарад, эк һазр (хүүрә һазр. -  О. У.) болҗ тогтсмн гиҗ 
келгднә [Намҗл 2001: 171]. Эннь йиртмҗ-делкәд учрдг төрлт-үүдлт 
эвдрлтәр сольгдна гисн домг-үлгүрин аһулһ болна. Тиим аһулһар 
һалын үүдлтин тускар иигҗ оңданар бас келгднә:

«Сүмр ик уул довң бәәсн үйәс, / Сүн ик дала шалвг бәәсн үйәс 
/ Хан-эзн эцкәс хатн эк үләсн, / Хәәр чолун эктә, хад төмр эцктә, / 
Торһн нүүртә, тосн чирәтә / Һал һалахн экдән өөкн-тос өргнәв» гисн 
тәклһ кесн цагт, келдг үгмүд бәәдг [Намҗл 2001: 169]. Шинҗлхлә, 
һал гидгнь чолун төмр хойрас үүдсн эм киистә юмн болҗ һарчана. 
Түрүн болҗ һал цәкснь -  эр киистә күн (хан-эзн) болхла, һалын 
эклцд үләһәд шатаснь -  хатн эк гиҗ, заагдҗана. Һалын ач-тус олн 
әмтнд ик чинртә болсар, һал тәкх йосн һарна. Тернь һал һулмтан 
залһх йосн йовдлар цәәлһгдҗ, домг-үлгүрт батрсмн.

Деер келсн һалыг күндлн шүтдг болн һалас әәх мет хойр зүүлин 
бәәдләс «һалын сәкүснд» әрк болн өөкн-тос цацад, һал асаһад, 
мөргдг авъяс һарснь иигҗ үзүлгднә: Үгәрсиг байҗулх, үксиг түлх 
буйн-кишг сурнав, / Дундым дүүргх, дутуһим күцәх буйн-кишг 
сурнав гиҗ келәд, һалд мөргх, һал тәкх йосн моңһл туурһтнд бәәсн 
болҗана [Мандх 2006: 487].

Һалын сүр иктә иим чинр «Сальк соньрхсн шүлгт» болн 
«Тасин тавг яһад түлңкә шар болсмб?» гисн хойр әдл биш цаг-үйин 
үүдәврмүдт тус-тустан өвәрцтәһәр, нәрнәр үзүлгдҗәнә. Домг-үлгүр 
аңхн цагин амн үгин үүдәвр болад, эрт үйин хамцана үзгдл, күүнә 
медрл, дамшлт, сойл, нань чигн олн зүүл багтасн үүдәвр болсн учрар, 
эрт үйин әмтнә һалын туск үзлт, таньлт үзүлнә гиҗ келҗ болна.

Ашлвр. Моңһл туурһтна заң-үүл һалта батар залһлдата бәәснәс 
эрт үйин домг-үлгүрт болн өдгә цагин шүлгләнд һал эркн чинртә седв 
болсинь темдглх учртавидн. Чимән Эрнцә бичсн «Сальк соньрхсн 
шүлг» гисн үүдәврт түүмр зул хойр һалын нег эктә болсмн. «Тасин 
тавг яһад түлңкә шар болсмб?» гидг домг-үлгүрт «хүвлһтә һал» 
күүнә чидләс давсн ид-чидләрн урн үгин залһлдаһар нәрн сүв болна. 
Эн хойр үүдәврт йиртмҗин үзгдл болн олн-әмтнә ухан-седкл урн 
кевәр үзүлгднә. Эннь йиртмҗин туск тәәлвр болн заң-үүл шиңгәсн 
кев-шинҗ болв гиҗ үзхлә, таарна.

•  69 •



Мана хурасн Шинҗәнә олн ном-бичгин бәәдләс үзхлә, домг- 
үлгүрмүдиг утхарнь кесг әңглҗ болна:

1. Йиртмҗин туск домг-үлгүрмүд («Һалв яһҗ тогтсмб?», 
«Теңгр, һазр яһҗ болсмб?», «Нарн, сар яһҗ киртх болсмб?», «Нарн, 
сар юңгад киртнэ?», «Сар яһад киртдг болсмб?», «Сар юунд хаһслдг 
болсмб?», «Сар болн мөчн», «Цасн орхин ирлт».

2. Бурхн шаҗна туск домг-үлгүрмүд («Удан лам йиртмҗиг 
үүдәснь», «Долан Бурхна домг» (1), «Долан Бурхна домг» (2).

3. Идэн-ундна туск домгүлгүрмүд «Әркиг юңгад амсулад уух 
болсмб?» (1), «Әркиг юңгад амсулад уух болсмб?» (2), «Тәрән яһад 
уңгасн авад толһалдг угав?», «Күн һуйр идҗ, ноха яһад шаг иддг 
болсмб?», «Моңһл әркин делгрлт».

4. Аһурсн, җивртн шовудын туск домг- үлгүрмүд («Мөрн яһад 
нисч чадх уга болсмб?», «Така яһад сө дунд ду һарна?», «Элҗгн 
юунд орклх болсмб?», «Ноха юунд зиилг деер шеех болсмб?», 
«Мисин чееҗ юңгад харҗңнна?», «Луус төрҗ чадх уган учр»).

5. Күүнә туск домг-үлгүрмүд («Ээҗ Баба кү кеснь», «Күн яһад 
үкдг болсмб?», «Күн нүцкн, ноха үстә болснь», «Лу көлглсн эмгн»).

6. Нутгин усн болн һазрин нердин туск домг-үлгүрмүд («Хош 
Толһа гидг һазрин нернә ирлт», «Алтан магтал яһад үүдсмб?», 
«Алта уул яһад үүдсмб?»).

7. Овг-әәмгин туск домг-үлгүрмүд («Цорсин һарл-үүдлин туск 
домг-үлгүр», «Өөрд болн бурядын һарл-үүдлин туск домг- үлгүр», 
«Дөрвдин үүдлин туск домг-үлгүр»).

8. Байр-нәәрин туск домгуд («Цаһана үүдл (1)», «Цаһана үүдлин 
туск домг (2)», «Цаһана үүдлин туск домг (3)», «Цаһан саран шинән 
негнә өрлә юуна учрт деер мөргдг болсмб?», «Мәәдрин туск домг 
(1)», «Мәәдрин туск домг (2)» болн нань чигн.

Эн олн төрл-зүүлин домгудыг цааранднь хальмгин домгудла 
нег-негәр улм гүн кевәр дүңцүлҗ шинҗлхлә, ашта материал болх 
гиҗ сангдна.

Домг-үлгүрмүдин заагт («Лустын унһн», «Цецн залу болн 
муңхг залу», «Уурцг байн», «Дәәртә улан цар», «Хотхр бор хуц», 
«Долан хар ямата өвгн», «Нүцкн улан», «Өнчн көвүн (4)», «Зүүд 
мансн көвүн», «Өнчн Борлҗа», «Хар саната күн болн цаһан саната 
күн»), амн үгин тууҗсин заагт («Сетрҗавин тууҗ», «Дөрвн өөрд

эвдрлцснь», «Йовһн Мергнә үлгүр (1)», «Йовһн Мергнә үлгүр (2)», 
«Йовһн Мергн хан һәрдиг харвснь», «Цаһана үүдл», «Һалдмбан 
үлгүр», «Текин хоран даван», «Сән залу Сартмба сана угадан Сәәрм 
нуурт толһаһан алдснь», «Амр Санан баатрин үлгүр», «Шунан 
үлгүр», «Ани Барданиг болн түүнә саарл мөрн», «Аани Барданиг 
баатр», «Эргү турмт баатр бурхн залсн үлгүр», «Торһудын сәкүсн») 
эн мет үүдәврмүд йир соньн. Келхд, зәрм үүдәврмүдиг төрл-зүүләр 
йилһхд кецү болна. Учрнь -  домг-үлгүрин кев-янзта болсн деерән, 
туулин кев-янзта үүдәврмүд олн. Тедн дундас «Өндгн худын туск 
домг» гисн үүдәврин кев-янз йир йилһмҗтә, домг-үлгүртән дигтә 
орна.

Өндгн худын туск домг
Шинҗәнә өөрднрин заң-үүл хадһлсн домг-үлгүрт худ-садн болх, 

хүрм-гиичин туск төр олн үзүлгднә. Түүнә негнь — өндгн үсн гисн 
мотив. Шинҗәнә өөрднрин амн үгин үүдәврмүдт домгар дамҗад, 
дууһар дамҗад, за-заңшалын залһлда үзүлдг үүдәвр олн бәәсинь 
«Өндгн худын туск домг» иләр герчлнә гиҗ келҗ болна.

Өөрдин заң-үүлин туск домг-үлгүрмүдин нег кесгтнь тууҗд орсн 
улсин дүр шуд үүдәгдәд, терүнд ирлцдг үүл-йовдл бүтәгдәд, терүгәр 
дамҗулн ямр нег заң-үүлин, һарл-үүдлин тускар келгднә. Зәрм домг- 
үлгүрмүдт тиим улсин тускар домглсн үлгүр келгддг болад, ямр нег 
керг-учрин үүдлиг залһна. Тиим кевин диг-дарата, эк-адгта үлгүриг 
келхин йовудт, ямр нег заңшалын уг-үүдлиг тәәлврлсн шинҗтә 
бәәдг. Өөрд улсин амн үгин үүдәвр болн заң-үүл хоорндан нигт 
залһлдата болхас, олн-әмтнә амн үгин үүдәврин аһулһ, төрл-зүүл, 
өвәрц шинҗиг шинҗлхдән, номтнр эн хойрин хәрлцән негдмл кев- 
янзар залһмҗлгдҗ бәәхд оньган тусхана. «Ардын амн урн үүдәврнь 
ард олна җирһл зовлң, күсл мөрәдл, үзл ухамср, сана седклиг амн 
үг деер тусхаҗ, амн үгәр дамҗулҗ улмҗлсар ирсн учрас заң-үүлин 
шинҗллһнлә салшго нигт залһлдата билә. Тиим учрас заң-үүлин 
ухана судлгдхуна чихл нег кесгнь ардын амн урн үүдәвр бәәдгин 
шилтән чигн үүнд билә» гиҗ Буйн Кишг келснь орта үг [Буйн 
Кишг, Төгс Байр 1990: 31]. Эн мет олн-әмтнә амн үгин үүдәврмүдлә 
залһлдата дегрмүд һарснас нань эн үүдәврмүдин туск номин статьяс 
барлгдҗ, шинҗллһнә көдлмш улм гүүдҗәхинь энд дурдх кергтә.



Заң-үүл домгар үзүлгддг тиим нег үзгдлнь -  «Өндгн худын туск 
домг». Энүнд күмнәмтн ург тогтх (худ болх), хүрмин йосн үүдсн 
цаг, үүдәгдсн үүл-учр домгин мотивәр дүрслгдҗәнә. Тернь ургин 
йосна йовдлыг яһҗ бүтәҗ бәәсинь тодрхалдг болна.

Өндгн худыг бас өндгн сиит гиҗ келдг. Китд келнд фу хун « 
ШШ» гиҗ, орс келнд «внутриутробное сватовство» гиҗ келгднэ. 
Хальмг келнд бас сиит гиҗәнә. Күүкд экин геснәс төрәд уга цагтнь, 
«чамас көвүн һархла, нанас күүкн һархла, эс гиҗ чамас күүкн һархла, 
нанас көвүн һархла, тедниг гер-мал болһий» гиҗ эк-эцк болсн улс 
ам авлцҗ, худ болхиг өндгн худ гиҗ келнә. Зәрмснь көвүн, күүкн 
баһ балчр бәәсн цагтнь худ болх ам авлцсн учриг бас өндгн худ гиҗ 
келнә. Өндгн гисн үг шовуна эс гиҗ такан өндг зааһад келҗ бәәхш, 
хәрнь уург, нилх гисн утхтаһар келгдҗәнә гиҗ үзх кергтә.

Өндгн худ болх заң-үүл тууль болн домгт келгддг болсн деерән, 
олн-әмтнә дунд чигн орулгдҗ дуулгддг болсиг «Күрң хадын дүүрән» 
гисн дууна үгәс үзҗ болна. «Хан теңгр» цуврл бичгт барлгдсн 
дууна үгмүдлә хамдан эн дууна туск домг барлгдсмн. «Күрң хадын 
дүүрән» гисн дууг 1957-гч җилин намрар Кирһүтин Завср хошунд 
бәәдг Җөөнә Мергн гидг өвгн келҗ өгсиг С. Дорҗ бичҗ авч [Хан 
теңгр 1990: 2, 39].

«Күрң хадын дүүрән» гисн дууна туск домг -  эгл улсин дунд 
үүдәгдҗ һарсн үүдәвр. Өндгн сиит болсн хойр иньгин седкл уйрулм 
тууҗ заң-үүлд тохрад, түүнәсн домглн келгдҗ, дуулгдҗ ирсмн. 
Дууна тууҗднь Байн Һол нутгин Көңгсин һолын хаҗуд бәәх Анҗан 
Шевнр сумнд бәәдг көвүн күүкн хойрин тускар келгднэ. Дуран 
авлцҗ, седкләсн ханьлцсн көвүн күүкн хойрин иньглсн тууҗиг 
үзүлсн негн сәәхн домг-үлгүрин эклцднь -  өндгн худ.

Кезәнә Анҗан Шевнр сумнд иҗл малта, икр бүүртә хойр залу 
үүрләд, хамдан малан хәрүләд, ац гөрәс ацнад бәәдг сәнҗ. Нег өдр 
хоюрн бууһан үүрәд, Өндр Көк гидг уулын орад һарад, ац гөрәс 
көөҗ йовад, муурад, нег хадын ора деер сууҗ амрад күүнднә. 
Мана хойр гергн ода көл күнд. Кемр хойр көвүн һархла, ах дү хойр 
болтха. Негнь күүкн, негнь көвүн болдг болхла, худ элгн болый, — 
гиҗ күүндҗ үгдән багтлцад, бууһин ам долалцад андһарлсн гинә. 
Өндгн худ болхар андһар тәвсн йовдл, одаһин заканла әдл, батлчксн 
батлвр болҗана.



Домгт келгдсәр, көвүн күүкн хойр хамдан өсәд, иҗл-дасл болна. 
Тер нутгт халун тому гидг гем тарад, көвүнә эк эцк хойр өңгрҗ одна. 
Көвүн өнчн үлдәд, эцкиннь нәәҗин хоша әәлин герт бәәдг болна. 
Бәәһә-бәәҗ, көвүнә насн өсәд, эрин зергд күрнә. Тер цагт Хамиль 
гидг һазрт дуңгана дән эклнә. Дәәг зогсахин төләд, торһудын хан 
нутгасн церг татна. Өнчн көвүнә өндгн сиитиг (күүкиг) сумна зәәг 
көвүндән авч өгх гисн му сана зүүһәд, өнчн көвүг кеерәс бәрҗ 
авад, цергт өгәд йовулчкна. Көвүн гертән күрәд, күүкнлә мендлцәд 
йовх гихлә, йовулҗ уга. Тегәд харһҗ чадлго, салад йовна. Өндгн 
сиит болсн эн көвүн күүкн хойрин үүл-йовдл олна дунд домг болад 
келгдҗ, дун болад дуулгдҗ үлдв. Домгт эк-эцкин өндгн сиит болсн 
андһарин йосар домгин үүл-йовдл һол төрән цәәлһнә. Дууна үгнь 
шүлгләнә тогтлцан алхм дарата. Нег-нег алхмар үзий:

Негнд, өнчн көвүн нутгасн холд йовад, иньг-амргасн салхларн, 
зовад, хаалһдан дуулсн дууна үг. Күрң хадын баран /  Күрлзн, барлзн 
харгдна. / Күрәд мендлий гихлә, /  Заян угаһан яахви? / Холва нуурин 
көвәд /  Хоңһр халюн һаңшна, /  Хойрхн суусн намаг /  Хошуһарн 
хашхдан яһнач? /  Түңгтә хадан экнд /  Түлкүрин бүч тасрсн /  Төвкнүн 
суусн намаг /  Төрләрн хашхдан яһнач? гиҗ көвүн Хеҗн гидг һазрин 
хаана орднд күрн күртлән, дуулад йовҗ [Хан теңгр 1990: 2, 39].

Хойрт, көвүн дәәнд йовсна хөөн, арднь үлдсн амрг күүкнь хәәртә 
иньгән (өндгн сиитән) санад, дуулсн дууна үг. Һарнь күршго һазрт 
/  һаньдһрнь яһад урһсмб? /  Заянь күршго һазрт / Мини алдр суудг 
шу! / Хәәвәд нисий гихлә, / Җивр угаһан яахв? / Ханьлад суух гихлә, /  
Заян угаһан яахв?

Эн дууг цәәлһсн домгас үзхнь, хар алвар цергт йовулсн өндгн 
сиитән санҗ, оңдан күүнд одшгоһар, Күрң Хад гисн нертә өндр хад 
деерәс бийән хаяд, күүкн үкнә. Үүл-йовдлын төгслтнь һашутаһар 
чилсн болвчн, андһар бәрсн бат йосн күүнә седкл уйрулна.

Һурвнд, көвүн Хамиль гидг һазрин цергт күрснә хөөн, күүкән 
санад дуулсн дууна үг. Сар-ла мандл борнь /  Иҗлән санхларн, 
шүүҗлддг, /  Сәәхн ухата ахнь / Дүүнрән санхларн, сана алддг. /  Алх 
тамһта алгт/ Агтын шинҗ бәәдг, /  Амргин һанц чамд /  Иньгин 
шинҗ бәәдг. /  Күрд тамһта күрәд /  Күлгин шинҗ бәәдг, /  Күүкнлг 
баахн чамд /  Иньгин шинҗ бәәдг гиҗ, көвүн даңгин дуулад бәәдг 
болна.



Деер дурдгдсн Җөөнә Мергн гидг күүнә келсэр болхла, көвүнә 
нерн Лиҗә, күүкнә нерн Хулһуда. Җөөнәлә хамдан Хамильд церглэд, 
хөөннь дәәнд орад, Лиҗә әмнәсн хаһцҗ. Тегәд эн хойр өндгн сиит 
ниилҗ сууҗ чадҗ уга. Эк-эцкиннь өндгн худ болх андһар бәрәд, 
күүкн әмән геесн һашута тууҗнь домг болн дун болҗ үлдсмн.

Кев-янзарн «Күрң хадын дүүрән» гидг дуунла әдл «Харһа сәәхн 
кер» гидг бас нег дун Шинҗәнд барлгдсн бәәдг. «Харһа сәәхн кер» 
гидг дуунд кесг хүвлвр бәәдгәс, бас дахлдн домгнь бичәтә бәәдг. 
Кен темдглснә, кезә барлгдсна тускар келхлә, иим болна.

1) «Харһа сәәхн кер» гидг дууна туск домгиг Т. Намҗл белдәд, 
«Өөрд моңһлын заң-үүлин сойл» гисн дегтрин «Оюна әмдрлин 
ботьд» барлв [Намҗл 2010: 246].

Эрт урд цагт иҗл малта, икр бүүртә хойр байн әәл бәәҗ. 
Негнәннь цә уулһна завсрт үг күр болҗ. «Бидн хойр шаһа наадад, 
шалдц гүүсн цагасн авад икр төрсн ах дүхойршц өслә. "Әәл күүнә әмн 
нег, хоша күүнә холва нег ” гидгәр бидн хойр әәл кезәдән нег-негндән 
дем-түшг болҗ, даарсн цагт дах, беерсн цагт беелә боллцҗ йовий. 
Мана хойр әәл өндгн худ болый! Кемр мана хойр гергн хоюрн көвү, 
эс гиҗ хоюрн күүк һарһхла, эгч дү хойр болтха, көвүн күүкн хойр 
һарһхла, өндгн худ болый» гиҗ батлна. Негнәснь көвүн, негнәснь 
күүкн һарна. Хойр гергнә негнь һартан зүүсн билцгән суһлад, хаҗудк 
гергнд өгәд, «Өндгн худын батлһ болтха» гинә. Тиигхлә, наадк әәлин 
гергн чикндән зүүсн сиикән авад, хажудк гергнд өгәд, «Үг мань үнн 
болтха!» гиҗ батта үгән авлцна. Җил, сар давсар, хойр күүкд өсәд, 
хүрм кех наснд күрнә. Болв көвүнә эцк-экнь угатя-яду болад, өвчн 
зовлц давхрдад, хоюрн сәәни орнд йовҗ одна. Көвүн өнчн үлднә. Тер 
әәл угатя өнчн көвүнд күүкән өгшго болад, мөрә тәвх арһ ухална. 
«Күүкиг шин бүүрт күрглго көөһәд күцҗ чадхла, күүк автха» гиҗ, 
күүкнә эцк мөрәһән келнә.

Мөрә эклнә.
Күүкнә эцк-экнь күүкнләһән бергән дахулад йовулҗ. Бергнь 

бор мөр унҗ. Тегәд эцк-экнь хуучн бүүрәсн нүүһәд, һурвн хонгин 
һазрт күрч, бууна. Күүкн хуучн бүүр деерәсн мөрән унад, күүнә ора 
әрә үзгдм һазрт күрснә хөөн, көвүн кер мөрән унад, күүкиг көөнә. 
Көөһәд довтлхин экнд, күүкн иим ду дуулад, зулҗ:

Харһа сәәхн хариг 
Ханцн болтлнь гүүлгнәв,
Харңһу бүрүлән тенд 
Геринән бараг авнав.

Көвүн ардаснь көөн бәәҗ, иим ду дуулна:
Зах харһа салан экнәс 
Залуһин омгар мордлав,
Заян хөвнь бәәхлә,
Ашндан нег харһулхв.

Эднә хоорнд бергн дуулна:
Түңгин чинән боран 
Төөмиһинь тосад гүүлгнәв,
Тоота тавн хурһан 
Товшурин деегүр торлзулнав.

Көвүн күүкиг көөһәд, күцхин алднд, иигҗ дуулна:
Деңггр сәәхн кеерән 
Дең тустлнь гүүлгәд,
Денҗг Давсгин экнәс 
Делссн хормаһасчн шүүрнәв.

Көвүн күүкиг, гертнь күрглго, Денҗг Давсг гидг һазрт көөҗ  
күцәд, делссн хормаһаснь шүүрәд авсн бәәдл дуунд тиигҗ үзүлгднә.

Бергн күүкн көвүн һурвн мөрнәсн бууһад, амрад сууна. Бергн 
босад, Денҗг Давсгин салад урһсн альмнас авч ирнә. һурвулн идәд 
сууна. Көвүн мөрәһән авсн учрас, күүкиг авад йовх болҗ. Эн үйд 
бергнь седкл уйрад, гертән хәрхин экнд, иигҗ дуулна:

Альмта салан альмн 
Яһсн әмтәхн альмнв?
Яһад иигв гихлә,
Юуһан келәд хәрхв гиҗ дуулад, хәрҗ йовҗ гинә. 

Марһаг көвүн авад, өндгн худын йөрәлнь дииләд, әәл-өрк болад, 
амрад-җирһәд сууҗ.

2) «Харһа сәәхн кер» гидг дууна тускар Н. Басң бас темдглсмн 
[Шинҗәнә өөрдин үлгүрт дун 1999: 69].

Байн һолын торһуд нутгин эгл әәлд цецн, серглң, сәәхн нег күүкн 
бәәҗ. Тер нутгин байн әәлин көвүн күүкиг үзәд, дурлад, авхар седҗ. 
Күүкн өндгн сиитә бәәсн учрар, эс зөвшәрнә.



Байна көвүн кесг кү дахулҗ ирәд, күүкиг авад йовх болна. Эн 
йовдлыг күүкнә өндгн сиит көвүн медәд, ардаснь некҗ күцәд, 
ноолдсн болвчн, чидлнь эс күрч. Күүкн эн бәәдлиг үзәд, келҗ: «Тадн 
хойр намаг көөтн. Кентн күцнә, би терүнд однав». Күүкн тегәд:

-  Харһа сәәхн кер 
Ханцн болтл гүүдг,
Харцһу бүрүлән тенд
Геринән бара авлав гиҗ дуулад, зулна.

Ардаснь байн әәлин көвүн:
Мицһн майян улан 
Мөлтртл гүүдг,
Мөн тер холһариг
Мини һарт атхул гиҗ дуулад, көөнә.

Хамгин арднь угатя көвүн:
Деегүр сәәхн кеернь 
Давкн-давкн гүүдг,
Дагни амрг чамаһан
Дахулҗ күцәд йовсв гиҗ дуулад, довтлна.

3) «Харһа сәәхн кер» гидг бас нег ут дун бәәдг. Шинҗәнә Хар 
Усн нутгин Җирһлт сумна Җава гидг күн дуулсиг номт Түдвән 
Җамца 1987-гч җилд темдглсмн [Җамца 2010: 8].

Хойр байн әәл өндгн худ болад, күүкд өсснә хөөн, көвүнәхн угатя 
болсн учрас, андһаран эвдәд, күүкән өгшго болна. Көвүнә эк-эцк 
зарһ хәәнә. Тегәд күүкнә эцк шүүгдәд, адгтан марһа тәвәд, марһанд 
диилхлә, автха гинә. Нутгарн көвүнд зовад, сән мөр өгәд, көвүг 
марһанд йовулна. Көвүн нутгин дем-тусар марһаһан авад, һарна.

Олна дунд келгддгәр, «өндгн худыг байн нойн бәәтхә, һучн 
һурвн Хурмстн теңгр чигн эвддг йосн уга» гидг йос-учриг эвдх арһ 
цуг әмтнд өглго, көвүнд туслсн керг-үүл деер үзүлгдҗәнә.

«Күрң хадын дүүрән», «Харһа сәәхн кер» гисн олн-әмтнә дуд 
болн теднә тускар келгдсн домгуднь өндгн худ гисн мотивәр нигт 
залһлдата гиҗ келх кергтә. Өндгн худ болхин төлә, хойр эцк бууһин 
ам долалцҗ, андһар тәвҗ батлдг, хойр эк чигн сиик болн билцгәрн 
сольлцад, тәвсн андһаран батлдг йовдл шинҗәнә домг-үлгүрт болн 
туульд даңгин харһна. Домгин нег хүвлвртнь нииләд сууҗ чадлго, 
күүкн әмнәсн хаһцна. Дәкәд негнднь болхла, дала саалтг, харшлтыг

давҗ һарад, адгтнь ниилҗ сууһад җирһнә. Энүнәс үзхнь, төгслнь 
байрта чигн болг, һундлта чигн болг, бүр эк-эцкиннь тогтасн өндгн 
худын андһар тер йосарн йовулгдна. Хальмгин домг-үлгүрт өндгн 
худын мотив йир цөн харһна.

Дүңнхлә, өндгн худ гисн эн мотив хүрм-гиичин йосн-йовдлд 
харһдг нег заң-үүл болна. Деер дурдгдсн дуудын туск домгин 
тәәлврлт әдл биш болсн болвчн, өндгн худын тускар келгдснь -  нег 
әдл мотив.

«Саврдң» бииһин туск домг
Шинҗәнә өөрднрин олн-әмтнә амн үгин үүдәврмүдт болн заң- 

үүлд «Саврдң» бииһин туск домг, «Саврдң» дууна, товшурин туск 
домг олн келгдҗ, дуулгдҗ делгрәд ирсмн. Түүнә үүдлтин тускар 
келхлә, әдл биш утх-учрта кесг домгуд өөрднрин дунд келгднә. 
Келхд, моңһл туурһтн дунд үлгүрин, туулин, дууна үүдлтиг «Сохр 
Тарба» гидг домгин баатрла залһад келдгнь олн. Домгт иигҗ келгднә.

Тарба гидг күн күнд гемтә болад, харһцад унхла, сүмснь тамин 
орна Эрлг хаанд одна. «Әмнь һарад уга бәәтл, юцгад ирв? гиҗ Эрлг 
хан сурад, хәрү йовулх болад, -  Тамин орнас авх зөвтә юман шүүҗ 
ав» гиһәд, олн юм үзүлдг болна. Тарбан сүмснь цуг юмнас үлгүриг 
шүүҗ авхлань, әмнь бийднь орҗ гинә. Терүнәс авн Тарба үлгүрч, 
дууч болҗ гинә.

Тарбан бийнь үлдәд, сүмснь тамин орнд одад, дәкн эргәд ирх 
завсрт нүднь сохрсн бәәҗ. Тер бийнь олн үлгүр, тууль меддг болад, 
делкә эргәд, үлгүр келәд, ду дуулад йовҗ. Тер цагас экләд моңһл 
туурһтн дунд үлгүр келгддг болсн гиҗ келгднә. Эрлг хаана орнд 
одад, билгин рид-сид олҗ авад, әәл эргн кедҗ йовад, үлгүр, тууль, 
ду делгрүлҗ бәәсн мотив Барун Моңһлын олна заагт ода чигн 
бәәнә. Тиим мотивтә үүдәврмүд әәләс әәлд, нутгас нутгт, делкә 
эргҗ делгрәд, олн әмтнд билг-эрдм улм урһулад, сойлын эк булг 
болсмн гиҗ келҗ болна. Тиимәс үзхнь, үлгүр, дууна үүдлиг Эрлг 
болн эрлгин орнла залһҗ келдг йовдл моңһл келтнрин дунд бәәдгнь 
медгднә. Эннь нег йовдл. Дәкәд болхла, ду дуулх, көгҗм цокх билг- 
эрдмиг деедс бурхн рид-сидтә күүнд өршәҗ өгдг гисн иткл бәәсн 
болҗана. Энүнә тускар моңһлын номт С. Дулам «Моңһл домг 
зүүһин дүр» гидг дегтртэн тодрха бичсн болдг [Дулам 1999: 222].



«Саврдң» би болн дун, товшурин айс хоорндан салһҗ болшго 
нигт залһлдата болна. Эднэ туск домгуд нурһлҗ Шинҗәнд бәәдг 
өөрднрин заагт келгднә. «Саврдң» би болн товшурин айс яһҗ үүдснә 
туск домг бас олн зүүләр келгднә.

«Саврдң» би, дун болн товшурин айснь ик эрт цагт үүдәгдсн 
болад, үй дамҗад олн-әмтнә дунд дуулгдҗ, биилгдҗ ирсн ут удан 
тууҗта. «Товшурин үүдлин туск домгар» болн «“Саврдң” бииһин 
үүдлин туск домгар» бәрмт болһад келхлә, экн түрүнд товшуриг 
залу күн үүдәҗ, «Саврдңгиг» болхла күүкд күн үүдәсн гиҗ келгднә.

«Эрт урд цагт нег нутгин хаана күүкн хәр нутгин хаана көвүнлә 
хүрм кедг болна. Хүрм кеснә хөөн, бер төркндән одлго зөвәр удан 
болна. Нег өдр хан бердән төркндән хәрх зөв өгдг болна. Бер байрлад, 
мөрән унад, көтчән дахулад, гер талан йовҗ гинә. Бер байрлсндан, 
унсн мөрән саврдулн довтлулсн бәәҗ, мөрнә саврдлһар бииләд 
йовхлань, хаҗуднь дахҗ йовсн көтч айс таарулн мөрнә эмәлин 
бүүргән диң-диң-диң гиҗ цокҗ гинә. Тегәд эдн хаалһдан муурсан 
медлго гертән күрч гинә. Күүкән үзәд, эцкнь алң болад: «Яһсн түргн 
ирвт?» гиҗ сурна. Көтч хавлҗ авад, «Бидн саврдң бииләд йовҗ 
хаалһин холыг медлгон түргн ирвидн» гинә. Түүнәс экләд саврдң гидг 
үг үүдсн гинә». Иим нег сәәхн домг өөрднрин дунд келгддг бәәсмн.

Эн домгин өвәрц чинр йир соньн болсн деерән, мөрнә саврдлһн, 
берин бииллһн, көтчин эмәлин бүүрг цоклһн -  цуг эн «Саврдң» 
бииһин үүдлтин һол учр-шилтән болсн бәәнә. Домгт үзүлгдҗәх һол 
дүрнь бер болвчн, мотивнь кезәңк домгин шинҗтә гиҗ, сангдна.

Өөрднрин сойлын зөөрт нурһлгч нег орм эзлгч «Саврдң» би 
болн дун цагин селгә дахад, нүүдлч ишкә туурһтнд седклин сергмҗ, 
ухани билг, нүднә чимг болад, дур татҗ, седкл байсхаҗ ирсинь 
эндрк өдрин «Саврдң» бииһин дун, айс тодрха үзүлҗәнә. Эрт цагин 
болн өдгә цагин «Саврдң» би, дун, айснь цугтан хүвлвртә. Болв 
малч олн-әмтнә сойл болн җирһллә шуд залһлдата бәәдгнь негн әдл. 
«Саврдң» бииһин көдлц бәрциг хәләхлә, теңгрт нисчәх шовудын 
деллһ дурасн, теегт довтлҗасн мөрнә ишкдлин даршлһта, салькнд 
үләгдсн өвснә һаңхата, сааль сааҗах күүкд улсин кеҗәх керг-үүлиг 
дурах, үсән самлх, ноос савх, ишкә кех, арһс түүх мет малч улсин 
җирһл бәәдлин көдлциг дураснь мел тер кевәрн харһна. Тернь юн 
учрв гихлә, би чигн болг, дун чигн болг, товшурин айс чигн болг

-  цугтан моңһл туурһтна сансиг, ухалсиг болн җирһлин бәәдлиг 
урнар үзүлснә ил темдг гиҗ, келҗ болна. Дууна, бииһин дегҗүн 
сәәхн айс, өргн ууҗм тег, өөрд күүнә у өргн седкл, тиньгр чееҗнь 
далвлзсн ээмднь, товшурх арвн хурһн болһнднь шиңгәтә. Эннь 
нурһлҗ, байр-нәр, хүрм-гиич болхла биилгдҗ, урмд сергәҗ, билг- 
эрдм үзүлдг бәәсмн. Тиим учрас «Саврдң» би болн дууһан өөрд улс 
ик кезәңкәс авн дурлад биилҗ, дуулҗ, хадһлҗ, делгрүлҗ ирсндән, 
байн сәәхн зөөртә болсмн. Өөрд улсин ясн-цуснд шиңгсн «Саврдң» 
би болн дунь өдгә цагт дегтрт барлгдад, нотнь бичгдәд, нам клипд 
чигн орулгдад, цагин неквр дахад, күүнә шин җирһлд тохрҗ йовна.

Өдгә цагт мана биилҗәх «Саврдң» би болхла, кезәңк «Саврдң» 
бииһәс иш авсмн. Хуучн бииһин олн зүүлин көдлц бәәдл хадһлсн 
болвчн, урн билгин шин эв-арһар, шин кев-янз орулгдад, биилх һазр 
болн биилх күүнә то немгдәд, өргн кемҗәтә болҗ йовна.

«Саврдң» гисн нертә би бәәдг. «Саврдң» гисн нертә айс бәәдг. 
«Саврдң» гисн нертә дун чигн бәәдг. Товшурин айс угаһар «Саврдң» 
би биилхш. Тер төләд товшурин арвн хойр айсин негнь «Саврдң» 
бәәсмн.

Хамгин аңхн үүдлтиг келхлә, товшур яһҗ үүдснә, «Саврдң» би 
яһҗ үүдснә, «Саврдң» айс яһҗ үүдснә тускар домгуд олн һазрар 
келгддг болвчн, зәрм нутгт нег домгиг хойр оңдан зүүләр келгддг 
йовдл бас харһна. Хәләхнь, түрүләд «Саврдң» айс үүдәгдәд, дарунь 
би болснь домгудас медгднә.

Товшур яһҗ үүдсмб гихлә, көндә моднд мөрнә килһс наалдад, 
тернь салькнд шүрглдәд дун һархла, түүнәс сүв авад, товшур 
үүдәгдв.

«Саврдң» дууна үгмүднь иим болна:
Савр диц-диц цокад бәәнә,
Сәәхн күүкн бииләд бәәнә,
Һазр деегүр һацхад бәәнә,
Һар-көлнь наклзад бәәнә.

Балҗн кеерән цокад бәәнә,
Бүлтхр шарм бииләд бәәнә,
Савр диц-диц цокад бәәнә,
Сәәхн күүкн бииләд бәәнә [Осорин 2010: 158].

Өөрдин олн-әмтнә дууна үгин кев-янз эн шүлгт үзүлгднә. Мөр 
болһн дөрвн үгтә болсарн, шүлгин даршлһта болна. Утхнь юунд 
гихлә, «Саврдң» айст күүкд күн биилҗәх бәәдлиг дүрслҗәнә.

«Саврдң» бииһин үүдлтин тускар домгудт кесг зүүләр келгднә. 
Негнд, буслҗах үс самрх шанһ бәрсн һарин көдлц бәәдләс сүв авад, 
самрх бәәдл дуралһад үүдәгдв. Хойрт, бер унсн мөрән саврдулн 
довтлн бәәҗ, мөрнә саврдлһар бииләд йовхла, хаҗуднь дахҗ йовсн 
көтчнь айс таарулн, мөрнә эмәлин бүүргән диң-диң-диң гиҗ цокҗ, 
биилсн бәәдл.

«Саврдң» айс яһад үүдсмб гихлә, нүдн туссн сәәхн мөртә болх 
гиһәд, тер ицлдән күрч ядад, нүдн туссн тер мөрән айст орулад, 
тачасн, уйрсн санаһан товшурдн цокснас сүв авад, «Саврдң» 
айс үүдәгдв. Эн һурвна үүдәгдсн тууҗинь хәләхлә, товшур болн 
«Саврдң» айсиг залу күн үүдәсн болҗ һарна. Тиигхлә, «Саврдң» 
бииг күүкд күн үүдәснь ил. Хөөннь ямаран кев-янзар делгрәд ирсмб 
гихлә, тернь бас ут тууҗта. Эрт цагин болн өдгә цагин «Саврдң» 
бииг олн һазрт бәәршсн өөрднр эврә өвәрцтәһәр бәәдл-җирһлдән 
тохрулад биилдг болсмн. Бииһин нерн болн көдлц бәрцд өвәрц 
һарсмн. Үлгүрнь, би, бииллг, «Саврдң» би, бөҗг гисн нерәдлһс. 
«Саврдң» би товшурин айстаһан удан җилин туршарт малч улсин 
дунд сойлын күртәмҗ болҗ бәәснәсн өдгә цагт цагин неквр дахад, 
мөрн хуур болн нань чигн көгҗм хавсрулн улм чигн эңгсг айста 
болв. Нег үлү, бичгт болн клипд буулһгдсар нүдәрн үзҗ, чикәрн 
соңсдг арһ учрв. Дора өггдҗәх материалмуд хәләхнь, «Саврдң» кесг 
зүүләр тодрхалгдҗана.

1) «Алашан өдрин соньн» гидг газетин көдләчнр белдсн сайтд 
нег шин клип үзүлгдсмн. Клипд «Саврдң» би яһҗ үүдснә тускар 
домг үзүлгднә. Домгнь йир соньн. Айсиг дахад, залу күн «Саврдң» 
бииһин туск домгиг ахрар келәд, цааранднь залһад, би биилнә. 
Көдлц бәрцнь дегҗүн болчкад, серглң.

2) Киргизьд бәәсн хальмгудын «Саврдң» бииг бичсн клип. 
2009-гч җилин зунар хальмг номт Бадм Меняев Иссык-Кульск 
областьд бәәдг Чельпек селәнд күрәд, Сара Кадаева (1933-гч җилд 
төрсн күн) гидг күүнә биилсн «Саврдң» бииг бичҗ авсмн. Терүнә 
биид товшурин айс уга. Сара Кадаева «Саврдң» дууг амарн дуулад, 
«Саврдң» би биилҗ үзүлсмн. Бииһин көдлцнь: хойр көлән ормаснь

көндәлго, ээм һарарн биилнә. Тернь Шинҗәнә өөрднрин йирин 
улсин биилдг «Саврдң» биилә нег әдл үзгднә.

3) «Саврдң бииһин үүдлин туск домг» гиҗ бәәнә. Терүг болхла, 
шинҗәнә номт Т. Намҗл белдәд, «Өөрд модһлын зад-үүлин сойл» 
гидг дегтрин «Оюна әмдрлин ботьд» орулсмн [Намҗл 2010: 282]. 
Дәкәд болхла, Эрднь билг бичсн «Өөрд моңһлчудын улмҗллт урлг
-  ду, бииһин учр» гисн үүдәврт бас бичгднә. Эннь «Моңһл утх 
зокъял» гидг седкүлин 2004-гч җилин 7-гч тойгт барлата.

4) Шинҗәнд «Товшурин үүдлин туск домгиг» Т. Намҗл белдәд, 
бас деер заагдсн ботьдан орулсмн [Намҗл 2010: 281]. Дәкәд болхла, 
Җ. Дорҗара белдсн «Шинҗәнә өөрд моңһлын көгҗм болн көгҗмчд» 
гисн дегтрт болн «Хан теңгр» цуврл бичгин 1989-гч җилин 4-гч 
тойгт эн домг барлгдсмн. «“Саврдң” бииһин үүдлин туск домгас» 
болн «Товшурин үүдлин туск домгас» үзхнь, «саврдң» гисн үгиг 
«Саврдң би», «Савр диң-диң», «Сәәврдң» гиҗ әдл биш һурвн зүүләр 
бичнә.

5) «Сәәврдң -  название танца. Происходит от слова «сәәвр»,
означающего в переносном смысле нечистокровного иноходца, 
сбивающегося на обычную рысь» гиҗ, Т. Б. Бадмаева эврэннь 
дегтртән цәәлһвр өгсмн [Бадмаева 1992: 47]. Бас болхла
«Танцевальный фольклор калмыков» гисн дегтртән Н. И. Страхов 
(1810), А. Ф. Воейков (1822), И. Ф. Богданович (1834) мет 
этнографчнр цагтан «Саврдң» бииһин тускар бичсиг темдглсмн 
[Бадмаева 1982: 76].

6) Саврдң бииһин клип. Эн клипд болхла «Саврдң» би «самрх» 
гидг үгәс иш авчана гисн тәәлвр өггдҗәнә.

Кезәнә нег күүкд күн ямана үсән көөрүләд (буслһад), самрна. 
Тегәд үсән самрчах бәәдлиг дуралһад, нег би үүдәх санан орҗ гинә. 
Тегәд эн күүкд күн көөрүлсн әрүн цаһан үснә самрлһнас түрүн 
«Саврдц» би үүдәсн гинә. Җә, тер цагас авн товшур көгҗмин айст 
«Саврдц» би биилдг эклсн гинә гиҗ, клипд келгднэ [Ю Ку (№!п)].

Эн домг малч олн-әмтнә җирһлин бәәдлд тохрсн өвәрцтә болдгнь 
әрүн цаһан үснә самрлһнас «Саврдң» би үүдәгдв гисн һол утх- 
санан һарсмн. Эн домгас үзхлә, «савр» гидг үгәс үүдсн биш, «самр» 
гидг үгәс үүдв гисн утх-учр зааҗана. Йириндән «савр» гиҗ һариг 
заана. Зуг тиим дала күндллһн уга эңгин үг. Уурлсн эс гиҗ дурн уга

болсн цагла эн үгиг олзлна. Үлгүрлхд, «тер хар савран тат», «тер 
хар савран уһа», «бичә саврдад бә» гиҗ, көвүдиг хөрхләрн, келнә. 
Хәрнь һариг күндлҗ келхд «мотр» гисн үг олзлгдна. «Савр» гисн 
үг һариг заадг болвчн, нурһлҗ күүнә һариг биш, җивртн шовудын 
көлиг тиигҗ нерлнә. Үлгүрлхлә, такан савр, керән хар савр болн 
нань чигн. Зәрмдән күүнә нерн болҗ харһна. Алдр дуулвр «Җаңһрт» 
Күнд Һарта Савр гидг нертә баатр йовна.

«Саврдң» би нурһлҗ Шинҗәнд, Барун Моңһлд, Өвр Моңһлын 
Алаша әәмгт биилгдҗ бәәсмн, Кыргызстанд бәәсн сарт хальмгуд бас 
биилдг бәәсмн. Зуг Хальмгт «Саврдң» би мартгдад, ода биилгддгән 
уурсн бәәнә.

Эрт цагас өдгә цаг күртл би-дууһин тускар бичгдәд барлгдсн 
үүдәврмүд болн шинҗллтс цөн биш.

Күүнә бий махмудын көдлц бәрциг ямр нег ухаһар диг-дарата 
болһҗ, терүгәрн дамҗад, күүнә санан-седкл, эргндк бәәдл болн 
күүнә җирһлиг үзүлҗәх нег зүүлин билг-эрдмин эв-арһиг би гиҗ 
келнә. Бий бәәдлин көдлц болн дүрсиг үзүлсн урн билг болсн деерән 
би күүнә җирһләс иш авч, шүлг, дун, көгҗмлә хамдан делгрәд ирсн 
күмн-әмтнә эрт үйин урн эрдмин зөөр болна гиҗ Б. Батмөнк багшин 
дегтрт келгдҗәнә [Осорин 2010: 156].

Товшур гисн көгҗмин зевсг «Саврдң» айс болн дуунла нигт 
залһлдата гидгиг күн болһн медх зөвтә. Товшур цокад, «Саврдңгин» 
айс һархла, «Саврдң» ду дуулад, «Саврдң» би биилнә. Зәрмдән 
«Саврдң» дун угаһар айс дахад чигн биилдг йовдл харһна. Товшурин 
айс угаһар «Саврдң» би биилхш. Зуг Барун Моңһлын өөрднр 
мөрн хуур татад, «Саврдң» бииһән биилдг өвәрц авъяста. Товшур 
үүдәгдснә туск домг бас олн хүвлвртә. Товшур көгҗмин үүдлиг олн 
зүүләр келдг.

А) «Товшур гидг көгҗмин зевсгиг шулм бурхн хойрин ноолданла 
холвдг йовдл домгин мотив болҗ һардг» [Дулам 1999: 222]. Барун 
Моңһлын Ховд әәмгин Мөңк-Хәәрхн сумна малч уряңха Көкән 
Намҗлас 1983-гч җилд бичҗ авсн негн домгас үзий.

Товшуриг шулм дахсн көгҗм гиҗ келнә. Товшуриг кеһәд цокхла, 
сәәхн айс эс һарч. Тегәд шулм Бурхн Багшт одад,

Би товшур гидг көгҗм келәв. Мини товшур көгҗмин дунь икдәд 
берк болв. Дууһинь невчк баһрулҗ өгтн гиҗ сурна.

-  Чи тевкинь ик өндр кеҗч. Тевкән буулһ гиҗ келәд, өгнә. Шулм 
хәрҗ ирәд, тевкән буулһҗ тәвхлә, тегәд товшур болҗ.

Тегәд товшур гидг көгҗмиг шулм кесн учрас, тер шулмин керг- 
үүлиг таслҗ, дәәсиг дарҗ йовх учрта туулиг хәәлдг эн зацшалд 
таарулҗ һарһсн учрта юмн гиҗ, Бурхн Багш келсн гинә [Дулам 
1999: 222].

Б) Товшур гидг көгҗмин зевсгиг эгл улс үүдәсн гиҗ, келгднә. 
Энүнә тускар иим нег соньн сәәхн домгиг захчн туульч Т. Эңк- 
Балсң Барун Моңһлд келҗ өгсн бәәҗ.

Эрт цагт нег угатя ацһуч күн болн үзмрч (далд юмиг үзҗ  
чаддг күн) кесг өдр ац ацнад, юм олҗ уга. Нег ора үзмрч «Алтаһан 
хәәлҗ, Алта делкәһән байсхаҗ өг. Уулын, усна олн эзд байсдг юмн. 
Тиигхлә Алта делкә биднд кишг хәәрлхнь маһд» гиҗ келнә. Ацһуч 
залу Алтаһан экләд хәәлнә. Алтаһан хәәлм цацу, Алтан савдг- 
шивдг цуглрн ирәд, Алта хәәлсн күүнә ээм-дал, эцкр чееҗ, толһа 
деернь экуга багтҗ ядм сууһад, чицнҗ. Хамгин адгтнь тайг тулсн 
доһлц чавһанц ирҗ. Суудг орм уга болад, ацһуч залуһин урл деернь 
суух болад зүткҗәһәд, хальтрад, унад одна. Минь эн цагла Алта 
хәәлҗ бәәсн күн нег агчмд оцдан ә һарһна. Эн цагт доһлц чавһанц 
хальтрад унсиг үзәд, хамдан ац көөҗ бәәсн одак үзмрч күн инәд 
алдна. Алта хәәлҗ бәәсн күн намаг дөөглҗәнә гиҗ, санад, Алта 
хәәлхән зогсаҗ. «Доһлц чавһанцас көлтә Алтан магтал таслгдла 
гиҗ, Алтан савдг уурлад, «Доһлц чавһанцин һанц дәәртә хар цариг 
эн ацһучд өгч йовултн!» гиҗ келҗ гинә.

Мацһдуртнь хойр ацһуч көтл деер һархла, күрц буһ харһҗ. 
Тер буһиг олз кеҗ авсна хөөн, «Өцклдүр ора Алтан савдг тууль 
соцхс гиҗ бәәтл, хамгин сүүлднь ирсн доһлц чавһанц урл деерәстн 
хальтрҗ унснас көлтә, инәд алдсн биләв. Хәрнь та нег товшх 
көгҗмтә хәәлхлә, тууль ик сәәхн болх бәәдлтә болв. Би танд товшх 
көгҗм кеҗ өгий» гиҗ, үзмрч инәд алдсн учран келҗ өгч. Тегәд шар 
харһан далцгиг малтад, хойр чик һарһад, мөрнә сүүләр килһсләд, 
ацнсн ацгин толһаг дуралһад сиилсн гинә.

Эн домгас үзхнь, товшур көгҗмин үүдлтнь ишкә туурһтн улсин 
аң аңнх заң-үүлтә залһлдн тәәлврлгдәд, дөрвн ульрлд нүүһәд, мал 
маллдг, аң аңндг малч улсин җирһлин бәәдл болн көдлмшин урн 
аш энүнд үзүлгднә. Дүңңәд келхлә, С. Дуламин бичснлә таарна.

Үлгүрин, дууна, хуурин, көгҗмин үүдлнь эрт цагин домгин сойлта 
баатрмудас экләд эгл, йирин күүнә үүдәвр болһҗ келх хойр зүүлин 
мотив бәәнә. Бас болхла, моңһл күүнә үннч сәәхн хань болҗах күлг- 
мөрнә үкллә эс гиҗ аң аңнлын заң-үүллә холвн келдг хойр зүүлин 
заңшал бәәсмн. Эн үнн керг деерән эрт цагин аңһуч овг болн малч 
овг. Өөһин иргн болн талын иргн хойрин йилһмҗтә үүдәвр гисн үг 
мөн [Дулам 1999: 239].

Товшур гидг үгин тускар номтнр иигҗ келсн бәәдг: «Товшур 
гидг үгин уңгнь тов гидг үгәс ульрҗ, товш гих көгҗм чивхдх утхиг 
илткҗ» [Дорҗара, Мергҗх, Байнҗирһл 2005: 318]. Зуг Алашад 
бәәсн өөрднрин дунд товшур гидгнь урднь тевшүр (модар кесн сав) 
гисн үг болад, хөөннь хүврәд, товшур болв гиҗ, домглн келгднә. 
Мана хәләцәр болхла, тов гидг үгәс ульрад, товшур болв гиснь орта. 
Яһад гихлә, товшур үүдх цагт, кеер модн дотр эс гиҗ уулын аһуд 
герт бәәдг модн сав кевтх йосн уга.

Товшуриг харһа модар кедг бәәснь деер келгдсн домгас медҗ 
болхмн. Товшур хойр чивһстә, толһадан хойр чиктә. Чикинь нааран- 
цааран эргүләд, чивһснә көг таарулдг. Кезәңк цагт чивһсиг малын 
нәрн гесиг томад, хагсаһад кедг бәәсн болхла, ода йонхр утцар кенә. 
Товшурин дорк талнь утулҗн бәәдлтә, дундан нег нүктә. Нүкнә 
хаҗуд тевк тәвдг. Тиигхлә, нүкнәс сәәхн ә һарна. Өдгә цагт хальмгуд 
товшуриг «домбр» гиҗ келҗәнә. Дорк талнь утулҗн биш, һурвлҗн 
бәәдлтә. Бәәдләрн шинҗәнә товшурас йилһрҗәнә. Өөрд улс кесг 
олн һазрт нутглҗ бәәх учр деерәс, дуулх, биилх эв-арһд, нерәдлһнд 
хүврлт һарад, бәәсн-бәәсн һазрин эргндк өвәрц авч, йилһән һарсн 
бәәнә. «Саврдң» бииг Барун Моңһлд «Бииллг» гиҗ нерәддг болад, 
товшурт биш, мөрн хуурин айст биилдг өвәрцтә болв. Шинҗәнә 
өөрднр товшурин айст биилнә. Товшурин тускар шинҗәнә иим 
сәәхн домг Т. Намҗлын белдсн «Өөрд моңһлын заң-үүлин сойл» 
гидг дегтрин «Оюна әмдрлин ботьднь» барлгдсмн.

Эрт урд цагт нег хөөч залу бәәҗ гинә. Нег өдр уулд һарад, хө 
хәрүлҗ йовад, нег модн дотр ирҗ сууһад, амрна. Тегәд нег моднд 
ик гидг нүкн бәәсиг олҗ үзнә. Модна нүкн деернь мөрнә сүл өлггдн 
наалдҗ. Салькн сальклхла, түүнәс дун һарч бәәсиг олҗ соңсад, оньг 
тәвсн гинә.

Хөөннь эн хөөч залу өдр давулхин төлә, нег мод тәәрч авад, түүг 
көндәләд малтҗ оркад, мөрнә сүүләр чивһс кеҗ, нааран-цааран

•  84 •



шилгәхлә, дун һарсн гинә. Түүнәс экләд товшур үүдсн гинә [Намҗл 
2010: 281].

Хамгин аңхн түрүн «товшур» гидг көгҗмин зевсгтә болсна хөөн, 
товшурин айсан дахад, «Саврдң» би болн дун үүдәгдәд, биилхд 
урмд өгдг, байр деер байр немдг, седкл байсхадг, цеңгл өргдг урн 
мергҗлтә болв. Зуг «Саврдң» бииһин туск домгт уйрсн, тачасн, 
гейүртә айста болҗ гиҗ келгднә.

Кезәнә бәәҗ. Өвсн белчәр теццү, хур-усн элвг, тарһ сәәтә өөрдин 
нутгт түмн әмтн төвкнүн җирһлтә бәәҗ гинә. Эн сәәхн нутгт ик 
гидг байн хан бәәҗ. Тер цагт күүнә мал хулхалхла, толһаһинь авна 
гисн закан хан тогтаҗ гинә.

Тер цагт Цацчд гидг нертә залу бәәҗ. Цацчд хаана итклтә 
түшмл болад, олн җил болҗ. Хаана хурдн мөрнд нүднь тусад, ик 
гидг дурлсн бәәҗ. Нег өдр Цацчд хаана адун дотрас балҗн кер 
җора хар хойриг хулхалҗ авад, үүдн шоц деер уяд, һәәхн хәләҗ  
бәәтл, хаана адуч Цацчдын герин хаҗуд ирәд, үзҗ оркна. Түшмл 
цааҗла харһхас әәһәд, тер сөөднь хаҗуд бәәсн Цаһан Гегәнә хашад 
күргәд, уйҗ  оркҗ. Мацһдур өрүнднь Цаһан Гегән босад, хашаднь 
хойр мөрн уята бәәсиг үзнә.

«Хаана зәрлг хату, ода яһдг биләв» гиҗ ухалҗ  бәәтлнь, хаана 
адуч Цаһан Гегәнә герт ирәд, хойр мөрән авад йовҗ. Тер цагт 
шаҗн шин делгрәд, төр гүрнд төвшүн бәәдл тогтсн учрас, хан 
Цаһан Гегәг засгла харһулҗ уга гинә.

Сүүләрнь Цацчд хойр мөриг хулхалад, Цаһан Гегәнә хашад авч 
одад уйсиг хан медәд, уурлна. Тегәд Цацчдыг әрә гиҗ әм һолһаһинь 
үлдәһәд, көөһәд йовулҗ гинә. Түүнә хөөн Цацчд товшур бәрәд, 
балҗн кер болн җора хариг магтҗ, хамг түрүн «Саврдц» айс 
үүдәлә гинә. Цацчд эн айсан, олн һазр эргн йовҗ, үкн-үктлән цокад, 
өөрд улсин дунд делгрсн гидг. Хөөннь «Саврдц» айсиг Цаһан Гегән 
соцсад, уйрҗ  гинә. Цацчд сәәни орнд йовсна хөөн, Цаһан Гегән һурвн 
җил Цацчдын сүмсиг хәәҗ гинә. Һурвдгч җилднь Цаһан Гегән ном 
үүлдәд йовҗ бәәтлнь, хаалһд тавн мөр күлсн тергн харһҗ гинә. 
Тергиг һол дунднь чирҗ йовсн цаһан мөриг Цацчдын сүмснь хүвлҗ  
төрҗ ирсинь Цаһан Гегән әәлдҗ меднә. Тегәд Цаһан Гегән цаһан 
мөриг гертән авч ирәд, көгшртлнь, теҗәсн гинә. «Саврдцгин» айс 
сәәхн болчкад уйрлта учрас, дун болһад дуулҗ гинә.

Эн домг бас Т. Намҗл белдсн «Өөрд моңһлын заң-үүлин сойл» 
гидг дегтрин «Оюна эмдрлин ботьднь» барлгдсмн [Намҗл 2010: 
281].

«Алашан өдрин соньн» гидг газетин көдләчнр белдсн сайтын 
(№!п Ю Ку) материалыг шинҗәнә домгудла дүңцүлхлә, оңдан 
тәәлвртә болна.

Эрт урдын цагт хур-усн теццсн өөрд моцһлын нутгт нег залу 
ямаһан хәрүлҗ йовтлнь, уулын аһуһас адуна килһсн салькнд шуугхнь 
уйцһта сәәхн сонсгдҗ гинә. Тегәд эн залуд көгҗм үүдәх санан орҗ 
гинә. Тегәд гертән хәрҗ ирәд, тевшин деер адуна килһс таарулҗ, 
ацхна көгҗм бүтәсн гинә. Эн тевшәр кесн көгҗмән тевшүр гиҗ  
нер өгч гинә. Тевшүрнь удандан товшур болҗ айлһ хүврсн гинә [ t t
Ш].

Т. Б. Бадмаева бичсн «Калмыцкие танцы и их терминология» 
(1992) гидг дегтрәс буулһҗ авсн «Саврдң» айсин нот эн дегтрин 
чилгчднь өггдҗәнә (зург 1).

«Саврдң» дун болхла биилҗәх күүнә көдлц бәрциг магтад чигн, 
дүрсләд чигн дуулдг дун. Дууна үгнь чигн кесг зүүләр дуулгддг 
болна. Үлгүрлхд, Н. Басң белдсн «Шинҗәнә өөрдин үлгүрт дун» 
гидг дегтрт «Саврдиң-диң» гисн нертэ һурвн дууна үгмүднь 
ноттаһан барлгдсмн [Шинҗәнә өөрдин үлгүрт дун 1999: 399]. Энүг 
бас эн дегтрин чилгчднь үзҗ болна (зургуд 2, 3, 4).

1. Савр диц-диц цокҗл бәәнә,
Сәәхн күүкн биилҗл бәәнә.

Усна шууган шуугҗл бәәнә,
Оюн күүкн биилҗл бәәнә.

Балҗн кеерән цокҗл бәәнә,
Бүлтхр шар минь биилҗл бәәнә.

2. Эргин деегүр эрлзәд бәәнә,
Эркә хурһарн дайлад бәәнә -  
Хай диц-диц, хай диц-диц.

Толһа деегүр торлзад бәәнә,
Токугарн дайлад бәәнә -  
Хай диң-диң, хай диң-диң.

һазр деегүр һаңхад бәәнә, 
һар-көлнь наклзад бәәнә -  
Хай диң диң, хай диң диң.

3. Усна дольган эңгән цокна,
Улсин баһчуд төрән түшнә.
Савр диң диң цокад бәәнә,
Сәәхн күүкн бииләд бәәнә -  
Хай диң-диң, хай диң-диң.

Эңгин деегүр эрлзәд бәәнә,
Ээм-далнь наклзад бәәнә.
Савр диң-диң цокад бәәнә 
Сәәхн күүкн бииләд бәәнә -  
Хай диң-диң, хай диң-диң.

һазр деегүр һаңхад бәәнә, 
һар-көлнь наклзад бәәнә.
Савр диң-диң цокад бәәнә,
Сәәхн күүкн бииләд бәәнә -  
Хай диң-диң, хай диң-диң.

Толһан деегүр торлзад бәәнә,
Тоха, һарнь наклзад бәәнә.
Савр диңдиң цокад бәәнә,
Сәәхн күүкн бииләд бәәнә -  
Хай диң-диң, хай диң-диң.

Эн һурвн дууна үгиг шинҗлхлә, эдн магтсн, байрлсн, нәәрлсн, 
биилҗәх күүнд урмд өгсн даршлһтаһар келгднә. Диң-диң гидгнь 
товшурин айст сүр немҗәх үг. «Саврдңд» 39 зүүлин айс бәәдг гиҗ,
H. Басң багш келсн болдг [Шинҗәнә өөрдин үлгүрт дун 1999: 403]:
I. Сәәхн күүкн савр диң-диң; 2. Орг тек савр диң-диң; 3. Тавн хасг

савр-диң диң; 4. Хотн күүкн савр диң-диң; 5. Түрү-зүдүр савр диң- 
диң; 6. Усна шууган савр диң-диң; 7. Хәәдгин һол савр диң-диң; 8. 
Сал әврсн савр диң-диң; 9. Угин ша савр диң-диң; 10. Бирлн хазл 
савр диң-диң; 11. Җөөлн нүдн савр диң-диң; 12. Җора хар савр 
диң-диң; 13. Буурин хашилһ савр диң-диң; 14. Урлдана шарһ савр 
диң-диң; 15. Халзн кеерин савр диң-диң; 16. Саадг савр диң-диң; 
17. Солон савр диң-диң; 18. Хорма савр диң-диң; 19. Зогса савр диң- 
диң; 20. Сольман савр диң-диң; 21. Торлг савр диң-диң; 22. Тоңшур 
савр диң-диң; 23. Бәәбрсн савр диң-диң; 24. Солһа савр диң-диң; 25. 
Хагсарһа савр диң-диң; 26. Боодг савр диң-диң; 27. Тоһру савр диң- 
диң; 28. Чөдр савр диң-диң; 29. Балҗн кер савр диң-диң; 30. Әркин 
шивр савр диң-диң; 31. Шивә цоклһн савр диң-диң; 32. Сохр көгшн 
савр диң-диң; 33. Үүдн ша савр диң-диң; 34. Хар нүдн савр диң- 
диң; 35. Саван хавхг савр диң-диң; 36. Солон агсан савр диң-диң; 
37. Шивә талтң савр диң-диң; 38. Зүн һарин урһ савр диң-диң; 39. 
Таслвр савр диң-диң.

Эн цуг тоотд нүүдлч олн-әмтнә аң аңнх, мал маллх мет җирһлин 
керг-үүл багтҗана. Йирдән болхла, моңһл туурһтн олн-әмтнә дууна 
тускар «Моңһлчуд юм түгәлтд орлцад, дууна айлһ олад хәрхдән, 
айсан түрк улст булагдад, хаалһд үзгдсн чонын уульх дууг дураһад, 
дуулх болсн» гиҗ, шинҗәнә өөрднрин дунд келгддг бәәҗ [Күрлша 
2004: 39]. Эннь зерлг әмтиг дурасн ду көгҗмин үүдлин нег шинҗиг 
үзүлҗәхнь мөн.

«Саврдң» би биилхдән, зогссн ормасн хол одхш. Нег ормдан 
гилтә биилнә. Учрнь болхла, үсән самрч бәәсн күүкд күн, тер үснь 
буслҗ бәәсн беш эс гиҗ зуухин хаҗуһас холдх арһ уга болдгин учр- 
шилтәнәс, нурһлҗ һарарн самрад биилхәс биш, көләрн тавшх үзгдл 
уга болна. Өөрд улс цагин шинрлтиг дахад, «Саврдң» бииһән ясад, 
дала утх-учрта урн көдлц немәд, сәәхрүләд ирсмн. Тер дунд күүкд 
улс болхла, үс кех ааһан һартан бәрәд биилх, ноос савх, ишкә кех, 
холын бараг сарвчлн хәләх, ааһта үсән толһа деерән тәвәд, тер үсн 
асхршгоһар биилдг болн нань чигн эрдм-билг биичнр бийдән авх 
болсмн. Залу улс болхла җора мөрнә гүүдл дурах, саадг харвх, унсн 
мөрән ташмгар ташурдх. Бииһин йовудт хойр залу күн нег-негән 
бүслүрдҗ бииләд, күч-чидлән үзүлдг бииһин авъяс үүдәгдсмн. Цаг 
ирвәс биилх улсин тонь өсәд, биилдг орм бәәрнь өргн болв (зург 5).

Күүнә оньг буласн шинҗәнә «Саврдң» би 2013-гч җилин тавдгч 
сард делкән Гиннесин темдгллд орсмн. Шинҗәнә Бостнур нутга 
Өөрд Бурҗгн гидг күн келсэр, 2013-гч җилин хөн сарин тавнд 
Бостнур районд миңһн күн товшур цокад, арвн миңһн күн «Саврдң» 
би биилҗ. Тер кемҗәнь Гиннесин темдгллд орҗ.

Дүңнхлә, өөрднр биилдг «Саврдң» би болн дун эврә тууҗта. 
Тернь ода күртл хадһлгдҗ йовна. Эднлә зерглн товшурин туск 
домгуд чигн күүнә оньг авлна.

Йовһн Мергн баатрин туск домг
Шинҗәнә өөрднрин амн үгин үүдәврмүдт Йовһн Мергн гидг 

күчтә баатр эр бәәдг. Түүнә кесн үүл-йовдлын тускар олн-әмтнә дунд 
домгар болн амар дамҗн келгдҗ бәәснәс иштә, 1980-гч җилмүдин 
эклцәс авн Шинҗәнд бичгт буулһҗ барлх болсмн. Тиигхлә Йовһн 
Мергн гисн кемб? Йовһн Мергнә тускар кен темдглҗ, кезә, ю 
барлсмб гисн төрмүд юмна түрүнд хәләгдх болсмн. Дәкәд болхла, 
Йовһн Мергнә тускар Шинҗәнд болн Хальмгт темдгтә үүдәврмүдин 
хоорндк йилһән, өвәрц шинҗ болн ниитин эдл-ахуһин туск төрмүд 
ик соньн бәәсмн.

«Йовһн Мергнә үлгүр» кезә, хама, кен темдглсмб гисн сурвр 
хамг түрүнд авч үзий. Шинҗәнә болн Хальмгин номтнрин шинҗлсн 
бәәдләс үзхлә, Н. Буува, Самҗавин Баазр, Э. Бадма, П. Дамбипелҗд, 
Үзмә, Д. Э. Басаев, Б. Б. Оконов, Е. Д. Мучкинова, Т. Намҗл, 
Һ. Һомба болн нань чигн улсин нерд зааҗ болна. Эднә темдглсн 
«Йовһн Мергнә үлгүр» нурһлҗ тууҗин үнн йовдлар үндс болһҗ, 
Йовһн Мергн баатрин төрҗ һарсна тускар, Хән Һәрдиг харвсна 
тускар, Йовһн Мергн баатриг хорлсна тускар урн седкмҗәр тааһад 
үүдәсн урн сәәхн, соньн үүдәвр болсмн. Тодрхалад келхлә, иим 
болна.

1) Н. Буува темдглсн «Йовһн Мергнә үлгүр». Тернь «Хан теңгр» 
гидг цуврл бичгт барлгдла [ Хан теңгр 1990: 1, 22]. Н. Буува темдглсн 
«Йовһн Мергнә үлгүрин» һол утхнь нурһлҗ иигҗ цәәлһгдҗәнә. 
«Көвүн (Йовһн Мергн) йовх дутман, бөдүрәд, көлгн-уна даах арһ 
уга болҗ, кезәд йовһн йовдгас, Йовһн Мергн гидг нер өгч». Эннь 
домгин эклцин шат. Дарунь Бееҗн балһснд Хан-һәрд шовун ирҗ 
сууһад, нарн болн сариг халхлад, харңһу кеҗ оркснд, Эзн Хан

дуудулсн Йовһн Мергн шовуг харвна, нег өдинь унһаснд, Бееҗн 
балһснд нарн туссн гидг.

Эн һол үүл-йовдл. Богд эзн Йовһн Мергниг залсн учр болхла, 
«деегүр ниссн җивртн, дооһур йовсн улан көлтиг бийэсн давулдг 
уга мергн күн» гидгиг медәд залҗ. Йовһн Мергн баатр эр бээсинь 
эзн хан медэд, му сана зүүһәд, Йовһн Мергниг хорлдг болна. Йовһн 
Мергн Богд уулын хаҗуд ирэд, бурхн болҗ одна. «Йовһн Мергнэ 
цогциг найн царар чирүлв чигн, көндәҗ эс чадсн учрас, тер һазртнь 
оршаҗ гинә. Н. Буува темдглсн «Йовһн Мергнэ үлгүр» гисн домг- 
тууҗин ирлтиг тодрхалн тәәлврләд, таньҗ медхд ач-туста болсмн. 
[Буува 2012: 18].

2) «Йовһн Мергн» баатрин домг Шинҗәнә Байнһолын Хеҗн 
нутгт барлгдсмн [Дундд улсин ардын... Хеҗн шәнә... 1992: 17].

3) «Йовһн Мергн» баатрин домг Шинҗәнә Байнһолын Хошуд 
нутгт барлгдсмн [Дундд улсин а р д ы н . Хошуд ш э н э . 1992: 100].

4) «Йовһн Мергн» баатрин домг «Дундд улсин шинҗәнә моңһл 
ардын амн үлгүрин эмкдкл» гисн дегтрт барлгдсмн [Дундд улсин 
шинҗәнә а р д ы н . 2006].

5) Самҗавин Баазр темдглсн «Йовһн Мергнэ үлгүр» [Хан 
теңгр 1985: 2, 109]. Редакторин тодрхаллтас үзхлә, эн үлгүриг бас 
Э. Бадмара гидг күн «Хан теңгр» гидг цуврл бичгин 1983-гч җилин 
2-гч тойгт тод бичгэр барлсмн. Үүл-йовдлнь хоорндан йилһәтә 
деерән тус-тустан өвәрцтә болсн учрас хүвлвр гиҗ үзәд, дәкн 
барлснь тер.

6) Үзмә темдглсн «Йовһн Мергн теңгрин мөчдиг харвснь» гидг 
домг «Йовһн Мергн» гисн нертэ цуврл бичгт барлгдсмн [Хан теңгр 
1998: 51, 1].

7) Д. Э. Басаев темдглсн «Йобогон-Мерген» болн «Гибель 
Йобогон-Мергена» гидг нертэ тууҗлгч домгуд [Семь звёзд 2004: 
113].

8) «Йовһн мергн баатр» гидг домг Хальмгт барлгдсн «Хальмг 
туульс» гидг дегтрин 1-гч ботьднь орсмн [Хальмг туульс 1961: 179].

9) «Йовһн Мергн баатр» гидг домг «Хальмг туульсин» 4-гч 
ботьд орулгдсмн [Хальмг туульс 1974: 131].

Йовһн Мергн баатрин үүл-йовдлта залһлдата эн мет олн домг 
болн домг үлгүр бәәдг болвчн, тернь өөрдин заң-үүлтә залһлдсн

деерән оңдан нертәһәр чигн барлгдсн бәәдг. Үлгүрнь, «Далын 
яс моднд өлгҗ маляһар шавдх туск домг» гисн домг Т. Намҗлын 
«Өөрд моңһлын заң-үүлин сойл» гидг дегтрин «Ниигм әмдрлин 
ботьд» барлгдсмн [Намҗл 2010: 107].

«Өөрд эргтәчүд зүн чикндән сиик зүүх учр» гидг домгиг бийнь 
медсн Шинҗәнә Ховгсәәр нутга Н. Буува гидг күн 1989-гч җилин 
10-гч сард бичгт буулһн нәәрүлсмн. Тернь «Хан теңгр» гидг цуврл 
бичгин 1990-гч җилин 1-гч тойгт барлгдсмн, дәкәд «Дундд улсин 
Шинҗәнә ардын амн үлгүрин эмкдкл» гисн дегтрт орсмн (Үрүмч, 
2006).

Йовһн Мергнә тускар номт П. Дамбипелҗд иигҗ келсмн: «15- 
гч зун җилин үйәр зокъягдсн маһдта нег түүкин домг гихлә, тернь 
Йовһн Мергнә домг болна... Йовһн Мергниг Чиң төрин Эңк Амһулң 
хаанла залһлдулн шинҗлдгнь соньн бәәнә. Эңк Амһулң болхла, 17- 
гч зун җилин үйин күн. Тегәд үзхлә, кеки зун җилин сүүләр, кек 
зун җилин эклцәр Йовһн Мергнә туск домг зокъягдҗ бәәснь ил» 
[Дәмбипелҗд 1999: 207].

Үзмә темдглсн «Йовһн Мергн теңгрин мөчдиг харвснь» гидг 
домгт иигҗ келгднә.

Сө хәләхлә, тецгрт зурһан одн үзгднә. Тедниг мөчд гидг. 
Мөчдтә туслцн хойр мөр болҗ зерглдәд, һурваһад үзгддг одыг 
Йовһн Мергнә Харчн болн Барчн бүргд, Хаср болн Баср ноха гидг. 
Хойр талднь бәәдг хойр одыг Йовһн Мергн мөчиг харвсн сумн гинә. 
Йовһн Мергн теңгрт һарад, мөчиг харвҗ унһаһад, көлиннь хурһндан 
хавчад бууна. Буусна дару, тәвәд оркхла, мөчн дәкн теңгрт һарад 
оч гинә. Тер учрас зуна зурһадгч сарас доладгч сар күртл теңгрт 
мөчн үзгддго гидг. Эннь мөчиг һазрт харвад унһасн цаг гиҗ тоолдг. 
Энүнәс иштәһәр зуна цагт харвсн гидг цаг-үй тодрхалгдна.

Йовһн Мергн баатрин намтрин тускар бичгдсн элдв материал 
бәәдг. «Өөрд тууҗин дурсхлмуд» гидг сурвлҗ бичгт орсн «Богд 
Чиңгсин төриг бәрәд хан өргә тедксн тууҗд» Йовһн Мергнә туск 
домг бас темдглгдҗәнә.

Тер көвүнәугнь икмицһн гиҗ нерәдгддг бәәҗ. КөвүндМергн гиҗ  
нер өгв. Өсәд, ик болад, унхла -  даадг мөрн уга болад, баатр зүрктә, 
бөк чидлтә болад, хөөд әәмгин нойн болҗ бәәснд хар китдин нойнас 
ирсн элч Бо хан Йовһн Мергн хойрт бичг бәрүлҗ. Йовһн Мергниг

Китдин орнд залҗ одад, һәрд шовуна айлһу дуралһҗ, китдин хан 
мууһар хар санад, буру эм бәрснд мөн таалл болв. Китдин орнас өдр 
сө уга бум-бум күн ширг гемәр үкҗ һарснд китд хан әәһәд, Җаң Тян 
Шид әәлдхснд зәрлг болҗ:

-  Та ачта мергнә ачиг хәрүллгон бәәҗ, хор кесн төләд, тана 
Китдин орнас нег чигн күн үлдшго, -  гиһәд, бас әәлдхҗ: -  Ачт  
мергнә барун далыг авад, сүм бәрҗ тәктхә! Бишңк ясинь угин 
һазрт күргүлхлә, тана Китдин орнас һурвн шар үкрин ноосна 
тооһар үкәд, үлдснь өрәсн болх. Далыг эс салһхла, әмдрәд босхнь 
маһд, -  гиҗ зәрлг болснд далыг Бееҗнд тәкв. Нәәмн зун китд церг 
нег амбнтаг һарһад, Йовһн Мергнә ясиг нутгтнь күргүлв [Өөрд 
тууҗин дурсхлмуд 1992: 16].

«Өөрд тууҗин дурсхлмуд» дегтрәс үзхлә, эднә яснь хөөд, уг 
алвтнь чигн хөөд, ик миңһн гидг улс йовсн гисн темдглл бәәдг. Тер 
учрар Йовһн Мергн хөөдин нойн күн бәәҗ. Мергн, Төмр Лаң, Төмрлг, 
Йовһн Мергн, Тәәш мет нер зүүсн тууҗлгч күүнә дүр мөн. Хальмгт 
барлгдсн «Хальмг туульс» гидг дегтрәс үзхлә, Йовһн Мергн гер-мал 
уга күн, мөрн даашго ик бийтә бәәҗ. Тегәд чигн һанцар йовһн йовдг 
учрас, Йовһн Мергн гидг нер зүүсн болна.

Баатр зүрктә, бөк чидлтә Йовһн Мергн яһад сәәни орнд йовсна 
тускар «Өөрд түүкин дурсхлмудт» иигҗ келгдҗәнә: «Һәрд шовуна 
айлһуг дуралһад, китдин хан му, хар сана санҗ, буру эм бэрснд 
таалл болв». Т. Намҗл бас темдглсмн: «Бееҗн балһснд Хән-һәрд 
шовун ирҗ сууһад, нарн, сариг халхлснд Йовһн Мергн ирәд харвхла, 
Бееҗнд нарн туссн болна. Богд эзн му сана зүүҗ, Йовһн Мергниг 
хорлсн гидг» [Намҗл 2004: 216].

«Йовһн Мергнә үлгүр» үүл-йовдларн рид-сидтә болҗ, урн үгәр 
үүдәгдсн болв чигн, тууҗлгч күүнә тускар болн тууҗлгч керг-үүлин 
бәәдләс седв авсн үүдәвр болсн учрас, тууҗин домгин төрлд орна. 
Йовһн Мергнә туск олн хүвлврин нег ончлгч керг-үүлнь болхла
— Пекин балһснд Хан-һәрд шовун ирәд, нарн болн сариг халхлад, 
харңһу кеҗ оркснд, Йовһн Мергн күрәд, тер Хан-һәрдиг харвад, нег 
өдиг унһаснд, Пекинд нарн туссн гисн һол аһулһ орна. Тиим һол төр 
Самҗавин Баазр, Н. Буува, Э. Бадм темдглсн Йовһн Мергнә туск 
туульмудт харһна.

Хальмгин «Йовһн Мергн баатр» гидг домгиг Б. Б. Оконов 
болн Е. Д. Мучкинова белдэд, «Хальмг туульс» гидг дегтрт барлҗ 
һарһсмн. Зуг эн домг кен гидг күн келҗ өгсинь, кезә, ямаран һазрт 
бичгдҗ авсинь цәәлһҗ уга [Хальмг туульс 1974: 131]. Хальмгин 
«Йовһн Мергн баатр» гидг домгт иигҗ келгднэ.

Кезәнә мана хальмг нутгт торһуд Зүнһар гидг нутг йовсмн. 
Түүнд Йовһн Мергн гидг баатр бәәҗ. Йовһн Мергн гидг баатр 
наснаннь ик зууднь гер-мал уга, һанцар йовдг, нег чигн мөрн дааҗ  
гүүдго, йовһар йовдг төләдән, тегәд Йовһн гидг нер авсн бәәҗ. 
Мергн гиснь нег чигн сум һазрт унһалго харвдг төләдән, Мергн гидг 
нер авсмн. Тегәд Йовһн Мергн баатр наснаннь ик зууднь белвсн 
болчкад йовһар йовсндан, хөвдән һундад, үкх һазр хәәнәв, сән залула 
харһад, халдад үкнәв гиһәд, һанцарн һарад йовдг болна. Йова йовҗ, 
кеер эҗго ө-шуһу модн заагар орҗ ирхлә, нег шарһ мөрн беләрн 
сөөчксн эмәләрн ор яссн, хар зац көнҗлсн залу унтҗ  кевтҗ. Тер 
залуһин өөр ирчкәд, саак авъясарн -  хамута дааһ харвчн, хаҗуһарнь 
һардго, шүдинь хәләлго давдго күн бәәҗ. Тер мөрнә шүдиг ирәд 
хәләхлә, бийинь лавта даах мөрн болҗ, шинҗлгддг болна. Тегәд 
ода эн залуг хаҗ алад, мөринь авхлта гиһәд, тедүкнд одад, саадган 
делҗәһәд,

-  «Ода ямаран күүһинь яһҗ медхв, нег мөрнә төлә иим залуг 
яһҗ алхв», -  гиһәд харм төрҗ зогсад, дәкәд мөрнднь җилвнь күрәд, 
ирәд хәләв. Һурв дәкҗ тер шүдинь хәләв, һурв дәкҗ саадган зөвләд, 
зогсҗ бәәтлнь, генткн тер залу өндәһәд, босч ирнә.

-  Нанд һурв дәкҗ ирәд, серүлх юн күмбч? -  гиҗ хәәкрәд, босч 
ирәд, керлдәд, наар гиһәд дуудна. Тегәд хаҗуднь ирәд, сууна. -  Кен 
гидг күмбч? Яһҗ йовсн күмбч? Ямаран кергәр йовсн күмбч? -  гиҗ  
сурхлань, Йовһн Мергн келнә:

-  Би ода насн турштан мөр гидг юм нег унҗ  үзәд угав. Мөрн 
даадго төләд, Йовһн Мергн гидг нер авсн күмб, -  гинә. -  Тегәд хөвдән 
һундад, үкх һазр хәәһәд йовҗ йовх күмб. Тана мөрнд җилвм күрәд, 
тегәд таниг хаҗ алхар седҗәһәд, ямаран залуһинь яһҗ медхв, ода 
нег мөрнә төлә яһҗ алхв гиһәд, таниг хармнҗ бәәсм тер, -  гинә.

-  Нә, чамаг мөрн даадго төләдчнь, Йовһн гисн болх, мергн 
төләдчнь, чамаг Мергн гисн болх. Эн модн заагт темән гөрәсн гидг 
ац йовна, түүг хаһад авад ир, -  гиһәд тәвнә. Ода нүдндән үзгдсән

өмн һарһдго күн, тер йовад, модн заагт гүүҗ йовсн темән гөрәсиг 
хаһад, үүрәд авч ирнә. Авч ирхләнь,

-  Энүгән хүрминәһәр чан, нанд хүрм өгхмч, чамд җирһх кү олҗ 
өгх күн -  бив, -  гиҗ келдгч. Тегәд терүгән өвчәд, утлад, чанҗ болһад, 
нег залу нег залуд кеер, эҗго һазрт, хүрм өгдг болна. Хүрмән идәд, 
үлдл-шалдлинь Йовһн Мергнд өгәд, тииглдҗәтлнь, кемәлһдг яснь 
ардк хондла цаһан яснасн салһгдлго чангдҗ одснд, цуста, түүкә 
һарч. Тиигхлә,

-  Ода му йорта юмн болад бәәвл эн. Иигхм биш билә, кезә болвчн 
«эн хойр ясиг салһхв» гиҗ келәд, салһҗатн. Ода энтн Замбтивин 
һурвна кесн нег хөв-кишгнь хәрх юмн болв. Энүнәнчн дарнхнь эн ясиг 
кемәллһн, -  гиһәд, тер Йовһн Мергнлә харһсн залу кемәлһснь түрүн 
һарһсн кемәлһн болҗана. Ясна тускнь тер.

Тегәд тер сарин тиим өдрт, тиим һазрт ир, тер цагт чамла 
җирһх зөвтә күн тенд бәәх гиҗ келәд, тер залу шарһ мөрән унҗ  
авад, йовҗ одна.

Йовһн Мергн үкхән мартад, хәрәд ирнә. Болзлгдсн саамлань 
одак һазртнь одхла, бийләнь җирһх дүцгә зөвтә күн тер һазртнь 
бәәдг болна. Терүгән авч ирәд, җирһәд бәәҗәтл, Төвд нутгт нарн 
чигн, сар чигн үзгдлго харцһу болад, кесг сардан тииҗ бәәхләнь, 
Дала Лам хальмгин дөрвн өөрдин хаанд элч илгәнә. «Дөрвн өөрдәс 
күн ирәд дарх зөвтә юмн эн. Тендәс кү илгәтн, элч илгәтн», -  гиҗ  
мана хаанд келүлҗ. Тегәд мана хан Йовһн Мергниг илгәнә. Төвд 
нутгт ирәд, тер баатр ода нарн, сар альд йовхв гиҗ дүцнҗәһәд, 
нег саадг деләд хаһад оркхлань, тер харцһурчасн юмнь эргәд, уга  
болад одҗ. Тегәд сарулдҗ одсн юмн гинә. Тендән тегәд бәәһә бәәҗ, 
кедү цагтан бәәсинь кен меднә, тер Йовһн Мергн өцгрҗ. Өцгрҗ 
одхлань, тавн зун нөкднь «Эн күүг күүнә нутгт хайшговидн, авад 
хәрнәвидн! -  гиҗ хәәкрәд, төмр терг келгҗ авад, тергн деерән 
ачад, һарад йовхар седнә. Зуг тавн зун күн дааҗ чаддго болна, 
төгән бул күртлән һазрт шигдәд, орҗ одад бәәдгҗ, тиим ик күнд 
юмн бәәҗ. Тиигхлә «Ода хәәртә ноян бүкләрнь эс авч оддг болвчн, 
хуваһад авч хәрхм», -  гинә. Тавн зун күн чавчад, хуваҗ авад, дүрәд 
автн гихлә, долан зун әцг болҗ. Тегәд тер долан зун әцгинь зәрмнь 
неҗәдәр үүрәд, зәрмнь хошадар үүрч, авч ирәд, терүгәрн заян сәкүс 
кеһәд, ю-күүһәр ораһад, гериннь шуһудан тәвәд, зул бәрәд, мөргәд 
бәәдг болҗ. Орцһ гидг нертә юмнчн тернь.

Тенд Йовһн Мергн өңгрҗ оч гисн зәңгинь соңсчкад, энд өлгәтә 
көвүтә бәәсн гергнь (түүнлә җирһдг Йовһн Мергнлә әдл нөкд уга  
болҗана, тер гергнд, Йовһн Мергн тиим бәәсн болхла, гергнь чигн 
тиим бәәсн болхгов) көвүһән кеер авч одад, тайган захд онц урһсн 
нег модна йозурт аминь деегшән хәләлһәд, өлгәтә көвүһән тәвчкәд, 
йовҗ одҗ. Альдаран одснь темдг уга. Тиигәд бәәҗәсн цагт, 
манахна эн дөрвн нойна нутг уг тасрсн болҗана. Тегәд уг  тасрсн 
көгшн нойн үрн-садн угаһар өңгрхин өмн, хаҗуднь бәәсн сән залус 
нойдас сурдг болна:

-Бидн ода тана хөөн кенәр ноян кеҗ авхмб?
-  Намаг үксн цагт, эн мини оовл гидг шовун бәәнә. Эн шовуг 

авад, нискәтн. Тегәд кенә гер деер оч сууна, терүгәр ноян кеҗ автн,
-  гиҗ келәд, нойн өңгрҗ. Тегәд хөөннь хамг юман күцәһәд, нойна 
келсн зәрлгәр кесг арһта залус шовуһинь авад, кеер һарһад, нискәнә. 
Нискәчкәд, ардаснь альд оч бууна гиһәд, көөлдәд йовтлнь, тер 
шовунь эҗго һазрт, тайган захд һанцар урһсн нег модна ора деер 
ирәд суудг болна. «Ай, мана нойн, модар ной кех гисмб?» -  гиһәд, 
уульн-дуулн довтлад ирхлә, өлгәтә бичкн көвүн бәәдг болна, деерәснь 
моднас дуссн зусн балар теҗәл кеһәд, кевтдгчн. Тегәд «О-о, хәәрхн, 
мана нойн иигҗ медсн сәнҗ!» -  гиһәд, тер көвүг авч ирәд, «э-э, 
ууль шовун эцктә, удн модн ээҗтә, ухм-тохм тәәш» гиҗ нер өгәд, 
ноян кеҗ авч. Ода күртл үлдлнь йовад йовдгч.

Һол утхнь: а) Йовһн Мергнә бәәсн нутг болхла, Зүнһар гиҗ 
келгднә.

б) Йовһн Мергнә нернә тускар цәәлһгдҗәнә. Йовһн Мергн мөрн 
даашго ик бийтә болсн учрас йовһар йовдг болна. Тер төләдән Йовһн 
нер зүүсн болҗана. Негчн сум һазрт унһалго харвдг төләдән, Мергн 
нер авч, Йовһн Мергн баатр болна.

в) Йовһн Мергнә җирһлин тускар келгднә. Һанц бийәр бәәдг 
Йовһн Мергн баатр хань олҗ, хамдан сууна.

г) Йовһн Мергнә кесн керг-үүлин тускар келгднә. Үлгүрлхлә, 
иим болна.

Дөрвн өөрдәс хан Йовһн Мергниг илгәнә. Йовһн Мергн Төвд 
нутгт күрәд, нег хаһад оркхлань, сарулдҗ одна. Энд Хан-һәрдин 
тускар эс келгдсн деерән, йосндан ю харвснь бас заагдҗахш. Йовһн 
Мергн тендән өңгрҗ одна. Тегәд цогцинь авч хәрәд тәкнә.

Ашлхла, домг болн домг-үлгүр йиртмҗин олн үзгдлд эм орулн 
дүрслдг, үгин сидт иткүлдг өвәрц шинҗ багтасн учрар, Йовһн Мергн 
баатрин туск амн үгин үүдәврмүд өөрднрин сойлын седкл-зүүг нәрн 
шинҗлхд ач-туста болсмн. Тер учрар әдл биш орн-нутгин әдл биш 
хүвлвртә Йовһн Мергн баатрин туск домгудас, домг-үлгүрмүдәс 
болн амн үгин тууҗсас эрт цагин улсин ухаһар одн ориг, йиртмҗиг, 
сойлыг, заң-заңшалыг, күүнә үүдлтиг тәәлсн тәәлвр олҗ болна. 
Моңһл туурһтна урн сәәхн седкл домгт үзүлгдснәс, домгуд болн 
домг-үлгүрмүд эврә өвәрцәрн йилһрсн, өөрднрин заң-заңшал, авъяс- 
бәрц, нутг-усна өвәрц, келнә шинҗиг шиңгәсн гүн аһулһта амн үгин 
үүдәвр болна.

Хальмг цәәһин туск домг болн терүнлә залһлдата заң-үүл
Олн төрлин амн үгин үүдәврин тускар кесн ном шинҗллтс дунд 

домгин шинҗллт болн заң-үүллә залһлдана туск седв өвәрцәрн 
йилһрнә. Үлгүрләд келхлә, Цаһана үүдлин туск болн хальмг цәәһин 
туск үүдәврмүд йир соньн болсн деерән отг, әәмг болһнд эврә 
өвәрц шинҗтә болна. Хальмг цәәһин туск домг өөрднр бәәсн бүр 
нутгудар келгднә. Зуг һазр-һазрар цәәһин туск домгуд аһулһарн 
болн бүтцәрн әдл биш, болв әдл биш домгудт өөрдин әдл нег заң- 
үүл даңгин харһна. Шинҗәнә болн Хальмг һазрт хальмг цә хамгин 
күндтә ундн гиҗ тоолгдна. Тернь күүнә өдр бүрин җирһлд тохрад, 
олн янзин домг үүдсн болҗана. Үсәр үслҗ чансн агта, өткн, зандн 
улан цә күн болһна җирһлд туста болсарн, теднә җиһлин ут хаалһд 
дурлҗ эдлдг идән болҗ, мөңкин келмҗ болснь учрта. Тер учрнь -  
цәәһин туск домгуд өөрднр бәәсн нутгудар тарад, эврә өвәрцтәһәр 
үй залһҗ келгдн делгрсн болдг.

Цә моңһл туурһтна заң-бәрцлә, шаҗна сүзг-бишрллә болн амн 
үгин үүдәврлә бат залһлдата болсар сән-сәәхнә йор-дембрлиг тедн 
цәәһәр медүлдг. Тернь соньн җигтә, өврмҗтә домг болҗ күүнә 
җирһлд тогтагдна. Утар авч келхлә, моңһл келтнр кезәнәһәс нааран 
цәәг зуг идән-ундн гиҗ үздг бәәсн биш, заң-үүллә залһлдата сойлын 
нег әңг гиҗ үздг бәәсмн. Цәәһин туск олн үүдәврмүд үүдәгдҗ 
делгрәд, өөрд-хальмгин амн үгин үүдәврмүдт хадһлгдҗ ирсмн. 
Цәәһин тускар келхлә, йөрәләс эклх кергтә.

Күн өдр бүрин җирһлин хаалһдан олн зүсн идән-ундар теҗәл 
авна. Тер дунд хамгин күндтә хот, унд гиснь хальмг цә болна. Цәәһәр 
дееҗ өргх заңшал кезәңк цагас авн бәәһәтә юмн. Юңгад хальмг цә 
гидг болсмб? Күн төрлктн экин геснәс һарад, балчр нилх цагасн 
экин үс көкәд, өл авдгнь экин алтн шар әрүн уургас даву шимтә юмн 
уга гисн ухан-тоолвр күн болһнд өгхнь лавта. Моңһл туурһтна туст 
авч келхлә, нилх өсәд, көкүл бәәснәсн һарад, хотд орсн цагт нурһлҗ 
үснә зүүтә хот-хол эдлдгнь бас үнн. Тернь малч улсин җирһллә шуд 
залһлдата олн зүсн цаһан идән-ундн: әәрг, аадмг, өрм, шар тосн, 
хурсн, шүүрмг, ээзгә, хөөрмг, башлг, чигән, боз, хальмг цә. Зуг үс 
болвсрулад нерсн әрк-арзиг, өсәд, залуһин зергд күрсн цагтан, эдлҗ 
болх гисн хату сурһальта бәәсмн. Тегәд цаһан идән ишкә туурһтна 
җирһләс салһҗ болшго хот-ундн болсн учр деерәс үкрин үсәр үслҗ 
чансн цә, мөрнә үсәр кесн чигән өл дарх, унд хәрүлх, гем өвчнәс 
гетлгх аршан мет чинртә эркн зүүл болҗахнь тодрха. Өл дарад, 
гес цадхдг цаһан идәнәс эк татад, моңһл туурһтн олн зүсн хот-унд 
кехдән дамшлтта болснд ил герчнь хатасн борц, хагсасн шүүрмг, 
искәсн чигән, чансн цә болна.

Хальмг цә малч улсин җирһл бәәдллә салшго залһлдата болсн 
учрас, өрүни хот цәәһәр, өлзәтә йөрәләр эклдг заң-үүл олна дунд 
ик делгрсн болдг. Җирһлин ут хаалһд герт орҗ ирсн гиичдән 
халун цәәһән өгч, күндлн тоодг йовдл моңһл келтнрт заң-үүл 
болҗ батрснь мел үнн. Эннь амн үгин үүдәврт шиңгрн орад, амтта 
хот, амна йөрәл, аршан ундын дееҗ гиҗ күндлгдн келгдҗ ирсн ут 
тууҗта. Нег үлү хуучта күүнә гем зовлң дардг хальмг цәәһин онц 
чинрнь амн үгин үүдәврт домглн келгднә. Үлгүрлхд, Зуңква гегән 
хальмг цә аршалад, үклин шалтгас гетлснь күн нег нас авх Зулын 
байр болсн гиҗ, хальмг олн-әмтнә дунд келгдҗ ирсн болдг. Энүнә 
чинринь медүлҗәх домг болхла Муукан Саһа келҗ өгсиг Саңһан 
Леонид бичҗ авсн «Зул» гидг домг. «Зункван гегән өрүн элкндән 
цә аршалад бәәҗ, хуучн өвчнәсн һарсн болна» гиҗ цәәлһгдҗәнә 
[Хальмг туульс 1972: 6]. Зуг зәрм үүдәврт удандан хальмг цә ууһад 
бәәхлә, гем олна гиҗ, оңданар келгднә. Нармин Лиҗ белдсн «Саарл 
мөр» гисн дегтрт болхла үсәр үслҗ чансн өткн цә күүнә бийд тус уга 
болдгнь иигҗ заагдҗана: «Тиим агта цә уудг улст цәәһин бадган гем 
ирнә. Тер бийнь хальшрлго хальмгуд агта цәәһән саак кевәрн ууһад 
бәәнә» [Нармин 1997: 56].

•  97 •



Деер заагдсн хойр үүдәвриг дүңцүләд үзхнь, амн үгин үүдәврт 
цәәһин чинрт әдл биш хойр утх-шинҗ бәәхнь ил медгднә. Юн 
чигн бәәдлд ишкә туурһтн хальмг цәәг дееҗәр үзҗ, дурта идәнәсн 
хальшрлго, «агта цәәһән саак кевәрн» ууһад бәәдгәснь үзгднә. Эн ю 
медүлҗәнә гихлә, үс кеһәд, чансн хальмг цә моңһл келтнрт дутаҗ 
болшго әрүн теҗәл болсиг амн үгин үүдәврәр медүлҗәнә гисн 
таньлт авч болна. Моңһл келтнр олн орн-нутгар бәәршҗ бәәсн учрар, 
хальмг цәәг зүүл-зүүләр нерлҗ келдг. Шинҗәнә өөрднр хальмг цәәг 
«үстә цә», «цаһан цә» гиҗ нерәднә. Моңһлд болхла «сүүтә цә» гинә. 
«Сү» — моңһлар «үсн» гисн үг. Тиигхлә «сүүтә цә» гиснь үстә цә 
болҗана. Китд келнд «ней ча» гиҗ келнә. «Ней» гисн үгиг орчулхла, 
«үсн» гисн утхта. Үсәр үслҗ чансн, каңкнсн сәәхн үнртә, агта өткн 
улан цә моңһл туурһтна өдр бүрин җирһлд тохрад, күн болһна 
дурлҗ эдлдг идән, мөңкин килмҗ болсар, хальмг цә «деедсин идән» 
гиҗ кезәңк домгт келгдәд үнлгдсн болдг [Хальмг туульс 1972: 6]. 
Тер учрар деедс бурхндан сүзг бишрлтә улан залатнр өрүни цәәһин 
дееҗиг бурхндан бәрәд, өдрин эклцдән ордг йосн шаҗнд шүтлһнлә 
залһлдата болҗана. Тегәд «цә шиңгн болвчн -  идәнә дееҗ, цаасн 
нимгн болвчн -  номин көлгн» гисн үлгүр мел орта гиҗ сангдна. 
Ик эрт цагас авн цәәһин туст заң-үүл үүдәд, тернь удан тууҗд 
олн-әмтнд домг, үлгүр, йөрәл болҗ келгдәд, хадһлгдад ирсмн. 
Цагин селгә дахад, хальмг цәәһин тускар бичгин урн үүдәврмүдт, 
шүлгләнд, дуунд шин кев-янзар үзүлгдсн үүдәврмүд үүдәгдәд, олна 
седкл авлсн урн седв болҗ йовна. Цәәһин туск шинҗллтс шаҗна 
сүзг-бишрллә, заң-заңшалла болн амн үгин үүдәврлә залһлдад, олн 
зүсн болсн деерән, делгрлт авсар бәәһәтә юмн. Тедн дундт цәәһин 
үүдлтин тускар, цәәһин чинрин тускар келгдсн домг, цәәһин йослл, 
йөрәл, үлгүр-тууль, шүлглән, дун үүдәгдҗ, келгдҗ, дуулгдҗ бәәхинь 
дурдх кергтә. Цааранднь хальмг цә чанх арһ, эдлх авг-бәрц, хальмг 
цә амн үгин үүдәврмүдт, шүлгләнд яһҗ үзүлгдсинь шинҗлҗ үзий.

Күүнә бийд туста, каңкнсн сәәхн үнртә хагсасн модна (өвснә) 
хамтхасиг цә, эс гиҗ цәәһин идән гиҗ нерәднә. Модна (өвснә) 
хамтхасн әдл биш болсар цәәһин өңг, амтн болн үнр бас әдл биш 
болна. Эрт цагт угатя улс, хар ус уушгоһар, уснд хамтхас болн давс 
тәвәд, буслһад, будг орулҗ уудг бәәҗ. Бәәхтәнь саадг үкртә болсар, 
үсләд, тослад, амтн деернь амт немәд, кел суһлм амтта болһдг

бәәҗ. Хальмг цәәһин үүдлтин тускар амн үгин үүдәврт бас келдгнә. 
Дорҗин Босхмҗ келҗ өгсн «Хальмг цәәһин туск тууҗд», цә гидг 
юмн ламин күчәр, номин күчәр һазрас урһсн гиһәд, келгднә. Кесг 
хонад, цецгәнь хатад, унад ирхлә, терүг «тәәрәд авч ирәд, хагсаһад, 
ус буслһад, уснд одак цәәһән тәвәд, тернь будг болад, үсләд, тослад, 
хальмг әмтн таасҗ ууһад, идәд, тиигәд дүүрң, цадхлң ханлтта болад 
бәәһәд бәәҗ» [Хальмг туульс 1968: 223]. Үүнәс үзхнь, номта лам 
һучн хонгтан ном әәлдәд, һазр деер зүсн-зүүлин цецгүд урһасн болҗ 
һарчана.

Цагин селгә дахад, олн әмтн шинрлтин хаалһд орсар, шинҗәнә 
өөрднр «дөрвлҗн» гидг дөрвлҗлсн хату цәәһәр үстә цә чандг болв. 
«Дөрвлҗн цәәг» бас «кев цә» гиҗ келнә. Тер «кевин цәәг» теңцү 
нәәм әңгләд, терүнә негиг «нәәмнә цә» гиҗ келнә, дөрв әңглснә 
негинь «дөрвнә цә» гинә. Хойр әңглхлә, негинь «дундр цә» гинә. 
Кемр үүрмг цә болхла, нег атх цә, эс гиҗ нег чанцин цә гиҗ нерәднә. 
Эн цәәһин кемҗәнә тускар шинҗәнә номт Т. Намҗл бичсн «Өөрд 
моңһлын заң-үүлин сойл» гидг дегтрин «Аху әмдрлин ботьд» 
бичгдлә [Намҗл 2010: 507]. Бас болхла, «тергүн (түрүн. -  О. У.) цә 
болвас сү хар цәәлә ниилүлсн цәәг тергүн гинә. Дед (дарукнь. -  О. У.) 
болвас зутң һуйрта ниилүлҗ чансн цәәг дед гинә. Тергүн цәәһин 
зууш болхла, үсн, өрм, ээзгә, шар тосн, хурсн, мош, шар сөг, шикр 
эдниг ниилүлҗ, идән болһҗ белн болһхла, моңһлын тергүн зергин 
идән гинә», -  гиҗ деер заагдсн Т. Намҗлын дегтрт бичгдҗәнә. Тегәд 
«тергүн зергин идән» болн «деедсин идән» гих мет цәәһин эклц 
чинр «дееҗ» гисн үгәр төләлүгдснь «идән-чигән цәәһәс эклдг, үг- 
күр мендәс эклдг» гидг үлгүр үзүлҗәнә.

Үстә цә чанхд олн зүүлин арһ бәәдг. Цә чанад дассн дамшлтта 
зәрм берәчүд амтынь болн өңгинь таарулхин төлә хар болн көк 
цәәһин идә холяд чигн чандг йовдл ховр биш. Хальмг цә чанхин 
йовц болхла иим: ус буслһад, цәәһин идәһән (нег атх дүңгә кемҗәтә) 
буслсн усндан кеһәд, тавлад деернь чансн кемҗәһәрн амт орулхин 
төлә келнд зөв давс тәвдг болна. Дарунь үсләд, шар тос, зать тәвәд, 
зөв эргүлҗ кесг самрад, буру эргүлҗ кесг самрхла, амтнь күцәд, 
цә өткрнә. Цәәһин идәнә, үснә, тосин, затин, давсна амтн таарад, 
йоста зандн улан хальмг цә болна. Хальмг авъясар цәәг йирн йис 
дәкҗ самрна гиҗ келдг. Бас болхла, цәәг чииләд чандг. Һалд ус

буслһчкад, һалас авад, буслсн уснд нег атхм дүңгә цәәһин идә 
тәвәд, бүркәслнә. Невчкн цаг болад, үсинь, давсинь, тосинь тәвәд 
самрна. Деед Моңһлд цәәг кедү самрхин тускар оңданар келгднә. 
«Гүнбүм киидин манзн хәәснд цә чанад, хойр таласнь хойр күн 
бөдүн шанһар зун саамд самрдг билә. Бидн гертән цә чанхла, хөрн 
нег самрдг. Юңгад хөрн нег самрна гихлә, тедн дола гисн тоог эркнд 
үздг. Долан болхла -  бүкл то. То дотр һурвн, тавн, долан, йисн гидг 
то бүтүн то гиҗ күндтәд үздг учрас эркн сәәнд тоолгддг. Цәәг хөрн 
нег самрдгнь һурвн долан -  хөрн нег гисн үг», -  гиҗ Д. Бату белдсн 
«Агваң-чойдарин ярсн моңһл, төвд бурхн шаҗна амн түүк» гисн 
дегтрт келгдсн бәәнә [Агваң-чойдарин я р с н .  2011: 30]. Тернь цәәг 
кедү олн самрх дутм тедү дүңгә сән амтта болна гисн утхта болсн 
деерән шаҗнд шүтлһнә учр чигн багтана. Долан гисн тооһин тускар 
Агваң Чойдар иим нег домг келҗ өгсмн.

Кезәнә Моцһл һазрас долан тенг күн доладгч Д ала Ламд мөргх 
болад йовҗ. Хаалһднь һол үйрләд, эдн уснд орад, әрән гиҗ һол 
һатлна. Тегәд бий-бийән тоолхла, нег күн дутҗ бәәдгҗ. Хотан идх 
болһнд долан ааһд цә, хотан кехләнь, үлү ааһ һардго болна. Тедн алц 
болад, доладгч Дала Ламд мөргәд:

-  Бидн долалулн нутгасн һарад, хаалһдан негән алдчкла. Йөрәл 
әәлдҗ өгит,- гиҗ келнә. Дала Лам:

-  Долалулн йовсн болхла, негән алдх йосн уга, -  гиһәд, уснд алдсн 
күүнә нериг сурхла, тедн:

-  Бидн тоолхла, нег күн дутна, долан ааһд цә, хот кехлә, үлү 
ааһ һархш, -  гинә. Доладгч Дала Лам:

-  Тана то дутсн уга. Тоолсн күн эврә бийән тоод орулҗ уга, -  
гиҗ. Тегәд тер долан күн доладгч Дала Ламиг әвр ик мергн күн гиҗ, 
сүзглҗ гинә.

Эн домгт долан гисн то бүтн гиҗ тоолгддг учрас, негн алдрдго 
гисн йосн-учр үзүлгдҗәнә.

Цәәг хөрн нег чигн болг, йирн йис чигн саам самрх йовдл цәәд 
аһар орулх үүлдвртә. Тернь давсна, үснә, затин, тосна амтынь болн 
цәәһин өткн-шиңгнә кемҗәһинь зоклцулхд туста.

Цәәг шаартаһинь удандан бәәлһхлә, цә улм өткрәд, күрң-улан 
өңгтә болна. Цәәһин шаариг шүүһәд авхла, цәәвр өңгтәһән бәәһәд, 
өткрхш. Кезәңк цагт угатя улс чанчксн цәәһин шаарар хойрдад цә

чандг чигн бәәҗ. Учрнь -  цә ик үнтә бәәсмн. Цә кедү дүңгә үнтә 
бәәснә тускар көгшдәс соңсхла, нег цәәг нег үкрәр сольҗ авдг билә 
гиҗ, келцхәнә. Энүнә тускар Нармин Лиҗин белдсн «Саарл мөр» 
гидг дегтрт иигҗ бичәтә: «Хальмг күн цәәдән ик мөңг һарһна. 
Баһарнь тәвсн бийнь нег өрк улс җилдән 24 цә ууна, тернь 70-80 
арслң». Цә даңгин ууһад бәәхлә, цәәһин иңтә (цәәсг) болна гиҗ, 
медәтә улс келдг. Тегәдчн зәрм көгшд шүүһәд авсн цәәһин шар 
җаҗлад, цәәһин иңгән һарһдг бәәҗ. Халун цә эс уухла, толһа өвдәд, 
бий күндрсн болна гинә. Шин чансн үстә-тоста халун цә ууһад 
оркхла, толһан өвдлһн уурад, көлсн һарад, бий тәвгдәд, гиигрәд, 
цәәһин иң даргдна гидгиг медәтә күн болһнас гилтә соңсҗ болхмн. 
Кемр күн гемнәд, гиигн хот эдлх зөвтә болхла, кимр уудг дамшлт 
хоршагдсмн. Кимр уух гисн -  хар ус уухин ормд, буслсн уснд нег 
бичкн үс кеһәд, цаһалһад, уудгиг келцхәнә. Цәәһин идән, тосн, 
давсн уга кимр уухла, амр шиңгллтә болсн деерән, шар дарна гисн 
цәәлһвр оршна.

Хальмг цәәг келнә заңшалар «хальмг» гидг үгд «цә» гидг үг 
залһад (хальмглад), хальмг күн чансн цә эс гиҗ хальмг күн уудг 
цә гисн үгин утх багтаһад, хальмг цә гиҗ нерәдсмн (хар цәәг орс 
цә гиҗ келдглә әдл). Йосндан хар цәәг цуг келн-улс эдлнә. Үсәр 
тавлсн цәәг цуг моңһл туурһтнас нань зәрм келн-улс бас чандг, 
уудг. Үлгүрнь, хасг келн-улс хар цәәһән чиилн һарһҗ, ааһд кехләрн, 
ааһта хар цә деерән өрм тәвәд, ууцхадг. Иим цәәг хасгуд «сүтлг чай» 
(сүтлг гиснь үстә гисн утхта) гиҗ келдг. Зәрмснь цәәдән давс немнә, 
зәрмснь шикртә ууна. Хальмгт хальмг цәәг «җомба» гиҗ бас келнә. 
Деер заагдсн Нармин Лиҗин белдсн дегтрт җомбан тускар иигҗ 
бичәтә: «Цәәһинь икәр тәвәд, өткн үсәр үсләд, ик тосар тослсн цәәг 
«җомба» гиҗ нерәддг. Тиим өткн сән цә уусн күн кесгтән хот хәәхш. 
Җомбаг медәтә улс уудг. Тер дотр күүкд улс җомбаг икәр ууна» 
[Нармин 1997: 56].

Хальмгин номт Н. Убушаевин келсәр, җомба -  замба гисн төвд 
үг. Тернь хуурсн һуйриг зааҗана. Шинҗәнә өөрднр җомбаг «хәрүлсн 
цә» гицхәнә. Хәрүлсн цәәг иигҗ чанна: хөөнә сүүлиг үүрмгәр ишкәд, 
терүгән хәәснд шуурмгтаһинь хамднь хәәлүләд, деернь баһ кемҗәтә 
һуйр (нег бичкн шанһ) немәд, номһн һал деер хуурна. Сүүлин хорһн 
һуйртан шиңгәд, шарлад, түүкә бәәснәсн болад ирхин алднд, белн

хальмг цәәһән кеһәд, бур-бур бурҗңнулад, буслһна. Өткрәд ирхлә, 
һалас авад, самрна. Иим цә үснә, хөөнә сүүлин, һуйрин, тосна амт 
авлцсарн, өткн, шимтә, сән амтта болна, уусн күүнә гесн удандан 
өлсхш. Моңһлд болхла хәрүлсн цәәдән һуйрин ормд шар сөг кеҗ, 
чандг. Кезәңк цагт өөрд улс хәрүлсн цә деерән бас хөөнә хавс тәвәд, 
чандг чигн бәәҗ. Тернь хотын ормд эдлҗ болм йир күчтә хот бәәсмн. 
Зәрм улс үстә цәәдән талх немәд, ууна. Зәрмснь үстә цәәдән хурс, 
шүүрмг тәвҗ уудг йовдл чигн харһна.

Цәәһин идән гиснд хар цә, көк цә, улан цә болн нань чигн цә 
ордг. Зүүл-зүүлин цәәһин идәһәр чансн цәәһин амтнь әдл биш. Хар 
цәәд элсн шикр немәд, амт орулад уудг улс олн, көк цәәд мөсн шикр 
(шил кампадь) тәвҗ уудгнь чигн бәәнә. Даарсн цагт хар цә ууҗ, 
дуладад, халсн цагт, көк цә ууҗ, серү авдг бәәдлиг күн болһн медәд, 
бийдән таарсн эвинь шүүҗ авна. Көк цә, унд хәрүлхәс нань, өөктә, 
тоста хот түргн шиңгхд бас туста гиҗ келгднә. Өдгә цагт бийдән 
таастаһар хар цәәг көк цәәтә холяд, хальмг цә чандг, эс гиҗ зуг көк 
цәәһәр чигн чандг улс олн болв. Өөрд-хальмг улс ууһад дассн цәәһән 
хальмг цә, үстә цә, хуурсн цә, кимр гиҗ нерлдг бәәсн болхла, энүһәс 
нань бас зандглсн цә, цацрмг цә бәәдгин тускар шинҗәнә номт Т. 
Намҗл «Өөрд моңһл заң-үүлин сойл» гидг дегтрин «Аху әмдрлин 
ботьд» тодрхаһар цәәлһсн болдг. Тер номтын келсәр, зандглсн цә
-  чанад һарһсн хар цәәһән зандгт кеһәд, деерәснь зөвләд шар тос 
тәвәд, бөгләд, шар тосн цәәд шиңгрәд урссна хөөн, ааһдан кеһәд, 
уудг цә. Хөөнә сүл цәәдән бүләд, уудгнь чигн бәәнә. Цацрмг цә
-  хурсн, шүүрмгән уснд девтәҗ тәвәд, ишклң амтнь һарсна хөөн, 
уснас һарһҗ авад, ааһдан кеҗ, деернь талх тәвәд, түүнә деерәснь 
үстә цәәһән кеһәд, уух цә [Намҗл 2010: 512].

Хальмг цә эдлх авг-бәрц амн үгин үүдәврин зәрм домгудла бас 
залһлдата болна. Шинҗәнә өөрднр болхла өрүни цәәһән чанад, 
түрүн дееҗинь шанһдҗ авад, һаза һарад, «Бурхн теңгрт, һазр-усна 
савдг-шивдгт, аав-ээҗин заян-сәкүснд» гиҗ келәд, цацл цацад, 
тегәд дарунь уудг заңшалта. Әрәсәд бәәсн хальмг улст болхла 
«өрүн цәәһәс дееҗ эркн биш өрггднә, өдрин кемд чансн цәәһин 
дееҗ хәрүлгднә. Хальмг күн идәни дееҗ -  цәәһәр -  өдр болһн олн 
деедстән, һазр-усна сәкүсдтән, заян-ачуриннь, аав-ээҗиннь сәкүснд 
нерәдҗ, тәклин ааһд цәәһин дееҗ бәрнә. Ур-үнрнь һартл, ааһта цә

бурхдын ширэ деер, деед бийд, бурхдын өмн зогсна» гиҗ, номт Е.
Э. Хабунова темдглсмн [Хабунова 2005: 13].

Бурхндан цәәһәр дееҗ бэрх болсна тускар «Бурхн шаҗн оһтрһу» 
гидг дууна туск домгт бас келгдсн бээдг. Эн домгт Т. Намҗлын 
«Өөрд моңһлын заң-үүлин сойл» гидг дегтрин «Шүтлг бишрлин 
ботьд» барлгдсмн. Энүнд иигҗ келгдҗәнә.

Моцһл, Китд мет кесг орнд Цаһан сарин шинин негнә ик байр 
төмр цаһагчн така җилд эклсн мөн. Учрнь -  Лхамо (моцһлар Цогт 
Төгс Окн Тецгр) бийәрн цаһан солцһдт (әәмгин нерн) әәлчлҗ одна. 
Тегәд тенд бәәсн мацһсиг дарх болҗ бәәһәд, хашгдҗ одв гинә. Йин 
Ли арвн хойр сарин хөрн дөрвнәс экләд һучн күртл «Йисн дорм» гидг 
ном умшад, дорм кесн күчәр Лхамо хул һалзн луустаһан долан давхр 
төмр гериг эвдҗ һарад, цаһан сарин шинин негнд альхн эрәтә У Тә 
уулд һарад, У Тә сацгин сүмд ирснд Бурхн Багш Лхамог «Мендий? 
Менд сән һарву?» -  гиҗ цаһалсн гинә [Намҗл 2010: 124]. Түүнәс 
экләд, моңһл күн эн бәәдләр цаһалад, белг авлцдг, толһа мал заадг. 
Эн өдрмүдт сән хувц эдлдг йосн түүнәс үлдн хоцрсна деер, Лхамо 
бий Бурхн Багшт цеңгл болһҗ эн дууг дуулҗ.

Бурхн шаҗн оһтрһу 
Бурхна орнд делгртхә,
Буйн иктә әмтн 
Бурхна орнд төртхә.

Күч иктә арслц 
Күрклн тогляд наадтха,
Күүнә күсл хацһагч

Лам һурвн эрднь гиһәд, нег цөгц цәәг Бурхн Багшт бәрәд, дуулна. 
Бурхн Багш хәрү нег цөгц цә бәрәд, Лхамод өгәд, бас ду дуулна. Эн 
мет цәәһәр сөң бәрҗ ду дуулдг йосн бурхн шаҗнд иткснәс делгү 
делгрәд, «Бурхн шаҗн оһтрһу» гидг дун ах дун болад, ямр нег нәр- 
җирһлд түрүлҗ дуулгддг заңшалд тохрҗ [Өөрд түүкин дурсхлмуд 
1992: 83].

Энүн деер, бас «ааһин алгас адуна алг» гидгәр, герт ирсн гиичнрт 
кү үлдәлго цә кех йосн өөрд улст бәәдг. Тернь делгрңгү учрта. Улан 
зандн цәәһән ууһад күүндхлә, күүндврин эргндк бәәдл оюта, таалта 
болна. Күн-күүнә хоорндк хәрлцән ээлтә, тогтун, халун, дота, элгсг,

күндтә болһна. Тегәд сансн үүл бүтәмҗтә болх гиһәд, халун цәәһән 
ууһад, «хоосн биш, хоолта» гиҗ йорлх заң-үүл тогтсн болдг. Тер 
төләд күүкд улс нег-негндән хүүрә цәәһәр белг өгдг үзгдл олн 
харһдг болв. Цәәд бас йорлх болн цеерлх йовдл олн. Үлгүрнь, ааһд 
кесн цәәд шаарин модн боса үзгдхлә, гиич ирх гиҗ йорлад, байрлдг 
йовдл харһна. Тегәд хам-хоша әәл нүүһәд ирсн болхла, «цә күргдг» 
сәәхн заң-үүлтә болсмн. Энүг зәрмдән «һал күргнә» гиҗ бас келдг. 
Юңгад цә күргх учр һарсмб гихлә, негдвәр -  шин бүүрт буусн улс 
ишкә герән бәрәд, хот-ундан кеһәд автл, бас кесг цаг кергтә. Тегәд 
эн цагтнь хот-унд залһснднь цә күргхин учр багтна. Хойрдвар -  шин 
бүүртән халун хот-хоолта бәәхиг йөрәлһн. Һурвдвар -  һал залһсн 
учрта. Моңһл туурһтн кезәнәһәс авн һалан тасллго мандг авъяста 
бәәсмн. Дөрвдвәр -  таньдг, эс таньдг болвчн, цә күргҗ одснь, күргсн 
цәәһән хамдан ууснь иньгллт батруллһнд сән гисн йор болҗана. 
Тавнд болхла -  күндллһнә темдг. Эн мет йорлһнас нань, цә уулһнд, 
цә келһнд кесг цеерллһ бәәдг болна. Амнь кемтркә ааһд цә кеҗ, 
күүнд өгдмн биш, му йор гиҗ, өөрд улс хату цеерлнә. Хонуд цә 
күүнд кехәс цеерлнә, киитн цә, бүләлсн цә кехәс цеерлнә.

Хальмг цә улан залатнрин дурта ундн болсар, күндтә идәнә тоод 
орад, үйәс үйд амн үгин үүдәврмүдт келгдҗ, делгрн ирсн тууҗта. 
Терүнә тускар алдр дуулвр «Җаңһрас» эк татҗ, келҗ болхмн. 
Үлгүрнь: «Эрвң цаһан көдәд одҗ бууһад, / Заму сәәхн зуухан татад, 
/ Заг гидг түләг түләд, / Зандн күрл хәәсән нерәд, / Будг улан цәәһән 
чанад, / Буру, зөв уга самрад, / Керә даам тос тәвәд, / Келн ээдрм 
цәәһән чанад, / Модн болсн боорцган идәд, / Мокн болсн цәәһән 
ууһад, / Сур мет сунад, / Суха мет улаһад» гиҗ, шинҗәнә күн Дарм 
келҗ өгсн «Җаңһрин» «Салькн Тавг баатрин герлсн бөлгт» келгддг 
болна [Җаңһр (1) 1986: 439].

Хальмгт болхла Бембән Шура белдәд барлсн «Хальмг туульст» 
«Хальмг цәәһин туск тууҗ» гиҗ йовна [ Хальмг туульс 1968: 222]. Бас 
болхла Н. Мусова, Б. Оконов, Е. Мучкинова белдҗ барлсн «Хальмг 
туульст» хальмг цәәһин туск «Зул» гидг домг орсмн [Хальмг туульс 
1972: 6].

Өрүни улан цээг эркн биш амсад һарх йоста гисн заң-үүллә 
залһлдата иим нег домг Шинҗәнд бәәдг. Эн домг Т. Намҗлын 
«Өөрд моңһлын заң-үүлин сойл» гидг дегтрин «Аху әмдрлин ботьд» 
барлгдсмн.

Эрт урд цагт нег эгл улсин угатя көвүн хар гөрәр ялд унна. 
Тегәд «мацһдур өрүн күрч, ялан күләтхә» гисн зәрлг авна. Хаана 
зәрлг хату, хашин экн бүтү гидгәр, угатя көвүн мацһдур өрүнднь, 
өр цәәхәс өмн, босад, гертәсн һарад, ир гиҗ заасн һазрур йовна. 
Өрин улан нарн мандлҗ бәәтл, нег әәлин хаҗуһар давҗ һархларн, 
цәәһән буслһад, дееҗинь тецгртән зулг өргҗ бәәсн наста ээҗлә 
харһна.

-  Көвүн, герт орад, цә ууһад йов гиҗ ээҗ көвүг дуудна. Бас тер 
цагт нег агсм хурдн агт унсн байн әәлин көвүн довтлн ирнә. Ээҗ 
тер байн әәлин көвүнд

-  Хамдан герт орад, цә ууцхатн гиҗ бас зална. Ардаснь күцҗ  
ирсн байн әәлин көвүн хаана күүкиг тосхар, мацна дүүрц байрта 
йовсн бәәҗ. Тер учрар эн му эмгн сән кергтм саад болн гиҗ бәәнә 
гиҗ санад,

-  Нанд, тана цә ууһад, суудг зав уга. Би хаана күүкиг тосад, шин 
күргн болхар, адһҗ йовнав гиһәд, мөрән күчтәһәр малядад, хурдынь 
улм немәд, тоос бүргүлн әрлҗ гинә.

Угатя көвүн болхла «Би түүнлә әдл хаана күргн болхар, адһҗ  
бәәх юмн биш. Эрт одвчн -  ял күләхв, ора одвчн -  ял күләхв. Ээҗтә 
минь әдл, бурхн седклтә ээҗин цәәг ууһад, мордсв» гиҗ санна. 
Тегәд мөрнәсн бууһад, ээҗин герт орна.

Ээҗ байрлад, бәрх-тәвхән олҗ ядад, «Өрүни улан цәәлә 
харһлддг ик кишгтә көвүн чигн чи» гиҗ келн бәәҗ, шинкн буслсн 
цәәһәсн ааһлҗ өгнә. Көвүн нег ааһ үстә улан цә ууһад,

-  Җә, ода йовса, ээҗ, -  гинә.
-  Су, су. Бичә адһад бә. Чи һанц көләр орҗ ирсн биш, хойр көләрн 

орҗ ирсн күн. Тегәд хойр ааһ цә ууһад, һардг юмн гиҗ, ээҗ келәд, 
дәкн нег ааһ цә кеҗ өгнә. Көвүн терүгинь адһҗ бәрлгоууһад, босна.

-  Җә, көвүн, ода улан цә мет агта болҗ, уур дееҗ мет күндтә 
болҗ, һә- барчдчн әрлҗ, кир-буртгчн цеврдҗ, ки-мөрнчн киисәд, 
кишг-буйнчн ирҗ, сансн кергчн номин йосар бүтҗ, зөрсн йовдлчн 
бурхна евәләр күцҗ, эн җилдән мөцгн дөрән хәәрнд күртҗ4, ирх

4 Мөңгн дөрән хәәрнд күртҗ -  көвүн күүкн хойр хүрм-гиич кеҗ, гер- 
малта болҗ, өрк өндәлһхиг зааҗах үг.

җилдән алтн дөрән хәәрнд күртҗ5, үртә-садта, үрәтә-дааһта 
болҗ, цаһанар делгрч, насн турш җирһҗ йов! гиҗ, ээҗ йөрәл 
хәәрләд, мордулҗ гинә.

Иигәд көвүн дуг саатад ир гисн һазрт күрхлә, күләҗ бәәсн улс 
түрүлҗ йовсн байна көвүг угатя көвүн гиҗ эндүрәд, алҗ орксн 
гинә. Эн цагла хаана күүкиг авад ирҗ йовсн улс угатя көвүнлә 
харһад, шин күргән болһад тосна. Тегәд, хү-хә гитл, цаһан өргә 
бәрәд, хаана күүкнлә ниилүләд, өргәлүлҗ оркҗ гинә. Тиигҗ угатя 
көвүн өрүни шин буслсн улан цә ууһад, дуг саатсна ачар, үкх яласн 
һарад, бас хаана күргн болад, гертә-малта болҗ, әмдрн җирһҗ  
гинә. Терүнәс авн нутг даянднь «улан цә уулго, бичә йов, учринь 
медлго, бичә уурл» гисн нег амн сурһаль үг үүдәгдн делгрсн юмн гинә 
[Намҗл 2010: 509].

Эн домгас үзхнь, өрүни улан цә йир сәәхн йор дембрлтә гидгиг 
эн угатя көвүнлә учрсн керг-үүләс медҗ болна. Дөрвн ульрл дахад, 
бүүрән сольдг нүүдлч улс өткн улан цәәһин йөрәлиг өдрин ки-мөрнә 
кишг шиңгсәр үзҗ, күндлдг бәәсиг эн домг медүлҗәнә. Мөн ямаран 
чигн керг-үүл күцәх болвчн, эрвң цаһан көдә һазрт зуух тәвәд, түлә 
түләд, хальмг цәәһән чанад, деедстән цацл өргәд, амна цаһан йөрәл 
тәвәд, өлән дарҗ, гесән цадхад йовдг малч улсин бәәдл-җирһл тер 
кевәрн эн домгт үзүлгдҗәнә.

Долан дуңһра күцәд суусн байрин сәәхн даңһранд (нәәрт) хөвтә, 
дембрлтә йөрәл тәвлцхд, «цә, шиңгн болвчн, идәнә дееҗ» гидгәр, 
цәәһин йөрәл экллтин йослл болдг учрнь медүлгднә. «Йөрәл уга 
нәр бәәдго, йорал уга суулһ бәәдго» гисншң, байр-нәр болһнд йөрәл 
келгднэ. Тиим йөрәлмүд дундас цәәһин йөрәлд онц чинр зүүгднә: 
«Оньдин иигҗ улан чирәһәрн үзлцҗ, / Улан зандн цәәһән ууҗ, / Учр 
үгән күүндҗ, / Ааһ, цөгц ундан эдлҗ, / Амн үгән келлцҗ, / Оньдин 
иигҗ җирһҗ, / Амулң эдлҗ йовхиг / Олн деедс, / Делкән Цаһан өвгн 
/ Өршәх болтха!» гиҗ наснь ах күн йөрәдг болна [Борджанова 2007: 
543]. Цәәһин йөрәләс нань, бас цә чанхд, олзлгддг хәәсн, тулһд 
нерәдсн кесг олн зүүлин йөрәлмүд олна дунд темдгтә.

Кезәнә өөрднр тулһдан хәәсән нерәд, цәәһән чанхларн, шанһарн 
кесгтән самрад, цәәһән донҗгтан кеһәд, дәкәд донҗгасн ааһ-

5 Алтн дөрән хәәрнд күртҗ -  хүрм-гиич кеҗ, гертә-малта болсн улс 
көвүд, күүкдтә болхиг зааҗах үг.

шаазңдан кеһәд, уудг диг-дарата бәәсмн. Тер төләд цә чанхларн, 
олзлдг сав-сарңхиг чигн эдн күндлҗ йөрәнә. Үлгүрлхд, тулһин 
йөрәл, хәәснә йөрәл, шанһин йөрәл, донҗгин йөрәлмүд оңдан 
төрлин йөрәлмүдәс өвәрцәрн йилһрнә.

«Һаң төмриг давтн кесн, һаңнх ширәр хатаҗ кесн, һалын халун 
нилчд таарулҗ, һәәхм сәәхн кесн һол дунднь бәәх һаң болд тулһнь 
өлзәтә болтха!» гиҗ тулһиг йөрәдг бәәсн болхла, хәәсиг иигҗ йөрәдг 
бәәсмн: «Тавн зүсн идән тааста сәәхн болдг, өөкн-тосар буслад бәәдг 
уурхан саң мет хәәснь өлзәтә болтха!». Донҗгин йөрәл иим бәәсмн: 
«Үнртә сәәхн уурнь, үүлн мет, өөд һардго, үсн мет шимтә идәнь уру 
һазрт дусдго, оньс мет хавхаста, төдг мет цорһта, идәнә дееҗ болсн 
улан цәәг хадһлдг эвтәкн сәәхн бәрүлтә эрднь сәәхн донҗг өлзәтә 
болтха!». Цәәһән самрад, ааһд кедг шанһин йөрәлин үгмүд йир 
соньн: «Талта бод төмрәр давтн цокҗ кесн, тавн зүүлин идәнә дотр 
тасрлт уга орад бәәдг, татн-түлкн утхад кехлә, тав-һурвиг таарулад 
бәәдг таата сәәхн шанһнь өлзәтә болтха!». Ааһ-шаазңгин йөрәлд 
иигҗ келгднә: «Халуг кехлә -  хәәлдго, киитниг кехлә -  царцдго, 
кезә мөңкинд цевр-цегән бәәдг, ах икән күндлҗ, амтта цә-хотан 
кеҗ өгдг хаш эрднь ааһ-шаазңнь өлзәтә болтха!». Эн мет йөрәлдмүд 
Шинҗәнә олн-әмтнә амн үгин үүдәврмүд дунд олн [Цацлын дееҗ 
1997: 14].

Урн зокъялд чигн йөрәл оршсн хальмг цәәһин тускар соньн сәәхн 
үүдәврмүд бәәнә. Эдн седвин өвәрцәрн ончрна. Тер дунд шүлглән. 
Хальмгин нертә шүлгч Саңһҗин Бося бичсн «Хальмг цә» гисн шүлг 
эврә келнә өвәрцәрн хальмг улсин гиичрхг, халучрхг седклиг үзүлх 
утх-саната шүлг гиҗ келҗ болхмн. Еңсг уйдлһ төрүләд, олн-әмтнә 
чееҗд төөнрәд үлдсн эн шүлг 1976-гч җилд барас һарсн «Җилмүд» 
гисн дегтрт барлгдла [Саңһҗин Бося 1976: 52].

«Бал цецгән үнр / Бас иигҗ ивтрнә, / Теегин каңкнсн үнр / Цә 
дотртн шиңгрҗ...» гиҗ цәәһин ид-күчиг шүлгч урн седкмҗәрн, 
келнә билгәрн шүлглснь темдгтә. Цә амссн гиичин «чирәднь герл 
ивтрснә» учрнь болхла -  үстә, тоста хальмг цәәһин шим. Ээлтә седкл 
шиңгәсн эн цәәг чансн эзнь гихлә -  һартан эвтә, бәрсән кедг, халун 
седклтә хальмг күүкд улс. Шүлгин чилгчднь бәәх «Иртн, цәәһәрн 
тоонав, / Үүрмүд болҗ садлнав» гисн хойр мөрәр шүлгин һол утх- 
санань товчлгдна: халун цәәһән уулцад, хань нөкдин иньгллтән 
батрулх гисн.

Хальмг цәәһин нег төрл болгчнь -  хуурсн цә. Терүг яһҗ 
чандгинь Саңһҗин Бося бичкдүдт нерәдсн «Ээҗин цә» гидг шүлгтән 
цәәлһҗәнә: «Машиндән һал шатаһад, / Мискән ээҗм нерв. / Хойр 
ухр һуйрт / Хәәсндән өөк хуурв. / Ардаснь усинь кеһәд, /Атхад 
цәәһән тәвв, / Затин хамтхас хаяд, / Зөв давсинь немв. / Бүркәд удлго 
күләв, / Буслад, ур һарв, / Эргүләд кесг самрв, / Өрмәр үсләд оркв. 
/ Дарунь бас нег / Дәкн әрвго буслһв, / Ухр цаһан тосиг / Авч ирәд, 
тәвв» [Саңһҗин 1980: 21].

«Ээҗин цә» шин цага урн үгин үүдәвр болдг болвчн, хуурсн 
цәәг яһҗ чандгин тускар даратаһар, толь болһҗ бичснь тодрха. Бас 
нег үүдәврт, 1970-гч җилмүдт Бадмин Серәтр бичсн «Ээҗин цә» 
гидг шүлгт иигҗ келгднә: «Каңкнсн үнринь соңсхнь, / Келнәсм 
шүлсн асхрна. / Зандрсн өңгинь үзхнь, / Заядар седклм амрна. / 
Хәрин гиичнр ирәд, / Хальмг цәәһим уутн, / Халун седклән медүләд, 
/ Хәәртә иньгм болтн» [Бадмин 1978: 39]. Шүлсн асхрм сән цәәд 
шүлгч седклән урсаҗахнь эн бадгас медгднә.

Шинҗәнә шүлгч А. Байн-Цаһан бичсн «Гергә» гисн шүлгт 
цәәһин тускар нег бадгт келгдҗәнә: «Күндкл җурмиг чиңдлн эркмнҗ, 
/ Келтркә шаазңд цә ааһлдг уга, / Хәр гиич яңнх болву гиһәд, / Хәәс, 
шанһан харшлдулҗ, ду һарһдг у г а .»  [Байн-Цаһан 2004: 44].

Цә кехдән цеерлх зөвтә зүүл эн шүлгт урн кевәр цә чандг күүнлә 
(гергәлә) залһлдулн үзүлгдҗәнә. Эн мет күүкд улс әрүн цаһан 
седкләсн амтта цәәһән белдәд, эв оюта төвкнүн җирһл дурдснь бас 
нег «Хальмг цә» гисн шүлгт тодрха бичгдсн болдг: «Зандн улан 
цәәһән / Затярн амтлҗ чаннав, / Зовлң-җирһлән күүндәд, / Зооглҗ 
суухднь белднәв. / Мокн улан цәәһән / Мелмлзсн седкләсн кенәв, / 
Мел хамдан уух / Мөңк зая дууднав» [Осорин 2006: 5]. Энүнд эврә 
седклин уйдлһан шүлгтән шиңгәҗ, цә болн күүнә залһлдана төр 
батруллһнд оньг тусхагдҗана.

Бичәч күн болһна ухан-седклд тодлгдсн үнн керг-үүл урн 
зокъялын келнә билгин мергҗләр урн үүдәвр болад, олна оньг авлсн 
седв болсинь деер заагдсн үүдәврмүд медүлҗәнә. Келхәс, цәәһин 
туск седвтә шүлгт айс таарулгдад, тернь соңсхлта сәәхн дун болад, 
чикнә хуҗр хаңһаҗ бәәх йовдлыг Моңһл орн-нутгт олнд темдгтә 
«Ээҗин чансн цә» гидг дун медүлҗәнә. «Ууһад суухд минь урм 
сергәсн, / Уул нутгин минь амттахн цә, / Олн түмнә минь унднь

болсн / Орчлңд һанцхн ээҗин минь чансн цә» гиҗ энүнд дуулгдна. 
Үгинь Д. Саманд, айсинь Магсарҗав бичҗ. Самандын Җавхлң 
дуулдг эн дуунд ээҗин хәәр седкл урссн «амтта цәәд» урмд сергдг 
бәәдл үзүлгднә.

Ашлхд, моңһл келтнр кезәнәһәс авн цәәг зуг идән-ундн гиҗ үздг 
бәәсмн биш, заң-үүллә залһлдата сойлын нег әңг гиҗ үзҗ, цәәһин 
тускар олн-олн амн үгин үүдәврмүд үүдәснь лавта. Олн-әмтн 
хальмг цәәд нерәдсн седклиннь уйдлһан заң-үүлд болн амн үгин 
үүдәврмүдт шиңгәснә ашт эстетикин күртәмжд күрч чадв. Залһгдад, 
нүүдлч ишкә туурһтн улсин җирһл-бәәдл шин цага шүлгләнд шин 
кев-янзар урн кевәр үзүлгдҗ, седклин уйдлһарн, келнә билгин урн 
мергҗләрн бат сүүр эзлсмн. Тегәд шүлгләнә цөн бадгин кемҗәнд 
өөрд улсин гүн утхта авг-бәрц, хол хәләц багтагдҗана гиҗ үзҗ 
болхмн.

«Хумснд келсн үг» гидг домг
Заң-үүл домгт келгддг болвчн, зәрмнь домглн келгддго учр 

бас харһна. Шинҗәнд болн Хальмгт көл-һарин хумс тәәрәд авсна 
хөөн, терүгән һазрт булҗ оркдг заңшал бәәдг болна. Учрнь болхла
-  тәәрәд авсн хумсиг ил һазрт хайчкхла, мал идчкхмн болҗана. 
Малын геснд орхла, хатхад, шаагдад, мал үкҗ одх гиһәд, булна. 
Хальмгт күүкән мордулх цагт, көл-һариннь хумс авад үлдәдг йосн 
бәәдг. Хумсн күүнә бий-махмудын нег юмн болсн учрас хумсинь 
авад, күүкнәннь кишг үлдәҗәнә гисн заң-үүл бәәдг болвчн, хумснла 
залһлдата домг, мана медсәр, хальмгудт уга. Зуг эн заң-үүл шинҗәнә 
өөрднр дунд бәәх хумс һазрт булдг заң-үүллә утхарн харһна. Келхд, 
үкр күүнә хумс идхдән дурта гиҗ Шинҗәнд тоолгдна. Тер учрас 
хумсан үкрәс бултулад, булна. Эс гихлә барчд болна гиҗ келгднә. 
Хумсиг һазрт булсн цагтан, келдг шишлң үг бәәнә: «Чи цәңкр цаһан 
хад бол, би цаһан буурл ээҗ (аав) болсв. Темәнә сүл һазрт күрсн, 
текин өвр теңгрт күрсн цагт хөн хошта, мөрн дееҗтә ирәд, чамаг 
авнав». Энүнә тускар «Хумснд келх үг» гисн домгас медҗ болхмн. 
Эн домгиг Шинҗәнә Хошуд района Борт һазрин малч Тогта гидг 
күүкд күүнәс М. Санҗара темдглҗ авад, «Дундд улсин ардын амн 
үлгүрин шинҗәнә эмкдклин Хошуд шәнә ардын амн үлгүрин хүвәр 
эвкмл» гидг дегтрт орулсмн. Эн домгт иигҗ келгднә.

Нег ик лам зурхач геңгәд одад, бийән үзүлнә. Зурхач «Үкр ирәд, 
чамаг мөргҗ алмар бәәнә, үкрәс болһа» гиҗ әәлдҗ. Тегәд лам үкрәс 
хол бәәһәд, герин ора деер һарад, ном буй кедг бәәҗ гинә. Нег дәкҗ 
ламин хулхнь көдләд, чикнь җахшнхла, насван ухрар чикән хучлад, 
үкҗ одна. Ламин үксиг әәлдхлә, насван ухр үкрин өврәр кесн учрас, 
үкр түүг мөргҗ алв гиҗ келҗ.

Деер келгдсн кесг зүүлин шалтгас саглад, хумсиг ил хайхдан 
цеерләд, булҗ, нег ормд бәәлһдг болсн заң-үүл домгт үлдсн болҗана.

Залу күн чикндән сиик зүүх болсн заң-үүлин учр домгт 
үзүллһн

Күмн-әмтн нег һазр делкә деер зергцн бәәдг болвчн, хар, цаһан, 
шар гисн арсин өңгәрн, орн-нутгударн, келн-улсин үг-келәрн, 
сойларн болн заң-заңшаларн йилһрнә. Нег әдл үзгдл-бәәдлиг әдл 
биш утх-учрар медҗ тәәлврлнә. Зәрмдән нег уулын зүн болн барун 
хормад бәәсн улсин келн болн заң-үүлд бас йилһән һардг йовдл 
үзгднә. Нег һолын хойр көвәд бәәсн улсин зәрм үгмүд болн заң-үүл 
зәрмдән бас өвәрцтә болна. Шинҗәнә өөрднрин домгт хойр залу 
ах-дү бәрлдхләрн, бууһин ам долаһад, андһар тәвдг мотив харһна. 
Үлгүрнь, «өндгн худ» болхар, үг тогтлцхла, хойр эк болгч күн 
сиикәрн сольлцад, андһар тәвдг мотив домгт бас харһна. Йирдән 
моңһл туурһтнд күүкд күн хойр чикндән сиик зүүдг авъяста. Эн 
авъясин сүүр деер сиикәрн сольлцад, үгин батллһ кедг йовдл моңһл 
туурһтнд күндтә керг болснь домгт үзүлгднә.

Өөрднрин тууҗин зәрм сурвлҗ бичгт темдглгдсн заң-үүлин 
домгудас үзхлә, өөрд залу күн барун чикндән, эс гиҗ зүн чикндән 
сиик зүүдгәр бичгдсн йовдл харһна. Үлгүрлхд, «Богд Чиңгсин 
төр бәрәд, хан өргә тетксн тууҗд» иигҗ келгднә: «Өөрд хойр әңг 
бәәҗ. Хөөд әәмгин Ик Миңһн гидг нертә күн заһс һохдҗ бәәтл, тер 
һохнь усна дольган дотр нег нилх көвүнә чикнд шаагдна. Һохин 
үзүр хуһрад, көвүнә чикнд мең үлдәснд өөрднрин сиик зүүх йосн 
түүнәс һарв» [Өөрд түүкин... 1992: 16]. Энд юңгад залу күн сиик 
зүүх болсна туск учр-шилтән цәәлһгдҗәнә.

Домгудт болн домг-үлгүрмүдт залу күн зүн чикндән эс гиҗ 
барун чикндән сиик зүүдг йовдл бас келгддг бәәсиг Н. Буува гидг 
күн темдглсн «Йовһн Мергнә үлгүр» гидг домгас медҗ болхмн.

Н. Буува эврэн меддг эн домгиг бичгт буулһад, «Хан теңгр» цуврл 
бичгт «Йовһн Мергнэ үлгүр» гисн нерэр темдглсн болдг [Хан теңгр 
1990: 1, 22]. «Өөрд эргтәчүд зүн чикндән сиик зүүх учр» гисн нертә 
үүдәвр «Дундд улсин Шинҗәнә амн үлгүрин эмкдкл» гисн дегтрт 
барлгдсмн (Үрмч, 2006).

Н. Буува буулһсн домгт иигҗ келгднә.
Зүнһар дөрвн өөрдин нутгт Ик Мицһн гидг өвгн эмгтәһән бәәҗ 

гинә. Эдн хойр үрн-садн уга бәәҗ гинә. Өвгн заһс һохдҗ, әмдрлән 
өцгрүлдг бәәҗ гинә.

Нег өдр өвгн заһс һохдхар, һолд күрхлә, һолын усн уланар урсад 
бәәҗ гинә. Өвгн эн оруһин улан уснас заһс һохдҗ бәәтлнь, һохднь 
юмн торна. Татад һарһад ирхлә, зүн чикәрн һохд өлггдсн нег бичкн 
көвүн һарч ирҗ. Көвүнә киилгин захд зәцгдсн товч бәәҗ. Өвгн эмгн 
хойр эн көвүг цевр сәәхн асрад, өскәд, һурвн нас күргхләнь, ик бөдүн 
бийтә көвүн болҗ, уна-көлгн даахин арһ уга болҗ. Тегәд көвүн 
дацгин йовһн йовдг болҗ. Тер учр деерәс Йовһн Мергн гидг нер авсн 
гинә.

Өвгн эмгн хойр көвүндән Төмр Лац гидг нер өгч. Төмр Лацгнь зүн 
чикнәннь ашкар һохд торсн учрас, Зүнһарин залу улс зүн чикндән 
сиик зүүдг болсн гинә.

Энд Йовһн Мергнэ туск тууҗ келгдсн болвчн, хамгин һол 
учрнь -  залу күн зүн чикндән сиик зүүх болсн учр-йовдл. Шинҗәнә 
өөрднрт залу күн чикндән сииктә болхла, тернь аавин һанц көвүн 
гиснә темдг. Кезәңк цагт дәәнд церг авхла, аавин һанц көвүг авдго 
бәәҗ. Учрнь -  аавин һанц көвүн дәәнд әмнәсн салдг учр харһхла, 
теднә тохмнь тасрҗ одх гиһәд, олн үртә әәләс цергт авдг бәәҗ.

Деер келгдсн Йовһн Мергнә үлгүрт бас чигн үрн-садн уга 
болад, усн дотрас көвүг һохдҗ авад, тегәд һанцхн көвүтә болна. 
Йовһн Мергнә үлгүрин керг-үүл болн шинҗәнә өөрднрин дунд бәәх 
аавин һанц көвүн чикндән сиик зүүх болсн заң-үүл үндсн таларн 
харһҗана. Бас болхла зүн чикндән сиик зүүх, эс гиҗ барун чикндән 
сиик зүүх гиҗ хойр зүүләр келгддг болна. Олн-әмтнә дунд нурһлҗ 
залу күн зүн чикндән сиик зүүдгәр келгднә. Эннь бас учрта. Юңгад 
гихлә, өөрднрин заң-үүлд ишкә герин үүднә эрк алхҗ орад, зүн 
талын хөөмрт залу күн суудг болна. Зүн талын бәәрн залу күн суудг 
күндтә орм болна. Дәкәд болхла, ямр чигн һазрт ишкә гер бәрхләрн,

үүдинь зүн үзг (нарн һарх үзг) хәләлһҗ бәрдг йоста юмн. Энүнлә 
чигн залһлдата болҗахнь маһд. Талдан келн-улст иим йовдл яһҗ 
цәәлһгддгнь ода деерән нәрн шинҗлгдәд уга. Үлгүрлхд, 2013-гч 
җилд Болгарь орн-нутгин София хотл балһснд одхлам, зүн чикндән 
сииктә һучад шаху барг наста залу улс харһв. Юңгад зүн чикндән 
сиик зүүсинь сурхла, болгар келн-улсин өрк-бүлд ууһн көвүн 
болхла, хойр чикндән эс гиҗ зүн чикндән сиик зүүнә. Кемрҗән 
барун чикндән сиик зүүсн болхла, тернь оңдан утхта болна: хойр 
залу күн амрг болҗ бәәхин темдг болна гиҗ цәәлһҗ өгсн билә.

Н. Буува бас темдглсн «Өөрд эргтәчүд зүн чикндән сиик зүүх 
учр» гидг үүдәвр болхла «Йовһн Мергнә үлгүр» гидг нерәр «Дундд 
улсин ардын амн үлгүрин шинҗәнә эмкдклин Хеҗин шәнә ардын 
амн үлгүрин хүвәр эвкмл» (Үрмч, 1992) гидг дегтрт барлгдсмн. 
Дүңцүлхд, «Хан теңгр» цуврл бичгин 1990-гч җилин 1-гч тойгт 
барлгдсн болн «Дундд улсин Шинҗәнә амн үлгүрин эмкдклд» 
барлгдсн негн әдл үүдәвр. Амн зокъялын эмкдклиг нәәрүлн кинх 
комиссь белдсн «Дундд улсин ардын амн үлгүрин шинҗәнә 
эмкдклин Хошуд шәнә ардын амн үлгүрин хүвәр эвкмл» (Байнһол, 
1992) гидг дегтрт эн бас орулгдсн болдг.

Байр-нәәрин туск домгудын дүңцүллһн
Өөрднр ик эрт үйәс авн өдгә цаг күртл җилд нег дәкҗ Цаһан сар 

гидг байр кенә. Энүнлә әдл Зул, Мәәдр, Ова тәклһн, Һазр-ус тәклһн, 
Үр сар мет заң-заңшалла, шаҗнд шүтлһнлә залһлдата онц чинртә 
байрин керг-үүлдврмүд кедг бәәсмн. Тернь удандан делгрәд, олн- 
әмтнә җирһллә салшго залһлдата болҗ, олн-әмтнә дунд ниитин сән 
дурар күцәгддг байрин керг-үүл болсмн.

Цагин эргцд Зул, Мәәдр, Ова тәклһн мет онц чинртә керг- 
үүлдврмүд заң-үүл болад, үй ульрлҗ делгрәд, эднә тускар домгт, 
домг-үлгүрт болн амн үгин тууҗд келгдәд, өдгә цаг күртл хадһлгдҗ 
ирснь лавта. Зул өргх, цаһа бәрх, Мәәдр эргх, тәклһ тәкх, Үр сарин 
байр кех керг-үүл урднь заң-заңшал болн шаҗнд шүтҗ бәәхин нег 
зүүлин үзл-седклин керг-үүл бәәсмн. Бәәһәд бәәҗ амн урн үгд эднә 
тускар домгуд үүдәгдәд, «Цаһан сарин туск домг», «Зулын туск 
домг», «Мәәдрин домг» гиҗ келгдх болсмн. Өдгә цагт өөрднр бәәсн- 
бәәсн һазртан «Цаһан сарин байр», «Зулын байр», «Ован байр», «Үр

сарин байр» гисн байрин нәр җил болһн өргнәр кенэ. Тернь келн- 
улсин заң-заңшалла болн шаҗнд шүтлһнлә залһлдата болсн деерән, 
олн-әмтнә седклд онц чинртә байр болҗ үзгдәд темдглгдҗ бәәснь 
мел үнн.

Байр-нәр дундас Цаһана байр гиснь ик чинртә юмн. Цаһан бүкл 
сардан болна гидг болвчн, өөрд литәр һол өдрмүднь гиҗ цаһана нег 
шинәс авн арвн тавн (Мәәдр өдр) күртл тоолгдна. Энүг шин цаһан 
гиҗ келдг, арвн тавнас сарин чилгч күртлкиг хуучн цаһан гиҗ келдг. 
Тиигхлә Цаһан сарин байриг юңгад «Цаһан сар» гиҗ нерлдг болсмб 
гисн сурвр һарч ирнә. Ода деерән терүнә тускар номтнрин ухан- 
тоолвр әдл биш.

Моңһл туурһтн эрт цагин үйд Цаһан сарин байриг үвлин чилгч, 
хаврин эклцд биш, намрин цагт темдглдг бәәҗ гиҗ, зәрм номтрнр 
келнә. «Урднь Цаһан сариг болхла хальмг литәр нәәмн сарин хөрн 
нәәмнәс йисдгч сарин негн күртл кедг болад, эн цагт цаһан идән элвг 
бәәдг болсн учрас Цаһан сар гиҗ нерәдҗ бәәҗ. Хөөннь, Хүвлә Цецн 
хан Китдиг эзлснә хөөн, Китдин заңшалд таарулад, җилин экнд 
шилҗүлв» гиҗ Баазрин Дорҗ келсмн [Намҗл 2004: 245]. Номт Буйн- 
Кишг болхла иигҗ ухан-тоолврарн хувалцсн болдг: «Моңһлчуд 
эртнә җилин экн цаһан сарнь намрт кедг бәәсн биш, хаврт кедг 
бәәҗ. Җилин экн цаһан сар гиҗ келдг учрнь болхла хун тотемин 
цаһан өңгәс үүсв» [Буйн-Кишг 1985. № 1]. Көк-Нуурин хошудын 
номт Сарн-Герл дегтртән иигҗ бичҗәнә: «Моңһл туурһтна күн 
ардын седклнь цаһан, идән-унднь цаһан, хөн сүргнь цаһан, цаһан 
идәнә дееҗ цаһан, ишкә гернь чигн цаһан болсн учрас, үвл давулад, 
хавриг тосхдан җилин экнә сариг Цаһан сар гиҗ нерәдсмн» [Сарн 
Герл 2011: 490].

Шинҗәнә Эрин Хәврһ нутгин медәтә улс цаһа бәрхләрн, «Үвләс 
у менд һарвт? Цаһан ноһан сән болҗ бәәний?» гиҗ мендлцдг йосн- 
йовдл бәәдг. Цаһа бәрсн цагт келдг эн үгәс үзхнь, көгшдин келсәр, 
үвлин киитнәс менд һарад, хавр болад, өвсн-ноһан урһҗ көкрәд, 
цаһан идән элвг болтха гисн иткл-нәәлврәс Цаһан сарин байр 
үүдәгдҗ. «Цаһан» гиҗ нерәддг болсна бас нег учр-шилтәнь болхла, 
моңһл туурһтн цаһан өңгиг болн көк өңгиг эркнд тоолҗ, шүтҗ 
бәәснлә залһлдата болхнь маһд гиҗ, үзҗ болхмн. Энүнә тускар 
моңһлын эрт цагин дурсхл бичгүдт иигҗ темдглгдсн бәәнә: сән-сәәхн

юмна эклциг цаһан өнгәр келдгнь моңһл туурһтна үзл-седклин нег 
илдклнь болна. Моңһл туурһтн көк теңгриг шүтдг болсн учр деерәс, 
көк өңгиг эркнд үздг бәәсн деерән, цаһан өңгиг бас эркнд үздгнь 
медгднә. Цаһан өңг болхла әрүн цевр, өлзә дембрл, байрта җирһлин 
өлзәтә темдг гиҗ үздг келн-улсин үзл-седкләс терүг күндлх, тәкх, 
йорлх утх-сана зүүдг болсмн. Эн шүтлһиг болн седклиг дахад, цаһан 
өңгәр «деед чинр» илдкдгнь өөрд улсин йирин җирһлд болн заң- 
заңшалд онц чинртә темдг болсмн. Күүнә өдр бүрин җирһлд харһдг 
йовдлмуд, үлгүрләд үзхлә, иим болна. Сән саната күүг «цаһан саната 
күн» гиҗ келнә. Хаалһдан сән йов гисиг бас «цаһан хаалһта болтн» 
гиҗ келнә. Җилин эклц сариг «цаһан сар» гинә. Үзгин эклциг «цаһан 
толһа» гиҗ келнә. Җилин эзн аавиг «делкән Цаһан Аав» гиҗ келнә. 
Күүкд күн үр һарһв гисиг «цаһан төр» болв гиҗ келнә. Эн мет учр- 
йовдлд «цаһан» гидг үг олзлгддгнь өөрд күүнә үзл-седклин илдклнь 
гиҗ таньҗ болхмн. Энүнд ульрл сольгдад, җирһлин хуучнь шинәр 
сольгдх учр бас багтдгас, шин җил гиҗ чигн келгднә.

Җилин эклцнь Цаһан сарин байр болхла, байр-нәәрин керг- 
үүлдвр дунд хамгин ик чинртә гисн байр гиҗ тоолгдна. Цаһана 
байриг бүкл сардан кедг учрас, «Цаһан сар» гиҗ күндлн нерлдг. 
Цаһан сарин байр йисн зүүл утх-чинр зүүнә гиҗ, тоолгдна. Моңһлын 
номт Һаң-Тогтх кесг зүүлднь иим тәәлвр кесн болдг: шин җилин 
байр, теңгр сәкүснд нерәдсн мөргүлин байр, ульрлын сәәхн хаврин 
байр, малчнрин байр, насна байр, хәәр-энрлин байр, төрл-садна 
залһлдан бат оршхин байр, нәр-наадн, байр-байсхлңгин байр, ясл 
чимг номин байр [Сарн-герл 2011: 490].

Цаһан сарин байриг шинҗәнә өөрднр «шин җилин байр» гихлә, 
Хальмгт «хаврин байр» гиҗ тосна. Тернь хальмг литәр лу сарин негн 
гидг өдр. Цаһан сарин байран давулсна хөөн, теңгр дуларад, зурмн 
нүкнәсн һарснь -  хавр болсна темдг гиҗ, үзнә. Хальмгт темдгтә Цаһан 
сарин туск домгуд олн зүсн хүвлвртә. Цаһан сарин туск цәәлһвр болн 
шинҗллт кесн үүдәврмүд бас цөн биш. Д. Э. Басаев орс келэр белдсн 
«Семь звёзд» гисн дегтрт Цаһан сарин домгуд кесг хүвлвртәһәр 
барлгдсн бәәнә [Семь звёзд 2004: 76]. 1876-гч җилд хальмг улсин 
Цаһан сарин байрин тускар И. В. Бентковский бичсн статья барлгдсн 
болдг [Бентковский 1875: 23]. Седкүлмүдт болн газетмүдт барлгдсн 
материалмудас үзхнь, Н. Бадмаев, П. Э. Алексеева, Э. П. Бакаева,

Э. Ч. Бардан, Е. Болдуринова, Т. Г. Борджанова, О. Горяйнов, 
В. Дарбакова, А. Жалын, Н. Донгуслова, М. Доржиев, А. Митиров, 
Н. Овшин, С. З. Ользеева, Э. У. Омакаева, Б. Б. Окна, Д. Шевелева, 
Р. Манҗилеева болн нань чигн улс Цаһан сарин байрт олн таласнь 
оньган өгәд, статьяс барлулсмн. Цаһан сарин туск домгт келгддг 
Окн Теңгриг (Һалын Окн Теңгр гиҗ бас келнә) шинҗәнә өөрднр 
Сам Сәкүсн Бурхн гиҗ келнә. Сам Сәкүсн Бурхн болхла, күчтә 
маңһсиг хораһад, цуг әмтиг үкләс харсҗ авад, эгл улст байрта 
җирһл учрасар, «ик байр» кеҗ темдглх болсмн. Окн Теңгр ик килнц 
һарһж, маңһсиг алх төләднь, Окн Теңгриг цаг зуур бурхна тооһас 
һарһсмн гиҗ, Баһ Дөрвд селәнд бәәсн Овшин Нәдвд келснь «Хальмг 
үнн» газетд барлгдсмн [Овшин 2002: № 30, 4]. Окн Теңгр маңһсиг 
хораһад, диилвр олад ирсн өдрнь «тушу хар өдрлә» харһсн учрас, 
цаһан хаалһ дурдҗ, «менд һарвт?» гиҗ мендлцх болсмн гиҗ, терүнд 
бичгдҗәнә. Деер заагдсн «тушу хар өдриг» Шинҗәңд «цаһана 
һучна өдр», эс гиҗ «бүтүнә асхн» гиҗ нерәднә. «Цаһана үүдл» гидг 
шинҗәнә домгт иигҗ келгднә: «Һучна сөөг бурхн залрад ирсн нуувч 
сө болһад, өр цәәһәд, шинән негн болхла, ик байр кеһәд, Дәри Сама 
Бурхиг ил цаһан болһад, Цаһана байр кев» [Хан теңгр 1981: 4, 107]. 
Энүһәс үзхнь, «цаһан» гидг үгд олн утх-чинр бәәдг болвчн, «Цаһан 
сарин байр» гиснд «цаһан» гисн үг өңгиг зааҗ бәәхш, «тушу хар» 
эс гиҗ «нуувч» бәәснәс ил цаһан болһх гисн утх-чинр зүүҗәхнь чик 
гиҗ, медҗ болна.

Бүтүнә асхн (Цаһана байрин өмн асхн) зулан өргәд, сән хотан 
кеһәд, Окн Теңгр бурхндан дееҗинь өргәд, өр цәәтл унтлго, байр- 
нәр кедг йовдл заңшал болҗ тогтсмн. Зәрм көгшдин шоглҗ келсәр, 
бүтүнә асхар йовад, хулха кедмн, тиигхлә гүрм, шалтгас гетлдг. 
Шинҗәнә өөрднр дунд энүнә тускар чигн домг келгдҗ бәәдг.

Муукан Саһа гидг күүнәс бичҗ авсн «Цаһан сар» гидг хальмг 
домгт иигҗ келгднэ.

Ноһан Дәркин гегән олн-әмтән харсхин төлә, мацһст зөрц 
бәргдәд, хатнь болна. Җил болад, көвүн һарна. Мацһсин әмнь 
һурвн һууҗмулд бәәхинь медәд, Ноһан Дәрк терүг алад, толһаһинь 
һанзһлад, көвүһән теврәд, цаһан-бормөрән унад, орн-нутган темцәд, 
һардг болна. Зууран Байн дала гидг далан эрг деер көвүһән үлдәчкәд, 
йовҗ йовтлнь, Окн Тецгр тосад ирнә. «Тер мацһсин көвүһитн

хорахм» гиһәд, Окн Теңгр Ноһан Дәркиг дахулад, далан көвәд үлдсн 
көвүнднь ирхләнь, көвүн босад, Окн Теңгрлә ноолддг болна. Ноолда- 
ноолда бәәҗ, Окн Теңгриг көвүн диилн алдад ирхләнь, Ноһан Дәрк 
Окн Теңгрт келдг болна: «Көвүнә хойр далын хоорнднь нүкн бәәнә, 
тернь көвүнә әмнь болдмн, терүһинь суһ таттн». Окн Теңгр тер 
нүкәрнь хурһан орулад, көвүнә улан хоолынь таслад, алдг болна. 
Тегәд Ноһан Дәрк Окн Теңгртәһән дәәһән дәәләд, дәәсән дарад, 
эврәннь орн-нутгурн йовна. Сарин нег шинлә өрүн өрлә, альхна эрән 
үзгдх кемлә гертән орҗ ирәд, орн-нутгиннь улсла цугталань һар 
авад мендлнә. Ноһан Дәркин гегән болн Окн Теңгр ирсн өдр — сарин 
му, җилин му, өдрин му өдр бәәсн санҗ. Тегәд тер сариг цаһан сар 
гиҗ олн-әмтн нерәдәд, тер өдрәс авн хальмг улс цаһан сарин нег 
шинлә байр кеҗ цаһалдг. «Мендвт! Менд һарвта?» гиҗ эн өдр 
харһхларн, хальмгуд нег-негндән һаран өгч, келдг болсмн.

Шинҗәнә өөрднр намрин нарн эргдг өдрәс экләд йисн өдрәр 
йисн девсң тоолна. Терүгән үвлин йисн гиҗ келнә. Тавдгч йиснлә 
Цаһан сарин байр болна. Тернь хаврин экн сар болсн цагиг зааҗахнь 
медгднә. «Тавн йисн болхла, тавгта махн хәәлнә» гидг үг шинҗәнә 
өөрднрин дунд келгднә. «Тавн йиснә хөөн тарвһн ичәнәсн һарна» 
гиҗ бас келдг. Үвлин йисн гидгнь — үвлин эклцәс авн хаврин эклц 
күртлк цаг. Ик киитн эклхлә, терүг йисн эклв гиҗ келдг. Эн йисн 
эклсн өдрәс авн өдр утдг (көгшдин келсәр, өдр болһн нег тәрәнә 
экин дүңгәһәр өдр утдна). Хальмг литәр тернь декабрь сарин 22 өдр 
болҗ һарчана. Хамгин киитн цаг һурвдгч йиснд тусна. Йисдгч йисн 
чилхлә, дуларна. Үвлин йиснә хөөн бас йисн хонг немҗ тоолдг. Энүг 
хулхан йисн гиҗ келнә. Хулхан йиснә хөөн йосндан цасн хәәләд, 
хавр эклдг.

Цаһан сарин үүдлин тускар Сарн Герл багш иигҗ темдглсмн: 
«Бөк Саман баатр маңһсиг дииләд, хәрҗ ирәд, һар бәрлцн мендлцх 
гинә. Зуг маңһсин көвүг алсн цуста һаран эс уһасн учрас, ханцан 
атхҗ, барун һариннь цусан далдлад, һууран өгч, мендлсн гинә. Тер 
учрас диилвр олад, Цаһан сарин байр темдглхләрн, барун һаран 
өгәд, мендлцх болсн». Иигҗ домгт келгдсн кевәрн ханцта барун 
һаран өгәд мендлцх йосн Шинҗәнд өдгә цагт чигн бәәһәтә юмн.

Цаһан сар болсн үйд, һаран ханцн дотран далдлад мендлцх 
йосна тускар Сарн Герл багш темдглснэс нань, бас Хальмгт болн

Шинҗәнд бәәх өөрднрнин домгудт келгднә. Һол төрнь нег әдл 
болвчн, олн хүвлвр бәәдг учрас, зәрм домгт йилһән һарад, тернь 
өвәрцәрн онц болсмн. Болв домгудын нурһлгч төрнь -  Окн Теңгр 
эгл улсин амулң, төвкнүн җирһлин төлә маңһсла ноолдад, аштнь 
диилвр олад, терүгән темдглҗ, олн-әмтнд үүдәсн байр.

Цаһан сарин байрла залһлдата домгин болн домг-үлгүрин олн 
хүвлвр Шинҗәнд барлгдсмн. Байн-Һолын Хошуд, Хеҗн, Бостнур 
мет район болһнд келгддг домгуднь тус-тустан эврә өвәрцтә. Хошуд 
района О. Монча болн Д. Иремә келҗ өгсн «Цаһан сарин шинән 
негнә тускар» гидг домгиг А. Бадмара болн М. Саңһҗара бичҗ 
авад, барлсмн [Дундд улсин а р д ы н . Хошуд.. .1992: 164]. С. Кензэ 
темдглсн «Цаһана үүсл»» гидг домг «Хан теңгр» цуврл бичгт 
барлгдсн болдг [Хан теңгр 1981: 4, 107]. Сама Дэри гидг сәәхн зүстә 
бурхн эврә сән дурар маңһсин нутгт күрәд, маңһста, хатнь болад, 
бәәснә учрнь үүл, таман үзҗәсн олн-әмтән маңһсин зовалһнас аврад, 
маңһсин уг-үндсиг таслх күслтә болна.

Деер заагдсн домгудт зәрм үүл-йовдл зөрәтә болвчн, һол дүрин 
нернь әдл биш болвчн, нурһлҗ Бурхн Багшин даалһврар маңһсла 
бәрлдәд, диилвр олад, олн- әмтән маңһсин зовалһнас аврх керг- 
үүл һол төрнь болна. Тер төләд Цаһан сарин ик байрла шин хувц 
өмсәд, боорцг кеһәд, өрүн эрт саңгин идә уңһдхана. Идәнә дееҗән 
бурхндан тәвәд, дөрвн үзгт, нәәмн зувкт цацл цацад, дарунь хоорндан 
мендлцнә. Залһад, элгн-садн болн хоша бәәсн әәлмүд эргәд, цаһа 
бәрнә. Нег-негндән белг өглцәд, нәр кеһәд, ду дуулад, би биилнә. 
Тер учрар цаһана боорцг, цаһана хувцн, цаһана йөрәл, цаһана дун, 
цаһана домг мет олн зүүл олна дунд шуугата төр болдг.

«Цаһана үүсл» гидг домг бас эврә өвәрцтә. Эн домгин сюжетиг 
Көк Нуурин номт Сарн-Герл шинҗлсн «Цаһан сарин үүслин туск 
домгла» дүңцүлхлә, бас чигн маңһсиг дарсн керг-үүлин тускар 
келгдҗәх болвчн, һол дүрнь -  Бөк Саман баатр биш, Сам Сәкүсн 
Балдн лам болна. Дүрин туст болхла, Окн Теңгр, Ноһан Дэрк, Хам 
сәкүсн (Шинҗәнә Хошуд районд), Сам Сәкүсн Балдн лам, Бөк 
Саман баатр, Лхамо, Сама Дэри Бурхн гиҗ олн зүүләр бичгдҗәнә.

Домгт келгдсэр, Сам Сәкүсн Балдн лам шаҗна тәрн бүтәсн тавн 
догшн бурхна негнь болна. Хальмгт болхла Окн Теңгриг «күн-әмтнә 
әмнә сәкүл» гиҗ күндлн шүтән болһдг.

Балдн ламин дүр болхла иим: толһадан тавн сид шигдэсн 
махлата, барун һартан сидтә ханҗалта. Хоңһр лууснь моһаһар гүрсн 
ногт хазарта болн худрһта. Гөлмнь күүнә арсар кесн болдг. Эн луус 
нүд чирмхин хоорнд һурвн миңһн дууна һазрт күрч чаддг түргн 
гүүдлтә гинә. «Тер учрас күүнд зовлң учрсн цагт, «Окн Теңгрин 
зүркнә тәрн» умшхла, аюл-зовлңгас гетлнә» гиҗ номт Т. Намҗлын 
бичсн «Өөрдин заң-үүл болн амн зокъялын хәрлцә холвана судлл» 
гисн дегтрт заагдсн бәәнә [Намҗл 2004: 261].

Домгас үзхлә, Сам Сәкүсн дәәсән дарад, нутгтан хәрәд ирсн 
цагнь асхн бүрүлин кем бәәсн болҗана. Терүгинь ода бүтүнә асхн 
гиҗ келнә. Домгудт кен, кенлә, кезә мендлцснә тускар хойр зүүләр 
келгдҗәнә. Негнь хәр һазрт йовад, маңһсла дәәлдәд, бүрүллә ирсн 
цаглань, Сам Сәкүсиг Бурхн Багш тосад, «Менд ирвт? Цаһан хаалһар 
йовад, цаһан хаалһар ирвт?» гиҗ мендлцх болсн гинә. Даруднь Окн 
Теңгр диилвр олад ирсн цагла, эгл улс тосад, мендлцх болв гиҗ 
бичгдҗәнә.

Маңһсиг дарад, ик байр кеснь цаһана байрин уг-экн үүдәлт 
болад, күн болһн далдлад, ханцта һаран өгч, мендлцдг заң-үүл чигн 
тер үйәс эк авсн гиҗ келҗ болна. Энүһәс үзхнь, теңгр сәкүснд мөргх 
байрин утхнь Сам Сәкүснә дүриг медүлҗәснә темдг гисн санан орна.

Шинҗәнә өөрднрин Цаһан сарин туск домгин зәрм хүвлврнь 
болхла хальмгудын Цаһан сарин туск домгла үндсн таларн нег 
утх-чинр зүүнә. Шинҗәнд келгддг «Цаһана үүсл» (1) гисн домгин 
хүвлврт Бурхн Багшин, Сам Сәкүсн Балдн ламин болн маңһсин дүр 
үзүлгднә. «Цаһана үүслин туск домгт» (2) Бурхн Багшин, Лхамон, 
маңһсин дүр үзүлгднә. Домгин хүвлврмүдәс үзхнь, Сам Сәкүсн 
маңһсин дү күүкн болҗ хүвләд, маңһсин орнд одсар эс гиҗ хатн 
болҗ одсар келгднә. «Цаһана үүслин туск домгт» (3) Бурхн Багшин, 
Балдн ламин, Лхамон, маңһс хаана болн маңһсин хатна дүр үзүлгднә. 
Эн домг Шинҗәнд кесг дәкҗ барлгдсмн: Т. Намҗл белдсн «Өөрд 
моңһлын заң-үүлин сойл» гидг дегтрин «Шүтлг бишрлин ботьд» 
болн «Дундд улсин ардын амн үлгүрин Шинҗәнә эмкдклин Хеҗин 
шәнә ардын амн үлгүрин хүвәр эвкмл» (Байнһол, 1992) гисн дегтрт.

Хальмгин домгт Цаһан сарин нег шинд өрүн эрт босад, Окн 
Теңгртән саң тәвҗ мөргәд, дарунь мендлцдг заң-үүл келгдсн бәәдг. 
Шинҗәнә өөрднрин «Цаһан сарин шинән негнә өрлә юн учрт деер

мөргдг болсмб?» гисн домгт талданар келгднэ. Эн домг Шинҗәнд 
бас кесг дәкҗ барлгдсмн: Ч. Лора гидг күн темдглэд, «Хан теңгр» 
гидг цуврл бичгт барлсмн [Хан теңгр 1988: 4, 39], Шинҗәнә Байн 
Һолын Хошуд нутгин улсин амн зокъялыг нәәрүлн белдх комиссь 
белдсн «Дундд улсин ардын амн үлгүрин Шинҗәнә эмкдклин Хошуд 
шэнэ ардын амн үлгүрин хүвәр эвкмл» (Байнһол, 1992) дегтрт болн 
«Дундд улсин Шинҗәнә моңһл ардын амн үлгүрин эмкдкл» (Үрмч, 
2006) гидг дегтрт. Домгин товч аһулһднь иигҗ келгднэ.

Элҗгн чиктә хан күн әмтиг генүләд бәәдг болна. Хан аңһучлҗ  
йовад, уулын аһуд түрәд зүдҗ йовсн эк көвүн хойриг үзәд, авч одад, 
зарц болһад, даҗрдг болна. Цаһан сар өөрдҗ ирсн цагла, экнь босад, 
уулын аһудан хәрнә. Көвүн ардаснь одад, аһудан орхла, экнь сүркә 
сәәхн кеерчксн бәәдг болна. Тегәд көвүндән «Хаана төр сольгдв» 
гиҗ бичсн олн цаас авад, хаана бәәшңд хәр. Өр цәәхин өмн хаана 
бәәшңгин ик үүднә хаҗуд күләҗ бә. Өрүн эрт нарн һарх үзгәс улан 
хү салькн ирәд, хаана бәәшңгиг дәврүлн киискнә. Тер үйд тер олн 
бичгиг салькнд киискҗ оркад, дарунь хаана бәәшңд һәрәдҗ орад, 
хаана толһаг чавчҗ хай» гиҗ келәд, өгнә. Көвүн, экин келсн йосар, 
хаана бәәшңгин ик үүднд зогсҗ бәәтл, нарн һарх үзгәс теңгрт 
тулм улан хү салькн ирәд, хаана бәәшңгиг унһана. Көвүн олн бичгән 
салькнд киискҗ оркад, бәәшңд орад, хаана толһаг чавчад, диилвр 
олна. Тегәд өнчн көвүн хан болад, төр-гүрнән закрад, түмн улсан 
төгс җирһүлсн болдг. Тер үйәс экләд Цаһан сарин нег шинд буйн 
иктә улан хү салькиг дурсххин төлә, җил болһн цаһан сарин шинән 
негнд өрлә босад, деер мөргх болсмн.

Эн угатя эгл күүкд күүнд «теңгрт тулм улан хү сальк» ирүлх 
тиим ик күчн-чидлиг өгснь Окн Теңгрин евәл гиҗ үзҗ болна. Домгт 
тернь иләр биш, далд бәәдләр үзүлгдҗәнә. Угатя гергн болхла эгл 
улсин дүр. Улан хү салькн — Окн Теңгрин дүр. Тиигхлә улан хү 
салькна болн угатя гергнә ниилсн күчн аһу ик болҗана. Цаһан 
сарин нег шинд өрлә босад, улан хү салькиг санад, деер мөргх болсн 
заңшал үнндән Окн Теңгртән мөргҗәснә илрл гиҗ үзҗ болна.

Цаһан сарин байрин туск домгин аһулһ күн-әмтнд төвшүн 
җирһл олулх гисн бурхн шаҗна үзл-седклиг, эгл улсин иткл-сүзгин 
үзл-седклиг, зовлңган чигн, җирһлән чигн хувалцх зөв йосна үзл- 
седклиг багтаҗана гиҗ, келҗ чадҗанавидн. Тиим учрас Цаһан сар

болсн цагт, өрк-бүләрн, элгн-садарн, нутг-нурһарн, ке хувцан өмсәд, 
хоорндан мендлцҗ цаһаһан кеһәд, нарн һархин кемд, идән-ундна 
дееҗән, цаһан идәнә дееҗән авч һарад, алтн делкәд, шар нарнд 
цацл цацна, дөрвн үзгин нәәмн зувкин эздт цацл цацна, һазр-усна 
савдг-шивдгт цацл цацна, нутгин овад саң-күҗ умлһад, цацл цацна. 
Тиигәд дарунь цаһална.

Хальмг нутгт бас чигн тиим кевәр давулна. Өдгә цагт нурһлҗ 
Бурхн Багшин Алтн сүмд хурл хурад, Цаһан сард нерэдгдсн ном- 
гүрм умшад, байрин керг-үүлдвр күцәгднә. Цаһан сарин байр болсна 
хөөн, хаврин цаг ирнә. Өвсн көкрәд, теңгр дуларад, цецг урһсн кемлә 
бас нег сэн чинртэ байр болдг. Терүг хальмгуд Үрс сар, эс гиҗ Үр 
сар гиҗ нерәднә. «Үрс сар хөн сарин хойрдгч өрәлд темдглгднә. 
Эн байриг моңһлмуд болн бурятнр бас темдглдг бәәсмн. Хальмгт 
һурвн зун шаху җилд темдглгдҗәнә» гиҗ А. Митиров бичсн болдг 
[Митиров 1989: 4].

Үр сарин һол утх-чинртнь өвсн-ноһан сән урһҗ, цуг әмтә тоотын 
үрс немгдҗ, төл автха гисн байрта-бахмҗта төр оршна. Тегәд эрин 
һурвн наадм (бөк бәрлдх, саадг харвх, мөр урлдулх) давулад, күч- 
чидлән сөрәд, байрта нәр кедг болна. Үрс гисн үг «үр», «үрсн» гидг 
үгмүдт өөрхн утхта. Үлгүрлхлә, хөөнә үрсн, үкрин үрсн гих мет. 
А. Митиров келсәр, Үрс сарин байрин керг-үүлдвр күцәсн цагт, 
ишкә герин һол дунднь хөөнә цаһан арсар орасн көкрәд урһҗах мод 
тәвнә. Хөөнә арсн малын то өслһнә, әмтнә бәәхтә җирһлин темдг 
болҗана. Номт В. Дарбакова келсәр, ишкә герт экләд көкрҗәх урһа 
мод орулҗ тәвәд, терүг хөөнә ноосар томсн утцар, тасмар кеерүлдг 
билә. Иим урһа модн элвгин темдг болдг [Дарбакова 1990: 3]. Эн 
хойр күүнә келснәс үзхлә, һол утхнь негн гиҗ, медҗ болхмн.

Шинҗәнд һазр-усна тәклһиг, ован тәклһиг болн һал тәәлһиг, 
зурхан то хәләһәд, таарсн өдрләнь күцәдг. Хальмг нутгт эн үүлмүд 
зуг Үр сар темдглгдсн цагт күцәгднә гиҗ В. Дарбакован бичсн 
статьяд келгдҗәнә. Өдгә цагт шинҗәнә өөрднр дунд Үр сарин байр 
давулгдхш. Зуг Мәәдр ик өргн кемҗәтәһәр күцәгднә.

Мәәдр. Мәәдрин байрин керг-үүлдвриг күцәхд олн әмтн нурһлҗ 
сүмд хурад, ламнрин умшсн номд ордг болна. Эннь сүзг-шүтәнлә 
нигт залһлдата болсар, Мәәдр бурхндан зальврн мөргҗ, эн иргчин 
бурхн Замбтивин орнд мөрлҗ иртхә гиҗ, ицҗ бәәх учрас, иим йосн-

йовдл күцәгднә. Бурхн шаҗна номд Мәәдр бурхиг иргчин бурхн гиҗ 
келнэ. Замбтивин орнд Мәәдриг тодрх нээмдгч бурхн гиҗ тоолдг 
(негдгчнь — Саңҗнамсуг бурхн, хойрдгчнь — Саңҗҗүгдэр бурхн, 
һурвдгчнь — Дамҗиҗав бурхн, дөрвдгчнь — Көрваңҗүг бурхн, 
тавдгчнь — Сардив бурхн, зурһадгчнь — Усруң бурхн, доладгчнь
— өдгә цагин Шагҗмуни бурхн, нәәмдгчнь — иргчд күләгдҗәх 
Мәәдр бурхн). Көк Нур нутга номт Сарн-Герл олн саамд Шинҗәнд 
күрәд, медәтә улсас Мәәдрин тускар темдглл авсн бәәж. Терүнә 
темдглҗ авснас үзхлә, иим болна. «Мәәдр бурхиг җилд дөрвн саам 
тәкдг. Негдгч тәклһиг дөрвн сарин арвн тавнд (билгин ульрл) кенә. 
Эн өдр Бурхн Багш экин геснд төрсн (Бурхн багшин экнь — дагнь 
Җүмпүрә-Лхамо, эцкнь — Сазаң хан гидг), арвн тавн бурхн бүтсн 
байрин өдр. Хойрдгч тәклһиг зурһан сарин арвн негнд кенә. Эн өдр 
болхла — Бурхн Багш зурһан сарин дөрвнәс арвн негн болтл номин 
күрд эргүләд, төгс ном номлсн байрин өдр. Һурвдгч тәклһиг йисн 
сарин хөрн хойрт кенә. Эн өдр болхла — Бурхн Багш теңгрин орнд 
залгдн мөрләд, Замбтивин орндан бууҗ ирсн өдр. Дөрвдгч тәклһиг 
цаһан сарин арвн тавнд кенә. Эн өдр Бурхн Багш арвн тавн хонгтан 
номин марһа кеһәд, чөөрә хаяд, диилвр олсн өдр болна» [Сарнгерл 
2011: 502]. Мәәдрин байриг иим дөрвн зүүләр күцәдг учрнь эрт цагин 
улс шүтәнә керг-үүлдврән күцәҗ бәәснлә залһлдата. Т. С. Тягинова 
келҗ өгсн «Аадм эк заясн Мәәдрин гегән» гидг домгас үзхлә, Мәәдр 
бурхна цаг ирхлә, мел чик ухаһар, хулха-худл уга, хуульч уга, дән- 
даҗг уга, бүр-бүр хурта, сер-сер салькта, тиим җирһлтә орчлң бүрдх 
учрта гиҗ келгднэ [Т. С. Тягинован... 2011: 13].

Хальмг нутгт Мәәдр бурхна тускар домгуд бас келгднэ. 
Җил болһн мөрн сарин 15-д хурлд ламнр ном умшх керг-үүлдвр 
күцәгднә. Зуг Цаһан сарин байр мет, өргнәр темдглгдхш. Мана 
медсәр, Шинҗәнә Эрин Хәврһ гидг нутгт Мәәдрин байр җилд хойр 
дәкж давулгдна. Нег үлү цаһан сарин арвн тавнд давулдг Мәәдрин 
байриг ик сүр-күндтәһәр күцәнә. Терүг «цаһа тәәлх байр» гиҗ бас 
келнә. Мәәдр бурхиг җилд дөрвн саам тәкдг гиҗ номт Сарн Герл 
темдглснь Мәәдрин байриг болн тәклһиг хамднь келҗ бәәхнь маһд. 
Байр болн тәклһн хойр оңдан керг-үүл болад, хойр йосн-йовдлта.

Мәәдрин байр күцәх һол учрнь болхла -  Мәәдр бурхиг ик 
күндлҗәхин темдг, күләжәхин темдг. Мәәдр бурхн олн-әмтн

күләҗәх иргчин бурхн болҗах учрас, Мәәдр бурхна цаг ирхлэ, 
олн-әмтн сән-сәәхн җирһлтә, седкл-санан төвкнүн бәәх йоста гиҗ, 
шар шаҗнд шүтдг улс ицдг. Түүнә уңг-йозурнь соньн сәәхн домгар 
тәәлврлгдсн бәәдг. Шинҗәнд Мәәдр бурхна туск домг хойр зүүлин 
хүвлвртә бәәнә. Түүнә негнь Т. Намҗлын «Өөрд моңһлын заң-үүлин 
сойл» гидг дегтрин «Шүтлг бишрлин ботьд» барлгдсмн.

Эрт урд цагт Мәәдр бурхн Зуңква бурхн хойр шаҗ делгрүллһ 
булалдхла, Бурхн Багш тедн хойрин өмн неҗәд алтн бумб чүүг 
тәвәд, «Тадн хойр нүдән аняд, шаҗн делгрүлх ном умштн! Кенә 
өмнк бумб чүүгнә амнас түрүлҗ бадм цецг урһҗ  һархла, тернь 
шаҗ делгрүлтхә» гиҗ зәрлг аңхарсн гинә. Тегәд тедн хойр нүдән 
аняд, номан умшна. Зуңква бурхн адһад, кенә өмн цецг урһсн болв 
гиҗ хулхаһар нүдән секҗ, үзнә. Тегәд Мәәдр бурхна өмн цецг урһсиг 
үзнә. Зуңква бурхн бийиннь өмнк цецг уга чүүгән Мәәдр бурхна өмн 
тәвәд, Мәәдр бурхна өмнк цецг урһсн чүүгиг бийиннь өмн тәвнә. 
Тегәд «Мини өмн цецг урһҗ» гиҗ Бурхн Багшт аңхарулна. «Җә, 
тиим болхла, чи шаҗ делгрүл. Зуг чини делгрүлх шаҗн хулха-булата 
болдг болв» гиҗ Бурхн Багш әәлдҗ гинә. Тегәд иргчд хулха-була уга  
шаҗиг Мәәдр бурхн делгрүлнә гиҗ, делкән олн улс ицдг болсн гинә. 
Тегәд цаһан сарин арвн тавна өдр Бурхн Багш шаҗн-ном сурад 
төгсәсн өдр болад, арвн зурһана өдр Мәәдр Бурхн илдх өдр болна 
гиҗ, ицсмн. Мәәдр бурхиг күслн мөрәдҗ арвн тавна өдрт Мәәдр 
Бурхна көргиг залҗ шурһах болсн гинә [Намҗл 2010: 128].

Эн домгиг шинҗлхлә, бурхн шаҗнд сүзглҗ шүтдгин тускар 
домгин ухаһар Мәәдр эргдг болсна учр-утхинь, ямаран цагт Мәәдр 
эргх зөвтәһинь тәәлврлгдснь ил үзгднә. Мәәдрин туск шинҗәнә 
өөрднрин болн хальмгудын домгудт нег әдл һол учр цәәлһгдҗәх 
болвчн, зәрм зүүләрн эдн йилһрнә. Шинҗәнә домгт Бурхн Багшин 
әәлдхләр, Мәәдр бурхн Зуңква бурхн хойр дөрлднә. Хальмгин домгт 
Хурмст теңгрин әәлдхләр, Бурхн Багш Мәәдр бурхн хойр дөрлднә 
[Дарбакова 1996: 36]. Эн мет бурхдын нерн деер нег йилһән һарсмн. 
Дәкәд болхла, цецгин нерн деер йилһән һарна. Домгт келгдсәр, шаҗ 
делгрүлх бурхна өмн цецг урһҗ һарх зөвтә бәәсмн. Тернь шинҗәнә 
домгт «бадм цецг» гиҗ келгдсн болхла, хальмгин домгт «һурвн бамб 
цецг» гиҗәнә. Зуг нурһлгч чинртә нег әдл төрнь — хөөннь ирх гиҗ 
күләгдҗ бәәх Мәәдр бурхн. Мәәдрин туск домгин бас нег хүвлврт 
талданар келгднэ. Тернь иим.

Эрт урд цагт нег хар мацһс ирәд, нег җилд дөчн йисн хонгт хар 
сальк көдлгсәр, усна экн ширгәд, өвснә күчн хәрәд, мал ик кемҗәһәр 
үкәд, олн түмн үүл-таман үзҗ бәәтл, Мәәдр бурхн цаһана арвн 
тавнд залрҗ ирәд, хар мацһсиг дарад, олн түмиг амрҗулсн 
гинә. Түүнәс авн җил болһн цаһан сарин арвн тавнд Мәәдр бурхн 
ирхиг угтн күләһәд, Мәәдрин байр кех болсн гинә [Хар Шаарин 
моңһлчуды н. 2008: 367].

Һол учрнь — Мәәдр бурхн маңһсин көдлгсн хар салькиг уга 
кеһәд, олн-әмтиг зовлңгас авч һарсн учрас, цаһана арвн тавнд 
(сприн литәр) Мәәдрин байр кех болсмн. Мәәдр бурхна үүл-йовдлла 
залһлдата «Найн тоха Мәәдр бурхн» гисн домг Хальмгт келгднә 
[Буутан Санҗин туульс 2008: 196]. Домгин һол аһулһнь иим.

Найн тоха Мәәдр бурхиг үзхин төләд, нег лам һурвн җилдән ном 
әәлднә. Болв эс үзнә. Мәәдр бурхн бәәнә гидгнь худл бәәҗ гиһәд, лам 
хәрәд һарна. Хаалһдан зуни һац халунд нег өвгн тәрә тәрҗәсинь 
үзәд, лам бәәдлән келнә. «Юнчн юмиг болх-бүтхәр кеһәд бәәхлә, 
болад, күцәд бәәдг юмн. Юнчн юм-күмиг болшго гиһәд, хаяд бәәхлә, 
юмн болҗ күцшго зөвтә» гиҗ өвгн келҗ. «Мини буру бәәҗ» гиҗ  
лам санад, хәрү тер һазртан одад, дәкәд һурвн җилдән ном әәлднә. 
Тегәд зурһан җилин эргцд ном әәлднә. Дәкн һурвн җилән чиләһәд, 
лам босад, хәрәд һарна. Хаалһдан өттә ноха олҗ үзнә. Лам нохан 
һуйд бәәсн өтиг түүһәд, амарн сорад, бийиннь һуйин махнас мах 
утлҗ  авад, нохан һуйин махнд нааһад, нохаг үүрч авад, гертән 
ирәд, хәләнә. Эннь Найн Тоха Мәәдр мел нег цогцарн болҗ һарна. 
Тегәд йисн җилд номан әәлдҗ чиләһәд, хәрәд һархла, «Һуйнь өттә 
шар нохачн би биләв. Үнн деер үнн седкләр ширтсн төләдчн, чамд 
үзгдҗәнәв» гиҗ Найн Тоха Мәәдр тер ламд келҗ.

Эн амн үгин үүдәврт Мәәдрин байрин керг-учр келгдсн уга 
болвчн, «юнчн юмн һанцхн седкләр бүтнә» гидг йос-учриг Мээдр 
бурхна домгар үзүлсн болдг. Ашлхла, Мәәдр өдр темдглх болснь 
Мээдр бурхн илдсн өдр болснла залһлдата. Эн өдрт Мәәдр бурхиг 
күслн мөрәдснә, Мээдр бурхиг ик күндлснә керг-үүл күцәгддг. 
Иргчин Мәәдр бурхна цаг ирхлә, олн әмтн сән-сәәхн, төвкнүн 
җирһлтә болх гисн ицл Мәәдрин байрин һол утх-учрнь болсмн.

Зулын байр. Зулын байр болхла бурхн шаҗна номллыг гүн 
хадһлсн, өөрд олн-әмтнә дунд ик күндтә, шар шаҗна сойлын ик

чинртэ байр болна. Моңһл туурһтн 16-гч зун җилин үйд шар шаҗнд 
шүтдг бәәсмн. Шар шаҗн үүдәгчин негнь болгч Зуңква бурхн зул 
өдрлә төрәд, 108 настадан бас зул өдрлә бурхн болсн цагтнь шар 
шаҗнд шүтдг улс зул бәрҗ оршаснд сө чигн өдршң герлтҗ гисн 
домг олна дунд келгддг. Тегәд зул бәрхин утх-учрнь гүн, аһулһнь 
ончта, йосн йовдлнь нэрн, бурхн шүтәниг күндлсн чинртә болҗана. 
Зулын байр болсн цагт күн болһн нег нас зүүнә гиҗ көгшд келдгнь 
орта болҗ һарна. Зулын байриг җил болһн арвн негдгч сарин (хальмг 
литәр) хөрн тавнд кенә. Зулын байриг бас Зул гиҗ нерәднә. «Зул 
шатах байр» чигн гиҗ келнә [Хан теңгр 1988: 2, 89]. Зулын байр 
юңгад кех болсна тускар хальмгудт домг бәәнә. Һол утхнь иим.

Зуцква хуучта бәәҗ, олн җилдән деедсин идән гиҗ нерлгдҗ  
бәәсн улан зандн хальмг цә зооглад, шалтгнь эдгәд, зул сарин хөрн 
тавнд босад, һаза һарад, нарт делкә үзҗ. Тегәд зул сарин хөрн тавн 
өдрт ик, баһ уга күн болһн неҗәһәд нас зүүтхә гиҗ Зуцква зәрлг 
болҗ.

Эн домгиг Муукан Саһа гидг күүнәс Саңһан Леонид бичҗ авсн 
бәәҗ. [Хальмг туульс 1972: 6]. Домгт келгдсн зул сарин хөрн тавн 
гидгнь хальмгин литәр арвн сарин хөрн тавн гидг өдриг зааҗана. Эн 
өдр зул өргҗ, күңшү һарһад, олн зүсн хот-хоолан кеһәд, зальврад 
мөргдг. Асхн болхла, арц шатаһад, өрк болһн баһ гиснь зун нәәмн 
зул өргдг, болмҗ бәәхлә, миңһн зул өргдг, тернь улм сән гиҗ келнә. 
Учрнь болхла, Зуңква Бурхн (1357-1419) зул сарин хөрн тавнд төрәд, 
108 нас наслад, арвн сарин хөрн тавнд бурхн болсн учрас, Зул болсн 
цагт 108 зул өргҗ, Зуңква Бурхна сүмсн йовх хаалһиг герлтүлҗәх 
йовдл гиҗ олн-әмтнә дунд домглҗ келгднэ. Номт В. П. Дарбакова 
белдсн дегтрт иигҗ келгдҗәнә: «Зуңква Бурхн үнндән һазр деер 
бәәсн күн, Шакья-Мунь Бурхна хөөн тер ирсн болдг. Олна тоомср 
зүүҗ йовсн Дарһч Лу-би-мге гидг күн энүнә эцкнь бәәсмн. Зуңква 
эк-эцкдән дөрвдгч көвүнь бәәҗ. Хө мөстәһәсн авн 16 нас наслтлан 
Зуңква Бурхн шаҗна ном дасад, 1373-гч җилд Төвд орсмн. 24 күрх 
насндан гелңгин цол зүүҗ. Хөөннь цуг насн җирһлиннь туршарт 
Зуңква шар шаҗиг әрүнәр делгрүләд, тархаһад йовсмн. Тиим әрүн 
шаҗиг үүдәсн төләд шар шаҗна бурхдын негнь болсмн» [Дарбакова 
1996: 55]. Учр тиим болсар Зул болсн цагт хурл хурад, зулан өргәд, 
хамгин өргмҗтә мөргүлиг Зуңква бурхнд нерэддг болсмн. Эн цагт

цуг күн болһнд нег насн немгднә гиҗ байрлад, нэр кедг болсмн. 
Терүнлә хамдан урн билгин домгин кев-янзар оюн ухани билг эрдм 
болад, нилчән күргҗ йовна.

Ова тәклһнә байр. Моңһл туурһтн бәәрлсн һазр болһнд ова 
бәәхнь үзгднә. Эннь ова босхҗ, тәклһ тәкҗ бәәсн сойлын заң-үүллә 
залһлдата болҗана. Ова тәклһнә үүслтин тускар келхлә, тернь 13-гч 
зун җилд Чиңгс хан меркт әәмглә дәәлдҗ бәәсн цагла залһлдата гих 
кергтә. Энүнә тускар домг-үлгүр бәәдг.

«Темүҗн меркт әәмглә дәәлдәд, диилвр олад, дәәнәс менд амулң 
эргҗ ирснд байрлад, эн диилвр болн амр амулң хәрҗ ирснь аврл 
иктә Бурхн Халдна (һазрин нерн. -  О. У.) өршәл гиҗ әмтн үзҗ. 
Тегәд Бурхн Халднд мөргх, зальврх, тәклһ кех йослл тогтаһад, чолу 
шора овалад, туг темдг босхҗ. Цагин селгәг дахад, эн тәклһин 
йослл ован тәклһ болҗ делгрҗ» [Сарн Герл 2011: 502].

Ова -  һазрин эздиг күндллһнә темдг гиҗ келнә. Тәклһн -  бурхн 
шаҗна керг-үүллә залһлдата байр. Ова тәкхлә, өндр һазрт чолу 
хураһад, ова босхад, ова дотран бумб булна. Бумб дотр тәрә, эрднь 
шиш, тутрһ, шар сөг, зер-земш, үзм, эд, эрднь болн нань чигн зүүлин 
юм тәвнә. Ован тәклһиг йириндән билгин ульрлын зурһан сарин (үр 
сар) дөрвн гидг өдрт күцәдг, зәрм нутгт тогтсн өдр гиҗ бәәхш. Лам 
күүһәр сән өдр үзүләд, тәклһ кедг болна. Идәнә дееҗән өргҗ, олн 
зүсн хот-хоолан гертәсн авч ирәд, цуглрсн әмтн оваһан эргәд, хот- 
хоолан идәд, нәр кенә. Иигҗ ова тәкхин һол учрнь -  йиртмҗ делкәд, 
һазрин эздт, өвк деедстән, нутгин савдг-шивдгтән идәнә дееҗән 
бәрҗ, хамг юмна сән-сәәхниг күслн йөрәҗ бәәхән медүллһн. Энүнә 
тускар нег тууҗлгч чинртә домг бәәнә.

«Кезәнә цагт (1646-гч җилин алднд) торһудын һардачХо Өрлгин 
ууһн көвүнд -  Шүкр Дәәчң гидг нойнд нутгин улс Деед Нойнтн гидг 
нер өргмҗлҗ. Деед Нойнтн көгшрх насндан Зууд одад, мөргәд, 
хөөтән даалһҗ сурҗ гинә. Тиигхләнь:

-  Би тана хөөтиг дааҗ Шамбулаңгин орнд залый, -  гиҗ Зууһин 
богд әәлдҗ гинә.

-  Тана әәлдҗ бәәх Шамбулаңгин орн мана нутгас ямр дүңгә 
хол? -  гиҗ Шүкр Дәәчң сурна.

-  Чини санл юнви? -  гиҗ хәрүднь Шүкр Дәәчңгәс Зууһин богд 
сурдг болна.

-  Би һазр-нутгтан ик дуртав. Нутг-усан сәкҗ, нутг-нурһан 
негн үлдтлнь сәкнәв, -  гиҗ Шүкр Дәәчц келнә.

-  Тиигхлә, чи нутг-нурһан сәкдг савдг хан бол, -  гиҗ Зууһин богд 
келҗ гинә. Эн цагт Шүкр Дәәчцгин хатн Цегдон-Норв хаҗуһаснь 
залһад:

-  Би бас хааг дахад, савдг хаана хатн болнав, -  гиҗ андһарлҗ  
гинә.

Тегәд Шүкр Дәәчц сәәни орнд йовсна хөөн мана нутг-усиг сәкдг 
Лхамин Җалуб (Окн Тецгр эмч), Деҗн Баав (хамгиг теткгч баатр) 
гидг савдг болсн гинә. Тегәд эдниг күндләд, өдр болһн эднә гегән, 
зәрлг, седкл һурвнд цацл цацдг зацшалта болсмн гиҗ көгшд келдг 
[Хан теңгр 1988: 2, 130].

Эн домг һазр-усна савдг-шивдг гисн юн болхинь цәәлһҗәх домг 
болҗана. Бас болхла, ова тәкдгин һол учр-шилтәһинь зааҗана.

Ова тәклһнд эрин һурвн наадм кеһәд, ду дуулад, би бииләд, 
«Җаңһр» хәәләд, тәклһән байртаһар давулна. Ова һазрин савдгин 
сүмсн бәәдг әрүн бәәрн гиҗ үздг учрас, овад залу күн күртҗ мөргнә, 
күүкд күн баралҗ мөргнә гиҗ келдг.

Ова тәклһн ик утх-чинртә. Моңһл туурһтна эрт цагин җирһлин 
бәәдллә залһлдата болсар теднә сойлд, тууҗд эврә орман эзлсмн. 
Ишкә туурһтн бәәсн һазр болһнд ова үзгднә. Хаҗуһарнь давад һарсн 
күн болһн оваг һурв зөв эргәд, чолу немәд, цацл цацад һардг юмн. 
Мөртә күн болхла, мөрнәсн бууһад, эргәд һарна. Өөрд нутгин уулта 
чигн, һөвь чигн һазрт олн ова бәәдгәс үзхлә, тернь цугтан өмн-өмнк 
тууҗин ирлттә, утх-учрта болдгнь лавта. «Оваг төрл-зүүлд әңглхд, 
тәклһнә ова, зулын ова, урлдана бәәһин ова, теегин ова, дурсхлын 
ова, меҗән заагин ова, хаалһин үзглүрин ова, темдг ова гиҗ бәәдг 
бәәнә» [Бат-Байр, Эрдә 2011: 216].

Тәклһнә оваг бас тәклһн гиҗ келнә. Тернь дөрвн зүүлин учр- 
утх зүүнә. Негнд, эк йиртмҗ делкәд шүтлһн (һазр-усна савдгиг 
байрлулад). Үвлин киитн зудас һарад, маңна тиньгр болсн деерән 
өвсн, усн элвг болҗ, күн, мал цугтан байрта бәәхиг медүллһн. Хойрт 
болхла, овадан хурад, нег-негән үзҗ, мендән медлһн. Нүүдлч малчнр 
оньдин дөрвн цагт малын ард орад, нег-негнләһән харһдг болмҗ йир 
цөн. Ован тәклһ болсн цагт цугтан хурад, заң-үүлән күцәснь, мендән 
медлцснь теднд ик байр болна. Һурвнд, сойлын керг-үүл күцәгднә.

Ован тәклһн болҗах өдрлә мөр урлдулна, саадг харвна, бөк бәрлднә. 
Дөрвнд, шаҗна керг-үүл бас күцәнә. Ован тәклһнд ламнр ирәд, ном 
умшч, ки мөрин дарцг өлгнә. Ашлхла, байрин туск домгуд дундас 
«Цаһан сар» гисн үүдәврт маңһсла ноолдад, терүг дииләд, диилврән 
темдглҗ байр үүдәсн утх-учр нурһлгч төр болна. Цаһан сарин 
тускар үүдәгдсн домг олн һазрт келгддг нег төртә болвчн, юңгад 
«цаһан сар» гиҗ нерлснә тускар Хальмгт болн Шинҗәңд домгин олн 
хүвлвр бәәдг учрас, зәрм домгт йилһән һарад, тернь өвәрцәрн онц 
болв. Цаһан сарин байрин туск домгин аһулһд күн әмтнд төвкнүн 
җирһл олулх гисн бурхн шаҗна үзл-седкл багтна, эгл улсин иткл 
сүзгин үзл-седкл багтна, зовлңган, җирһлән хувалцх зөв йосна үзл- 
седкл багтна гиҗ келҗ чадҗанавидн.

«Ноха мис хойр» гисн домг дүңцүллһн
Келн-улс болһн эврә амн үгин үүдәврмүдтә болдг. Тернь келн- 

улс болһна келнә шинҗ, тууҗин шинҗ, ниигмин шинҗ, цаг үйин 
җирһлин бәәдл мет олн юм медүлнә. Аһурсн әмтнә туск амн үгин 
үүдәврмүд болхла, йиртмҗ делкән болн аһурсн әмтнә хоорндк 
зоклцаг үзүлнә, аһурсн әмтнә болн күүнә хоорндк залһлдаг үзүлнә. 
Аһурсн әмтиг дөрвн көлт әмтн, җивртн шовуд, усна әмтд болн нань 
чигн кевәр келдг. Дәкәд болхла, хүүрә һазрин әмтн, усна әмтн, 
модна әмтн, аһарин җивртн әмтн гиҗ бас бәәдл-җирһләрнь йилһнә. 
Аһурсн әмтиг кеерин зерлг әмтн болн герин тежәвр әмтн гиҗ салһҗ 
нерәднә. Күүнд хорта аһурсн әмтд болн күүнд ээлтә аһурсн әмтд 
бәәдгәр тедн дотрас ноха болн мисиг ээлтә гиҗ күн гертән теҗәнә. 
Эрт цагин моңһл туурһтн аң аңнҗ бәәснәсн мал хәрүлҗ бәәх болсн 
үйд теднә җирһлд аң-аһурснла, өвсн-урһмлла залһлдата домгуд 
үүдәгдсмн. Нохан мотивтә домгуд болхла, аң аңнҗ бәәснәсн мал 
хәрүләд бәәх болсн үйд үүдәгдҗ делгрв гиҗ үзх кергтә. Ноха малч 
улст йир туста болдг. Сөөд хотнд бәәсн малыг манад, ә соңсхларн 
хуцна. Кеер йовхла баран болдгас моңһл туурһтн нохадан уурлҗ 
цокхш. Нохаһан асрад, сән хот өгнә, зуг нохаг гертән хонулхш. 
Нохаг гертән хонулдго мотив дунсян келн-улсин «Ноха мис хойр» 
гисн домгт бас келгдсн бәәдг.

«Ноха мис хойр» гисн домгт ноха яһад һаза кевтдгнь, мис 
яһад герт бәәдгнь домгин үүл-йовдлар цәәлһгднә. Келхд, ноха мис

хойрин тускар амн үгин үүдәвр келн-улс болһнд бәәдг. Хальмгин 
нертэ номт Б. Х. Тодаева дунсян келн-улсин «Ноха мис хойр» гисн 
домгиг темдглн авснь нег үлү учрта.

Моңһл туурһтна йозур келнд болн олн зүүлин келнә айлһд 
шинҗллт кеҗ цаһарсн Б. Х. Тодаеван ач-тусар дунсян келн-улсин 
келн болн сойл Әрәсәд темдгтэ болв. Б. Х. Тодаеваг болхла, 
олн орн-нутгт бәәсн моңһл туурһтна сойлын шинжллтд болн 
залһлданд күч-чидлән харм угаһар өргсн ач иктә күн гиҗ үнлх 
кергтә. Насни туршартан бичәд бәәсн келнә, сойлын шинҗллтин 
үүдәврмүдинь хәләхлә, моңһл туурһтн дунд бәәх олн салвр-салтр 
келдин айлһ шинҗлсн ашнь үзгднә. Эн күүнә моңһл келнд, монгор 
келнд, дунсян келнд, баоань келнд, шар уйгур келнд, дагур келнд 
мет кесн шинжллтснь сойл түүкин ик үнтә зөөр болҗ үлдсмн. 
Үлгүрнь, «Язык желтых уйгуров» (Москва, 1966), «Язык монголов 
Внутренней Монголии: материалы и словарь» (Москва, 1981), 
«Баоаньский язык» (Москва, 1964), «Язык монголов Внутренней 
Монголии: очерк диалектов» (Москва, 1985), «Монгорский язык: 
исследование, тексты, словарь» (Москва, 1973), «Дагурский
язык» (Москва, 1968), «О научной работе в Китайской Народной 
Республике. Дневниковые записи. 1954-1957 гг.» (Элиста, 2012), 
«Опыт лингвистического исследования эпоса Джангар» (Элиста, 
1976), «Җаңһр. Шинҗәңгин өөрд-моңһлын баатрлыг дуулвр. 1-гч 
боть» (Элиста, 2005), «Шинҗәнә өөрд келнэ толь» (Элиста, 2001), 
«Пословицы, поговорки и загадки калмыков России и ойратов 
Китая» (Элиста, 2007) болн нань чигн үүдәврмүд зааҗ болхмн.

Дунсян олн-эмтнэ амн үгин үүдәврнь эврә өвәрцтә болвчн, моңһл 
туурһтна амн үгин үүдәврлә ирлцңһү болдгнь «Ноха мис хойр» гисн 
домгас үзҗ болна. Эн домг дунсян болн орс келәр «Дунсянский 
язык» гисн дегтрт барлгдсмн [Тодаева 1961: 96].

1955-1956-гч җилмүдт Б. Х. Тодаева экспедицин ханьд Китд 
орн-нутгт одад, Ганьсу провинцд күрсмн. Тендәс дунсян келн-улсин 
келнлә болн сойлла залһлдата материал цуглулад авч ирсмн. Дунсян 
келн-улсин тууҗинь мөрдхлә, эдн моңһл туурһтна нег салтр болна. 
Ганьсу провинцин Лин Ша (1[^Ж) гидг Дунган автономн областин 
Дунсян ( ^ ^ )  гидг районд эдн сүүрлҗ бәәнә. «Дунсян келн болхла, 
алта изһур келн дотрк моңһл келнә төрлд багтна. Тедн бийән сарт

гиҗ нерәднә. Дунсян келн-улсин үүсл һарлнь иим болна: 13-гч зун 
җилин хөрдгч җилмүдт дунган келн-улсин дотрк се му (^ Ш  ) гисн 
ястн бәәҗ. Терүнә деернь Чиңгс хаанд диилгдсн Дунд Азийин кесг 
сартмуд, дуңган келн-улсиг закрҗасн нег бөлг моңһлмуд, цөн тоота 
китд улс эдн цугтан нииләд, одаһин дунсян келн-улс болсмн», -  гиҗ 
дунсян келн-улсин тууҗ, сойл, заң-үүл судлсн дегтрт келгднә [Ма 
Це Щан ( ^ Й # )  1989: 1].

Дунсян гисн — һазрин нерн. Дорд үзгин селән гисн утхта китд 
үг. Урднь дунсян келн-улс бийән «сарт» гиҗ нерәдҗ бәәсн болхла, 
1949-гч җилд Китд орн-нутг Дундд ард улс (КНР) гиҗ тогтсна 
хөөн, «дунсян» гисн нер зүүсмн. Теднә келнд араб үг, бос (иран) 
үг, түрк үгмүд олн харһна. Дунсян келн-улс мусульман шүтлһтә. 
Теднә келн алта йозур келн дотрк моңһл келнә төрлд багтна гиҗ 
тоолгддг болвчн, келнә айлһнь икәр йилһрнә. «Теднә келнд китд, 
таңһд болн түрк келнәс зеелгдсн үгмүд йир олн. Дәкәд моңһл келнд 
геедрсн кезәңк хуучн үгмүд чигн дунсян келнд бәәнә» гиҗ номт Б. 
Х. Тодаеван «Дунсянский язык» гисн дегтрт заагдҗана. Эн дегтртән 
Б. Х. Тодаева дунсян келн-улсин 8 амн үгин үүдәвриг дунсян келәр 
болн орс келәр темдглҗ. Түүнә негнь — «Ноха мис хойр» гисн домг- 
үлгүр. Энүг Сунаба балһснд багшар көдлҗәсн Ма Сяо Чэн келҗ өгч.

«Ноха мис хойр» гисн амн үүдәврт домгин, домг-үлгүрин, сидтә 
үлгүрин болн туулин кев-янз зергдән үзгднә. Үүл-йовдлнь болв 
чигн кесг сюжеттә болна. Нег сюжетднь угатя көвүнә дүр үзүлгднә. 
Цааранднь моһасин, нохан, мисин, хулһна, сахлта көгшән дүрәр 
дамҗад кесг нэрн мотив орулгдна. Үүл-йовдлын эклцнь болхла иим. 
Угатя көвүн ноолдҗасн хар болн цаһан моһаг салһна. Хар моһань — 
мусин дүр, цаһан моһань — Лунвана (теңгсин хан) көвүн. Дарунь 
цаһан моһа цаһан хувцта күн болҗ хүвләд ирнә. Эннь сидтә үлгүрин 
кев-янзар үзүлгдҗәнә. Отхн көвүнәннь (цаһан хувцта күн) әм аврсн 
төләд Лунван хан угатя көвүг дуудулна. Үрвр кеснь — үүл-йовдлын 
эклц көгҗлт авчахин темдг. «Хан эцк чамд белг өгхлә, бичә ав. Зуг 
алтн билцг өгхлә, ав», -  гиҗ Лунвана көвүн угатя көвүнд зааһад, 
дахулад, Лунван хаана герт күргсн йовдл — тусин хәрүд тус кеҗәснә 
темдг.

«Чи мини көвүнәнм әм аврвч. Чинртә белг чамд өгхән олҗ 
чадҗ бәәхшив», -  гиҗ Лунван келнә. «Алтн билцг өгхләтн, эннь

болҗана», -  гиҗ угатя көвүн келнә. Эдн хойрин күүндврәс үзхнь, 
туулин кев-янз бас эн домгт орҗ гиҗ үзҗ болна. Дарунь хан сурсинь 
өгнә. Угатя көвүн алтн билцгән авад хәрхләнь, тернь аваль гергн 
болад хүврч одна. Эннь -  һурвдгч сюжет. Сидтә үлгүрин кев-янзар 
цуг тоотыг күцәх рид-сидтә алтн билцг көвүнә хөв-заяг хүврүлнә. 
Угатя көвүн алтн билцгәс көлтә идх-уухта, гер-малта, гергтә болна. 
Тиим тохнята җирһлднь харш болад, му саната көгшн эмгн алтн 
билцгинь хулхалад авад йовҗ одна. Учрнь -  угатя көвүнә гергәр 
көвүндән герг кех уха зүүҗ. Билцгнь уга болҗ одхла, угатя көвүн 
урдк бәәдлдән орна. Энүнд ноха мис хойр бәәдг болна. «Мана эзнә 
билцгиг әмтн булаҗ авч. Мадн хойр йовад, билцгинь хәәҗ авхм», -  
гиҗ ноха келәд, мисән дахулад һарна. Теңгсин көвәд ирәд, мис нохан 
зо деер сууһад, теңгс һатлна. Эдн көгшн эмгнә гериг олҗ авна. Ноха 
һаза үлдәд манна, мис герт орад, билцгиг хәәнә. Хәәһәд, олҗ чадхш. 
Мис нег хулһиг бәрҗ авад: «Билцг олҗ өгхләчн, чамаг идшгов», -  
гиҗ әәлһнә. Хулһн билцгиг хәәһәд бәәҗ, дер доран тәвчксн хәәрцгт 
олна. Хәәрцгинь мерәд бәәҗ, билцгиг авад ирнә. Мис билцгиг 
амндан бултулчкад, нохала хамдан герүрн һарад йовцхана. Теңгсин 
көвәд күрәд, ноха дәкн зо деерән мисиг суулһад, ус һатлулна. Ноха 
теңгс һатлсндан муурад, хот хәәһәд һарна. Ноха угаг олзлад, мис 
һанцарн хәрҗ ирәд, билцгиг эзндән өгнә. Сүүлднь ноха бас хәрҗ 
ирнә. Байрлсн угатя көвүн: «Мис нанд тусан күргв. Ноха, чи тиим 
удан хама йовсмбч?» -  гиһәд, нохаг герүр тәвдгән уурв. Тер цагас 
авн мис герт, ноха һаза хондг болҗ.

Эн цәәлһвриг хәләхлә, ноха мис хойр харһхларн, нег-негән тесч 
чаддго учрнь медгднә. Домгт ноха күүнд туста болдгнь, мис ноха 
хойр хоорндан харш болдгнь цәәлһгдҗәнә. Һол утх-санан -  мис 
ноха хойр алтн билцгиг эзндән хәрү авч ирсн үүл-йовдлар дамҗад, 
күн болн аһурсн әмтнә хоорндк залһлдан үзүлгдҗәнә. Эзән харссн 
йовдл мис болн нохан керг-үүләр эн домгт үзүлгдсн болвчн, нерн 
уга баатрнь ноха болҗана гиҗ келҗ болна. Юңгад гихлә, ноха күүнд 
туста гисн мотив моңһл туурһтна домгудт йир олар харһна. Олн 
орн-нутгин домгудыг хоорнднь хәрцүләд шинҗлҗ үзий.

Хальмгт. Хальмг олн-әмнд «Мис ноха хойр» гидг домг бәәнә 
[Хальмг туульс 1961: 1, 201].

Эн домгин үндсн аһулһнь дунсян келн-улсин домгла эдл болдг 
болвчн, эврә өвәрцтә. Хальмг домгт күн ноха болн мисин эм аврсн 
болҗ келгднэ.

Нег көвүн гүүҗ йовтлнь, мишгтә юм үүрсн күн харһна. Тер күн 
мис авч йовҗ.

-  Залу наста цагтан хулһн бәрдг билә, көгшрхләрн, хулха кедг 
болв. Эн мисиг цокҗ алнав, -  гидгчн.

Цокҗ алхар нанд өгтн, -  гиһәд, көвүн нег деншгән өгәд, мисиг 
авад йовна. Цааранднь йовҗ йовхлань, ноха көтлсн күн харһна.

-  Эн нохаһан хамаран авч йовнат? -  гиҗ көвүн сурна.
-  Залу наста цагтан туула бәрдг билә, көгшрхләрн, хулха кедг 

болв, энүг алнав, -  гинә.
-  Алхар нанд өгтн, -  гиһәд, хойр деншгәр көвүн нохаг авна. 

Һурвн деншгәр бас моһа авна.
Хальмг домгас үзхнь, ноха болн мис эзндэн ээлтэ болдгин 

тууҗнь иим. Дунсян келн-улсин домгт энүнә тускар келгдхш. Иигэд 
үзхлә, хальмг домг дунсян домгас бүрн күцц болҗахнь медгднә. 
Бийнь әрә әм торчах көвүн күч-көлсәрн олсн цөөкн деншгәрн 
күүнд керг уга му ноха, мис, моһа хулдҗ авад, тус кесн болҗана. 
Көвүнә дүрәр дамҗулад, эгл күүнә буйнч седкл үзүлгдҗәнә. «Ачин 
хәрүд ач, тусин хәрүд тус» гидгәр ноха мис хойр көвүнд кесн ачинь 
хәрүләд туслсн йос-учрин тускар энүнд келгдҗәнә. Билцгин ормд 
көвүн эрднь чолута болад, терүнә рид-сидәр хаана күүк авад, бәәхтә 
җирһлтә болна. Эннь хойрдгч йилһән.

Һурвдгч йилһән болхла, дунсян домгт му саната эмгн алтн 
билцгиг мекэр авад йовҗ одсн болхла, хальмг домгт хаана күүкн 
(көвүнә гергн) бийнь эрднь чолуг авад, оңдан залу тал йовҗ одна. 
Дунсян домгт хулһн эмгнэ дер дор бәәсн хээрцг мерэд, билцгиг авдг 
болхла, хальмг домгт хулһн күүкнә амн деер суухла, күүкн җигшәд 
бөөлҗнә. Тиигҗ эрднь чолунь һарч ирнә.

Бас болхла, дунсян домгт гергән хәрү авад җирһҗ суудг болхла, 
хальмг домгт му үүл кесн гергән шоодад алулҗ оркна. Иим эдл биш 
сюжет бәәдгнь дүңцүлхлә медгднэ.

Деед Моңһлд. Деед Моңһлын хошуд ястн дунд иим нег домг 
бээдг.

Эрт цагт Молм Төөн гидг нег бурхн седклтә көвүн бәәҗ. 
Экиннь ачиг хәрүлхин төлә экән үүрәд, ээминнь ясан һартл йовҗ. 
Зуг экнь шулм бәәҗ. Көвүнь үүрәд йовсн цагла шулм экнь тәрәнә 
һазрт урһсн тәрәг көлиннь хурһна салаһар шувтрулад унһаҗ йовхиг 
нохань үзәд, тәрәнә экиг көлин тавгарн дарад, һазрт үлдәҗ. Тиигҗ 
күн әмтн хот авч үлдсн [Сарн Герл 2011: 247].

Деер келгдсн дунсян домгин болн Деед Моңһлд келгддг домгин 
үндсн мотивнь ноха күүнд тус кесн утхарн нег эдл болдг болвчн, 
йилһәнь бас бәәнә. Дунсян домгт ноха мис хойр хулхалгдсн алтн 
билцгиг авч ирнэ. Деед Моңһлд бәәх хошудын домгт ноха һанцарн 
күн әмтнд тәрә үлдәнә.

Өвр Моңһлд. Өвр Моңһлын Хорчн әәмгт «Хар нохан үлгүр» 
гисн домг келгднә.

Күн тәрә тәрҗ чаддго болад, тецгр һуйр буулһна. Зәрм күн 
хәәрсн боорцгар көвүдин хошхнг арчсн учрас Хурмстн Тецгр уурлад, 
тер һуйриг цасн шуурһн болһад хүврүлҗ. Күн харһнад бәәхлә, 
нохань Тецгрәс хот сурҗ. Тецгр нохад тәрә өгәд: «Будаг эврән ид, 
үлдлинь эзндән өг», -  гиҗ. Ноха байрлҗ гүүҗ йовад, бутд бүдрҗ 
унад, Тецгрин зәрлгиг хаҗһрар чеежлҗ. Тегәд ноха күүнд тәрә 
буда авч ирҗ. Түүнәс авн күн экләд тәрә тәрҗ гинә. Ноха бут үзәд 
шеедг учрнь - ууран һарһҗах юмн [Намҗл 2001: 304].

Ноха бут үзхләрн терүнд шеедг утхта ирлцңгү домг шинҗәнә 
өөрднрин дунд бас келгднә.

Шинҗәнд. «Ноха юунд зиилг деер шеех болсмб?» гисн домгин 
һол утхнь иим.

Тәрән темсн урһхларн, уцгасн ора күртлән идә авдг учрас күн 
әмтн өлсхин зовлц уга байн чинәлг бәәҗ. Нег бер һуйрар көвүнәннь 
хошхнг арчсн учрар делкән Цаһан Аав тәрәг хурана. Энүг нохань 
медәд, Цаһан Аавиг зогсахар гүүҗ йовад, түцгин зиилгд бүдрәд 
унна. Босад күртлнь Цаһан Аав тәрәнә экин икнкинь шувтрулад 
авчксн бәәҗ. Ноха Цаһан Аавас сурад бәәтл ораднь баахнар үлдәҗ. 
«Кемр зиилгт эс бүдрсн болхла, түүнәс ик тәрә үлдәх билә», -  гиҗ  
ноха зиилгиг үзх болһндан деернь шееҗ ууран һарһдг болҗ [Хан 
теңгр, 1987: 3, 69].

Бут эс гиҗ зиилг деер ноха шеедг учрнь — эзән харссна бас 
нег темдг. Ноха күүнд туста болдг, тегәд нохаһас нөкд сурх заң-

үүл өөрднрин дунд тогтсмн. Үлгүрнь, күүкдин шүдн унхла, хайдго. 
Тер унсн шүдән өдмг дотр чикәд: «Му шүдим авад, сән шүд өг»,
-  гиҗ келәд, нохадан өгдг йосн бәәдг. Энүһәс үзхлә, эзән харсх 
онц чидлтәд нохаг тоолҗ, нохаһар йор дембрл, дом болһдг йовдл 
һарсмн. Дундлад келхлә, йириндән күн найн нас зүүдг. Күн найн 
нас зүүх болснднь ноха бас тусан күргснә тускар келлһн бәәдг.

«Хурмстн Тецгр күүг орчлцгин Замбтивд буулһад җирһл 
өгхләрн, дөчн нас тогтаҗ гинә. Эн хоорнд элҗгн гүүҗ ирәд, 
күүнлә хамдан йовнав гиҗ. Тиигхләнь: -  Хөрн насан күүнд өг, -  гиҗ 
Хурмстн Тецгр зәрлг болна. Элҗгн зөвшәрнә. Тиигтл ноха гүүҗ 
ирәд, күүнлә хамдан йовнав гиҗ. Тиигхләнь: -  Хөрн насан күүнд өг,
-  гиҗ Хурмстн Тецгр зәрлг болна. Ноха зөвшәрнә. Тегәд элҗгн болн 
нохан дөчн насиг күн авад, найн нас зүүх болсн юмн гинә. Тер учрас 
күн дөчн нас күртлән күншц җирһнә, дөчн наснасн җир күртлән 
элҗгншц үр-саднаннь төлә зүткнә, җирн наснасн найн нас күртлән 
нохашц гер сәкҗ суудг болна [Намҗл 2004: 154].

Дүңцүлхлә, олн келн-улст бәәх нохан туск домгудт нурһлҗ 
ноха күн төрлктнд тәрә темс олҗ өгсәр келгдҗәх болхла, дунсян 
келн-улсин домгт ноха күүнд аваль герг, гер-мал, өлг-эдинь олҗ 
өгсәр келгднэ. Энүгәрн эн домг улм өргн утх-учрта болна. Тиигхлэ, 
дунсян домгт чигн болг, моңһл домгт чигн болг, оңдан келн-улсин 
домгт чигн болг юңгад ноха күн төрлктнд тәрә темс олҗ туслсмб 
гисн сурвр һарч ирнә. Аңхн эрт цагин улс нохан үүслиг күүнә 
үүслтә холвн шүтдг үзгдл зәрмдән харһдг бәәсн учрас тиим домгуд 
үүдәгдв гисн ухан-тоолвр орна. «Күн хамг эрт цагт овг әәмгән ямр 
нег урһмлас, эс гиҗ аң аһурснас үүссн гиҗ үзәд, тер урһмл болн 
аһурсн әмтиг шүтдг тотемин ухаһар ухалдг» гиҗ номт Г. Намҗл 
тоолна [Намҗл 2001: 314].

Эрт цагт төвд күн нохаһар тотем болһад шүтдг бәәснә туск зәңг 
бәәвчн, моңһл күн нохад шүтдг үзгдл йир ховр. Шинҗәнә өөрднрин 
дунд «Ноха бичә ишкл» гидг домг бәәнә. Тер домгт иигҗ келгднә.

Ик хүвлһән лам нег әәлд ирәд, цә ууһад сууна. Тер цагла эн әәлин 
ноха орҗ ирәд, һалын көвәд бәәсн заһсна яс иднә. Герин эзн нохаг 
цокад, гертәс һарһад көөнә. Хүвлһән ламин шинҗлсәр, эн герин 
эзнә аавнь үкснәннь хөөн заһсн болҗ төрсн, ээҗнь үкснәннь хөөн 
ноха болҗ төрсн, өшәтнь энүнә көвүнь болҗ төрсн гиҗ һарна.

«Аавин махинь идәд, ээҗән цокад, өшәтнән өврлн теҗәдг энчн ямр 
йиртмҗ болсмб?» -  гиһәд, ик хүвлһән лам аңхарҗ гинә. Терүнә хөөн 
моңһл күн ноха ишклдго, ноха ишклхлә, хөөт төрлдән төрх һазр уга  
болдг гиҗ цеерлх болсмн» [Дундд улсин Ш инҗәнә... 2006: 116].

Ик хүвлһән лам әәлдсәр үзхлә, өөрдин домгт бурхн шаҗна 
үлмә орснь медгднә. «Әмтнә туск туульд аһурсн әмтн күн мет 
ухална. Үг келнә. Нег-негндән уурлна. Нег-негән меклнә — күүнә 
кесн хамгиг тедн цугтнь келнә. Хамг аңхн аһурсн әмтн аң аңнхас 
авн ик көдлмштнь дө-нөкд болгч зер-зев болҗ һардг бәәсн болхла, 
хөөннь йиртмҗин күчнә үлмәһәс һарад, нам биш тер күчиг бийнь 
бийднь олзд церглүлдг болснас нааран урн үг болҗ хүврв» [Хальмг 
фольклор 1941: 11].

Моңһл туурһтн тавн зүсн малан асрад, теҗәһәд, дөрвн ульрлд 
зоклцулн хәрүлдг. Нохаг болхла, герән манач, хотнан сәкгч, кеерин 
дахульч, аң аңнхдан зер-зев болһад, терүгәр дөң-нөкд кенә.

Домгт ноха һол дүр болна. Нурһлҗ ноха, мисәр дүр болһсн 
болвчн, домгин утх-санань эврә кишг-буйиг алдлго бәәҗ, терүгән 
харсх гисн үзл болн заңшалд тохрсн болдг. Эзндән ээлтә, нүднь 
хурц, хамрнь сонр, көлнь хурдн, ухата гисн нохан бийиннь өвәрц 
шинҗәр үндс болһҗ, «Ноха мис хойр» үүдәврин зокъямҗиг домгин 
тәәлврлх арһар әмтнә хоорндк хәрлцәг, зөрлцәг, күн төрлктн болн 
аһурсн әмтнә керг-үүл зоклдулх йос-учриг үзүлсмн. Аһурсн әмтнә 
туск элдв соньн домг үлгүрәр өвәрц шинҗ тәәлврлгднә.

Амн үгин үүдәвр болһн тууҗиг, заң-заңшалыг болн урн 
седкмҗиг негдүлн, йиртмҗин үзгдлин, күн әмтнә, аһурсн әмтнә 
зоклциг залһлдулн үзүлдгинь моңһл келтнрин өвәрц домгуд 
медүлнә. Эн домгиг Б. Х. Тодаева 1955-1956-гч җилмүдт Китд орн- 
нутгт күрәд, дунсян келн-улсас темдглҗ авсмн. «Ноха мис хойр» 
гисн домгин болн моңһл туурһтна домгин сюжетнь үндсн таларн 
эдл. Эн домгт кесг сюжет бәәнә. Эн нег урн үүдәвр болдг болвчн, 
домг, домг-үлгүр, сидтә үлгүрин кев-янз бүрдәсн деерән өөрдин 
домг-үлгүрин өвәрц шинҗ хадһлсн бәәнә.

Ашлвр. Шинҗәнә өөрднрин болн хальмгудын зәрм домгудыг 
дүңцүлн шинҗлхлә, тедн кев-янзарн, өвәрцәрн йилһрҗәхнь тодрха 
үзгднә. Хойр орн-нутгин домгудт болн домг-үлгүрмүдт йиртмҗин 
олн үзгдлд әм орулн дүрслх, үгин сидд иткүлх өвәрц шинҗ үзүлгднә.

Тернь өөрднрин сойл болн седкл зүүг нэрн судлхд ач-туста 
болсмн. Шинҗәнә болн Хальмгин эдл биш орн-нутгин эдл биш 
хүвлвртә домгудас, домг-үлгүрмүдәс эрт цагин улсин ухаһар тәәлсн 
йиртмҗин, сойлын, заң-заңшалын, күүнә үүдлтин туск тәәлвр олҗ 
болна.

Моңһл туурһтна урн сәәхн седклин герч болҗах домг болн домг- 
үлгүрмүд өөрднрин заң-заңшал, авъяс-бәрц, нутг-усна өвәрц, келнә 
шинҗиг шиңгәсн деерән гүн аһулһарн, эврә өвәрцәрн йилһрнә.

Домгт эрт цагин өөрд улсин санан-седкл, сойлын кемҗән 
илрүлгднә. Аңх эрт цагин күүнә урн ухани седкмҗәр йиртмҗин, 
ниигмин үзгдлин олн зүүлиг тәәлн үзүлх, зовлңд эс даргдх гисн 
нәәлвр үзүлгднә. Учрнь — йиртмҗ күн хойрин залһлдаг күүнә күчн- 
чидләс давсн керг-үүләр тааһад, домг үүдәсн күн үзүлнә. Тер учрар 
йиртмжин үзгдлд шинҗ, дүр, көдлц орулҗ үүдәсн домгуд соньн 
җигтә.

Шинҗәнә өөрднрин болн хальмгудын домгуд, домг-үлгүрмүд 
эврә орн-нутгин өвәрцтәһәр делгрн ирснь лавта. Һазр-орна өвәрц 
хадһлсн домгудт, домг-үлгүрмүдт нурһлҗ теднә җирһлин бәәдл 
үзүлгднә.

ЬУРВДГЧ БӨЛГ.
АМН ҮГИН ТУУҖИН ШИНҖЛЛТ

Амн үгин үүдәврин нег төрлнь болгч домг үлгүриг номтнр 
шинҗлхләрн, заң-үүл болн амн үгин үүдәвр үүссн цагасн хоорндан 
залһлдата, нигт бәрлдәтә, ниитлг цогцлвр мөн гиҗ үзҗ ирсн юмн. 
Маңһсин дүр болхла, эрт цагин домгин баатрас туулин баатр болад 
делгрч ирсиг үзүлнә. Зуг амн үгин тууҗд, түүклҗ келсн амн урн 
үүдәврин төрлин тоод эн ордг болвчн, маңһсин дүр үзүлгдхш. Энүнд 
тууҗлгч чинртә күн эс гиҗ ямр нег баатр нерән туурулсн алдр күүнә 
дүр үзүлгднә. Зәрмдән нернь алдрсн күүнә дүрнь дууһар дүрслгдәд, 
домгар тәәлврлгдн, тууҗлгч чинртә дуд болҗ үлддг. Иигәд дун, 
домг, тууҗ нег цогц болҗ келгддг йовдл харһна. Дун олн-әмтнә 
седклин килмҗ болна. Күн экин геснәс һарснас авн экин саатулын 
ду соңсна. Тегәд саатулын дууна тускар амн үгин тууҗ үүдәгднә. 
Өтлх насн күртлән дууһин дала дотр тууҗтаһан төлҗдгнь амн 
үгин тууҗд үзүлгддг болна. Тер мет дуудын үгнь нәрн товчта, гүн 
утхта, айснь уйрм сәәхн, тууҗнь соньн аһулһта. Үгнь, айснь болн 
дууһин туск домг тууҗта нигт залһлдата болна. Тууҗлгч чинртә 
күүнә дүриг үзүлхд зәрмдән ут дун, ахр айста дун болҗ делгрәд, 
күүнә байрта җирһл, ө-һундл, магтал, муурулһиг илдксн учрас үй 
залһҗ мартгдлго келгдәд, дуулгдад, бичгдәд ирснь лавта. Урднь бат 
негдлтә бәәсн өөрднр өдгә цагт онц-онц орн-нутгудар бәәх учрас 
амн үгин нерәдлһнд йилһән һарв. Хальмгт «олн-әмтнә амн үгин 
үүдәвр», «Амн үгин тууҗ», «тууҗлгч дун» гидг болхла, Шинҗәнд 
«ардын амн зокъял», «ишт үлгүр», «түүкин дун» гиҗ келгднә. Болв 
«альмн ишәсн хол ундго» гидгәр һол чинрнь нег төриг үзүлнә.

Уг негтә элгн-садн болҗах өөрднрин болн хальмг улсин җирһлин 
ут хаалһд урн үгин тууҗ болн тууҗлгч олн дуд үүдәгдсмн. Олн үнн 
төрән, җирһл-зовлңган амн урн үгәрн медүләд, дуундан дуулад, 
терүгәрн дамҗулад, цаг үйин ниигмин бәәдлиг медүлҗ бәәхнь 
лавта. «Хальмг дуд — амн үгәр айслгдҗ ирсн келн-әмтнә тууҗ. 
Үүдәсн улсин чееҗин киләсн болҗ, үй-үйдән келгдх зөөр болсмн. 
Хальмгуд дуундан дурта болн хару. Ямаран йовдл эс харһвчн: дән, 
аюл, зуд болвчн, хүрм, гиич, байр болвчн -  цуг эн тоот дуудтнь орҗ 
дуулгдна. Кесг зун җилмүдин эргцд хальмг улс олн дуд һарһсмн.

Тедн дунд онц орм эзлдгнь тууҗлгч дуд», -  гиҗ Окна Борис келснь 
орта [Төрскн һазрин дуд 1989: 3]. Тиим дун болһн нег тууҗта болдг. 
Тууҗлгч дуудыг үүдәснь олн-әмтн болхнь маһд уга.

Өөрд улс 1628-гч җилд Хо Өрлгин һардврт Зүнһарас Иҗл һолын 
болн Зә һолын эргнд нүүҗ ирсмн. 1771-гч җилд Увш хааг дахад 
өөрд улс хәрү Зүнһар талан нүүсмн. Тер цагт Зүнһарт болн Хальмгт 
эн һашута тууҗла холвата олн дуд үүдәгдсн мөн. «Самбрин һурвн 
толһа» гидг хальмг улсин дуунд иигҗ келгднә:

Или гидг һоласнь 
Ицҗ нааран нүүләв.
Ицәд нааран нүүвчн,
Иҗл мөрндән буулав [Төрскн һазрин дуд 1989: 39].

Эн бадгт хамаһас һарч нүүснь, хама күрч бууснь тодрхаһар 
келгдҗәнә —Зүнһарин Или гидг һолын көвәһәс Иҗл һолур. Бүүрлҗ 
бәәсн һазран хаяд, юңгад Иҗл мөрн тал нүүсмб гихлә, «нойдудын 
эвдрләс көлтә, нутгт малын идгтә һазр баһдад, нарн орх үзгт бәәх 
Иҗл һолын эргндк һазрин өвсн нигт деерән арвн сард көкәрн бәәдг. 
Тер дулан һазрт мал бәрхд, тәрә тәрхд чигн зокаста гиҗ тоолсмн», -  
гиҗ нүүлһнә учринь номтнр цәәлһнә [Норв 1983: 3].

«Иҗл мөрндән бууһад», эзн уга нигт өвстә һазрт бүүрлснә ашт 
әмтнә тонь өсәд, малнь өргҗәд бәәсмн. Болв орсин хаана шиидврәр 
тедниг цергт авхар, орсин шаҗнд орулхар седнә. Теднә бәәдл-җирһл 
даҗрлһнд тусна. Иим бәәдлд бәәҗ ядад, 1771-гч җилд Увш хан 
нутгин өрәлинь дахулад, хәрү Зүнһар тал нүүснь бас тууҗд батлата. 
Зүнһарур нүүсн торһудын нутгнь Увш хааһан магтад, «Үүлн буурл» 
гидг ду үүдәсмн [Хан теңгр 1987: 4, 124].

Үүлн буурлан көлгләд,
Уудм нутган чигләд,
Ууһн нойн Увш хан 
Олныһан дахулснь магталта.

Уласн хундгта бууг 
Өрлг нойн үүрдг.
Үйин олн түшмлнь 
Увш нойндан үннч.

•  137 •



Эн дуунд «үүлн буурл» мөртә, «уласн хундгта» буута нойн 
Увшнь уудм Зүнһариг темцәд йовсиг магтҗана. Увш хаана тууҗд 
нутган дахулҗ гиҗ келгдҗәнә. Дуунд келгдҗәх «олн» гиснь тер цагт 
дахҗ нүүсн 33361 өрк-бүлиг зааҗ бәәнә. Болв нутгин баһ өрәлнь 
хальмг һазрт үлдснь -  бас тууҗин үнн. Тедн келҗ чилшго ө-һундлта 
үлдсиг «Увш хан» гидг хальмг дуунас медҗ болхмн.

Машин цәвдрән көлглсн,
Маңһд бориһән көтлсн 
Мана нойн хан Увш 
Маниһән яһтха гисмб?

Шемнр тамһта уланта,
Шеерң нойн һазрчта 
Шаргад һарсн торһудыг
Хамаран одв гихв? -  гиҗ дуулгдна [Төрскн һазрин дуд 1989:

36].
«Маниһән яһтха гисмб?» — эн сурвр төрлцсн ясн-үсн нег улсасн 

салҗ үлдәд, теднән санад, юңгад мадниг үлдәвт гиҗ Увш хаанд 
сурвр тәвсн болҗана. Шаргад һарсн торһудыг хамаран йовсинь 
медлго үлдснь Увш хан йосндан нуувчар һарч йовсиг медүлҗәнә. 
«Маниһән яһтха гисмб?» гисн сурвр яһад тәвгдҗәхинь медхин 
төлә Увш хаана тууҗ хәләй. «Иҗлин барун эргнднь олн хальмг улс 
үвл болад, һол көрхлә, мөсәр зүн эргд һарад йовий гиһәд күләһәд 
бәәҗ. < > Тер җил үвл дулан болад, орсин шин җил күртл усн 
көрл уга бәәҗ, хальмгуд мөсн батрхиг күләҗ ядв. Әәдрхнә ахлач 
Бекетов хальмгуд йовхар бәәхиг медәд, орсин эзн хаанд медүлхәр 
одсн учрар, Увш хан адһҗ, төмр туула җилд (1771) орсин негдгч 
сарин тавнд Иҗлин барун үзгд бәәсн хальмгудан үлдәһәд йовв» 
гиҗ бичгдсн бәәнә [Сарин герл 1991: 139]. Иигәд нуувчар белдвр 
кеҗ бәәһәд, сансндан күрч чадлго, генткн Иҗлин зүн эргд бәәсн 
улсан дахулад йовҗ. Иҗл һолын барун эргд бәәсн хальмгуд 
үлдҗ. Тиигәд Увш хаандан һундрхад, «маниһән яһтха гисмб?» -  
гиҗ дуулсн болҗана. Һазртан үлдсн хальмгуд нүүһәд йовҗ одсн 
нутгиннь ардас «нүүдлин бараһинь» хәләһәд, теднән санад оркхла, 
нүднәснь нульмсн заядар асхрдг бәәсмн. Тиим тууҗлгч дууна бас 
негнь -  хальмг олн-әмтнә «Өрин торһа» гидг дун.

Нуурин хар толһад 
Нүүдлин барань харлзна.
Нүүсн нутган үзхләрн,
Нүднәсм нульмсн асхрна.

Манҗин улан толһаднь 
Марлнь босад доцһдна.
«Мартый, мартый!» -  гихнь
Улм хөөнән сангдна [Төрскн һазрин дуд 1989: 75].

Нүүһәд йовҗ одсн нутгин бараг хәләһәд, нульмсан асхрулад 
бээсмн. Эн зовлңгнь өдрин бодл, сөөһин зүүдн болад, хоолднь хот 
орлго бәәсмн. Ямаран генәртә үүл гихв! Мартый гихлэ, улм сангдад 
бээдгинь яахв! Нег келн-улс хойр әңгрәд салҗ одснь һундлта болсн 
деерән нег-негән санҗ бәәхнь ил тодрхаһар эн дууна үгәс медҗ 
болхмн.

Иҗл һолын көвәһәс нүүһәд һарсн хальмгудт Зүнһарт күртлнь 
олн зовлң учрв -  күч үзүллһн, булалһн, гем-өвчн, өлсх-ундасх, дән- 
дәәсн. Тер бийнь то уга зовлңгиг дааһад эдн һарсмн. Дәәләд ирсн 
дәәснәс нутган харсч йовсн баатр зөргиг «Иҗл һолын усн» гидг 
өөрднрин тууҗлгч дуунас медҗ болхмн.

Иҗл һолын уснас 
Ишклс гиһәд саллав,
Ирҗ йовсн дәәсиг 
Ирҗаварн устхлав.

Шорһлҗлад ирсн дәәсн 
Ш орта салдс сөрггдхий,
Шүрүтә хальмгин цоклтд
Шуукрад гәдргән эрглә [Хан теңгр 1984: 2, 59].

Тер хол хаалһд ардаснь көөлдәд, күцәд ирсн дәәсиг «ирҗав» 
бууһарн устхв гиҗәнә. Ирҗав гидгнь юн зевсг болхв гихлә, шинҗәнә 
номт Дорҗ иигҗ тәәлҗәнә: «Ирҗав гидгнь -  бууһин нерн. «Ирҗ ав» 
гисн үгиг хәәкрәд келхлә, тиигҗ соңсгддг болна. Хол һазрт сумнь 
тусдг төләднь ирҗав гидг нерн өггдҗ». «Устхв» гисн үг өшәтниг 
алад чиләв гисн утхта. Шорһлҗн мет олн дәәсн өөрднрин шүрүтә 
цоклһнд даргдад, хаалһднь зогсаҗ чадлго, диилгдәд, гедргән эргнә.

Хаалһднь харһсн күчр зовлңгиг келхлә, чилшго. Болв күчтә 
чидлтә, мергн, цецн баатрмуднь нүүдлин улсан харсч йовсна тууҗнь 
олна дуунд сүүрлҗ үлдсмн. Тиим дууна негнь -  шинҗәнә «Хармг 
лууһин көвә» гидг дун.

Хармг лууһин көвәд 
Хар саарлнь сөөһәтә.
Хамг олна төләд 
Ани Барданиг хойр 
Хәәртәшц әмнәсн салв.

Сәркләтин һатлһнд 
Сәәхн саарл сөөһәтә.
Сән-мууһин төләд 
Ани Барданиг хойр
Сәәхн әмнәсн салв [Хан теңгр 1985: 2, 108].
Эн дууна тууҗнь ода күртл олна дунд келгднә. «Хан теңгр» 

цуврл бичгин 1985-гч җилин 2-ч тойгт Ани Барданиг хойрин туск 
дууһин үгинь шинҗәнә нертә шүлгч С. Баазр бичҗ авад барлҗ 
һарһсмн. Дуунд келгдҗәсн Ани Барданиг хойр болхла -  нүүдлин 
улсан харсч хамһалҗ йовсн баатрмуд бәәҗ.

Нүүдлд йовсн хальмгудыг церг күцәд аашхин зәңг соңсад, 
Ани Барданиг хойр нүүдлин улсан уул һатц давулчкад, бийснь арднь 
үлдәд, давана амн деер дәәсн ирхиг күләһәд сууна. Эн давана амнь
-  һанц мөртә күн йовдг уутьхн хаалһ бәәҗ. Дәәсн давана амнд ирәд. 
деернь саадган төвләд суусн кү үзнә. Уралан йовҗ чадлго сүрдәд, 
өрәл өдртән бәәнә.

Холас Ани Барданиг саадгар харвна. Баатр тер кевәрн суудг 
болна. Деернь һарад өөрдәд хәләхлә, саадган төвлсн кевәрн өңгрҗ. 
Дәәснә церг саадгинь һараснь салһҗ авхар седәд, үлдәр эркә хурһинь 
чавчна. Тиигхлә, саадгин көвчнь тәвгдәд, сумнь уутьхн хаалһар 
цувҗ аашх дәәснә цергиг экнәснь авн чилгч күртлнь ивтднь һатлҗ 
гинә. Тиигәд тавн зун цергчнр негн күртлән тер сумнас хорна. Әмд 
үлдснь: «Үксн нег хальмг мана тавн зун кү алҗ бәәхлә, әмд йовснь 
ю эс кенә?» -  гиҗ санад, әәһәд, зөргнь шантрад, хәрү эргҗ.

Дууна үгнь деер келгдснлә ирлцҗ бәәнә. Сәркләт гидг давана 
һатлһнд саарл мөрнь сөөһәтә. Эзнь хаҗуднь уга, юңгад гихлә, 
хальмгудан амр-менд йовтха гиҗ әмән сольв.

Хармг луһин көвәд хар саарлнь 
Хазар, эмәлтәһән хәңкннә,
Хәәрлдг нутгиннь төләд 
Хәәртә әмән Ани Барданиг үрәв.

Дон һолын көвәд 
Догшн саарлнь хәңкннә,
Довтлад ирсн дәәсиг
Ани Барданиг һанцарн сөргнә.

Сәркләтин һолын һатлһнд 
Сән саарлнь хантрата,
Сән, мууһин төләд
Ани Барданиг саадган деләд хатв [Ховг Сәәрин моңһл.

2004: 199].
Дуунд келгдҗәх Ани Барданиг хойриг ах-дү гиҗ көгшд келнә. 

Ани болхла -  Барданигин дү күүкн. Эн дун XVI-гч зун җилин эклцд 
дөрвн өөрднрин дунд дуулгдҗ бәәҗ. Анид нерәдгдсн дун бас бәәнә. 
Эннь «Ани хойр мергн» гисн дун.

Адрг дунд керчәстә 
Амн цаһан арһль 
Алдл у га  харвдг 
Ани хойр мергн.

Бут бураднь сүлҗәтә 
Буһ марл хойр,
Бултҗ кевтҗ харвдг
Ани хойр мергн [Моңһл ут дууна үг 1980:15].

Эн дуунас Ани ахтаһан әдл мергн харвач гидгиг медҗ болна. 
Зүнһарт күрснә хөөн «Иҗл һол» гидг дун үүдәгдәд, олн-әмтнә 

дунд дуулгддг болсмн.
Иҗл һолын усиг 
Ишклң гиҗ нүүлч?
Ил Тексин усиг  
Әмтәхн гиҗ ирлч?

Хәәһәд ирснчн 
Хад чолун хойрий?
Олад авснчн 
Отх җицс хойрий?

Эн дууна үгнь нүүһәд күрсн хальмгудын бәәдл-җирһл күчр күнд 
болад, күрсн әмтнд эс таасгдсиг медүлҗәнә. Тер цагин төрин йосн 
өгсн цолд дурго боллһиг үзүлҗәнә. Манҗуһин хан Увш хаанд «зөргт 
хан» гидг цол, оңдан нойдтнь бас зергәрнь цол өгч, ирсн хальмгудыг 
тав хуваҗ, хоорндан зәәтә һазрт салһҗ бәәрлүлсмн.

Иҗлин усиг «ишклң» гиҗ һарад, Илин усиг «әмтәхн» гиҗ 
ирсндән һундҗах йовдлыг үзүлҗәнә. Олад авсн бәәдл-җирһлнь 
угатя яду әмдрлд учрв. «Хәәһәд ирснчн хад чолун хойрий?» гисн эн 
сурвр, негдвәр, һазр-усн таасгдсн уга гисиг, Хальмгин өргн теегәс 
хадта, уулта һазрт күрәд, бәәхд таалмҗ уга болсиг медүлҗәнә. 
Хойрдвар болхла, Иҗл һолын өөр өнр байн малта, эдлвртә бәәсн 
болхла, Зүнһар күртлән хаалһдан хамг эд-зөөрән булагдснас көлтә 
бәәдл-җирһлнь келҗ болшго күчр болҗ одсмн. Тиигәд Манҗуһин 
хан нойдт дурго болсиг илдксн дун.

Нег бурхн шаҗта, нег махн-цуста, нег келн-әмтн хойр әңгрәд, 
өрәлнь һазртан үлдәд, өрәлнь төрскн Зүнһар нутган темцәд салҗ 
одсна туск тууҗ ик һашута болн һундлта.

Зүнһарт күрсн хальмгуд ард үлдсн нег келн-улсан санад, 
седклдән хадһлад, тачаһад йовсан эврәннь дуундан бас орулҗ 
дуулна. Үлгүрнь, Ховг Сәәрин Җ. Җууна дуулсн «Байн өндртән 
һархла» гидг дун.

Байн өндртән һархла,
Бадм цецг дүрклнә.
Баахн келн нутгм,
Байрта менд сууһита.

Илин уудм көдәд,
Олн шовуд цуглрна.
Үлдсн нутган санхла,
Олн санан төргднә.

Җицгин темән цувхла,

Замин темән буульна.
Заарн салснан бодхла,
Завсрин санан төргднә

[Ховг Сәәрин моңһл ут дун 1984: 133].
Зүнһарт Или гидг һолын «уудм көдәд» бүүрлсн хальмгуд ардан 

үлдсн нутгтан седкләрн тачаҗ, «олн сана» ухалснь нуувч биш. 
Заарн салсндан һундҗ, олн санан орснь дуунд медүлгдҗәнә. Тегэд 
Иҗл һолын барун эргд үлдсн «баахн келн» әмтнләһән харһдг арһ 
уга болад, хол һазрас амн цаһан мендән медүлҗ, дуундан дуулҗана.

Луузң Шунан туск амн үгин тууҗ болн түүнлә залһлдата дун
Олн-әмтнә дун олн-әмтнә бәәдл-җирһллә залһлдата болдгарн 

дууна үгдк онц төр седклд мөңкрнә. Эс гиҗ нер күндтә улсан олн- 
әмтн үй-үйдән дуулад йовдг учрас мартгдлго, оньдинд тодлгдҗ, 
олн-әмтнә седклин оньгинь авлҗ йовсмн. Тиим дууна негнь — 
«Нәрн һөвин зеерд» гидг тууҗлгч чинртә ут дун. Эн дун олн һазрт 
дуулгдна. Хальмгт болхла «Шуна баатр» гидг нертэ. Эн дууна үг 
хойр бадгас үүдәгдсмн.

Нәрн һөвин зеерд 
Нааран хәләһәд цервнә.
Насни баһ Луузц Шуна 
Наһцнран темцәд хатрна.

Бууһин сумн күлгтә билә,
Бууһад күләм зөргтә билә.
Болшго хөвтә Луузц Шуна 
Болзгтаһар наһцнран темцнә

[Төрскн һазрин дуд 1989: 32].
Шинҗәнд болхла район, селән болһнд эн дууг наста улс цугтан 

гилтә меднә. Икнкнь дөрвн-тавн бадгас үүдәгдсн дуд. Ховг Сәәр 
гидг һазрин Х. Санчр гидг күн дуулсн «Нәрн һөвин зеерднь» нәәмн 
бадгта. Үгнь иим:

Нәрн һөвин зеерднь 
Намрҗцһан темцәд урвна.
Насн баһта Шунань 
Наһцнран темцәд урвна.

Шуһу хар моднд 
Шунан өргә дүңгәнә.
Шурһшго ик дәәсиг 
Ш уна һанцарн сурһна.

Давшго ик даваг 
Ш уна зеердәрн давла.
Даргдшго ик дәәсиг 
Ш уна һанцарн дарла.

Дөнн зеердин шаңхагнь 
Дөрә талан һаңхна.
Дөрдң залу Ш унаг 
Дөрвн түмәрн ядла.

Һунн зеердин шаңхагнь 
Һуй талан һаңхна.
Һулҗң залу Шунаг 
Һурвн түмәрн ядла.

Хунын күзүн һанзта,
Хурц көк тәмктә 
Хурц залу Ш унаг 
Хурсарн мордҗ ядла.

Ценен күзүн һанзта,
Цел көк тәмктә 
Цергин залу Шунаг 
Цергәрн мордҗ ядла.

Һалун күзүн һанзта,
Һашун көк тәмктә 
Һанц залу Шунаг 
Цергәрн мордҗ ядла

[Ховг Сәәрин моңһл ут ду 1984: 189].

Калян Санҗ болхла Шунан туск дууг иигҗ темдглҗәнә: 
Цастын цаһан уулта билә,
Цаһахн арслц наадта билә,
Цагнь болсн Луузц Шана 
Цагинән селгәһәр йовна.

Бууһин сумн борта билә,
Бууһад күләм зөргтә билә,
Болзгнь болсн Луузц Шана 
Болзгтахн наһцхнран темцнә.

Заарта зандн бүшмүдтә билә,
Заһлма күцм борта билә,
Заяни һанц Луузц Шана
Заячинән наһцнриһән темцнә [Теегин герл 2003].

«Төрскн һазрин дуд» гисн хураңһуд барлгдсн «Цастын цаһан 
уул» гидг дууна үгнь Калян Санҗин темдглснлә әдл. Зуг «Шана» 
гисн нерн эн дегтрт «Шарв» гиҗ бичәтә.

Эн дуудыг дүңцүлн хәләхлә, баатрин нерн олн зүүләр өггдҗәнә: 
Луузң Шана, Шуна, Луузң Шарв, Луузң Шара.

Шунан туск амн үгин тууҗ болн дун һазр болһнд келгдҗ 
дуулгдна.

Шуна юн күн болхви гихлә, деер заагдсн дуудас хәләхлә, бәәсн 
һазрнь уулта, унсн мөрнь бор, зеерд, һуннас дөн күрсн, бууһин 
сумншң хурдн. Шуна бийнь болхла эр зөргтә, заарта зандн хальмг 
бүшмүдтә, наснь баһ, һанцхн. Гернь ө-шуһу модн дотр бәәдг. Һалуна 
күзүншң һанзта, һашун көк тәмктә, һулҗң, хурц ухата, цергч залу 
болна.

Эн залу юн учрар наһцнран темцәд һарсмб? Наһцнрнь кемб? 
Хама бәәхинь медхин төлә, Шинҗәнә «Хан теңгр» цуврл бичгт 
барлгдсн Шунан туск амн үгин тууҗ хәләй.

Әәмгин ахлч нойн му саната күүнә хутхарт орад, баатр Шунаг 
хорлх болҗ. Ишкә герин тал дунднь гүн нүк малтад, деернь кевс 
делгҗ оркад, Шунаг тоох нерәр әрк өгч согтачкад, нүкнд унһаҗ  
алхар седҗ. Энүг медсн эгч-дү һурвна негнь -  ик эгчнь -  босад: «Эн 
нәәрт дүүдән ду дуулҗ, сөц бәрсв», -  гинә.

Хурвчин чинән үүлнәс 
Хур мөндр төсрнә.
Хурһчҗ бәәх орчлңгин 
Альк маһдиг медвтә?

Задын цаһан үүлнәс 
Завсрин хур төсрнә.
Завдлцҗ бәәх орчлңгин
Алькмаһдигмедвтә?  [Хан теңгр 1985: 2, 98].

Дуулад төгсәхләнь, Шуна ик эгчиннь дуулсн дууна далд утхинь, 
бийинь хорлхар седсн мекинь медәд: -  «Мөрән үзәд ирсв», -  гиҗ  
келәд, ишкә гер дотр суусн олн күүнә ардаһур термин ирг дахҗ 
һарад, мөрән унҗ  авад, орһҗ одна. Мекәр хорлҗ эс чадад, өшә 
некҗ, дөрвн түмн церг босхҗ, Шунаг көөнә. Шуна баһ эгчиннь 
дөңгәр дөрвн түмн цергт күцгдлго зулад һарч одна.

Шуна нәәрәс һарч гүүснә хөөн хойрдгч эгчнь: «Шуна хамаран 
йовҗ одсн болхви? Көөлдсн цергт бәргдсн болхви?» -  гиҗ чееҗәрн 
зовад, тер бәәдлиг медхин төлә далд утхар бас иигҗ дуулна:

Тоор алтн томоһута,
Беер алтн бееләтә 
Тиим сәәхн начн шоңхр 
Нисәд йовсиг үзвтә?

Цалдң авһан цалдад уйсн 
Цаһан торһн җидмтә 
Тиим сәәхн начн шоңхр 
Нисәд йовсиг үзвтә?

Бәрәд өгсн күүг 
Бәрм алтар шаңннав,
Бәрәд тәвсн күүг 
Бас йисәр торһнав.

Үзәд өгсн күүг 
Үнгн үчәр шаңннав.
Үзлго тәвсн күүг 
Үнн йисәр торһнав.

Эн дууг соцсч суусн баһ эгчнь Шуна хамаран йовсиг меддг учрас 
«Нәрн һөвин зеерд» гидг ду дуулхла, хойр эгчнь наһцнран темцәд 
йовсиг медәд, седклнь байсч, санань амрна.

Кесг олн домг дунд амн үгәр келгдсн Шунан туск амн үгин 
тууҗин һол утхинь шинҗләд хәләхлә, Шуна наһцнран темцҗ орһсн 
тууҗла үндсн таларн ирлцҗәнә.

Луузң Шунан туск амн үгин тууҗд эрт цагин цаһан яста улсин 
элгн-садна хоорндк залһлдан үзүлгдсмн. «Нәрн һөвин зеерд» гидг 
тууҗлгч чинртә ут дууна үг болн Луузң Шунан амн үгин тууҗ нег 
эктә болад, тернь хойр зүүлин кев-янзар олна дунд делгрсмн. Һол 
баатрнь болхла -  Луузң Шуна. Шуна наһцнран темцҗ орһсн керг- 
үүл дууна болн тууҗин сюжетиг холвна.

Сетрҗавин туск амн үгин тууҗ болн түүнлә залһлдата дун
Шунан тууҗла залһлдата бас нег амн үгин тууҗ бәәнә. Тернь 

«Сетрҗавин тууҗ» [Хан теңгр, 1981: 4, 81]. Энд барлгдсн амн үгин 
тууҗд оңданар келгдсн бәәнә. Ахрар товчлад келхлә, иим.

Зүнһарин далн тавн наста Хун Тәәҗ хан Торһудын Аюка хаана 
күүкн Сетрҗавиг хатан кеҗ авхар худнр илгәнә. Дарунь хүрмән 
Иҗл, Зәәд, хальмгин нутгт кенә. Күүкнь Зүнһар тал һарч йовхин 
өмн төрскн талкснь күүкндән иим ду дуулна:

Довц иктә һазрт 
Довтлҗ бичә йович.
Дотр муута күүнд 
Үннән бичә келич.

Хад иктә һазрт 
Хатрҗ бичә йович.
Хар саната күүнд 
Үннән бичә келич.

Ар һолын экнәс 
Алг шархлан мекәлһич.
Ааль муута күүнлә 

Хошлҗ бичә бүүрлич гиҗ уульн бәәҗ дуулад, цацлан цацҗ, 
цаһан идәһән амсулҗ мордулна. Сетрҗав төркнәннь дуулсн 
дуунаннь учр-утхинь медәд, хәрү өгнә:

Өргн ик Иҗл, Зәәд 
Олн бүгдәрн цуглрна.
Ончта төрсн аакнрм 
Өдрт һурв сангдна.

Өлгә Цәкүрин усн 
Өрү дольгалҗ урсна.
Өршәлтә төрсн аакнрм 
Өдрин һурв сангдна.

Нәәмн термтә өргәднь 
Нәәрлхин белг болтха.
Нәәмн сара һазрт 
Золһлцхин белг болтха.

Арвн термтә өргәднь 
Әркдх белг болтха.
Арвн сара һазрт
Золһлцхин белг болтха гиҗ дуулад, хәр һазрур йовна.

Зүнһарт күрәд, җил давхла, көвүн һарна. Көвүнд Шуна гидг 
нер өгнә. Шунан арвн настад Аюка хан Зүнһар нутгур, күүкн 
талан шишлц гиичнр золһулна. Эн гиичнрин багин ахлач болҗ Ямун 
шиидгднә. Ямун болхла -  мергн ухата, күчн чидлтә, олнд күндтә 
күн. Ямунла хамдан Мазн, Дөг Хар, Маля Хар, Дүлә Хар, Маляч 
Мамуд болн Абуль мет улс йовна. Золһул болҗ ирсн гиичнрән худнр, 
Хун Тәәҗ хаанахн күндлҗ тосна. Ик нәр-наад кенә. Нәәрт Ямун 
келнә:

-  Мана хан Аюка танд белг илгәв гиһәд, нег мууха шөвг Хун 
Тәәҗ хаанд өгнә. Белгинь авчкад, хан келнә:

-  Нутгас нутгур илгәсн белгнь эн зевтә мууха шөвгий? гиһәд, 
һалын һулмтур хайҗ оркна.

-  Хун Тәәҗ, танд эн мууха шөвгәс даву ямр зевсг бәәнә? гиҗ  
Ямун сурна.

Хун Тәәҗ сән гисн саадган үзүлнә. Дөг Хар саадгинь авад, 
татад оркхла, тернь хуһрад одна. Хун Тәәҗ эн бәәдлинь үзәд, дун 
уга болҗ одна. Мацһдуртнь Ямун нег му утхар белг өгнә. Хун Тәәҗ 
белгинь авад:

-  Нутгас нутгур илгәсн белгнь эн му зевтә утхий?гиҗ келәд, 
үүдн тал хайҗ оркна.

-  Энутхас даву ямр сән зевсг бәәнә танд? гиҗ Ямун сурна. Хун 
Тәәҗ хан алд хар үлдән үзүлнә. Маля Хар тер утхарн үлдинь һурв 
зорад оркхла, нәрн төмр шөвг мет кемтрнә. Хун Тәәҗ хан ичәд, дун 
уга сууна. Һурвдгч өдр болна. Ямн келнә:

-  Мана хан танд илгәсн белг гиһәд, Хун Тәәҗд нег маля өгнә. 
Маляг үзәд, Хун Тәәҗ келнә:

-  Нутгас нутгур илгәсн белгнь энви? гиҗ келәд, өгсн маляһинь 
көл талан хайҗ оркна.

-  Танд ямр бөк күн бәәнә? Эн маляһар нег шавдҗ үзсв гиҗ  
Маляч Мамуд келнә.

Хун Тәәҗ хан цаһан мөрән унсн бөкән авч ирнә. Маляч Мамуд 
т ерүг нег шавдад оркхла, бөкч хойр әңгрәд, мөрнәсн һазрт унна. 
Дәкәд нег шавдад оркхла, цаһан мөрнь ууцарн хойр әңгрәд, унҗ  
одна. Тиигәд һурв дәкҗ марһад, Хун Тәәҗ шүүгдв. Шүүгдсндән 
өшәркҗ, хорта седкл зүүнә. Гиичнрин хәрх хаалһднь хорлхар седәд, 
давх зөвтә даванднь харул суулһна, һатлх зөвтә һолднь хор асхна.

Эднә хорта санаһинь Сетрҗав медчкнә. Наһцнран үкүлшгон 
төләд арһ олҗ, теднән тоох зөвшәл авна. Тиигәд тавг дүүргәд мах 
тәвнә. Тавгин тал дунднь шаһа-чимг тәвнә. Чимгиг эргүләд керчсн 
бор мах тәвнә. Керчсн махар бүсләтә шаһа-чимг оньһад, цецн 
ухата Ямун эн тавгта махиг шинҗлнә. Бүслгдсән медҗ, алдрх арһ 
ухална. Тиигәд Ямун Хун Тәәҗ хаанд келнә:

-  Мини зурһан баатр тана уулар долан хонгтан аңһучлх зөв 
сурҗана.

-  Та бийтн теднлә эс йовнт? гиҗ Хун Тәәҗ хан сурна.
-  Бийм тас уга бәәнәв, танад невчк амрсв гиҗ Ямун келнә.
Хун Тәәҗ хан ухалад, «Ахлачнь энд бәәхлә, тер зурһан хамаран

одхв?» гиҗ санад, зөв гинә.
Зурһан баатрнь хаалһ у га  һазрар йовад, бүтү модн дотраһур 

зулад, Җееҗин харһад күрнә. Җөөлн нертә салан хадд хаагдхларн, 
текин өвр түүҗ авад, хадын шуурхад шааһад, деернь хавтха чолу 
девсәд, мөрдән көтләд, һатлһҗ чадна. Ардаснь Ямун орһҗ һарад, 
теднә йовсн хаалһ мөрдәд, зууран теднтәһән харһад, менд нутгтан 
күрнә. Гиичнр Сетрҗавин дөңгәр зулҗ одсинь медәд, Сетрҗавиг

цааҗла харһулҗ хорана. Экиннь өшә көөх гиҗ санад, Сетрҗавас 
һарсн Шуна көвүнә барун далынь цокҗ хамхлна. Эцкәрн далан 
хамхлулсн Шуна зеерд мөрән унад, хаалһиннь хань шург нохаһан 
дахулад орһна. Цааранднь Җееҗин харһад күрнә. Шург нохаһарн 
ац-гөрәс ацнҗ, һурвн җилин туршарт уулын аһуд бәәршнә. Нег өдр 
ац көөҗ йовад, хадын шуурхад текин өвр шааһад, деернь хавтха 
чолу девсәд, керц хаалһ һарһсиг үзәд, наһцнрнь эн хаалһар зулҗ  
һарсиг меднә. Шуна теднә ардас йовхларн, «Нәрн һөвин зеерд» гидг 
ду дуулна. Иигәд Иҗл, Зәәһин эргнд бәәсн наһцнртан күрнә.

Деер келгдсн хойр амн үгин тууҗас Шуна кен күн бәәсинь, юңгад 
орһсинь медҗ болна. Үзхнь, Шуна — Аюка хаана күүкн Сетрҗавас 
һарсн көвүн. Аюка хан ах-дү Зүнһарин өөрднрлә өөрхн элгн болхар, 
күүкән Цевен-Рабтан хаанд өгәд, худ садн болсмн.

Эн хойр амн үгин тууҗиг дүңцүлхлә, Шунан үлгүрт әәмгиг 
ахлҗасн нойн му саната күүнә хутхарт орад, Шунаг хорлх болна. 
Сетрҗавин үлгүрт болхла, эцк Хун Тәәҗ хан Шунаг хорлх болна. 
Мана тоолврар, эцкнь үчүкн төрәс көлтә һарсн көвүһән хорах зөв уга 
гиҗ сангдна. Хәрнь Шунан үлгүрт келгдҗәх «әәмгиг ахлҗасн нойн» 
хорлх гиснь орта болҗахнь маһд. Эн нойн Цевен-Рабтана көвүн 
Һалдн-Церн болх учрта. Юңгад гихлә, Сетрҗав Цевен-Рабтанд 
долан үр һарһсмн. Цевен-Рабтана көвүн Һалдн-Церн (оңдан экәс) 
күүнә хов үгд орад, Сетрҗавиг (хөөт экән) алад, дүүнрән цугинь 
хорав. Тедн дундас Шуна һанцарн орһҗ һарв гиҗ тууҗд темдглгднә.

1761-гч җилд Василий Бакунин гидг күн бичснә тускар 
Хальмгин бичәч Калян Санҗ цагтан бичсн бичмрнь «Теегин герл» 
седкүлин 2003-гч җилин 5-гч тойгт барлгдла. Энүнд иигҗ тодрхаһар 
цәәлһгдҗәнә.

Зүнһар нутгин хан Хун Тәәҗ хойр көвүтә. Ууһнь — Хошуд 
Гүцгә нойна күүкнәс һарсн Һалдн-Церн. Дарукнь — Луузц Шана, 
Аюка хаана Сетрҗав күүкнәс (хойрдгч гергнәснь) һарсн. Һалдн- 
Церн эцкнь өцгрснә хөөн ормднь сууна. Сетрҗавиг — хөөт экән
— хойр күүктәһинь алад, Шанаг дәәнәс ирхләнь, бас алхар белднә. 
Энүг медәд, Шана нөкднртәһән (арвн зурһан күн) Иҗл мөрнд бәәсн 
наһцх Аюка хаана тал ирнә. Наһц ээҗ Дарма-Балиг түшнә, Дондок- 
Омбин Церн-Балзан гидг күүк буулһна. Үрн-садн уга бәәһәд, Луузц 
Шана 1732-гч җилд өцгрҗ одҗ.

Цуг эн тоотыг ашлхла, Хун Тәәҗ хаана болн Сетрҗавин көвүн 
Шуна ах Һалдн-Цернә му сананас көлтә иим һашута йовдлла харһад, 
даңдхларн, наһцнран темцәд, Иҗл, Зә тал йовсн болҗана.

Кедү удан цаг давсн бийнь, һазр болһнд «Нәрн һөвин зеерд» 
гидг дун дуулгдҗ йовна. Цаг үйин хүврлтәс зәрм һазрт оңданар 
нерлгдҗ, дууна үгнь сольгдҗ, Шунан тускар әдл биш, хүвлвртә 
домг, амн үгин тууҗ келгднэ. Болв баатр Шуна наһцнран темцснь 
һол орм эзлнә. Эн дун учр-утхарн тууҗин үнн йовдлла залһлдата 
учрас үй-үйдән улмҗлгдҗ, сергәгдҗ, дуулгдҗ йовснь тер. Терүнлә 
әдләр өөрд олн-әмтнә седклд батар тодлгдсн Һалдмбан нерн, 
терүнә туск соньн сәәхн домгуд, дуд болн амн тууҗс үүдәгдҗ, олн- 
әмтнә седклин сергмҗ болҗ ут удан цагт келгдҗ, дуулгдҗ йовна. 
Юңгад гихлә, Һалдмба -  өөрднрин тууҗд нерән мөңкрүлсн баатр 
эр. Сетрҗавин туск амн үгин тууҗд Сетрҗавин тууҗ болн Луузң 
Шунан тууҗ нигт залһлдата. Эк көвүн хойрин һашута тууҗас тер 
цаг үйин ниигмин бәәдл болн хан, нойдын хоорндк зөрцл темцлдәнә 
туск медән олгдна.

Һалдмбан туск амн үгин тууҗ болн түүнлә залһлдата дун
Өөрднрин амн үгин үүдәврмүд дунд зөргтә, дәәч баатрмудын 

тускар соньн җигтә домгуд, домг-үлгүрмүд болн амн үгин тууҗс 
йир олн делгрн келгдҗ ирсмн. Шинҗәнә өөрднрин дуд заагт «Амр 
Санана дун», «Шуна баатрин дун», «Һалдмбан дун» болн нань чигн 
баатр улсин тускар һарһсн дуд зааҗ болна. Теднә тускар олн-әмтнә 
дунд келгдсн домгуд, амн үгин тууҗс бас олн. Тер баатр улсин негнь 
Һалдмба баатр болна. Энүнә нернь Һалдма гиһәд чигн, Һалдмба 
гиһәд чигн хойр зүүләр бичгднә.

Һалдмбан туск домгуд, дуд болн амн үгин тууҗс нурһлҗ 
Шинҗәнд болн Хальмгт келгдҗ бәәсиг тод бичгәр бичгдҗ үлдсн 
сурвлҗ бичгүд болн зәрм һар бичмлмүд герчлҗ бәәнә. Үлгүрнь, 
1858-гч җилд моңһлч эрдмтн Г. С. Лыткин Хальмгт ирәд, дөрвн 
сардан бәәһәд, йир олн үлгүр, дуд темдглҗ авад, теднән орс келнд 
орчулҗасн цагтан Һалдмбан тускар бичсн бәәҗ. Терүнлә әдл 
Польшд төрҗ өссн моңһлч эрдмтн В. Л. Котвич Хальмгт ирәд, 
олн зүүлин амн үгин үүдәврмүд бичҗ авхларн, Һалдмбан тууҗиг 
темдглҗ авч. Эн күн хальмг кел меддг болсн деерән амн үгин

үүдәврт дурта бәәсинь номин шинҗллтин көдлмшнь герчлнә. В. Л. 
Котвич Хальмгт кесг дәкҗ ирәд, медәтә улсас болн келндән билгтә 
улсас амн үгин үүдәврмүд темдглн хураҗ йовсмн. 1904-гч җилд ирх 
саамдан «Һалдмбан тууҗиг» тод бичгәр бичҗ авсмн.

1974-гч җилд Хальмгин сойл, тууҗ шинҗллһнә күрәлңгиг 
һардҗ бәәсн И. К. Илишкин Польшт күрәд, В. Л. Котвичин архивд 
хадһлгдҗасн «Һалдмбан тууҗ» гидг һар бичмлин зургинь цокҗ 
авсмн. Тернь ода Хальмгин сойл, тууҗ шинҗллһнә күрәлңгин 
архивд хадһлгдҗана.

Моңһлд болхла, Һалдмбан тууҗиг М. Гаадамба болн Д. 
Церенсодном белдәд, 1967-гч җилд барас һарһсн «Моңһл улсин амн 
зокъялын дееҗ» гисн хураңһуд орулсмн.

Шинҗәнд Һалдмбан туск тууҗ 1980-гч җилмүдин эклцәр «Хан 
теңгр» цуврл бичгт барлгдсн болдг. Тернь Самҗавин Баазр белдсн 
«Һалдмбан үлгүр» болна [Хан теңгр 1985: 2, 77]. Бас болхла, номт 
Ш. Норв бичсн, арвн әңгәс тогтсн ик статья «Өрин цолмн» седкүлд 
барлгдсн болдг [Норв 1989: № 8]. Тер мет Ноосан Уланбайр темдглсн 
«Һалдмңан үлгүрмүдиг» бас зааҗ болна [Хан теңгр 1989: 1, 20].

Ноосан Уланбайр темдглсн «Һалдмбан үлгүрмүдт» дөрвн 
әңг амн үгин тууҗ орна: «Һалдмба көк чоңһн чон алад, саңмата 
хоңхлзуран олҗ авснь», «Һалдмңа сахлта ишк болн бөдүн цаһан 
моһаг алснь», «Һалдмба кө хуйг, Хөн Цәкүр бу, Җаһран Зеег бурх 
авснь», «Һалдмба санан уга Сартмбаг Сәәрмин нуурт алснь» гисн 
әдл биш үүл-йовдлта тууҗс. Эн дөрвн үлгүриг В. Л. Котвичин 
«Һалдмбан тууҗин» материалла дүңцүлхлә, чон алсн керг-үүл болн 
Һалдмбан дәәч үүл-йовдл ирлцҗәх нег ончнь болна. Учрнь — уг экн 
болгч нутг-усан харсад, эңк төвшүн бәәлһнә төлә дәәлдҗ йовх керг- 
үүл нег залһлдан болҗ ирлцнә. Зуг деер келгдсн амн үгин тууҗс 
бичгт буулһгдсн цаг үйнь болн орн-нутгуднь оңдан болсар һол 
баатрнь кесг хүвлвртә, кев-шинҗнь бүтсн ниилмл үлгүр болсмн. 
«Һалдмбан тууҗ» һанц биш, кесг үүл-йовдлта болсар хүвлвр болһнь 
бийән даасн утх-чинр багтана.

В. Л. Котвичин архивд хадһлгдҗ бәәсн «Һалдмбан тууҗин» тод 
бичгин һар бичмл 10 халхас тогтна. Түрүн халхднь кириллическ 
бичгин үзгәр болн тод бичгәр «Һалдмбан тууҗ» гисн хойр үг бичәтә. 
Дарук мөртнь бәәсн архивин тамһнь «ODDZRrakowARCHIWUM

РАК» гисн үзгүдтә. Эн тамһ халх болһна өнцгтнь дарата бәәнә. 
«Һалдмбан тууҗ» шархл цаһан өңгтә цааснд һарарн тод бичгәр 
бичәтә. Кезә, кен келҗ өгсинь, кен тод бичгәр бичсинь темдглҗ уга. 
Сүл халхднь тамһин хаҗуд «1904-гч җилин 6 сарин 10» кириллицәр 
бичәтә. Энүг 6-гч зургт үзҗ болхмн.

1904-гч җилд тод бичгәр бичгдсн «Һалдмбан тууҗ» болн 
Шинҗәнд «Хан теңгр» гидг цуврл бичгин 1993-гч җилин 4-гч 
тойгт барлгдсн «Һалдмба» гидг нертә тууҗиг дүңцүлхнь, хальмг 
тууҗднь «Һалдмба», шинҗәнә тууҗднь «Һалдмба» гих хойр янзар 
һол баатрин нернь бичәтә. Шинҗәнә номт Һалдн эн нернә утхинь 
иигҗ цәәлһсмн: «“Һалдмба” гисн үг “Хурмстн Теңгр” гисн утхта 
төвд үг».

«Һалдмбан тууҗд» Һалдмба баатр Цецн хаана көвүн болҗ һарна. 
Цецн хаана нерн һарч ирсн болхла, өөрднрин тууҗд темдгтә Цецн 
хаана керг-үүл дурдгдх зөвтә. 1648-гч җилд Зая-пандит «тод үзгин» 
цаһан толһа үүдәснә хөөн тууҗлгч чинртә олн түүкин сурвлҗ бичг, 
бурхн шаҗна ном судр болн нань чигн кесг олн-әмтнә амн үгин 
үүдәврмүд тод бичгт буулһгдҗ ирсн болдг. Тедн дунд Һалдмба 
баатрин туск домгуд, дуд болн амн үгин тууҗс олн-әмтнә дунд амн 
үгәр келгдҗ бәәсәр тод бичгт буулһгдҗ, залһмҗлгдн хадһлгдсмн. 
«Һавң Ширвин түүкд» болн «Өөрд түүкин сурвлҗ бичгт» Һалдмба 
баатрин тускар темдглгдснь дурдх зөвтәвидн.

Эн тууҗст Һалдмба Цецн хаана (хойрдгч) көвүн болад, дүүвр 
баһ наста цагтан цергт мордад, зөрлцәд ирсн хәр дәәсән дарад, эр 
чидлән үзүлсн тууҗлгч чинртә күн гиҗ тодрха заагдҗана. Һалдмба 
ах-дү кедүлн бәәсн болвчн, нойдын чадгт (нойдын тууҗд) Һалдмбан 
болн түүнә ах тарһн Эрднь Хун Тәәҗин нерднь бәәдг. «Зая-пандитан 
намтрт» иигҗ темдглгдҗәнә: «Һалдмбад нег Һалдн гидг дү бәәсн 
болвчн, баһдан тернь өңгрч оч. Бас Күүкн Хүвлһән гидг нег дүнь 
төвдин Лхасад нег киидт буддан ном-судр дасад, Йилһсн Хутгт гидг 
цолта ик лам болсмн». Һалдмбан экнь кенв гихлә, номт Ш. Норвин 
темдглсәр «хошуд Цецн хаанд Дорҗ-Равдн (Аюка хаана дү күүкн), 
Пунцг-Дулма, Сулман гих һурвн хатн бәәдг болад, Һалдмбан төрсн 
эк Сулман» болна. Тууҗч Һавң Ширвин «Дөрвн өөрдин түүкин» 
«Сән хатдын бөлгт» Сулман хатна тускар иигҗ темдгләтә: «Нойн 
Һалдмбаг цергт мордхднь олв бу кеһәд, дәәнд сәәдсн күүнд шаң өгч 
алвтин дур авдг Сулман хатн» гиҗ темдглҗ.

Хальмг номт Корсункин Церн «Тууҗин хойр дууна вариантын 
тускар» гисн статьядан иим цәәлһвр өгсмн: «Хошуда хан болн 
Хоңһрин Ахай (ах) хатнас төрсн тавн көвүнә («Тавн барс» гиҗ 
нерднь туурсн) негнь Байбаһас хан билә, терүнә хойр көвүнь: Цецн- 
хан (Очирт-тәәҗ) болн Аблай (Авлай); Цецн-хаана аваль аһ Пунцг- 
Ролма хатна (эс гиҗ Сулумца-хатна) көвүн -  Һалдма» [Корсункин 
Церн 1976: 3, 168]. «Хальмг үнн» газетд барлгдсн «Һалдмба баатрин 
тууҗд» Цецн хаанд Дорҗ-Арвдн, Пунцг-Долма болн Солмн гидг 
һурвн хатн бээдг болад эдн дундас Солмн хатн Һалдмбан экнь болх 
зөвтә гиҗ номт Ш. Норв дурдсмн [Норв 1993:12 сарин 10].

Ратнабхадра бичсн «Рабҗимба Зая-пандитан тууҗ «Сарин герл» 
кемэх оршва» гидг намтрас үзхлә, Һалдмба баатр хошуд ээмгин 
гөрәчн отгин шаңһас овгтна күн болҗ һарна. Юңгад тиим болв 
гихлә, Һалдмба баатрин эцк Очрт тәәҗ (Цецн хан) — Бәвһәс баатрин 
көвүн. «Бәвһәс баатрт көвүн үрн уга болад, Зая-пандитаг көвүчлҗ 
авад, эврә үрн болһҗ. Түүнә хөөн Бәвһәс баатрас Очрт Тәәҗ (Цецн 
хан) болн Авла Тәәҗ төрҗ» гисн цәәлһвр эн намтрт өгггднә [Хан 
теңгр 1983: 4, 5].

Учр тиим болсар, Һалдмбан авһнь Зая-пандит болҗ һарчана. 
Ут тоодан Һалдмба Хавт Хасрин хөрн негдгч үйин күн болна гисн 
тоолврта. Цецн хаана бүүрлҗ бәәсн нутгнь — одаһин Или, Чу, 
Талас һолмудын хоорндк болн Балхаш, Зайсан нуурмудын хоорндк 
һазр бәәсмн, терүнәс өмәрән Көнгс, Зулдс гидг һолмуд күртл бәәҗ. 
Һалдмба цергән толһалад, эн нутган дәәнәс харсхин төлә, оньдинд 
туршул церг белнәр бәрҗ бәәсн тууҗта.

Һалдмба — өөрд әәмгин Цецн хаана хойрдгч көвүн — 1636- 
гч җилд төрҗ һарсмн. Арвн долатадан өөрд-хасгин дәәнд орад, 
һанцаран хасгин Яңһр хааг дарсн мөн. Иим дәәч керг-үүлин тускар 
Ш. Норв бичсн «Һалдмба баатр Яңһриг дарсна тускар», «Һалдмба 
баатр Абдушүкүриг дарсна тускар», «Һалдмба уйгуриг дәәлснә 
тускар» статьяс бәәнә [Норв 1994: 12 сарин 23].

1667-гч җилин намрар Биҗ гидг һазрт һучн негхн настадан 
Һалдмба бурхна орнд йовҗ. Номт Ш. Норв «Өрин цолмн» гидг 
седкүлин 1989-гч җилин 8-гч тойгт барлсн статьядан «Зая-пандитан 
намтрт һал хөн җилин (1667 җил) намр Һалдмба Биҗ һолд өвчнәр 
нас барсн» гиҗ темдглсмн. Күүринь чиндрлхлә, зүркнь эс шатҗ.

Төвдт күргәд, Дала Ламар ном-буйинь келгүлхлә, сэн эр төмр зүрктә 
гидгнь үнн бәәнә гиҗ зәрлг болҗ [Хан теңгр 1983: 4, 45]. Сән эр 
һалдмбаһан санад, мана Һалдмбаг дәкн өөрдт төрүлҗ өгтн гиҗ Дала 
Ламас нойд болн олн-әмтн сурҗ гинә. Хөөннь һалдмбаһан санад, 
Шуна түүнә хүвлһән гиҗ сандг бәәҗ. Эннь ю үзүлҗ бәәнә гихлә, 
олн-әмтн Һалдмбад кедү дүңгә дурта бәәснь, күндлдг бәәсн деерән, 
Һалдмбашң баатр эр кедү чиңгә кергтә бәәснь медгднә.

Һалдмба сәәни орнд йовсна хөөн, Цецн хан Ик Цааҗин тогтасн 
дүрмиг эвдәд, Һалдмбаг эмнҗ бәәсн эмчин барун һариг чавчулсн 
гинә. Юн учрас эмчин барун һариг чавчулсмб гихлә, Һаха эмчин 
(хальмг тууҗд Һак эмч гиҗ бичгднә) керг-үүллә залһлдна.

Корсункин Церн бичсәр иим болна: «Цецн хаана хойрдгч хатн 
Уде Аһас һазаран седкл үүсч, Һаха эмчлә нуувчар ниилдг бәәҗ. 
Нег дәкҗ Һалдмба тер хойриг үзәд оркснд хатн тер нуувчан хаанд 
болн әмтнд медүлшгон төләд Һаха эмчәр Һалдмбан әмнд күрх хор 
нәәрүлүлнә» [Теегин герл 1976: 3, 170]. Тегәд Һаха эмчин һарар 
Һалдмбаг хорасн гидг. Һалдмбан эцк Цецн хан көвүндән һашудад, 
Һаха эмчин һаринь чавчулад, шоодвр үзүлснь тууҗд келгднә. 
Хөөннь «һариһан алдсн Һак эмч, / һанциһән алдсн Цецн хан би. 
/ Босхмҗ уга Һалдмба минь» гиҗ дуунд тернь орсмн [Шинҗәнә 
өөрдин үлгүрт дун 1999:13].

«Буутан Санҗин туульс» (Элст, 2008) гидг дегтрт орулгдсн 
«Һалдм баатр» гисн тууҗин үүл-йовдлнь эврә өвәрцтә.

Олна дунд ончрҗ йовсн Һалдмба баатрин гер авсна тускар 
келхлә, һал һаха җилд (1646) Һалдмба торһуд Дәәчңгин кеер бийд 
ирҗ кергән күцәсн гиҗ «Зая-пандитан намтрт» темдглгдсмн. Энүһәс 
үзхнь, 12-13 настадан гер авсн болҗ һарчана. Зуг авсн гергнь Шүкр 
Дәәчңгин күүкнь эс гиҗ ач күүкнь болҗахнь тодрхалгдхш. Бас негн 
зүткәтә керг Ану хатн болна. Ану хатн Һалдн Бошгтын хатн гиҗ, 
Ану Һалдмбан күүкн гиҗ, Ану Цецн хаана күүкн гиҗ, һурвн зүүләр 
келгднә. Һалдн Бошгт болхла — Һалдмбан күргн. һалдмбаһас арвн 
насн дү гиҗ номт Ш. Норв темдглсмн.

Ану хатн гисн кен бәәсмб гисн сурврт «http://nominarhiv.blogspot. 
com» гидг сайт иим темдглл өгнә: «Ану хатн болхла төрскнч күн 
болсн деерән, дурн седклиннь төлә әмән өгсн күн». Бас болхла, 
моңһлын бичэч, журналист Б. Шүүдэрцэцэг «Ану хатн» гисн нертэ 
роман бичәд, терүгәрн тууҗлгч фильм кесн бәәнә.

Ану хатн — хошудын Очрт Цецн хаана күүкн, өөрдин Һалдн 
Бошгт хаана хатн болна. Одаһин Уланбаатрин хаҗуһар урсдг Тууль 
һолын эргнд Зун Модн гидг һазрт манҗурла кесн дәәнд әмнәсн 
хаһцсн гидг зәңг бәәдг. Тер цагт Төв Азьд Эңк-Амулң хаана хамгин 
ик дәәснь Һалдн Бошгт бәәсн учрас, терүг дәәлхнь ик төр бәәҗ. Ану 
хатн Һалдн Бошгтыг әмдәр манҗурин һарт өгшгов гиһәд, дәәнд 
орлцсн гиҗ бичсн бәәдг. Ану хатн Сеңгә хаана хатн болҗахин эс 
гиҗ асрҗ өсксн күүкнь болҗахин тускар тууҗчнр ода чигн зүткнә.

«Ану хатн болхла Һалдн Бошгт хаанла хамдан зүткгч» гиҗ 
моңһлын судлач, тууҗч Д. Энхцецг бичсн болдг. “Ану хатн” гидг 
темдглләснь үзхлә, Һалдн Бошгт (1644-1697) бәәсн һазриннь 
экономикд оньган өгәд, мал маллхд, тәрә тәрхд, һарин урлл 
делгрүлхд, сүм, киид тосхахд, шаҗ делгрүлхд күч өргҗ бәәсмн. Хәр 
һазрин дәәснәс харсх цергин белдвр кеҗ, манҗур дәәч улсла адг 
күртлнь ноолдв. Түүнлә хамдан зүткәд, Моңһл эк һазрин шоран төлә 
әм бийән хәәрллго йовснь Ану бәәсмн. 1671-гч җилин алднд Сеңгә 
алгдҗ. Түүнә ормиг дүнь Һалдн эзләд, ахиннь белвсн хатн Ануг 
гергән болһн сууҗ. Дала Лам түүнд “Бошгт” гисн цол өргмҗлсн 
учрас, Һалдн Бошгт хан гиҗ алдр нернь туурсмн.

Сурвлҗ бичгт Ану хатыг зәрмдән Очрт Цецн хаана күүкн гиҗ, 
зәрмдән Очрт Цецн хаана көвүн Һалдмбан күүкн, эс гиҗ Очрт Цецн 
хаана ач күүкн гиҗ олн зүүләр келнә. Терүнд тодрха бәрмт уга. Цөн 
кесг нерн болн керг-үүләс үзхлә, Ану хатна көвүнь Севден Балжр, 
күүкнь Юнчихай Бум гиҗ бәәсмн гисн сургта.

1652-гч җилд арвн долатадан Һалдмба баатр хасгудла дәәлдәд, 
хасгин Яңһр хааг алсмн. 1658-гч җилд Һалдмба баатр хошуд болн 
өөлд һурвн миңһн залус хураҗ авад, Бухара һазрин цергә нойн 
Абдушүкүр дахулҗ ирсн һурвн түмн нәәмн миңһн узбек церглә бәәр 
бәрлднә. Тегәд Талас гидг һолын эргнд Хулаң Җилиң гидг һазрт 
теднлә шүрүн дәәлдәд, Абдушүкүриг алсн бәәнә.

1657-гч җилд Цецн хан болн Аблай хоорндан муудлцад, 
Тарвһтан Эмәл гидг һазрт цергүдән авч ирәд дәәлдх болҗ. Эн 
үйд Һалдмба барун бийәс һарч ирәд, зүн талд бәәсн Аблан көвүн 
Цаһанла ниицәд, дәәлдхәр бәәсн һазрин тал дунд сууһад шатр тәвҗ 
наадад, хойр талыг эвцүлҗ. Эн мет түүкин йовдл Ратнабхадран 
«Рабҗимба Зая-пандитан тууҗ. «Сарни герл» кемәх оршва» гисн

дегтрт темдглгдсн бээдг [Хан теңгр 1983: 4, 45].
Һалдмбан эн мет үүл-йовдлнь өөрднрин дотадын зуурлдаг 

эвцүлн, олн әәмгүд хоорндан ни-негн бәәхиг батрулхд үлгүр үзүлсмн 
гиҗ медҗ болна.

Шинҗәнә Һалдм баатрин керг-үүлиг хальмгин Мазн баатрин 
керг-үүллә дүңцүлҗ шинҗлхнь иргчин нег соньн седв гиҗ келҗ 
болна. Хальмгт «Мазн Тоол-Мала гидг наһцхан яһҗ алсна тускар», 
«Мазн яһҗ көвүһән таньҗ авсна тускар», «Мазн нег дәкҗ көвүһән 
хасна туск», «Мазн нег дәкҗ дәәһән дәәлснә туск» болн «Мазн 
баатрин туск тууҗ» мет домгуд болн амн үгин тууҗс «Хальмг 
туульс» (Элст, 1968) болн «Алтн чееҗтә келмрч Боктан Шаня» 
(Элст, 2010) гисн дегтрмүдт барлгдсн болдг.

Юн учрас Һалдмбан тускар олн зүүлин домгуд болн амн үгин 
тууҗс үүдәгдҗ, келгдҗ, үй дамҗад ирсмб гихлә, буульх керг- 
үүлнь йир олн болна. Дүүвр баһ наста Һалдмба нутгиннь төр-йос 
батруллһнд, ни-негн бәәлһнд, дән-даҗг уга, амулң төвкнүн бәәлһнд 
һольшг ээлтә за-бәрцәрн зүтксн төләд тууҗд, домгт, дуунд орад, 
нернь мөкинд үлдәд келгдҗ, дуулгдҗ бәәх туурмҗта. Ода Шинҗәнә 
өөрднр дунд Һалдмбан тускар амн үгин тууҗ йир олн бәәнә, теднь 
нурһлҗ йиртмҗин үзгдллә болн һазр-усна нернлә залһлдата. 
Үлгүрлхд, хадд нүкн бәәхлә, терүг Һалдмба мөрән уйхар нүклсн гиҗ 
келнә. Ямр нег һазрт күкртә булг бәәхлә, Һалдмба бууһан уһаснас 
тер булгин усн күкрин амтта болсн гиҗ келнә. Тегш һазрт ик гидг 
һурвн чолуһар тулсн тулһ бәәхлә, Һалдмба үдлсн һазр гиҗ домглн 
келнә.

Шинҗәнә Байнһолын Хеҗин районд бәәх Хавчхан һолд орад, 
усна урсхул сөрәд кесг йовхла, Шар Кец гидг хад деегүр һарһсн 
хаалһ харһна. Түүнә хаҗудк эрс хад деер сиилсн мөр бәәдг. Терүг 
бәәрн улс домглн келәд, Һалдмбан шарһ мөрнә зург гинә. Эн зургт 
мөрнә чееҗ бийнь нарн һарх үзг хәләҗ, сәәр бийнь нарн орх үзг 
хәләҗ. Тер учрар мөрнә чееҗ бийнь хәләсн дорд үзгт бәәх хошуда 
һазрин мөрдин чееҗ бийнь сәәхн. Деед бийднь бәәсн торһудын 
мөрдин сәәр талкнь сәәхн гисн домг тарсн гинә [Норв 1994].

Шинҗәнә Илин Һулз балһсна болн Моңһл Күрән хоорндк 
хаалһин хаҗуд нег баһ ова бәәнә. Ован хаҗуд мөрнә туруна орм 
бәәнә. Терүг бәәрн улс Һалдмбан мөрнә туруна орм гиҗ келдг гинә.

Тер туруна ормин зург эн дегтрин чилгчднь өггдҗәнә (зург 7). Эн 
зургиг хальмг номт Б. Бичеев 2012-гч җилин июль сард Шинҗәнә 
Или гидг районд одад цокҗ авсмн.

В. Л. Котвич темдглсн «Һалдмбан тууҗд» иигҗ келгднэ.
Нег дәкҗ Һалдмба баатрмудлаһан харул харҗ йовад, маңһдын 

Авдр-Шүкр гидг хаана баатрмудта харһна ... Арвн бум цергәр Авдр- 
Шүкр хан Һалдмбаг баатрмудтаһинь бүсләд авна. Һучн һурвулн 
һучн һурвн җидән һудылһҗ бәрәд, довтлад орад одна. Һучн һурвн 
хаалһ һарһад оркна. Хәрү довтлад, бас һучн һурвн хаалһ һарһна. 
Тегәд наар-цаар көрәдәд бәәҗ Авдр-Шүкрин цергиг чилән алдад 
ирнә. Хәләхлә, Дүлә Хар гидг баатрнь уга болна. Һалдмба Авдр- 
Шүкрин цергин заагар довтлад хәәҗ йовтл, Дүлә Хар баатрнь 
Авдр-Шүкрин цергиг ташр-ташртнь чичәд, барун зүн хойр сүүһәрн 
шувтрулад унһаҗ йовхиг үзәд, улм сүрә дөргләд орхларн, Авдр- 
Шүкрин цергиг чиләнә. Авдр-Шүкр бийнь Һалдмбан җидин үзүрт 
харһҗ үкнә.

В. Л. Котвич тод бичгәр бичсн «Һалдмбан тууҗин» эклцд 
Һалдмба һучн хойр баатрта, һучн һурвдгчнь Дүлә Хар бәәсмн 
гиснь тодрхалгдна, дарунь Һалдмбан уна-күлгнь болн зер-зевнь. 
Иим рид-сидтә зер-зевәрн, уна күлгәрн маңһдын Абдушүкүрин 
цергчнриг диилсн керг-үүл һол төр болҗ һарна. Һалдмбан тер мет 
диилвр олсн баатр дүр күүнә седклд мартгдшго бумб болад үлдв. 
Һалдмба баатр йирин күүнәс даву күчн чидлтә бәәснь «Һалдмбан 
тууҗд» иигҗ дүрслгднә: бек хар будн татад, күүнд үзгдлго йовсар 
болн илкн һазрин цәклһән болсар. Чилгчднь Һалдмба баатр «Окн 
теңгрин сүмсн» бәәснь цәәлһдгнә. Эннь Шинҗәнә Хар Усн нутгт 
келгддг «Хурмстн Теңгрин хаана көвүн» гисн домгин кев-янзта нег 
әдл ирлцнә [Хан теңгр 1989: 1, 20].

Амн үгин үүдәврмүдт Һалдмба баатр һазр эргәд йовдг йоста 
баатрин дүрәр үзүлгддг болхла, түүкин сурвлҗ бичгт эн -  дотр 
ундын зуурлдаг эвцүлдг, олн әәмг хоорндан эвтә бәәлһнд күч зүтксн 
зөргтә баатр. Учр тиим болсар тууҗ, домгудас нань дуунд бас 
орулгдсмн. Кесг хүвлвртә тиим дуудын үгмүднь ончта, учр-утхнь 
гүн гиҗ темдглҗ болна.

Негнд, Һалдмба эцкдән Цецн-хаанд дуулсн дун. «Хар мөрн эцәд 
угад, / Харһа җид мухад угад, / Аав, тальб, шурһнав. / Бор мөрн

эцәд угад, / Бууһин сумн хаҗиһәд угад, / Аав, тальб, шурһнав» гиҗ 
арвн долата Һалдмба хәрин хаанла бәрлдхин өмн эцкәсн зөв сурад 
дуулсн болдг.

Хойрт, Һалдмба баатрин дәәч үүл-йовдлмудынь магтад дуулсн 
дун. Эн дун хойр зүүләр дуулгдна. Түрүн дууна үгмүднь иим: 
«Хаадудын үүднд Һалдмба лувцлата, / Хадын көндәд хоңхлзурнь 
тохата. / Саадгта сумиһән санҗулн агсдг, / Сәәдүдин көвүдинь 
шагшулн дахулдг / Һалдмба манива. /Дөнн шарһиһән чөдртнь 
дасхия, / Дөчхн баатран дәәснднь дасхия, / Нәрхн шариһән чөдртнь 
дасхия, / Начн шоңхран хундгтнь дасхия, / Беренбегин тоть шовун / 
Бензе моднд турта1 суудг, / Беклегсен алдр мани / Тер һольшг суудг
-  би. / Алтн амта шаазңд / Арзин туңһлңнь мелмлзнә, / Амрг-иньгин 
дурнд / Ода таварн нәәрлия. / Мөңгн амта шаазңд / Мөңкиндән арзнь 
мелмлзнә, / Мөн иньгин дурнд / Ода таварн нәәрлия. / һәәхмҗтә 
Һалдмба / Һачис2 сәәхн зәрлгтә, / Һо-иньгин дурнд / Ода таварн 
нәәрлия». Эн дуунд олн әмтн баатр үрән магтад, седклән сергәһәд, 
санандан дәкн-дәкн орулад, иигҗ дуулцхадг бәәсн. Эн дууг Ю. 
Лыткин Санҗ-Увш Тундутов гидг дөрвдә нойнас, Түмнә Цернҗав 
гидг хошуда нойнас бичҗ авсн мөн гиҗ Корсункин Цернә статьяд 
тодрха заагдсн бәәнә [Теегин герл 1976: 3, 169].

Дарук дууна үгмүднь Һалдмба мет мергн дәәч ховр болдгиг 
медүлнә. Хадын көндәд хоңхлзурнь архлата, / Хаадудын дунд 
Һалдмба лувцлата. / Эркн төрсн Һалдмба һанцарн. / Буурар үкдг, 
ботхар босдг, / Босхмҗ уга Һалдмба баатр. / Эркн төрсн Һалдмба 
һанцарн. / Дөнн зеердән чөдртнь дасхсн / Дөрвн өөрдиг дәәснд 
дасхсн / Эркн төрсн Һалдмба һанцарн. / Саадг сумиг шувтнь харвдг, 
/ Сәәдүдин көвүдиг шагшулсар дахулдг / Эркн төрсн Һалдмба 
һанцарн [Хальмг фольклор 1941: 25].

Һурвнд, Цецн хан сәәни орнд йовсн көвүн Һалдмбадан һашудад 
уйрҗ дуулсн дун. «Агтынан олңгиг хәрүлсәр морддг, / Амргин 
сәәг ташулсар морддг / Эркн төрсн Һалдмба минь! / Бууһин билдиг 
бургулсар ирдг, / Бууч сән ханян тергүлсәр ирдг / Эркн төрсн 
Һалдмба минь! / Аавнь көгшрәд өвгн болв, / Эркн төрсн Һалдмб 
минь! / Буур үкдг, ботхар босдг, / Босхмҗ уга Һалдмба минь! / Хаш,

1 Турта — дууч шовун уята суудг көндлң модн.
2 Һачис -  «һатц, үлү» гисн утхта үг.

Көңгс хойр нутгчн / Эзн уга дүңгәҗ харгдна [Шинҗәнә өөрдин 
үлгүрт дун 1999: 13].

Ашлхд, өөрд олн-әмтнә седклд нернь мөңкрсн баатр эр Һалдмбан 
туск соньн сээхн амн үгин тууҗс, домгуд, дуд олн үүдәгдснь өөрдин 
сойл, тууҗла бат залһлдата болдг. Һалдмбан диилвр бэрсн баатр 
дүрнь олна седклин сергмҗ, дууна бахмҗ, үлгүрин шимтәнь болҗ, 
ут удан цагт келгдҗ, дуулгдҗ ирсн мөн. Хөөннь тод бичгт буулһгдсн 
болҗана.

Шинҗәнә өөрднрин дунд келгддг «Һалдмба» гидг тууҗ болн 
В. Л. Котвичин бичҗ авсн «Һалдмбан тууҗ» нег экәс салҗ һарсн 
хойр һолын усн гиҗ үзҗ болна. Өөрднр талдан һазрт шилҗсн учрас, 
цаг төрин бәәдләс Һалдмбан дәәч баатрин дүр өмн-өмнән кев-янзта 
болҗ, ульрн көгҗсн өвәрцтә болҗ гиҗ келҗ болна.

Агваң Чойдар келҗ өгсн бурхн шаҗна туск амн үгин тууҗин
тодрхаллт

Көк Нуурин номт Дарҗан Бату бичәд барас һарһсн «Агваң 
Чойдарин ярсн моңһл, төвд бурхн шаҗна амн түүк» гисн дегтрин 
тускар болн Агваң Чойдар гисн өндр наста эрдмт күүнә тускар эн 
әңгд келгдҗәнә. Агваң Чойдар багш эврән меддг өөрдин сойл, амн 
үгин тууҗс, домгуд болн бурхн шаҗна туск тууҗс, мартгдад бәәсн 
сойлын нәрн-нәрн зүүлиг арвн җилин эргцд Дарҗан Батуд келҗ 
өгсн болдг. Дарҗан Бату цаг амҗн, Агваң Чойдар багш келсн цуг 
материалыг темдглҗ авад, бичгт буулһад, дегтр болһад һарһсмн. 
Эн дегтрт нурһлҗ тууҗин бичг дурсхлмудт эс хадһлгдсн олн-олн 
бурхн шаҗна сойлла залһлдата амн үгин тууҗс орсмн. Бас чигн 
төвд, моңһл, өөрднрин бурхн шаҗнла залһлдата домгуд бәәнә. 
Хәрцүлхлә, эдн Шинҗәнә өөрднрин өндр наста көгшдин келәд бәәдг 
домгудла үндсн таларн ирлцнә. Эннь өөрднрт урднь уга бәәсн зәрм 
бурхн шаҗна туск тууҗиг, домгиг хәрцүлн шинҗлхд, эс хаһлгдсн 
зәрм төриг күцәхд сән нилчән күргҗәнә гиҗ келҗ болна.

Амн үгин тууҗ сүл арвад җилд һанц моңһл туурһтнд биш, 
бүкл делкәд ик оньг өгчәх шинҗллтин төр болна. Моңһл туурһтна 
тууҗд, сойлын делгрлтд бичгәр бичгдҗ үлдсн тууҗин дурсхлмудас 
нань ах үйин наста, бичг меддго улс амарн келсн амн үгин тууҗс 
эврә орман эзлнә. Урднь наста улс чееҗәрн келсн амн тууҗиг

әмтн иткдго бәәсмн. Олн номтнрин шинҗлҗ һарһснас үзхлә, амар 
келгдсн тууҗсин онлнь болн ашлврнь бичгәр бичгдҗ үлдсн тууҗин 
дурсхлмудас хоцршго деерән тууҗин бәрмттә болн ач-туста болна. 
Тер учрас тууҗ шинҗллтд амн тууҗ үлмәһән күргнә. Терүг номтнр 
шинҗллтин йовцдан олзлна. Моңһл туурһтна амн үгин тууҗс заагт 
бурхн шаҗна туск амн тууҗ гиҗ урднь уга билә. Эн бәәдлд номт 
Дарҗан Бату һарһсн «Агваң Чойдарин ярсн моңһл, төвд, бурхн 
шаҗна амн түүк» гисн дегтр түрүн болҗ амн тууҗин үүдиг сексн 
гиҗ үзҗ болна. Эн дегтр бурхн шаҗна тууҗ, сойлын хүвд авч келхлә, 
бичг дурсхлмудт эс хадһлгдсн зәрм зүүлиг күцәхд тусан хальдасн 
онц ачта. Бас болхла, өөрдин шаҗна сойл төвд-моңһл, моңһл-төвд 
шаҗн сойлта нигт хәрлцәтә бәәсинь тодрха үзүлнә. Тиигвл Агваң 
Чойдар гисн күн кен болхинь юмна түрүнд келх зөвтәвидн.

Агваң Чойдар -  Көк Нуурт бәәх өөрднрин дунд бурхн шаҗна 
номин эрдмәр цаһарсн нер күндтә номт. 1918-гч җилд Көк Нуурин 
Хуваң Юван района Ик Худңт гидг һазрт Һомбу гидг хошуд яста 
күүнә ууһн көвүнь болҗ төрсмн. Өдгә цагт зу шаху нас зүүҗ йовх 
өндр наста эн багш наснаннь туршарт ухан-билгәрн олн-әмтндән ик 
ач-тусан күргҗ йовсн күн болҗана.

Агваң Чойдар багш долан настаһасн Көк Нуурин Дацң киидт 
шев болҗ суусмн. Арвн тавн настадан Гүмбүн киидт одад, тенд 
нәәмн җилдән бичг эрдм дасад, Гүмбүн киидин Шавруң Һарвин 
бичәч болҗ көдлсмн. Тегәд Гүмбүнд арвн долан җилдән бәәһәд, 
төвдин бурхн шаҗна эрдм ном дасад, моңһл, китд, төвд һурвн келнд 
цаһарҗ. 1953-гч җилд Ланҗу балһснд бәәдг Барун хөөтин үндстнә 
деед сурһульд төвд келнә багш болад, амрлһндан һартлан эндән 
көдлсмн. Җирһлин ут хаалһдан йир олн эрдмтә ламнрта болн гегән 
хүвлһәнтә харһад, теднә ном сурһальд оньган өгәд, бурхна номд, 
бичгин эрдмд цаһарсмн. Эн багш Китд орн-нутгт нертә «Улан асрин 
зүүд» гисн үүдәвриг төвд келнд орчулсн болдг. Дахлдн «Төвд кел 
сурх бичг» (1978), «Төвдин урн зокъялын түүк», «Эртнә төвд келнә 
тәәлвр толь» (1982), «Төвд келнә тәәлвр толь» (1990), «Төвд-китд 
толь бичг» мет дегтрмүд һардн бичҗ һарһсмн. Нег үлү Зурһадгч 
Дала Ламин тускар Агваң Чойдар багш бичсн статья Төвд һазрт 
ик үлмәһән күргсн бәәҗ. Нег насндан олыг соңсч, олыг үзҗ, олыг 
сурсн күн болҗах учрас эн күүнә эрдм-чидврнь гүн, чееҗнь сарул

болхинь арв һар җилдән келәд бәәсн моңһлын тууҗсин, шар шаҗна 
туск тууҗсин, домгин байн көрңгәс медҗ болхмн.

Бурхна номин төлә зүткҗ йовсн эн күн 1951-гч җилд улсин 
даалһврар Банчн-Эрднин арвдгч дүриг Гүмбүнәс Лхасад залад 
күрглһнд орлцсн бәәҗ [Сарн Герл 2004: 230]. Тер йовудтан хара 
бәәлго шаҗна түүкләнд чикән өгәд, оньган тусхаһад бәәҗ.

Агваң Чойдар келҗ өгсн моңһл, төвд бурхн шаҗна туск амн 
үгин тууҗсиг темдглҗ авад, бичгт буулһад, 2011-гч җилд дегтр 
болһад һарһсн Дарҗан Бату -  Барун хөөтин үндстни деед сурһулин 
цөн келн-улсин утх зокъялын әңгд көдлҗ бәәх профессор. Эн күн 
2001-гч җиләс авн арв һар җилдән Агваң Чойдар багшла то уга 
харһҗ күүндәд, шаҗнла, сойлла, тууҗла залһлдата бурхн номин 
туск судр бичг болн амар келсн олн тууҗиг темдглҗ авсмн. Хуудм 
бичгәр эн дегтр һарсна хөөн Моңһлд моңһл бичгт (кириллицәр) Ц. 
Отхн-Сүрн буулһсмн. Номин һол утх-чинрнь -  Агваң-Чойдар багш 
насни туршартан бурхна номд күчн-чидлән өгч, үзсн, соңссн керг- 
үзгдл, эрт цагас авн судр бичгт хадһлгдҗ, амар келгдҗ ирсн шаҗна 
ном сурһаль, заң-заңшал, дүрм-тогтал, йос-учр, домг мет цуг тоотыг 
гегән ухандан хадһлҗ ирсинь багтах эркн чинр болна.

Шүтән болхла күүнә оюн санана ик күчн. Шаҗн болхла күүнә 
ухана ик сурһуль. Ухан болхла күүнә авъяс, күчн-чидл болна. Ухана 
күчәр күн төрлктн өөдлн дегҗрдг. Энүг күн болһн эркн биш медх 
зөвтә гидгиг Агваң-Чойдар багшин келҗ өгсн бурхн шаҗна туск 
амн тууҗс, җирһл-бәәдлин йос-учр, домгуд үзүлнә. Эн дегтрт Көк 
Нуурин һазрт Гүмбүн болн Лавруң гидг ик хойр киидиг тогтасн 
керг-учр бас тәәлврлгдсн бәәнә. Эннь моңһл туурһтна сойлла, 
тууҗла болн шаҗнд шүтлһнлә залһлдата болад, моңһл туурһтн 
бурхна шаҗиг, шар шаҗиг харҗ хадһлад, делгрүлҗ ирсн керг-үүлиг 
тодрхаһар үзүлнә.

Агваң Чойдар багш келҗ өгсн цуг тоотыг профессор Дарҗан 
Бату төрл-зүүләрнь йилһәд, йисн әңг тогтаһад, дегтр һарһсмн. Эднь 
иим болна:

1. Орчлң, Замбтив, йиртмҗин түмн бөдсин үүдл.
2. Ардын шүтлг, заң-заңшал, буг-чөткр.
3. Бурхн шаҗна йос-зү, улмҗллт келлһн, түүк, домг.
4. Төвдин бурхн шаҗна көгҗл, хүврл болн богд хүвлһәд.

5. Моңһлын түүкд нертә күмс, шаҗна зүдклтн, сегәтнрин намтр 
түүк.

6. Көк Нуурин моңһлчуд, төр-шаҗна түүкин көгҗл, хәрлцә- 
холва.

7. Моңһл бурхн шаҗна һол болх зәрм сүм, киид.
8. Көк Нуурин амн үлгүр, ардын домг.
9. Төр шаҗна хууль, сурһуль, сойл, түүк, бар-кевлл.
Дәкәд болхла, урднь барлгдад уга зәрм зүүлиг цәәлһҗ өгчәсндән 

эн дегтр йир соньн. Үлгүрнь, моңһлчуд Шиниң балһсиг Салаң 
балһсн гиҗ нерлх болсна учрин тускар, Шинҗәниг Ли Йөн гиҗ 
нерлҗ бәәснә тускар, Аҗа гегән Манҗурин хаана тамһиг эргүлҗ 
авч ирснә тускар, «Һанҗуриг» англь келнд орчулсна тускар, тас 
мартгдад хуурсн зәрм нерәдлһсин тускар болн тууҗла залһлдата 
керг-учриг нәрнәр цәәлһҗ өгнә.

Эн дегтрт орсн домгудын тускар келхлә, бас йир соньн. Йирин 
күүндвр, чееҗин тодлвр, шаҗна аһулһта домг, амн тууҗ күн 
төрлктнә үүдлин, йиртмҗ делкән үүдлин, ниигмин үүдлин болн 
заң-заңшалын аһулһ багтаҗахнь, олн зүүлин дамшлт, сурһмҗ 
күртәҗәхнь өвәрцтә. Нег керг-үүлиг келҗ бәәхшң болвчн, үнндән 
болхла, оңдан утх һарһҗ, күүнә бичсн дегтриг келхдән бурхн номин 
йос орулҗ, бурхн номин йосиг келхдән шинҗлх ухана йос-учриг 
орулҗ, соньн җигтә домг үлгүр келхдән үнн түүк медүлҗ бәәх 
өвәрцинь үзҗ болна. Тиим домгудын заагт «Хадгин үүсл — белг 
дурсхл», «Заяч теңгрин домг хойр», «Манҗушри бурхна домг», 
«Нарн, Сарин Көтлин домг», «Гесрин домг болн сурвлҗ материал», 
«Алтн герл судрин домг» мет домгуд зааҗ болхмн. «“Алтн герл” 
судрин туск домгт» иигҗ келгднә:

Шар шаҗн Төвдт делгрәд, зу даву җил болчксн цаг бәәҗ гинә. 
Һурвдгч дүрин Дала лам Моцһлд шар шаҗ делгрүлҗ, Шар шаҗнд 
шүтх ном судр әмтнд өгәд бәәтл, ном судрнь чилж оч гинә. Тер 
цагт нег моцһл күн һазр малтҗ бәәһәд, булата судр олҗ гинә. 
Тернь юн судр болхиг меддг арһ уга болад, һурвдгч дүрин Дала ламд 
илгәҗ гинә. Дала лам судриг үзәд: «Алтн герл» гидг нертә моцһл 
күн шүтдг судр гиҗ, келсн гинә [Агваң Чойдарин... 2011: 264].

Домгин аһулһас үзхлә, моңһл туурһтн «Алтн герл» судриг 
шүтәнә ном болһсна учрнь цәәлһгдҗәнә. Эрт цагт Көк Нуурт

һурвн зүүлин моңһл ястн бәәдг бәәҗ. Тернь — ордсин нег кесг, 
түмдин Холонч тәәҗин нег кесг болн халх. Тер цагнь -  өөрднр Көк 
Нуурт ирәд уга цаг бәәсн болҗана. Нег моңһл күн «Алтн герл» 
судриг һазрт булад үлдәсн бәәҗ. Урднь «Алтн герл» 406-гч җилд 
энткг келнәс китд келнд орчулгдҗ, дәкн китд келнәс төвд келнд 
орчулгдҗ. Тер төвд орчуллһиг моңһл күн һазрт булҗ орксн болхла, 
моңһл күн һазр малтад олҗ авснь тер. Домгас үзхнь, бурхн номин 
үүл-йовдлнь хуучн моңһлын ниигмин күрә кемҗәнд орад, моңһлын 
амн үгин үүдәврлә нигт залһлдата болҗ. Хөөннь өөрднрин амн үгин 
үүдәврмүдт үлмәһән күргсиг эн домгас медҗ болна.

Агваң Чойдар багш келҗ өгсн олн-олн домгудыг шинҗлхнь, 
олн-әмтнә цеңгл җирһл, седклин байсл, үлгүр, тууҗ, күсл, эрмшл 
багтасн төрмүд харһна. Келхд, төвд болн моңһлын амн үгин 
залһлдана тускар моңһлын эрдмтн Ц. Дамдинсурэн тодрхаһар келҗ 
өгснь бәәдг. Үлгүрнь, «Теңгрин дагнин үлгүр». Терүнә тускар хойр 
зүүләр келгднэ: негнь — моңһлмудын дунд экнәсн делгрҗ бәәсәр, 
бас негнь болхла — Энткгәс орҗ ирсәр. Моңһлмудын «Теңгрин 
дагнин үлгүр» болхла, Моңһл орн-нутгин зәрм әәмгин үүсл һарлыг 
тәәлврлсн домг болна [Намҗл 2001: 39]. Терүнлә әдл Көк Нуурин 
Нарн, Сарин Көтл гидг һазрин үүдлиг тәәлврлсн «Нарн, Сарин 
Көтлин домгиг» Агваң Чойдар багш келҗ өгсмн.

Китдин Вен Чең гуңжуг (хаана күүкиг) эк-эцкнь Төвд һазрт 
хатн болһҗ йовулх болҗ. Зуг күүкн йовшго саната болна. Тер цагт 
Эк-эцктн Төвдт йовулх гихлә, эк-эцкәсн кенд чигн өгдго хамгин 
эркнд үздг Ж оо Бурхиг (энткгәс авч ирсн Шагҗадовба бурхн) авад 
йовнав гиҗ сур. Бурхан өгшгон төләд чамаг Төвдт йовулшго, гиҗ  
күүкнд Мергн Темн уха зааҗ өгнә. Эк-эцкнь бурхан өгнә. Күүкн тер 
бийнь Төвдт йовшго болна.

-  Эк-эцкәсн нарн, сар авнав гиҗ кел, -  гиһәд, Мергн Темн 
дәкәд зааҗ өгнә. Чолуһар нарн, сар кеҗ оркад, улан өңгәр эцкинь 
төләлүләд, цаһан өңгәр экинь төләлүләд: -  Эк-эцкән сансн цагтан 
эн нарн, сард мөрг, -  гиҗ эк-эцкнь келәд, нарн, сариг үкрин шалдрң 
арснд баглад, мөрнд ачад, күүкән йовулҗ гинә.

Күүкн Төвдин үзгүр йовад, тер үйин Төвд болн Китдин меҗән 
заг болх нег һазрт күрнә. Меҗән цань төвдин һазрт әәл әмтн уга  
эҗго һазр бәәсн учрас күүкн «әәҗәнәв» гисн нерәр меҗән хоорнд

һурвн җилдән бәәрлҗ. Күүкн эк-эцкән санад, одак хойр чолуһан 
һарһад үзхлә, өцгнь арснд наалдад, йилһрдгән уурад, хойр төгрг 
болҗ. Эн цагт Мергн Темн күүкнд: -  Эк эцкән санад керг уга. Эк- 
эцкчн чамаг меклҗ, гиҗ келәд, хойр чолуг тер меҗән заагт бәәх 
көтл деер хайҗ гинә. Терүнәс авн тер һазриг «Нарн, Сарин Көтл» 
гиҗ нерлх болсн гинә.

Вен Чең гуңжу Нарн, Сарин Көтлд күрснә тускар «Деед 
Моңһлын судлл» гисн дегтрт иигҗ темдгләтә: «Таң улсин үйд Дацаң 
киид Ашия әәмгт ордг болад, Вен Чең гуңжу Төвдт күрсн цагт Ашия 
әәмгин һардач болн Дацаң киидин лам Нарн, Сарин Көтлд күрәд, 
тосад авч» [Деед Моңһлын судлл 2004: 416].

Ашлвр. Дарҗан Бату белдәд һарһсн «Агваң Чойдарин ярсн 
моңһл, төвд бурхн шаҗна амн түүк» гисн дегтрт Агваң Чойдар 
багш наснаннь туршарт хоршасн бурхна сурһулян, оңдан күүнәс 
соңссан, гегән, ламнрас сурсан, судр бичгәс темдглсән келҗ өгснь 
орулгдсмн. Номт Дарҗан Бату болхла, Агваң Чойдар багшла олн 
җилин туршарт күүндвр кеһәд, моңһл туурһтн бурхн шаҗнд шүтснәс 
авн Шагҗмуни, Зуңква, Дала лам, Банчн Эрднь мет олн хүвлһәниг 
тәкәд, шүтәд бәәснлә залһлдата олн зүүлин тууҗ, домгиг темдглҗ 
авсмн. Хәләхнь, Агваң Чойдарин келсн зәрм домгуд Шинҗәнә 
өөрднрин өндр наста көгшдин келәд бәәдг домгудла үндсн таларн 
ирлцнә. Эннь төвдин бурхна шаҗна сурһулиг, тууҗин материалыг, 
амн урн зокъялын үнтә зөөриг өөрднрин зәрм бурхн шаҗна туск 
тууҗла, домгла хәрцүлн шинҗлхд, эс хаһлгдсн зәрм төриг күцәхд 
сән нилчән күргх болна гиҗ сангдна.

Цевг Дорҗ нойна туск амн үгин тууҗ
Увш хан, Цевг Дорҗ нойн, Бамбр нойн мет улсар ахлсн баатр 

хальмгуд төрскән харсч олн зүүлин өшәтнрлә ноолда кесн тууҗлгч 
керг-үүлин негнь болхла -  1771-гч җилин ик нүүлһн. XVIII-гч 
зун җилә хальмгудын болн шинҗәнә өөрдин тууҗд Цевг-Дорҗар 
ахлсн баатрмудын тускар сурвлҗ бичг болн материал бәәһәд, тууҗ 
шинҗлдг номтнрин бичснь олн. Амн үгин тууҗд болхла төрскән 
харсач баатрин Цевг-Дорҗин дүр орн-нутг болһнд кесг хүвлвртәһәр 
үзүлгднә. Нүүлһнә хаалһдан дән-дәәлдәнәс нань булагдх, өлсх, 
даарх мет элдв аюлд хальмг олн-әмтн учрсмн. Баатр эрчүднь тедниг

харҗ харсад, хамгин түрүнд дәәлдәнд орсн теднә ач-һавъя амн үгин 
тууҗд келнә урнар үзүлгдсн болдг. Тиим нег төрскән харсач күүнә 
тууҗнь — Цевг-Дорҗ баатрин керг-үүл.

Амн үгин тууҗд үзүлгдҗәх баатрин дүр ниигмин аху-бәәдллә, 
шаҗн шүтлһнә керг-үүллә залһлдата үндсн кев-янзта. Амн үгин 
тууҗд нутг-нурһнд эс гиҗ олн-әмтнд ямр нег һә зовлң, дән-дәәлдән 
харһсн кемлә баатр эрчүд әм бийән хәәрллго дә кеһәд, нутг-усан, 
олн-әмтән, төр шаҗан харсч авдг мотивтә болдг. Болв нег седвтә 
амн үгин тууҗс орн-нутг болһнд әдл биш хүвлвртәһәр келгднә. Амн 
үгин тууҗд моңһл туурһтн улсин төрскндән халуч седклин керг-үүл 
үзүлгддгәс нутг-усна өвәрцнь, цаг үйин өвәрцнь, күүнә җирһлин 
өвәрцнь урнар медүлгднә. Зуг амн үгин тууҗд үзүлгдҗәх баатрин 
дүр болн туульд үзүлгдҗәх баатрин дүр хоорндан йилһәтә. Туулин 
баатрнь юмнд диилгддго күчн-чидлтә, рид-сидтә урн седкмҗтә 
болдг болхла, амн үгин тууҗин баатрнь үнн тууҗас иштә үнн баатр 
эр болна. Энүнә керг-үүл урнар седклд мөңкрүлн, амн үгәр тууҗлн 
келгддг өвәрцтә. Тер учрар амн үгин тууж үнн тууҗиг болн урн 
седкмҗиг уйлдулсн чинртә болдг.

Шинҗәнә өөрднрин болн хальмгудын амн үгин тууҗд Йовһн 
Мергн баатр, Һалдмба баатр, Мазн баатр, Амр Санан, Цевг-Дорҗ, 
Ани Барданиг баатрмудын -керг-үүләр иш болһҗ һарһсн амн үгин 
тууҗс ода күртл хадһлгдад, соньн кевәр келгдәд йовна. Үнндән 
бәәсн эн баатрмудын дүр амн үгин кев-янзар «деернь дел немгдәд, 
дорнь сүл немгдәд», үй дамҗад делгрҗ ирсиг «Ани Барданиг баатр», 
«Амр Санан баатрин үлгүр», «Һалдмбан тууҗ», «Һалдн Бошгтын 
үлгүр», «Цевг-Дорҗин мука хар үлд» мет үүдәврмүдәс үзҗ болна. 
Теднә күслнь -  кезәдчн көк ноһан өвстә, киитн булгин уста, аюлта 
үвл чигн уга, һаң зуни халун чигн уга, өнчн-өвү чигн уга, үкл-үргән 
чигн уга, цуһар чини-мини гиҗ булалцан уга, дән-даҗг уга төвкнүн 
бәәлһн. Туульд нурһлҗ аң-аһурснд, урһмл моднд, җивртн шовунд, 
күн әмтнд сид урһаҗ, терүгәр дамҗн ниигмин бәәдл, әмтнә ухан- 
хәләц, хуучна авъяс үзүлгднә. Амн үгин тууҗин икнкнь болхла, 
зовлң-түрү уга, элвг эдл-уушта бәәдл, кенә чигн үлмәд орлго бәәх 
дүүвр, сәәхн җирһл дурдсн утхта болна. Амн үгин тууҗин икнкднь 
баатрмудын керг-үүлдвр эрк биш диилвр олсар үзүлгднә. Зөв йосна 
төлә ноолда кесн керг-үүл нурһлгч төр болна. Тиим амн үгин тууҗин 
негнь — Цевг-Дорҗ нойна тууҗ.

Цевг-Дорҗ болхла — Увш хаана ач. Цевг Дорҗин уңг-тохмин 
тускар шинҗәнә номт У. Эрдә дегтртән иигҗ бичсмн: «Торһудын 
Аюка хаана хойрдгч көвүн Гүнҗав. Гүнҗавин көвүн Доңһрув 
Омбу. Доңһрув Омбу тавн көвүтә бәәҗ. Доңһрув Омбуһин ик көвүн 
Һалдн-Норв. Һалдн-Норв һурвн көвүтә җигн. Һалдн-Норвин ик 
көвүн болхла Цевг Дорҗ» [Эрдә 2004: 242]. Цевг Дорҗ нойн юмнас 
әәдго зөргтә, күчн-чидлтә болсн деерән дәәнә керг-үүлд хурц ухата 
бәәсәрн олн-әмтнә седклд нер күндтә болад, тууҗд, домгт келгддг 
болсмн.

Цевг-Дорҗин урһц бәәдлинь Шинҗәнә өөрднрин амн үгин 
тууҗас медҗ болхмн: өндр нурһта, сүртә, күчн-чидлтә, махта-шөлтә 
күн. Үлгүрнь:

1) Цевг-Дорҗиг «Тарһн көвүн нойн» гиҗ нерәднә. Өндр бийтә, 
төгрг чирәтә, у маңната, хурц нүдтә, ик бийтә гиҗ У. Эрдә бичсн 
дегтрт темдглгдҗәнә [Эрдә 2004: 242].

2) Цевг-Дорҗ нойн ик сән-сәәхн зүстә, ик гидг күчтә, чидлтә, ик 
хурц-хурдн селвгтә залу, гиҗ темдглгдҗәнә [Хальмг туульс 1968: 
253]. Цевг-Дорҗ китдин хаанла харһлт кесн үйд хаана күүкн үзәд 
таасна. Хаана күүкн негхн саамд үзәд, дурлад, Цевг-Дорҗд өгвчн — 
однав, эс өгвчн — однав гиҗ келсәрнь үзхлә, сәәхн чигн, сән чигн 
залу гидгинь үзүлҗәснә нег темдг.

3) Пекин балһснд күрәд, китдин хаана долан давхр үүдәр орх 
болна. Зуг эн долан давхр үүднд Цевг-Дорҗ багтҗ уга гисн мотив 
«Цевг-Дорҗ Эзн хаанд баралхснь» гидг амн үгин тууҗд харһна 
[Хан теңгр 1986: 4, 113]. Үүднд эс багтх гиснь амн үгин тууҗин урн 
седкмҗ болдг болвчн, бас чигн ик бийтә, өндр нурһта, махта-шөлтә 
күн бәәсинь зааҗана.

4) Цевг-Дорҗ Зүнһар нутгт күрснә хөөн һучн кү дахулад, Алта 
уулд күрәд, аң аңнҗ. Хәр нутгин хасг әәлд күрәд, гертнь орад 
сууна. Цевг-Дорҗ һол дунднь суусн бәәҗ. «Тадн мана герин үүдәр 
орҗ ирсн цагт нанд юн чигн бәәдл медгдсн уга. Зуг тадна һол дунд 
сууҗ бәәсн тер көвүн эркиг алхад орсн кемлә мини сууҗ бәәсн сүүр 
лугшад көдлв», гиҗ герин эзн хасг өвгн «Цевг Дорҗин хар кер 
мөрн» амн үгин тууҗд келгднэ [Дундд улсин Ш инҗәнә... 2006: 97]. 
Эн үүдәврәс үзхлә, олнас онц сүр-сүлдтә, күчтә, ик бийтә баатрин 
дүр хәр нутгин хасг өвгнә үгәс чигн һарч ирнә.

Цевг Дорҗин кесн керг-үүлин тускар келхлэ, иим болна:
1) 1765-гч җилд Цевг-Дорҗ хальмг зарһин ахлач гисн дааврта 

бээсмн. 1771-гч җилд Увш хан нутгин ик зууһинь дахулад, 
одаһин Хальмг нутгас Шинҗән тал нүүсн цагла олн-эмтиг 
харсч дээлдх улсин һол күнь Цевг-Дорҗ болсмн. Замдан 
Цевг-Дорҗ хамгин өмн йовад, ардк олнан харн харссн 
тууҗта. Нүүдлчд Торһа һолын хаҗуд ирсн цагла хасгин хан 
Норһаль церг дахулад, хальмгудыг хаалһднь тосад, шүрүн 
дэ кенэ. Эн саамин дән ик һарута болсн болвчн, хасгудын 
бүсллһнәс хальмгуд мөлтрҗ һарад, итклән батрулҗ йовсмн. 
Цааранднь йовхдан бас чигн дән-дәәллһн, деермдлһн, киҗг- 
өвчн, харһнҗ өлслһн мет ик гидг зовлң эдн үзҗ бәәв. Цевг- 
Дорҗ нойн Увш хаанла хамдан цергән болн олн-әмтән 
толһалад, зовлң, түрү дааһад, көөснднь күцгдлго Зүнһар 
нутгт күрсн тууҗ кезәд чигн мартгдшго.

2) Цевг Дорҗ аң аңнхдан мергн күн бәәҗ. «Барсин Булңд бәәсн 
барс, өтг, аю, арслң мет хамг аңгиг Цевг Дорҗ нойн бәрдг 
бәәҗ. Хавх, урх тәвәд, мөрәр көөһәд, күцәд бәрәд бәәв», гиҗ 
хальмгин амн үгин тууҗд бичгдсиг шинҗлхлә, аң бәрх элдв 
зүүлин эв-арһ сән меддг йоста мергн залу бәәснь медгднә. 
Зүнһар тал ик нүүлһн болҗасн цагла хаалһ бооһад керчсн 
аюлта барсиг алсн баатр керг-үүлнь бас келгднә. Барс 
болхла -  күчн-чидлнь ик, әәмшгтә догшн аң. Тиигхлә, Цевг 
Дорҗ барсиг бәрҗ авад, китдин хаанд белг болһҗ өгснь
-  күчтә аңгиг дарсн күчн-чидлтә болҗахинь медүлҗәнә. 
1925-гч җилд Прага балһснд «Хоңх» гидг дегтрин негдгч 
ботьд барлгдсн «Цевг Дорҗ нойна тууҗд» Увш хаана, Цевг 
Дорҗин, хаана хар үкрин дүрмүд нурһлгч болҗ үзүлгднә. 
Эсргү дүрмүднь Барс, Норла, Хар Китд болна. Эн дүрмүдин 
зөрцлдәнә йовудт Цевг Дорҗин дүр илрҗ һарсмн.

Хальмгуд Зүнһарт күрснә хөөн китдин хан тедниг Барсин Булң 
гидг һазрт бәәтхә гиҗ. Цевг Дорҗ алсн барсан китдин хаанд 
белглснд Ик Зултст, Баһ Зултст бәәршх зөв авсмн гиҗ амн 
үгин тууҗд бичгдҗәнә. Энүһәс ю медҗ болна гихлә, Цевг 
Дорҗ эврә зөргәрн, чидләрн, арһарн, ухаһарн олн-әмтндән 
тусан күргҗ йовсн төрскнч баатр бәәсинь медҗ болхмн.

•  168 •



3) Цевг Дорҗин дәәнә зер-зевсг болх мука хар үлдин болн хар 
кер мөрнә тууҗнь келгднэ. Үлднь болхла, «чавчсн бүкнән 
даадг, чичсн бүкнән цоолдг хурц» иртә бээсмн [ Дундд улсин 
Шинҗәнә... 2006: 95]. Тер чолун чигн биш, төмр чигн биш 
эдәр маңһд дархн кесн үлдин тууҗнь «Цевг Дорҗин мука 
хар үлд» гидг амн үгин тууҗд цәәлһгднә. Хурц иртә үлдин 
тускар тууҗлсн кемд Цевг Дорҗ баһ үйдән яһҗ өсснә тууҗнь 
зерг бичгдсмн. Мөрнь болхла — Алтан хасг күн Цевг Дорҗд 
белг болһҗ өгсн хар кер мөрн. Энүг бас зан болд хар кер гиҗ 
нерлдг бәәҗ. Эзндән ээлтә, эңгин цагт номһн, аң аңнсн цагт 
хурдн, хаһад алсн аң хадас һульдрад ирхлә, дөрвн туруһарн 
шахад зогсаҗ чаддг эрдмтә мөрн бәәҗ. Моңһл туурһтн 
мөрнә нурһн деер өсәд төлҗдг. Сән залуд сән мөрн бәәдгнь 
амн үгин кев-янз болҗахнь эн.

4) Цевг Дорҗ хурц ухата күн бәәҗ. Китдин эзн хан кедү саамд 
Цевг Дорҗиг шалһҗ үзсн болвчн, хату шалһлтыг цецн 
ухаһарн давулад, билг-эрдмән үзүлсәр амн үгин тууҗд 
келгднә. Үлгүрлхлә, «эвинь олхла, шаазһаһар чигн буһ 
бәрүлҗ болна» гиҗ, Цевг Дорҗ китдин эзн хаанд келсәр, 
келгднэ. Цецн ухатаһинь китдин эзн хан келәд бәәсн 
үгмүдәснь, кеһәд бәәсн үүлмүдәснь меднә. Эн йовдлас эн 
үүдәвриг амн үгин тууҗин мотив болн үнн тууҗ зергдән 
оршсн, домгин кев-янз олзлсн онц чинртә үүдәвр гиҗ үзҗ 
болна. Деер келгдсн хальмгудын болн Шинҗәнә өөрднрин 
кесг амн үгин тууҗ шинҗлхлә, Цевг Дорҗин дүр эврә 
өвәрцтә болҗ һарна. Цевг Дорҗин уңг-тохмнь, бичкндк 
цагиннь дүр, аң аңнҗ бәәсн цагин дүр, баатр дүр, Хальмгт 
бәәсн цагин дүр, Шинҗәнд бәәсн цагин дүр -  нойн күүнә 
дүр, цецн күүнә дүр, баатр күүнә дүр болна.

5) 1778-гч җилд Цевг Дорҗ гемин шалтгар сәәни орнд йовҗ. 
Күүринь Ховг Сәәр болн Җимнә гидг хойр района хоорнд 
бәәх Цаһан Хамр гидг һазрт оршаҗ гиҗ келгднә [Эрдә 2004: 
255]. Зуг Сакег гидг нертә өвгн келҗ өгсн хальмгин амн 
үгин туужд болхла, Кавказин һазрт, уулын орад оршагдсн 
болҗ һарна.

«Сөөни өрәллә гергнь босад, хор өгәд, залуһан хорлад алчкв... 
Тегәд цуһар цуглрҗ ирәд, цогцинь хурав. Авдрт кеһәд, авдртнь 
тәвәд, бүркәһинь хадад, Увш хан ахта шиидвр шиидв: «Эн һазрт 
цогцинь тәвҗ болшго. Йовҗ Кавказин һазрт тәвхмн. Цаста уул 
гиҗ бәәдг, тер уулын ора деер тәвхмн». Тегәд күрәд, цаста уулын 
ора деер тәвәд, деернь цас орулад, шуурһ шуурулчксмн» [Хальмг 
туульс 1968: 253]. Цевг Дорҗин күүриг Кавказин һазрт, уулын орад 
оршасн йовдлыг амн үгин тууҗин урн седкмҗ гиҗ медхәс биш, үнн 
тууҗ гиҗ келхин арһ уга.

Цөс зөргтә баатр күн — олн-әмтнә эркн сән үрн. Олн зүсн дәәсиг 
иим баатр улс дарад, байрта җирһлд күргнә. Тер төләд баатрин дүр 
олн-әмтнә зүркнд мөңкинд күндлгдҗ, үйәс үйд нерднь дурдгдад 
йовдг. Олн-әмтндән ээлтә, хол тоолврта, аврһ зөргтә Цевг Дорҗ 
баатрин дүрнь өдгә цаг күртл тууҗ, сойл шинҗллһнд эркн чинр 
зүүнә.

Амн үгин тууҗ олн-әмтнә амн үгин үүдәвр болсн деерән олн- 
әмтнәннь күслинь медүлнә, ухананнь ашлвринь үзүлнә. Үнн зөв-учр 
мел диилвр олад, деермчнрин мууһинь илдкәд, чик-чилгрнь диилҗ 
һарх йоста болна. Һол күцлнь — ни-негн, дән-даҗг уга төвкнүн 
бәәлһн. «Амн үгин тууҗ болхла, туужд күүнә тууҗлгч керг-йовдл 
деер сүүрлн, нурһлҗ тууҗин цаг үй болн керг-йовдлар үүдәгддгәрн 
ниитин шинҗтә бәәдг. Цевг Дорҗин тууҗ болхла, домглсн тууҗ. 
Түүнд амн урн үүдәврин урлгин элемент бәәдг болвчн, икнк кесгнь 
тууҗин аһуһас үндс авн үүдәгдсн зокъял» гиҗ үздг болна [Церен 
Дорҗ]. Энүһәс үзхлә, Цевг Дорҗ болн нань чигн баатрмудын зөргтә 
йовдлмуднь, бәәдл-җирһлнь кезәңк тууҗст, домгудт, амн үгин 
тууҗст үзүлгдәд, эврә учр-утхарн болн урн үгин зокъяларн соньн 
болҗ, күүнд өврмҗ болм үнтә болсмн гиҗ келхлә, чик болна гиҗ 
сангдна. Цевг Дорҗ нойна тускар келгддг кесг хүвлвртә амн үгин 
тууҗас Иҗл һолын эргнд бәәсн хальмгудын бәәдл-җирһлин, 1771-гч 
җилин ниигмин аху-бәәдлин, хальмгудын ик зунь Зүнһар тал нүүсн 
учр-шилтәнә туск, хан, нойдын туск, дән-дәәлдәнә туск олн медә 
олҗ болна. Ашлҗ келхлә, Цевг Дорҗ нойна туск амн үгин тууҗст 
үнн тууҗин болн домгин урн седкмҗин кев-янз зергдән орсн чинртә 
болсмн. Тууҗлсн, домгчлсн дүрмүдин эв деерәс Цевг Дорҗ нойн 
күдр-бадр, хурц мергн, эр зөргтә, күч-чидлтә, арһта, ухата, төрскән 
харсгч баатр бәәҗ гиҗ келҗ болна.

ТОВЧЛГЧ ҮГ

«Домг-үлгүр аңхн бәәцин хамцана үйин күүг, йиртмҗиг үзх үзл 
мөн» гисн онлла ирлцсн домгудын хәрцүлсн шинҗллт эн дегтрин 
һол төрнь болсмн. Домг-үлгүрин өвәрц болхла аңхн бәәцин хамцана 
цага шүтлг багтасн күүнә урн седкмҗин дүр болна. Шинҗәнә 
өөрднрин болн хальмгудын домг-үлгүрмүдт болхла йиртмҗ-делкәг, 
«дүр, үүлдл, юмн, санан» — эн хамг юмиг нег цогц болһад, йиртмҗиг 
күн бийләһән әдл әмнчлҗ дүрслдг домгин өвәрц шинҗ оршна.

Өөрдин домгудын дүңцүлсн шинҗллт һанц амн үгин үүдәврин 
шинҗллт биш, бас болхла, урн зокъялын шинҗләчд, урлгин 
шинҗләчд, угсатна шинҗләчд, гүн ухантнд, түүк болн ниигм 
шинҗләчд домг йир соньн җигтә седв болҗахнь медгднә.

Китд орн-нутгт бәәсн өөрднрин амн үгин үүдәврт ордг домгиг, 
домг-үлгүриг болн амн үгин тууҗиг делгрүлх көдлмш 1950-гч 
җилмүдт эклцән авсн болхла, Хальмгт түүнәс ик эрт иим көдлмш 
кегдҗ бәәснь темдгләтә.

Күмн-әмтнә бүкл сойлын тууҗд өөрднрин сойл заң-заңшаларн, 
һазр-усна өвәрцәрн болн келнә айлһарн онц бүрлдсн хамгин чинртә 
сойлын нег сала болх йоста гидг үзлт учрна.

Домг төрл-зүүләрн олн. Терүн дотрас заң-заңшалын туск 
домгуд, байр- нәәрин туск домгуд, һалв делкән, йиртмҗин болн 
йиртмҗин үзгдлин туск домгуд, идән-ундна туск домгуд, аһурсн 
әмтнә, җивртн-шовудын туск домгуд дүңцүллһнә шинҗллтс орн- 
нутг болһнд өвәрцәрн йилһрнә.

Моңһл туурһтна заң-үүлнь һалла батар залһлдата бәәснәс эрт 
цагин домгудт болн өдгә цагин шүлгләнд седвин эркн чинртәнь 
һал болсиг темдглҗ болна. Үлгүрнь, Чимән Эрнцәнә бичсн «Сальк 
соньрхсн шүлг» гисн үүдәвр. Һалла залһлдата домг болн шүлгиг 
хоорнднь дүңцүлҗ шинҗлснә ашт иим тоолвр олгдна: түүмр зул хойр 
нег эктә болсн деерән «һал» шүтдг домгин ухан далдар үзүлгднә. 
«Тасин тавг яһад түлңкә шар болсмб?» гидг домгт «хүвлһтә һал» 
күүнә чидләс давсн ид-чидләрн урн үгин залһлдаһар нәрн сүв болҗ 
йиртмҗин үзгдлиг болн олн-әмтнә ухан-седклиг урнар залһна. Эннь 
йиртмҗин туск тәәлвр болн заң-үүл шиңгәсн кев шинҗ болв гиҗ 
үзхлә таарна.

Йовһн Мергн баатрин тускар онц-онц орн-нутгудт эдл биш 
хүвлвртә домгуд бәәнә. Хүвлвр болһнас эрт цагин улсин ухаһар 
кесн йиртмҗин, сойлын, заң-заңшалын, күүнә үүдлтин тәәлвр 
медҗ болна. Тернь өөрднрин сойл, седкл зүүг нәрн судлхд ач- 
туста. Үлгүрлхлә, хальмг цә. Моңһл келтнр цәәг зуг идән-ундн гиҗ 
үздго бәәсмн, заң-үүллә залһлдата сойлын нег зүүл гиҗ үздг бәәснь 
лавта. Олн-әмтн хальмг цәәд нерәдсн седклиннь уйдлһан заң-үүлд 
болн амн үгин үүдәврмүдт шиңгәснә ашт һо сәәхнә күртәмҗд күрч 
чадв. Өөрд улсин авг-бәрц, хол хәләц, кү күндлдг элгсг цаһан седкл 
цәәһин сойлд үзүлгдәд, Шинҗәнә өөрднрин болн хальмгудын заң- 
үүлин өвәрц шинҗинь илдкнә.

Байрин туск домгуд дунд «Цаһан сар» гисн седвәр үүдәгдсн олн 
хүвлвртә домгуд бәәнә. Тедн олн һазрт келгддг болвчн, маңһсла 
ноолда кеһәд диилвр олсндан байр үүдәснь нурһлгч утх-учрнь 
болна. Юңгад «Цаһан сар» гиҗ нерлснэ тускар Хальмгт болн 
Шинҗәңд олн хүвлвртә домгуд бәәнә, зәрм йилһврнь йир өвәрц. 
Цаһан сарин байрин туск домгудын аһулһ күн әмтнд төвкнүн җирһл 
олулх гисн бурхн шаҗна үзл-седклиг, эгл улсин иткл сүзгин үзл- 
седклиг, зовлңган чигн, җирһлән чигн хувалцх зөв йосна үзл-седклиг 
багтаҗана гиҗ келҗ чадҗанавидн. Цаһан сарин туск домгудын 
шинҗллтин көдлмшиг улм өргҗүләд, өөрднрин домгудла болн 
шаҗна сойлла дәкн таньлдх болмҗ харһҗана.

«Ноха мис хойр» гидг домгиг авч үзхлә, келн-улс болһна домгуд 
нег-негндән нилч күргҗ бәәхинь заах кергтә. Дунсян келн-улсин 
«Ноха мис хойр» гисн домгин сюжетнь моңһл туурһтна домгин 
сюжетлә үндсн таларн әдл. Йиртмҗин үзгдлиг, күн әмтнә, аһурсна 
зокцлыг уйлдулн үзүлдг өвәрц энүнд оршна.

Шинҗәнә өөрднрин болн хальмгудын домг, домг-үлгүр, амн 
үгин тууҗ хәрцүлсн эн шинҗллтин зөрлһнь — хойр орн-нутгт бәәсн 
өөрднрин амн үгин үүдәврмүдиг делгрүллһнә сойлын залһлдаг 
батруллһн. Цаг үй болн өөрднр онц-онц һазрт шилҗсн учрас 
хадһлгдсн үүдәврмүд тод бичгәр, хуудм бичгәр, китд бичгәр, орс 
бичгәр, хальмг бичгәр, моңһл бичгәр болн нань чигн үзг бичгәр 
темдглгдҗ ирсмн. Тер учрар орн-нутгарн, тууҗарн, сойларн, бәәдл- 
җирһләрн, заң-заңшаларн, үзл-седкләрн, келнә шинҗәрн теднә 
домгуд, домг-үлгүрмүд, амн үгин тууҗс йилһрҗәх болвчн, әдл

шинҗ багтадгнь бас үнн. Учрнь — бидн йозурнь нег улс болна.
Түрүн болҗ Дорҗ Банзаров гидг күн эк татад домгин туск 

шинҗллт кесн болхла, цаг ирвэс эн керг өргн чинртэ болад, олн 
номтнриг соньмсулсмн.

Домг-үлгүрмүдиг аһулһарнь шинҗлхлә, төрл-зүүлнь олн болна. 
Һалв делкән болн йиртмҗин үзгдлин туск домг-үлгүрмүд, бурхн 
шаҗна туск домгуд, идән-ундна туск домг-үлгүрмүд, аһурсн әмтнә, 
җивртн шовудын туск домг-үлгүрмүд, күүнә туск домг-үлгүрмүд, 
бугин туск домг-үлгүрмүд, тууҗд орсн күүнә туск домг-үлгүрмүд, 
нутгин усна болн һазрин нернә туск домг-үлгүрмүд, овг әәмгин туск 
домг-үлгүрмүд, байр, нәәрин туск домг-үлгүрмүд, заң-заңшалын 
туск домгуд, ду, бииһин айс болн көгҗмин зевсгин туск домг- 
үлгүрмүд гиҗ келгднә.

Эркин туск домгудт малч улсин цаһан идәһәр кесн әркин туск 
үүл-йовдл келгднә. Әркиг икәр уухла, хорта болсн учрас, Чиңгс хан 
әрк уухиг хөрсн керг-йовдл Шинҗәнә өөрднрин амн үгин үүдәврт 
темдглгдсмн. Өөр заң-үүлд әркиг бәрсн эзнднь түрүләд амсулчкад, 
дарунь уух болна. Терүнә тускар домг-үлгүрт цәәлһвр өггдҗәнә.

Домг болн домг-үлгүр йиртмҗин олн үзгдлд әм орулн дүрслх, 
үгин сидд иткүлх өвәрц шинҗ багтасн, Йовһн Мергн баатр, Һалдмба 
баатр, Мазн баатр, Амр Санан, Цевг Дорҗ, Ани Барданиг мет 
баатрмудын керг-үүләр иш болһсн амн үгин үүдәврмүд өөрднрин 
сойл, тууҗиг шинҗлхд ач-туста болсмн. Орн-нутг болһнд бәәх әдл 
биш хүвлвртә баатрмудын туск домгудас, домг-үлгүрмүдәс болн 
амн үгин тууҗас эрт цагин улсин ухаһар тәәлсн одн орна, йиртмҗин, 
сойлын, заң-заңшалын, күүнә үүдлтин тәәлвр олҗ болна.

Тууҗлсн, домгчлсн баатрмудын дүрин эвәр теднә хурц ухань, 
эрин зөргнь, күчн-чидлнь, әмән әрвллго төрскән харсх седклнь 
үзүлгднә гиҗ заах кергтә. Амн үгин тууҗин шинҗллтд Луузң Шуна, 
Сетрҗав, Һалдмба, Цевг Дорҗин туск амн үгин тууҗс болн теднлә 
залһлдата дуд шинҗлгдсмн.

Шунан туск амн үгин тууҗас үзхлә, тер цагин ниигмин бәәдлиг 
медҗ авхд сән болмҗ учрна. Сетрҗавин тууҗ болн Луузң Шунан 
тууҗ хоорндан шуд залһлдата. Эк үрн хойрин дүрәр теднә бәәсн 
цаг үйин ниигмин бәәдл болн хад, нойдын хоорндк зөрцл темцлдән 
урнар үзүлгднә.

Һалдмба, Цевг Дорҗ, Йовһн Мергн баатр, Мазн баатр, Амр 
Санан, Ани Барданиг мет баатрмудын тускар тууҗлҗах амн үгин 
тууҗс цагин йовудт яһҗ хүврснә тускар аһулһаснь, сюжетәснь, 
мотивәснь медҗ болна. Тер мет амн үгин тууҗст орсн баатрмудын 
дүрәр домглад, ниигмин аху-бәәдл, шаҗнд шүтлһнә керг-үүл яһҗ 
давулгддг бәәснь медгднә. Амн үгин тууҗд нутг-нурһнд эс гиҗ олн- 
әмтнд ямр негн зовлң-түрү, дән-дәәлдән харһсн кемлә баатрмуднь 
әм бийән хәәрллго дәәлдәд, нутг-усан, олн-әмтән харсч авдг мотив 
нурһлгч орм эзлдгнь үзгднә.

Моңһл туурһтна урн сәәхн седкл амн үгин үүдәврмүдт үзүлгддгәс 
домгудт, домг-үлгүрмүдт болн амн үгин тууҗст өөрднрин заң- 
заңшал, авъяс-бәрц, нутг-усна өвәрц, келнә шинҗ шиңгрсмн гиҗ 
ашлҗ болхмн.

